
འདིའི་བརྒྱུད་ནས་འབྲེལ་བ་གནང་བའི་རེ་བསྐུལ་ཞུ་རྒྱུ་དང་། འདི་ནས་ཀྱང་གང་མགྱོགས་པར་

གཞིར་བསྐྱར་ཞིབ་དང་ལེགས་སྒྲིག་ཞུས་ཏེ་སྤུས་ཀ་ཇེ་ལེགས་སུ་གཏོང་ངེས་ཡིན། 

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་ནས། 

ཕྱི་ལོ། ༢༠༢༢ ཟླ་ ༦ ཚེས་ ༢༦ ལ།

༄༅། །ཐིག་གི་ལག་ལེན་དུ་མ་གསལ་བར་བཤད་པ་བཟོ་རིག་

མཛེས་པའི་ཁ་རྒྱན་ཞེས་བྱ་བ་བཞུགས་སོ། །

དཔལ་ལྡན་ཚོགས་གཉིས་ཆ་ཤས་ལེགས་གང་ཞིང་། །དཔལ་ལྡན་ཡོན་ཏན་

བདུད་རྩིའི་འཛུམ་དཀར་ཅན། །དཔལ་ལྡན་དགེ་ལེགས་ཀུ་མུཏ་བཞད་པའི་

ཟླ། །དཔལ་ལྡན་འགྲོ་བའི་བླ་མ་རྒྱལ་གྱུར་ཅིག །རྣམ་དག་རྒྱུད་སྡེ་རིན་ཆེན་འབྱུང་

བའི་གནས། །བགྲོད་བྱེད་ཐབས་མཁས་གཟིངས་ཀྱི་འཇུག་པ་ལས། །སྐུ་གསུམ་

བསམ་འཕེལ་དབང་རྒྱལ་ལེན་མཁས་པའི། །དེད་དཔོན་དཔལ་ལྡན་བླ་མས་དགེ་

ལེགས་སྩོལ། །དཔལ་ལྡན་རྡོ་རྗེ་སེམས་དཔའི་གནས་ཐོབ་ཕྱིར། །དཀྱིལ་འཁོར་བྲི་

དང་བསྒྲུབ་པའི་རྣམ་གཞག་མཆོག །ཚུལ་བཞིན་བགྱིད་པ་དོན་ཆེན་མཐོང་བས་

ན། །རྒྱུད་འགྲེལ་མཁས་པའི་བཞེད་གཞུང་འདིར་འགོད་བྱ། །

དེ་ལ་ཐོག་མར་རྒྱུད་ཀྱི་རྒྱལ་པོ་ཆེ། །དཔལ་ལྡན་འདུས་པའི་དཀྱིལ་འཁོར་བྲི་

བའི་ཚུལ། །བློ་བཟང་རྒྱལ་བའི་ཞལ་ལུང་ཇི་ལྟ་བར། །འགོད་ཀྱི་ལྷ་དང་མཁའ་འགྲོས་

གནང་བ་སྩོལ། །

དཀྱིལ་འཁོར་གང་དུ་བྱ་བའི་གཞིར། །ཚངས་ཐིག་བཏབ་ལ་དབུས་བཙལ་

ཏེ། །ཇི་ལྟར་རིགས་པའི་ཟླུམ་པོར་བསྐོར། །དེ་ཡི་མཐའ་ནས་མཐར་ཚད་དེ། །གཡས་

དང་གཡོན་དུ་བྱ་རྗེས་བྱ། །དེ་སྟེང་ཚངས་ཐིག་གཉིས་པ་གདབ། །ཇི་ལྟར་རིགས་པའི་

རོང་ཐ་བློ་བཟང་དམ་ཆོས་རྒྱ་མཚོ།

ཟླུམ་པོ་ལ། །སྒོ་ཚད་བརྒྱད་ཀྱི་ཚད་བཟུང་ནས། །དེ་འདྲིའི་སྒོ་ཚད་དྲུག་གིས་

ནི། །ཕྱོགས་བཞི་རུ་ནི་མཚན་མ་བྱ། །མཚན་མ་སོ་སོའི་སྟེང་བཟུང་ནས། །ལྟེ་བའི་

བར་དུ་ཟླུམ་བསྐོར་བྱ། །ཉ་ཡི་མཇུག་ནས་མཇུག་གི་བར། །ཟུར་ཐིག་སོ་སོར་བཏབ་

བྱས་ལ། །དེ་ཡིས་མཎྜལ་བཞི་བསྐོར་གྲུབ། །འདི་ལ་འདྲ་མིན་འགའ་ཡོད་ཀྱང་། །ཐིག་

སྐུད་རིང་ཐུང་གཉིས་ཀ་ཡི། །དོན་ཚང་དཔལ་ལྡན་རྒྱུད་པའི་ལུགས། །ཟུར་དེ་སྒོ་ཚད་

བདུན་དང་ཕྱོགས། །ཞེས་པའི་དོན་དང་འགྲིགས་པ་ཡིན། །

རྩ་ཐིག་མདའ་ཐིག་འདེབས་ཚུལ་ནི། །ཇི ་ལྟར་རིགས་པའི་ཟླུམ་པོ་

དང་། །ཚངས་ཐིག་འཕྲད་མཚམས་ལ་བཟུང་སྟེ། །ལྟེ་བའི་བར་ཚད་ཟུར་སྟེང་དུ། །བྱ་

རྗེས་བྱས་ལ་ཕྱོགས་སོ་སོར། །རྩ་ཐིག་གྲུ་བཞིར་གདབ་པར་བྱ། །ཉ་ཡི་མཇུག་ནས་

མཇུག་མའི་མཐའ། །དེ་བཞིན་མདའ་ཐིག་གྲུ་བཞིར་གདབ། །ཚངས་པའི་གཡས་དང་

གཡོན་དུ་ནི། །སྒོ་ཚད་གཉིས་གཉིས་ཚད་བྱས་ལ། །ཐིག་ནི་གཉིས་གཉིས་བཞི་གདབ་

བོ། །ཚངས་པའི་གཡས་དང་གཡོན་དུ་ནི། །ཆ་ཆུང་གཉིས་རེ་དོར་བ་ཡི། །སྒོ་ཡི་ཚད་

དེ་དེ་ལས་གཞན། །ཆ་ཆུང་རེ་རེའི་ཕྱིར་དུ་ནི། །བཤར་ཐིག་ཕྱོགས་བཞི་སོ་སོར་

གདབ། །དེ་ཡིས་སྔོན་འགྲོའི་རིམ་པ་རྣམས། །གཞུང་དུ་མི་གསལ་གསལ་བར་

བཤད། །

༈ སྐབས་འདིར་འོག་ན་ཉེར་མཁོའི་ཕྱིར། །གྲངས་ཀྱི་མངོན་བརྗོད་འགའ་ཙམ་

འགོད། །མིག་གཉིས་ཆུ་དང་རིག་བྱེད་བཞི། །མདའ་ལྔ་ཀླུ་དང་ནོར་ལྷ་བརྒྱད། །ཕྱོགས་

བཅུ་དྲག་པོ་བཅུ་གཅིག་དང་། །ཉི་མ་བཅུ་གཉིས་མི་བཅུ་བཞི། །རྒྱལ་པོ་བཅུ་དྲུག་

ཉེས་བཅོ་བརྒྱད། །རྒྱལ་བ་ཞེས་པ་ཉེར་བཞིའི་མིང་། །

ཐིག་གི་ལག་ལེན་དུ་མ་གསལ་བར་བཤད་པ།

 ༈ ཤར་སོགས་ཕྱོགས་བཞིའི་ཐིག་ལེའི་སྟེང་། །སྲད་བུ་བཟུང་ནས་མཎྜལ་

བཞིས། །ཉ་ཡི་མགོ་དང་མཇུག་མའི་མཐའ། །ཚངས་ཐིག་དང་ནི་ཟུར་ཐིག་

གདབ། །ཟུར་དེ་སྒོ་ཚད་བདུན་དང་ཕྱོགས། །ཁྲུ་ལ་སོགས་པ་རྩ་ཐིག་གི ། དབུས་སུ་

བརྒྱད་ཆ་ཕྱིས་པ་སྒོ། །ཞེས་པའི་དོན་རྣམས་སྔར་བཤད་ཟིན། །སྒོ་དེའི་བཞི་ཆ་ཆ་

ཆུང་སྟེ། །སྒོ་ཡི་ཚད་དེ་ཆ་ཆེན་དང་། །དེ་ཡི་བཞི་ཆར་ཆ་ཆུང་ནི། །རྣམ་པ་ཀུན་ཏུ་

ཤེས་པར་བྱ། །

༈ རྩ་བའི་ཕྱི་རོལ་གཅིག་དང་གཉིས། །གཅིག་གཉིས་གཅིག་དང་གཅིག་གི་

མཐར། །ཐིག་དྲུག་ཟུར་ནས་ངོས་སུ་སྟེ། །རྩིག་པ་འདོད་སྣམ་ཕ་གུ་དང་། །དྲ་ཕྱེད་ཤར་

བུ་མདའ་ཡབ་ཀྱི། །ཕྱི་ཐིག་ཡིན་པ་ཤེས་པར་བྱ། །

༈ ཚངས་ལས་རིམ་གྱིས་རིང་བ་ནི། །ཆ་ཆུང་གསུམ་དུ་དང་པོའི་ཐིག །གཉིས་

ཐིག་ཆ་ཆུང་གཉིས་རྩེར་རེག །ཆ་ཆུང་བརྒྱད་དུ་གསུམ་ ༈ སྟེགས་བུའི། །ཐིག་ལས་

དྲང་པོའི་ཐིག་གཉིས་ཏེ། །དེ་ནི་ཆ་ཆུང་རེ་ཡི་བར། །དཔངས་སུ་ལྔ་སྟེ་དང་པོ་ནི། །ངོས་

ཐིག་རྩེ་མོར་ཡང་དག་རེག །དེ་ནི་རྟ་བབས་ཀ་བ་ཡིན། །

༈ རྩ་བའི་རྩེ་ནས་བྱུང་བའི་ཐིག །ཆ་ཆུང་བཞི་སྟེ་ངོས་སུའང་བཞི། །སྟེང་དུའང་

བཞི་སྟེ་གསུམ་འཁྱོག་པའོ། །སྒོ་དང་སྒོ་ཁྱུད་འགྲམ་དང་ལོགས། །བཞི་ཀ་མཉམ་པ་

ཧར་སྒོར་གྲགས། །འདི་ལ་མུན་སྣམ་ཀ་འཕན་སོགས། །མེད་པ་རྒྱུད་ཀྱི་དགོངས་

པའོ། །

༈ ཀ་བའི་རྩེ་ནས་ཕྱི་ངོས་སུ། །ཆ་ཆུང་རེ་རེ་དོར་བར་ཐིག །བཅུ་གཅིག་འདི་

ལ་ལྔ་པ་དང་། །བདུན་པ་ཆ་ཆུང་ཕྱེད་དང་གཉིས། །ཞེས་པ་གཉིས་མཉམ་དགུ་མཉམ་

རོང་ཐ་བློ་བཟང་དམ་ཆོས་རྒྱ་མཚོ།

གྱི། །རྟ་བབས་ཐིག་འདི་འདེབས་ཚུལ་ནི། །སྒོ་ཚད་གསུམ་པོའི་ཚད་བྱས་པ། །སྟེང་

འོག་གཉིས་པོ་ཆ་ཆུང་བྱ། །བར་པའི་དབུས་སུ་ཆ་ཆུང་གཅིག །གདབ་པས་ལྔ་པ་

བདུན་པ་གཉིས། །ཆ་ཆུང་ཕྱེད་གཉིས་ཤུགས་ཀྱིས་འབྱུང་། །གཡས་གཡོན་བཤར་

ཐིག་གི་ཟུར་དུ། །ཐིག་ལྷག་ཆ་ཆུང་རེ་རེ་བསྣན། །

༈ དེ་ནས་རྟ་བབས་བྲི་བའི་ཚུལ། །དེ་ལ་ཕྱོགས་གཉིས་སུ་ནི་རྒྱར། །ཚངས་

པའི་གཡས་དང་གཡོན་དུ་ནི། །ཆ་ཆུང་ཕྱེད་བཅས་མདའ་ཡི་མཐར། །སྣམ་བུ་ཆ་ཆུང་

ཕྱེད་དང་གསུམ། །དེ་ཡང་ཕྱེད་བཅས་མདའ་ནི་ཕྱེད་དྲུག །ཕྱེད་དང་གསུམ་ནི་ཕྱེད་

གསུམ་ཡིན་པས་དེ་ཡི་ཁྱད་པར་ཤེས་དགོས། དེས་ཀུན་ལ་རིགས་འགྲེ། ཐིག་ནི་ཆ་

ཆུང་ཕྱེད་དང་བཞི། །ཆ་ཆུང་དྲུག་མཐར་གཉིས་པ་དང་། །གསུམ་པ་ཆ་ཆུང་གསུམ་

པའོ། །ཆ་ཆུང་བཞི་མཐར་བཞི་པ་ནི། །ཆ་ཆུང་ལྔ་སྟེ་མདའ་ཕྱེད་བཅས། །གསུམ་དོར་

ནས་ནི་ཕྱེད་དང་ལྔ། །གསུམ་ནས་དྲུག་པ་ཆ་ཆུང་ལྔ། །བཞི་ནི་ཆ་ཆུང་བདུན་རྣམས་

ཏེ། །ཐིག་བཅུ་གཅིག་པར་ཆ་ཆུང་ལྔ། །

༈ མུན་པ་གཉིས་ཀྱི་ཀ་བ་ཡི། །ཕྱི་མཐའི་རི་མོ་བྱ་ཚུལ་ནི། །སྣམ་བུ་ལྔ་པའི་

སྟེང་གི་ནི། །ངོས་སུ་ཆ་ཆུང་ཕྱེད་དང་བཞི། །དེ་མཚམས་ཀ་བ་འོག་མའི་

མཐའི། །བདུན་པའི་འོག་ལ་ཆ་ཆུང་གསུམ། །སྟེང་གི་ཆ་ཆུང་དྲུག་སྟེང་དུ། །ཀ་བ་སྟེང་

མའི་ཕྱི་མཐའ་འབྱུང་། །

༈ སྣམ་བུ་རྣམས་མཐར་སོན་པའི་ཐིག །ཅེས་པ་ནང་མཐའ་སོན་ཚུལ་

ནི། །སྣམ་བུ་གསུམ་སྟེང་ཆ་ཕྲན་གཉིས། །ལྔ་པའི་སྟེང་ལ་ཆ་ཆུང་ཕྱེད། །ནང་དུ་བསྣན་

དགོས་ཤེས་བྱས་ལ། །སྔ་ཕྱིའི་ཐིག་སྣེ་འཚོལ་བ་ཡི། །གཞན་གྱི་མཐའ་དང་ལྷན་ཅིག་

ཐིག་གི་ལག་ལེན་དུ་མ་གསལ་བར་བཤད་པ།

ཏུ། །རིམ་གྱིས་སོན་ལ་དེ་དག་ལས། །ཅུང་ཟད་ཤེས་པར་དཀའ་བ་ནི། །གསུམ་པའི་

སྟེང་སྣེ་ནས་གྱེན་དུ། །ཆ་ཆུང་གཉིས་པར་སོང་བ་ནས། །འཕྲེད་དུ་ཆ་ཆུང་ཕྱེད་ཀྱོག་

པ། །སླར་ཡང་གྱེན་དུ་ཆ་ཆུང་ཕྱེད། །སོང་ནས་མུན་པ་འོག་མའི་སྟེང་། །ཆ་ཆུང་ཕྱེད་

ཀྱི་སར་གཏུགས་ལ། །དེ་ནས་མུན་པའི་ཐིག་སྣེ་ནས། །གྱེན་དུ་རིམ་པས་སོང་བ་

ཡི། །མུན་པ་གོང་མའི་སྟེང་ངོས་སུ། །ཆ་ཆུང་ཕྱེད་དོར་དེ་མཚམས་ནས། །ཕན་ཚུན་

རྩེ་གཉིས་ངོས་སྦྲེལ་བའི། །ཀྱོག་པོ་གཅིག་གོ་འདི་ནང་དུའང་། །ཆ་ཆུང་ཕྱེད་ནས་དེ་

བཞིན་གཞན། །ཞེས་པ་ཀྱོག་པོ་ནང་མའི་སྣེ། །གདོང་འཐེན་བྱ་བ་ཕྱག་ལེན་ཡིན། །

༈ རྟ་བབས་ཕྱི་མཐའ་སོན་ཚུལ་ནི། །རྒྱལ་པོ་ཉེས་པ་གསུམ་ཉི་མ། །རྒྱལ་པོ་

ཕྱོགས་དང་མི་རྣམས་གསུམ། །ཕྱོགས་ཏེ་ཐད་ཀར་ཆ་ཆུང་རྣམས། །རྟ་བབས་སྣམ་

བུའི་རིམ་པའོ། །ཞེས་པའི་མུན་པ་གོང་འོག་གཉིས། །ཀ་བའི་ཕྱི་མཐར་སྔར་སོང་

ལ། །འདི་ནི་ནང་མཐའ་དང་མཉམ་མོ། །དེ་ལྟར་སྣམ་བུ་བཅུ་གཅིག་པོ། །འོག་ནས་

བཟུང་སྟེ་རིམ་པ་བཞིན། །གསེར་དང་ཤར་བུ་རིན་ཆེན་དང་། །རྟ་རྨིག་མུན་སྣམ་ཝ་

རཎྜ། །མུན་པ་ཤར་བུ་རིན་ཆེན་དང་། །རྨིག་པ་མདའ་ཡབ་བཅུ་གཅིག་གོ ། 

༈ མདའ་ཡབ་ཕྱེད་དུ་བྱས་པའི་འོག །ཆ་ཕྲན་རེ་ཡི་པདྨ་བཅུ། །སྟེང་མའི་

མཐའ་གཉིས་པདྨ་ནི། །གཉིས་རེ་བྱ་བ་ཕྱག་ལེན་ཡིན། །

༈ དེ་ནས་འདི་ཡི་རྭ་སྐོར་ཚུལ། །ཚངས་དང་མདའ་ཡབ་འཕྲད་པ་ནས། །ཆ་

ཆུང་བཞི་དང་བཞི་གསུམ་ནི། །གྱེན་དུ་སོང་བ་ནས་བཟུང་སྟེ། །སྐུད་པ་ཆ་ཆུང་དགུ་

དང་ནི། །བཞི་ཆས་གཡས་གཡོན་ཕྱི་རྭ་བསྐོར། །ཞེས་པའི་ཀ་བའི་ཕྱི་མཐའ་ནས། །ཕྱི་

མཐའི་བར་དུ་སྒོར་མོ་འཁོར། །

རོང་ཐ་བློ་བཟང་དམ་ཆོས་རྒྱ་མཚོ།

༈ དེ་ནས་ནང་རྭ་སྐོར་ཚུལ་ནི། །མདའ་ཡབ་ཚངས་ལས་ཆ་ཆུང་ནི། །ཕྱེད་

བཅས་གསུམ་ནས་ཐད་ཀར་གཡས། །དྲུག་ནས་ཐིག་ཐོག་བཟུང་བྱས་ལ། །སྐུད་པ་

ཕྱེད་བཅས་བཅུ་གཉིས་ཀྱིས། །དེ་ཐད་གཡོན་ངོས་རྟགས་བྱས་ལ། །གཡོན་བསྐོར་

གཡས་པ་དེ་ལས་ལྡོག །རྭ་རྩེ་གཡས་གཡོན་དབུས་རྭ་ཡི། །ཆ་ཕྲན་གཉིས་ཀྱི་

མཚམས་སུ་ཟུག །

༈ དབུས་རྭ་སྲིད་དུ་སྒོ་ཚད་བཞི། །ཡོད་པའི་རྭ་རྩེ་ཚངས་ཐིག་གི ། གཡས་

གཡོན་ཆ་ཆུང་ཕྱེད་རེ་ནས། །སྒོ་ཚད་གཉིས་ཐད་ཚངས་ཐིག་གི ། གཡས་གཡོན་ཆ་

ཕྲན་གཉིས་པར་གདབ། །མདའ་ཡབ་ཕྱི་ངོས་སྒོ་ཚད་གཅིག །མ་གཏོགས་རི་མོ་མི་

མངོན་བྱ། །

༈ དེ་ཕྱིར་ཆ་ཆུང་རིག་བྱེད་མཐར། །ཞེས་པ་རྭ་རྩེ་ནས་བསྐོར་བའི། །ཐིག་

ཟླུམ་དེ་ནས་གཉིས་ཡིན་ཏེ། །ཆ་ཆུང་གཉིས་གཉིས་དོར་བར་རོ། །བཞི་དོར་བ་ནི་ཟླུམ་

པོ་གཞན། །ཞེས་པ་པདྨ་རྡོ་ར་དང་། །འོད་ཕྲེང་རྣམས་ཀྱི་ཚད་བཤད་དོ། །འོན་ཀྱང་

རྒྱུད་པའི་ཕྱག་བཞེས་སུ། །པདྨ་ཆ་གསུམ་རྡོ་ར་ནི། །ཆ་གཅིག་འོད་ཕྲེང་སྒོ་ཚད་

ཡིན། །

༈ དེ་ནས་འདི་ཡི་ནང་ཐིག་ནི། །ཚངས་ལས་ཆ་ཆུང་བརྒྱད་མཐར་

དང་། །བདུན་པའི་མཐའ་རུ་ཟླུམ་པོའི་ཐིག །རིམ་པ་གཉིས་བསྐོར་ནང་མ་ནི། །རྡོ་ཕྲེང་

ཕྱི་མ་འོད་ཕྲེང་ནང་། །དེ་ནས་ཡང་དག་དྲངས་ནས་ནི། །ཕྱོགས་གཞན་ཐིག་གི་

མཚམས་སོང་བའི། །ཐིག་གཉིས་རིམ་བཞིན་ཚངས་པའི་ཕྱིར། །ཆ་ཆུང་གཉིས་

གསུམ་དོར་བའོ། །ཞེས་པ་ཚངས་ལས་གཉིས་མཐར་དང་། །སླར་ཡང་གསུམ་མཐར་

ཐིག་གི་ལག་ལེན་དུ་མ་གསལ་བར་བཤད་པ།

རེ་རེ་སྟེ། །ཕྱོགས་བཞིར་བཏབ་པས་རེའུ་མིག་འབྱུང་། །ཕྱིར་ཟླུམ་ཐིག་ལས་ཕྱི་ངོས་

སུ། །ཆ་ཆུང་དོར་བར་ཟླུམ་པོའི་ཐིག །ཅེས་པ་སྔར་བཤད་འོད་ཕྲེང་ཕྱི། །དེ་ནས་ཆ་

ཆུང་གསུམ་དོར་ནས། །ཟུར་ཐིག་བར་དུ་གནས་པའི་ཐིག །རིམ་པ་གཉིས་པའི་

མཚམས་ཤེས་བྱེད། །ཀུན་ཏུ་སོན་པའི་ཚངས་ཐིག་དང་། །རེའུ་མིག་སྣམ་བུའི་རེ་ཁཱ་

དབྱི། །དེ་ལྟར་དཔལ་ལྡན་འདུས་པ་ཡི། །འཕགས་ལུགས་དཀྱིལ་འཁོར་བྲི་ཚུལ་

ཡིན། །

༼འཇིགས་བྱེད་ལྷ་བཅུ་གསུམ་གྱི་དཀྱིལ་འཁོར་ཐིག་རྩ།༽

༈ བཅོམ་ལྡན་རྡོ་རྗེ་འཇིགས་བྱེད་
༡༣

ཀྱི། །དཀྱིལ་འཁོར་བྲི་ཐིག་བྱ་ཚུལ་

ནི། །ཚངས་ཐིག་བཏབ་ལ་དབུས་བཙལ་ཏེ། །ཇི་ལྟར་རིགས་པའི་ཟླུམ་པོ་བསྐོར། །དེ་

ཡི་མཐའ་ནས་མཐར་ཚད་པའི། །གཡས་དང་གཡོན་དུ་བྱ་རྗེས་བྱ། །དེ་སྟེང་ཚངས་

ཐིག་གཉིས་པ་གདབ། །

༈ ཤར་སོགས་ཕྱོགས་ཀྱི་ཐིག་ལེའི་སྟེང་། །སྲད་བུ་བཟུང་ནས་མཎྜལ་

བཞིས། །ཉ་ཡི་མགོ་དང་མཇུག་མའི་མཐཪ། །ཚངས་ཐིག་དང་ནི་ཟུར་ཐིག་

གདབ། །ཟུར་དེ་སྒོ་ཚད་བདུན་དང་ཕྱོགས། །གསུངས་པའི་དོན་བཞིན་ལག་ལེན་

ནི། །ཇི་ལྟར་རིགས་པའི་ཟླུམ་པོ་དེ། །སྒོ་ཚད་བརྒྱད་ཀྱི་ཚད་བཟུང་ནས། །དེ་འདྲ་སྒོ་

ཚད་དྲུག་གིས་ནི། །ཕྱོགས་བཞི་རུ་ནི་མཚན་མ་བྱ། །མཚན་མ་སོ་སོའི་སྟེང་བཟུང་

ནས། །ལྟེ་བའི་བར་དུ་ཟླུམ་བསྐོར་བྱ། །ཉ་ཡི་མཇུག་ནས་མཇུག་གི་མཐར། །ཟུར་ཐིག་

སོ་སོར་གདབ་པར་བྱ། །

༈ ཁྲུ་ལ་སོགས་པའི་རྩ་ཐིག་གི ། དབུས་སུ་བརྒྱད་ཆ་ཕྱིས་པ་སྒོ། །སྒོ་དེའི་



  8  

རོང་ཐ་བློ་བཟང་དམ་ཆོས་རྒྱ་མཚོ།

བཞི་ཆ་ཆ་ཆུང་སྟེ། །ཞེས་པའི་དོན་བཞིན་གདབ་ཚུལ་ནི། །ཇི་ལྟར་རིགས་པའི་ཟླུམ་

པོ་དང་། །ཚངས་ཐིག་འཕྲད་པ་ལ་བཟུང་ནས། །ལྟེ་བའི་བར་ཚད་ཟུར་སྟེང་དུ། །བྱ་

རྗེས་བྱས་ལ་ཕྱོགས་སོ་སོར། །རྩ་ཐིག་གྲུ་བཞིར་གདབ་པར་བྱ། །ཉ་ཡི་མཇུག་ནས་

མཇུག་མའི་བར། །དེ་བཞིན་མདའ་ཐིག་གྲུ་བཞིར་གདབ། །ཚངས་པའི་གཡས་དང་

གཡོན་དུ་ནི། །སྒོ་ཚད་གཉིས་གཉིས་ཚད་བྱས་ལ། །ཐིག་ནི་གཉིས་གཉིས་བཞི་གདབ་

བོ། །ཚངས་པའི་གཡས་དང་གཡོན་དུ་ནི། །ཆ་ཆུང་གཉིས་གཉིས་དོར་བ་ཡི། །སྒོ་ཡི་

ཚད་དེ་དབྱི་བར་བྱ། །གཞན་རྣམས་ཆ་ཆུང་རེ་རེའི་ཕྱིར། །བཤར་ཐིག་ཕྱོགས་བཞིར་

སོ་སོར་གདབ། །སྒོ་ཡི་ཚད་དེ་ཆ་ཆེན་དང་། །དེ་ཡི་བཞི་ཆ་ཆ་ཆུང་ཡིན། །

 ༈ རྩ་བའི་ཕྱི་རོལ་གཅིག་དང་གཉིས། །གཅིག་གཉིས་གཅིག་དང་གཅིག་གི་

མཐར། །ཐིག་དྲུག་ཟུར་ནས་ངོས་སུ་སྟེ། །རྩིག་པ་འདོད་སྣམ་ཕ་གུ་དང་། །དྲ་ཕྱེད་ཤར་

བུ་མདའ་ཡབ་ཀྱི། །ཕྱི་ཐིག་ཡིན་པ་ཤེས་པར་བྱ། །

༈ ཚངས་ལས་རིམ་གྱིས་རིང་བ་ནི། །ཆ་ཆུང་གསུམ་དུ་དང་པོའི་ཐིག །གཉིས་

ཐིག་ཆ་ཆུང་གཉིས་རྩེར་རེག །ཆ་ཆུང་བརྒྱད་དུ་གསུམ་ ༈ སྟེགས་བུའི། །ཐིག་ལས་

དང་པོའི་ཐིག་བཞི་སྟེ། །གསུམ་ནི་ཆ་ཆུང་ལྔ་བཞི་པ། །ཆ་ཆུང་བཞི་དེའི་དང་པོ་

ནི། །དངོས་ཐིག་རྩེ་མོར་ཡང་དག་རེག །གསུམ་ནི་ཆ་ཆུང་རེ་རེའི་བར། །བཞི་པའི་རྩེ་

ནས་ངོས་སུ་ཐིག །ཆ་ཆུང་བཅུ་དང་ལྡན་པའོ། །

༈ རྩ་བའི་རྩེ་ནས་བྱུང་བའི་ཐིག །ཆ་ཆུང་བཞི་པ་ངོས་སྟེང་དུ། །ཆ་ཆུང་གཉིས་

གཉིས་ཐད་ཀར་ནི། །ཆ་ཆུང་བརྒྱད་དེ་གསུམ་འཁྱོག་པའོ། །

༈ དེ་ལྟར་སྒོ་དང་སྒོ་ཁྱུད་མཉམ། །འགྲམ་དང་ལོགས་གཉིས་མཉམ་པ་

ཐིག་གི་ལག་ལེན་དུ་མ་གསལ་བར་བཤད་པ།

ཡི། །ཕྱེད་མཉམ་ཞེས་གྲགས་དེ་ལྟར་དང་། །སྒོ་སྐོར་རྩིག་པའི་ཕྱི་མུན་པ། །དེ་ནས་ཀ་

བ་དར་དཔྱངས་བཅས། །ཡོད་པའི་ལུགས་བཞིན་མཛད་པ་ཡིན། །

༈ དེ་ནས་རྟ་བབས་བྱ་ཚུལ་ནི། །ལྔ་མཉམ་གསུམ་གསུམ་མཉམ་པའི་

ལུགས། །མཛད་པའི་ཕྱག་ལེན་བཞིན་འགོད་པས། །

 ༈ དེས་ན་གསུམ་པ་བདུན་པ་དང་། །དགུ་པ་ཆ་ཆུང་རེ་རེའོ། །བཞི་པ་དྲུག་

པ་བཅུ་པ་རྣམས། །སོ་སོར་ཆ་ཆུང་ཕྱེད་ཕྱེད་དོ། །ལྔ་ནི་ཆ་ཆུང་ཕྱེད་དང་གཉིས། །

༈ ཞེས་པའི་དོན་བཞིན་ཐིག་འདེབས་ཚུལ། །རྟ་བབས་ཆ་ཆེན་གསུམ་མན་

ཆད། །ཆ་མཉམ་བརྒྱད་དུ་བགོ་བར་བྱ། །གསུམ་པ་བདུན་པའི་ཕྱི་མཐའ་དང་། །ལྔ་

པའི་ནང་མཐར་སུམ་ཆར་གདབ། །དེ་ཡིས་དུམ་བུ་བཅུ་གཅིག་པོ། །གོང་གི་ཚད་

བཤད་ཇི་བཞིན་འབྱུང་། །གཡས་གཡོན་བཤར་ཐིག་གི་ཟུར་དུ། །ཆ་ཆུང་རེ་རེ་ལྷག་

པར་བསྣན། །དེ་ནས་རྟ་བབས་འབྲི་བའི་ཚུལ། །

༈ དེ་ལ་ཕྱོགས་གཉིས་སུ་ནི་རྒྱར། །ཚངས་པའི་གཡས་དང་གཡོན་དུ་ནི། །ཆ་

ཆུང་ཕྱེད་བཅས་མདའ་ཡི་མཐར། །སྣམ་བུ་ཆ་ཆུང་ཕྱེད་དང་གསུམ། །ཐིག་ནི་ཆ་ཆུང་

ཕྱེད་དང་བཞི། །ཕྱེད་བཅས་མདའ་ནི་ཕྱེད་དྲུག །ཕྱེད་དང་གསུམ་ནི་ཕྱེད་གསུམ་ཡིན་

པས། དེས་ཀུན་ལ་རིགས་འགྲེ། ཆ་ཆུང་དྲུག་མཐར་གཉིས་པ་དང་། །གསུམ་པ་ཆ་

ཆུང་གསུམ་པའོ། །ཆ་ཆུང་བཞི་མཐར་བཞི་པ་ནི། །ཆ་ཆུང་ལྔ་སྟེ་མདའ་ ༈ ཕྱེད་

བཅས། །གསུམ་དོར་ནས་ནི་ཕྱེད་དང་ལྔ། །གསུམ་ནས་དྲུག་པ་ཆ་ཆུང་ལྔ། །བཞི་ནི་

ཆ་ཆུང་བདུན་རྣམས་ཏེ། །ཐིག་བཅུ་གཅིག་པར་ཆ་ཆུང་ལྔ། །

 ༈ སྣམ་བུ་རྣམས་མཐར་སོན་པའི་ཐིག །ཅེས་པ་ནང་མཐའ་སོན་ཚུལ་

རོང་ཐ་བློ་བཟང་དམ་ཆོས་རྒྱ་མཚོ།

ནི། །སྣམ་བུ་གསུམ་སྟེང་ཆ་ཕྲན་གཉིས། །ལྔ་པའི་སྟེང་དུ་ཆ་ཆུང་ཕྱེད། །ནང་དུ་བསྣན་

དགོས་ཤེས་བྱས་ལ། །སྔ་ཕྱིའི་ཐིག་སྣེ་འཚོལ་བ་ཡིས། །གཞན་གྱི་མཐའ་དང་ལྷན་

ཅིག་ཏུ། །རིམ་གྱིས་སོན་ལ་དེ་དག་ལས། །ཅུང་ཟད་ཤེས་པར་དཀའ་བ་ནི། །གསུམ་

པའི་སྟེང་སྣེ་ནས་གྱེན་དུ། །ཆ་ཆུང་ཕྱེད་གཉིས་སོང་བ་ནས། །འཕྲེད་དུ་ཆ་ཆུང་ཕྱེད་

ཀྱོག་པ། །སླར་ཡང་གྱེན་དུ་ཆ་ཆུང་ཕྱེད། །སོང་བ་མུན་པ་འོག་མའི་སྟེང་། །ཆ་ཆུང་

ཕྱེད་ཀྱི་སར་གཏུགས་ལ། །དེ་ནས་མུན་པའི་ཐིག་སྣེ་ནས། །གྱེན་དུ་རིམ་པས་སོང་བ་

ཡི། །མུན་པ་གོང་མའི་སྟེང་ངོས་སུ། །ཆ་ཆུང་ཕྱེད་དོར་དེ་མཚམས་ནས། །ཕན་ཚུན་

རྩེ་གཉིས་ངོས་སྦྲེལ་བའི། །ཀྱོག་པོ་གཅིག་གོ་འདི་ནང་དུའང་། །ཆ་ཆུང་ཕྱེད་ནས་དེ་

བཞིན་གཞན། །ཞེས་པ་ཀྱོག་པོ་ནང་མའི་སྣེ། །ཕུར་སོ་བྱ་བ་ཕྱག་ལེན་ཡིན། །

༈ རྟ་བབས་ཕྱི་མཐའ་སོན་ཚུལ་ནི། །རྒྱལ་པོ་ཉེས་པ་གསུམ་ཉི་མ། །རྒྱལ་པོ་

ཕྱོགས་དང་མི་རྣམ་གསུམ། །ཕྱོགས་དེར་ཐད་ཀར་ཆ་ཆུང་རྣམས། །རྟ་བབས་སྣམ་

བུའི་རིམ་པའོ། །མུན་པ་གོང་འོག་ཀ་བ་གཉིས། །ནང་མཐའ་དེས་ཤེས་ཕྱི་མཐའ་

ནི། །ཆ་ཆུང་གཅིག་གི་མཚམས་ནས་སོ། །དེ་ལྟར་སྣམ་བུ་བཅུ་གཅིག་པོ། །ཤར་བུ་

རིན་ཆེན་རྨིག་པ་དང་། །གསེར་དང་ཆུ་སྲིན་གསེར་རྨིག་པ། །རིན་ཆེན་རྨིག་པ་

གསེར་མདའ་ཡབ། །ཅེས་པའི་མིང་འདོགས་མཛད་པ་ཡིན། །

༈ དེ་ནས་འདི་ཡི་རྭ་སྐོར་ཚུལ། །ཚངས་དང་མདའ་ཡབ་འཕྲད་པ་ནས། །ཆ་

ཆུང་བཞི་དང་བཞི་གསུམ་ནི། །གྱེན་དུ་སོང་བ་ནས་བཟུང་སྟེ། །སྐུད་པ་ཆ་ཆུང་དགུ་

དང་ནི། །བཞི་ཆས་གཡས་གཡོན་ཕྱི་རྭ་བསྐོར། །ཞེས་པ་ཀ་རྒྱན་ཕྱི་མཐའ་ནས། །ཕྱི་

མཐའི་བར་དུ་སྒོར་མོ་འཁོར། །དེ་ནས་ནང་རྭ་སྐོར་ཚུལ་ནི། །མདའ་ཡབ་ཚངས་ལས་

ཐིག་གི་ལག་ལེན་དུ་མ་གསལ་བར་བཤད་པ།

ཆ་ཆུང་ནི། །ཕྱེད་བཅས་གསུམ་ནས་ཐད་ཀར་གཡས། །དྲུག་ནས་ཕྱེད་བཅས་བཅུ་

གཉིས་ཀྱིས། །གཡོན་བསྐོར་གཡས་པ་དེ་ལས་ལྡོག །རྭ་རྩེ་གཡས་གཡོན་དབུས་རྭ་

ཡི། །ཆ་ཕྲན་གཉིས་ཀྱི་མཚམས་སུ་ཟུག །

༈ དབུས་རྭ་སྲིད་དུ་སྒོ་ཚད་བཞི། ཡོད་པའི་རྭ་རྩེ་ཚངས་ཐིག་གི། གཡས་

གཡོན་ཆ་ཆུང་ཕྱེད་རེ་ནས། །སྒོ་ཚད་གཉིས་ཐད་ཚངས་ཐིག་གི། གཡས་གཡོན་ཆ་

ཕྲན་གཉིས་པར་གདབ། །རྟ་བབས་ཕྱི་ངོས་སྒོ་ཚད་གཅིག །མ་གཏོགས་རི་མོ་ཚར་མི་

མངོན། །

༈ དེ་ཕྱིར་ཆ་ཆུང་རིག་བྱེད་མཐར། །ཞེས་པ་བཞི་ཡི་མདའ་ཡབ་ལས། །ཆ་

ཆུང་བཞི་སྟེ་རྭ་རྩེ་ནས། །ཐིག་ཟླུམ་དེ་ནས་གཉིས་ཡིན་ནོ། །ཆ་ཆུང་གཉིས་གཉིས་

དོར་བར་རོ། །བཞི་དོར་བ་ནི་ཟླུམ་པོ་གཞན། །ཞེས་པ་པདྨ་རྡོ་ར་དང་། །འོད་ཕྲེང་

རྣམས་ཀྱི་ཚད་བཤད་དོ། །པདྨ་ཆ་གསུམ་རྡོ་ར་ནི། །ཆ་གཅིག་བྱ་བ་རྒྱུད་སྨད་

ལུགས། །འོད་ཕྲེང་གི་ནི་ཕྱི་རོལ་ཏུ། །དུར་ཁྲོད་དོན་དུ་ཆ་ཆུང་བཞི། །

༈ དེ་ནས་འདི་ཡི་ནང་ཐིག་ནི། །རྩ་ཐིག་ནས་ནི་ཆ་ཆུང་གཅིག །ནང་དུ་དོར་བར་

ཟླུམ་པོའི་ཐིག །དེ་ནས་ནང་དུ་ཆ་ཆུང་གཅིག །དོར་བར་སླར་ཡང་ཟླུམ་པོའི་ཐིག །ལྟེ་བ་

ནས་ནི་ཕྱོགས་བཞི་རུ། །ཚངས་ཐིག་སྟེང་ནས་ཆ་ཆེན་གཅིག །ཆ་ཆུང་གཅིག་གི་སུམ་

ཆ་རེ། །དོར་བར་ཟླུམ་པོ་ལ་རེག་ཐིག །གཅིག་དང་དེ་ཡི་ཕྱི་ངོས་སུ། །ཆ་ཆུང་རེ་རེ་དོར་

བ་ནི། །ཐིག་གཅིག་སྔ་མ་བཞིན་དུ་ནི། །གདབ་པོ་ལེའུ་ཚེ་དགུ་ཡི་ཐིག །དེ་ལྟར་

འཇིགས་བྱེད་བཅུ་གསུམ་མའི། །ཐིག་རྩ་གསལ་བར་བཤད་ཟིན་ཏོ། །

རོང་ཐ་བློ་བཟང་དམ་ཆོས་རྒྱ་མཚོ།

༼དཔལ་རྡོ་རྗེ་འཇིགས་བྱེད་དཔའ་བོ་གཅིག་པའི་ནང་ཐིག༽

༈ དཔའ་བོ་གཅིག་པའི་ནང་ཐིག་ནི། །ཚངས་ལས་ཆ་ཆུང་བརྒྱད་མཐར་

དང་། །བདུན་པའི་མཐའ་རུ་ཟླུམ་པོའི་ཐིག །དེ་ནས་ཡང་དག་དྲངས་ནས་ནི། །ཕྱོགས་

གཞན་ཐིག་གི་མཚམས་སོང་བའི། །ཐིག་གཉིས་རིམ་བཞིན་ཚངས་པའི་ཕྱིར། །ཆ་

ཆུང་གཉིས་གསུམ་དོར་བར་བྱ། །འདི་ནི་ས་གཞི་ལ་མེད་ཀྱང་། །ནམ་མཁའི་རེའུ་

མིག་རྟོགས་བྱེད་ཡིན། །

༼འཁོར་ལོ་སྡོམ་པ་ལཱུ་ཨི་པའི་དཀྱིལ་འཁོར་གྱི་ཐིག་རྩ།༽

༈ དེ་ནས་འཁོར་ལོ་སྡོམ་པ་ནི། །ལཱུ་ལུགས་ལྷ་ནི་རེ་གཉིས་པའི། །དཀྱིལ་

འཁོར་བྲི་ཚུལ་ཕྱག་ལེན་གྱིས། །བརྒྱན་པ་གསལ་བར་བཤད་ཀྱིས་ཉོན། །ཚངས་

ཐིག་བཏབ་ལ་དབུས་བཙལ་ཏེ། །ཇི་ལྟར་རིགས་པའི་ཟླུམ་པོ་བསྐོར། །དེ་ཡི་མཐའ་

ནས་མཐར་ཚད་པའི། །གཡས་དང་གཡོན་དུ་བྱ་རྗེས་བྱ། །དེ་སྟེང་ཚངས་ཐིག་གཉིས་

པ་གདབ། །

༈ ཤར་སོགས་ཕྱོགས་ཀྱི་ཐིག་ལེའི་སྟེང་། །སྲད་བུ་བཟུང་ནས་མཎྜལ་

བཞིས། །ཉ་ཡི་མགོ་དང་མཇུག་མའི་མཐར། །ཚངས་ཐིག་དང་ནི་ཟུར་ཐིག་

གདབ། །ཟུར་དེ་སྒོ་ཚད་བདུན་དང་ཕྱོགས། །གསུངས་པའི་དོན་བཞིན་ལག་ལེན་

ནི། །ཇི་ལྟར་རིགས་པའི་ཟླུམ་པོ་དེ། །སྒོ་ཚད་བརྒྱད་ཀྱི་ཚད་བཟུང་ནས། །དེ་འདྲ་སྒོ་

ཚད་དྲུག་གིས་ནི། །ཕྱོགས་བཞི་རུ་ནི་མཚན་མ་བྱ། །མཚན་མ་སོ་སོའི་སྟེང་བཟུང་

ནས། །ལྟེ་བའི་བར་དུ་ཟླུམ་བསྐོར་བྱ། །ཉ་ཡི་མཇུག་ནས་མཇུག་མའི་མཐར། །ཟུར་

ཐིག་གི་ལག་ལེན་དུ་མ་གསལ་བར་བཤད་པ།

ཐིག་སོ་སོར་གདབ་པར་བྱ། །

༈ ཁྲུ་ལ་སོགས་པའི་རྩ་ཐིག་གི ། དབུས་སུ་བརྒྱད་ཆ་ཕྱིས་པ་སྒོ། །སྒོ་དེའི་

བཞི་ཆ་ཆ་ཆུང་སྟེ། །ཞེས་པའི་དོན་བཞིན་གདབ་ཚུལ་ནི། །ཇི་ལྟར་རིགས་པའི་ཟླུམ་

པོ་དང་། །ཚངས་ཐིག་འཕྲད་པ་ནས་བཟུང་སྟེ། །ལྟེ་བའི་བར་ཚད་ཟུར་སྟེང་དུ། །བྱ་

རྗེས་བྱས་ལ་ཕྱོགས་སོ་སོར། །རྩ་ཐིག་གྲུ་བཞིར་གདབ་པར་བྱ། །ཉ་ཡི་མཇུག་ནས་

མཇུག་མའི་མཐར། །མདའ་ཐིག་གྲུ་བཞིར་གདབ་པར་བྱ། །ཚངས་པའི་གཡས་དང་

གཡོན་དུ་ནི། །སྒོ་ཚད་གཉིས་གཉིས་ཚད་བྱས་ལ། །ཐིག་ནི་གཉིས་གཉིས་བཞི་གདབ་

བོ། །ཚངས་པའི་གཡས་དང་གཡོན་དུ་ནི། །ཆ་ཆུང་གཉིས་རེ་དོར་བ་ཡི། །སྒོ་ཡི་ཚད་

དེ་དབྱི་བར་བྱ། །གཞན་རྣམས་ཆ་ཆུང་རེ་རེའི་ཚད། །བཤར་ཐིག་ཕྱོགས་བཞི་རུ་ནི་

གདབ། །སྒོ་ཡི་ཚད་དེ་ཆ་ཆེན་དང་། །དེ་ཡི་བཞི་ཆ་ཆ་ཆུང་ཡིན། །

༈ རྩ་བའི་ཕྱི་རོལ་གཅིག་དང་གཉིས། །གཅིག་གཉིས་གཅིག་དང་གཅིག་གི་

མཐར། །ཐིག་དྲུག་ཟུར་ནས་ངོས་སུ་སྟེ། །རྩིག་པ་འདོད་སྣམ་ཕ་གུ་དང་། །དྲ་ཕྱེད་ཤར་

བུ་མདའ་ཡབ་ཀྱི། །ཕྱི་ཐིག་ཡིན་པ་ཤེས་པར་བྱ། །

 ༈ ཚངས་ལས་རིམ་གྱིས་རིང་བ་ནི། །ཆ་ཆུང་གསུམ་དུ་དང་པོའི་ཐིག །གཉིས་

ཐིག་ཆ་ཆུང་གཉིས་རྩེར་རེག །ཆ་ཆུང་བདུན་དུ་གསུམ་ ༈ སྟེགས་བུའི། །ཐིག་ལས་

དྲང་པོའི་ཐིག་གསུམ་སྟེ། །དེ་གསུམ་དཔངས་སུ་ཆ་ཆུང་ལྔ། །དང་པོ་ངོས་ཐིག་ཡང་

དག་རེག །གཉིས་ནི་ཆ་ཆུང་རེ་རེའི་བར། །གསུམ་པའི་རྩེ་ནས་ངོས་སུ་ཐིག །ཆ་ཆུང་

བཅུ་དང་ལྡན་པའོ། །

༈ རྩ་བའི་རྩེ་ནས་བྱུང་བའི་ཐིག །ཆ་ཆུང་བཞི་པ་ངོས་སུ་གཉིས། །སྟེང་དུ་

རོང་ཐ་བློ་བཟང་དམ་ཆོས་རྒྱ་མཚོ།

གསུམ་སྟེ་ཐད་ཀར་ནི། །ཆ་ཆུང་བརྒྱད་དེ་གསུམ་འཁྱོག་པའོ། །དེ་ལྟར་འགྲམ་ལོགས་

སྒོ་གསུམ་པོ། །ཐམས་ཅད་མི་མཉམ་པ་ཡི་ལུགས། །སྒོ་སྐོར་རྩིག་པའི་ཕྱིར་ཀ་བ། །དེ་

ཕྱིར་ཀ་འཕན་གཉིས་ཙམ་ལས། །མུན་པ་མེད་པའི་ལུགས་བཞིན་མཛད། །

༈ དེ་ནས་རྟ་བབས་བྱ་བའི་ཚུལ། །སྒོ་ཚད་གཅིག་མ་མཛད་པས་ན། །སྒོ་ཚད་

གཅིག་གི་ཚད་དེ་དག །ཆ་མཉམ་བརྒྱད་དུ་བགོས་པ་ཡི། །གསུམ་པ་བདུན་པའི་ཕྱི་

མཐའ་དང་། །ལྔ་པའི་ནང་མཐའ་སུམ་ཆར་གདབ། །ལྔ་མཉམ་གསུམ་གསུམ་མཉམ་པ་

ལས། །གཡས་གཡོན་ཐིག་ལྷག་མི་དགོས་སོ། །རྟ་བབས་སྣམ་བུ་དྲག་པོ་

ལས། །དཔངས་སུ་ཚད་ནི་སྒོ་ཡི་ཆ། །གསུངས་པའི་དོན་བཞིན་བྱ་བ་ཡིན། །

༈ ཚངས་པའི་གཡས་དང་གཡོན་དུ་ནི། །ཆ་ཆུང་ཕྱེད་དང་ལྔ་དོར་ནས། །སྣམ་

བུ་ཆ་ཆུང་ཕྱེད་དང་གསུམ། །ཐིག་ནི་ཆ་ཆུང་ཕྱེད་དང་བཞི། །གཉིས་པ་དང་ནི་གསུམ་

པ་ནི། །ཆ་ཆུང་ལྔ་ནས་ཆ་ཆུང་གསུམ། །བཞི་པ་ཆ་ཆུང་བཞི་དོར་ནས། །ཆ་ཆུང་

གསུམ་ ༈ མདའ་ཆ་ཆུང་ནི། །ཕྱེད་དང་བཞི་ནས་ཕྱེད་དང་བཞི། །གསུམ་ནས་དྲུག་

པ་ཆ་ཆུང་ལྔ། །དེ་ནས་གསུམ་ནི་ཆ་ཆུང་བརྒྱད། །གཅིག་ནི་བདུན་ཏེ་ཐ་མ་དྲུག །

༈ སྣམ་བུ་རྣམས་མཐར་སོན་པའི་ཐིག །ཅེས་པ་ནང་མཐའ་སོན་ཚུལ་

ནི། །སྣམ་བུ་གསུམ་སྟེང་ཆ་ཆུང་གཅིག །བཞི་ལྔའི་སྟེང་དུ་ཕྱེད་རེ་བསྣན། །སྔ་ཕྱིའི་

ཐིག་སྣེ་འཚོལ་བ་ཡི། །གཞན་གྱི་མཐའ་དང་ལྷན་ཅིག་ཏུ། །དྲུག་པའི་མར་རྩེ་སྟེང་རེག་

ནས། །དེ་ནས་ཕན་ཚུན་ངོས་སྦྲེལ་བྱ། །ཀྱོག་པོ་གཅིག་གོ་འདི་ནང་དུའང་། །སྣམ་བུ་

དང་པོའི་ནང་མཐའ་ནས། །ཕྱེད་འཐེན་བྱས་པ་ཀྱོག་པོ་ནི། །རྒྱལ་བའི་ཆ་སྟེ་དེ་བཞིན་

གཞན། །

ཐིག་གི་ལག་ལེན་དུ་མ་གསལ་བར་བཤད་པ།

༈ དེ་ནས་ཕྱི་མཐའ་སོན་ཚུལ་ནི། །སྣམ་བུ་ལྔ་པའི་སྟེང་མཐའ་ལ། །ཆ་ཕྲན་

གཅིག་ནི་གསར་བསྣན་ལ། །མི་
༡༤

དང་རྒྱལ་པོ་
༡༦
གཉིས་མི་

༡༤
གཉིས། །བཞི་ནི་རྒྱལ་

པོ་
༡༦
གཅིག་མི་

༡༤
དང་། །སླར་ཡང་གཅིག་ནི་ཉི་༡༢མའོ། །

༈ ལྔ་མཉམ་གསུམ་གསུམ་མཉམ་པ་ཡི། །རྟ་བབས་འདི་ལ་འོག་ནས་

ཡར། །ནོར་ལྷ་ནོར་ལྷ་ཉི་མ་དང་། །རྒྱལ་བ་ནོར་ལྷ་རྒྱལ་བ་དང་། །ཉི་མ་ནོར་ལྷ་ཉི་མ་

དང་། །རྒྱལ་བ་ནོར་ལྷ་ཞེས་སུ་བཏགས། །དེ་དོན་ནོར་ལྷ་ཆ་ཕྱེད་གཉིས། །ཉི་མ་ཆ་

གཅིག་རྒྱལ་བ་ཕྱེད། །ཅེས་པ་སོ་སོའི་དཔངས་ལ་ནི། །ཆ་ཆུང་ཕྱེད་གཉིས་གཅིག་

དང་ཕྱེད། །ཡོད་པའི་དོན་ཡིན་དེ་དག་ཀྱང་། །སྒོ་ཚད་གསུམ་པའི་རྟ་བབས་ལ། །ངེས་

པར་འགྲིགས་ལ་སྒོ་ཚད་ནི། །གཅིག་པའི་རྟ་བབས་ཆ་དེ་འདྲ། །མེད་ཀྱང་མིང་

འདོགས་མཛད་སྲོལ་སྣང་། །

༈ དེ་ནས་འདི་ཡི་རྭ་བསྐོར་ཚུལ། །ཚངས་དང་མདའ་ཡབ་འཕྲད་མཚམས་

ནས། །ཆ་ཆུང་ཕྱེད་དོར་ཚངས་ཐིག་གི ། སྟེང་ནས་ཐད་ཀར་གཡས་གཡོན་དུ། །ཆ་

ཆུང་ཕྱེད་ཕྱེད་དོར་བ་ནས། །ཆ་ཆུང་ཕྱེད་དང་དྲུག་པ་ཡི། །ཐིག་སྐུད་བཟུང་ནས་རིམ་

བཞིན་དུ། །གཡས་ནས་གཡས་ཀྱི་ཕྱི་རྭ་དང་། །གཡོན་གྱི་ནང་རྭ་ལྷན་ཅིག་

སྐོར། །གཡོན་ནས་གཡོན་གྱི་ཕྱི་རྭ་དང་། །གཡས་ཀྱི་ནང་རྭ་ལྷན་ཅིག་བསྐོར། །

༈ དབུས་རྭ་སྲིད་དུ་སྒོ་ཚད་གཉིས། །ཡོད་པའི་རྭ་རྩེ་ཚངས་ཐིག་གི ། གཡས་

གཡོན་ཆ་ཆུང་ཕྱེད་རེ་ནས། །རྟ་བབས་མདའ་ཚངས་འཕྲད་པ་ཡི། །གཡས་གཡོན་ཆ་

ཕྲན་གཉིས་རེའི་སར། །བཏབ་པས་དབུས་རྭ་འབྱུང་བ་ཡིན། །རྭ་རྩེ་གཡོན་གཡས་

དབུས་རྭ་ཡི། །ཆ་ཕྲན་གཉིས་པའི་མཚམས་སུ་ཟུག །དབུས་རྭ་ཕྱོགས་རྭ་སྲིད་མཉམ་

རོང་ཐ་བློ་བཟང་དམ་ཆོས་རྒྱ་མཚོ།

ཡང་། །གུག་པའི་ཆ་ལ་ཆ་གཉིས་འཁུམ། །

༈ རྟ་བབས་ཀྱི་ནི་མདའ་ཡབ་ཐིག །དེ་ཕྱིར་ཆ་ཆུང་རིག་བྱེད་མཐར། །ཟླུམ་པོ་

དེ་ནས་རིམ་བཞིན་ཐིག །ཆ་ཆུང་གཉིས་གཉིས་མཐར་ཟླུམ་རེ། །ཐ་མ་ཆ་ཆུང་བཞི་ཡི་

མཐར། །ཞེས་པ་པདྨ་རྡོ་རྭ་དང་། །འོད་ཕྲེེང་རྣམས་ཀྱི་ཚད་བཤད་དོ། །པདྨ་ཆ་གསུམ་

རྡོ་རྭ་ནི། །ཆ་གཅིག་བྱ་བ་རྒྱུད་སྨད་ལུགས། །འོད་ཕྲེང་གི་ནི་ཕྱི་རོལ་དུ། །དུར་ཁྲོད་

དོན་དུ་ཆ་ཆུང་བཞི། །

༈ དེ་ནས་འདི་ཡི་ནང་ཐིག་ནི། །དབུས་ཀྱི་འཁོར་ལོའི་ཐིག་གདབ་པ། །ཚངས་

དང་ཟུར་ཐིག་གནས་པ་ལས། །གཞན་མིན་དེ་ཡི་ཚངས་པའི་ཕྱིར། །ཆ་ཆུང་གཉིས་

དོར་རྩ་བའི་བར། །ཐིག་གདབ་ཟུར་གྱི་འགྲམ་དག་ཏུ། །དེ་བཞིན་ཐིག་རེ་གདབ་པར་

བྱ། །

༈ དེ་ཡང་ལྟེ་བའི་ལོགས་དག་ལས། །སྒོ་ནི་བཞི་བཞི་དེ་ཡི་སྲིད། །ཅེས་པ་ལྟེ་

བ་ནས་བཟུང་སྟེ། །སྒོ་ཚད་བཞི་ཡི་བར་དུ་ནི། །གཡས་གཡོན་ཐིག་རྣམས་སོང་བའི་

དོན། །

༈ ལྟེ་བའི་ཕྱི་རུ་ཆ་ཆུང་བཞི། །དོར་བ་ཆ་ཆུང་བཞི་པའི་ཐིག །ཐད་ཀར་གདབ་

པའི་ཐིག་གི་དཀྱིལ། །ཚངས་དང་ཟུར་ལ་གནས་པ་ཡིན། །སླར་ཡང་དེ་དང་འདྲ་བ་

ཡི། །འདིར་ནི་ཡང་ནི་ཐིག་ལྔ་ཡང་། །ཆ་ཆུང་གཉིས་གཉིས་དོར་བར་རོ། །དེ་བཞིན་

དེ་རྣམས་དང་དྲུག་པ། །མཚམས་སུ་ཡང་དག་སོན་པའོ། །

༈ དེ་ནས་རྩིབས་རྣམས་བྲི་བའི་ཚུལ། །ཚངས་པ་དང་ནི་ཟུར་ཐིག་གི ། 

གཡས་དང་གཡོན་པའི་བདུན་རྣམས་ལས། །ཞེས་པ་འཕྲེད་ཐིག་རྣམས་བསྡོམས་

ཐིག་གི་ལག་ལེན་དུ་མ་གསལ་བར་བཤད་པ།

པས། །བདུན་རེ་ཡོད་ཕྱིར་དབུས་ནས་མཐར། །བརྩིས་པའི་འཕྲེད་ཐིག་རྣམས་ལས་

ནི། །ལྔ་པ་གསུམ་པ་དང་པོ་ཡི། །ཆ་ཆུང་གཅིག་གི་མཐའ་ལས་ཐོན། །རང་གི་གཉིས་

པའི་རྩེར་སོང་ནས། །སླར་ཡང་འོག་མའི་དབུས་སོང་མཐར། །བདུན་པ་ཡི་ནི་དབུས་

སུ་སོང་། །ཐིག་གཅིག་ཀྱོག་པོ་ལྔ་རུ་འགྱུར། །དེ་ནང་དུའང་ཆ་ཆུང་ཕྱེད། །དོར་ནས་

དེ་བཞིན་གཞན་ཡིན་ནོ། །

༈ ཚངས་ལས་རིམ་བཞིན་རྒྱལ་པོ་
༡༦
དང་། །ཉི་

༡༢
ཀླུ་

༨༤
ཆུ་མིག་

༢
ཆ་ཆུང་

ནི། །དོར་བར་ཟླུམ་པོའི་ཐིག་ལྔའོ། །དང་པོ་གསུམ་གྱི་ནང་དུ་ཡང་། །ཆ་ཆུང་ཕྱེད་ཕྱེད་

དོར་ནས་ཐིག །ཟླུམ་པོ་གསུམ་མོ་རྩིབས་ཟླུམ་གྱི། །ཐིག་ལས་གཞན་རྣམས་དབྱི་བར་

བྱ། །ཞེས་གསུངས་རགས་རྩིས་ཀྱི་དབང་ལས། །ཞིབ་ཏུ་བྱས་ན་གཙོ་བོའི་

གནས། །ཆ་ཕྲན་གཅིག་དང་བཞི་ཆ་གཅིག །དེ་མཚམས་གེ་སར་ཐིག་གཅིག་ཡིན། །

༈ པད་འདབ་ཆ་ཕྲན་ཕྱེད་གསུམ་དང་། །དེ་ཡི་མུ་ཁྱུད་བཞི་ཆ་གཅིག །ཡིན་

ལ་གཞན་རྣམས་སྔར་བཤད་ལྟར། །ཕྱི་ནས་རིམ་བཞིན་སྐུ་དང་གསུང་། །ཐུགས་དང་

བདེ་ཆེན་འཁོར་ལོ་ཡིན། །པདྨའི་ལྟེ་བའི་ཕྱི་ཐིག་དང་། །གེ་སར་ཞེས་པ་དོན་གཅིག་

པས། །ཐིག་གཅིག་ཁོ་ནར་བྱ་བ་ཡི། །དེ་ལྟར་བདེ་མཆོག་ལཱུ་ཨི་པའི། །ལུགས་ཀྱི་བྲི་

ཐིག་བཤད་ཟིན་ཏོ། །  ། །

༼ཀུན་རིག་གི་དཀྱིལ་འཁོར་གྱི་ཐིག་རྩ།༽

བཅོམ་ལྡན་ཐམས་ཅད་རིག་པའམ། །ཀུན་རིག་ཐིག་ནི་བཤད་པ་ལ། །ཚངས་

ཐིག་བཏབ་ལ་དབུས་བཙལ་ཏེ། །ཇི་ལྟར་རིགས་པའི་ཟླུམ་པོ་བསྐོར། །དེ་ཡི་མཐའ་

ནས་མཐར་ཚད་པའི། །གཡས་དང་གཡོན་དུ་བྱ་རྗེས་བྱ། །དེ་སྟེང་ཚངས་ཐིག་གཉིས་

རོང་ཐ་བློ་བཟང་དམ་ཆོས་རྒྱ་མཚོ།

པ་གདབ། །ཤཪ་སོགས་ཕྱོགས་ཀྱི་ཐིག་ལེའི་སྟེང་། །སྲད་བུ་བཟུང་ནས་མཎྜལ་

བཞིས། །ཉ་ཡི་མགོ་དང་མཇུག་མའི་མཐར། །ཚངས་ཐིག་དང་ནི་ཟུར་ཐིག་

གདབ། །ཟུར་དེ་སྒོ་ཚད་བདུན་དང་ཕྱོགས། །གསུངས་པའི་དོན་བཞིན་ལག་ལེན་

ནི། །མཎྜལ་བཞི་བསྐོར་སྔར་བཤད་དམ། །ཡང་ན་འདི་ལྟར་བྱ་བ་ཡིན། །ཇི་ལྟར་

རིགས་པའི་ཟླུམ་པོ་ཡི། །མཐའ་ནས་མཐའ་བར་ཚད་པ་དེ། །སུམ་ཆར་བགོས་པའི་

ཆ་གཉིས་དང་། །དེ་སྟེང་སུམ་ཆ་གཅིག་པ་ཞིག །ཆ་བརྒྱད་བགོས་པའི་ཆ་གཅིག་

བསྣན། །དེ་ཉིད་ལྟེ་བ་ནས་བཟུང་སྟེ། །ཕྱོགས་བཞིའི་ཚངས་སྟེང་མཚན་མ་

བྱས། །མཚན་མ་སོ་སོའི་སྟེང་བཟུང་ནས། །ལྟེ་བའི་བར་བསྐོར་མཎྜལ་བཞིས། །ཉ་ཡི་

མཇུག་ནས་མཇུག་མའི་བར། །ཟུར་ཐིག་སོ་སོར་གདབ་པ་ཡིས། །ཟུར་ཐིག་སྒོ་ཚད་

བདུན་དང་ཕྱོགས། །འབྱུང་བ་འདི་འདྲའི་ལུགས་ཀྱང་ཡོད། །དེ་གཉིས་གང་བྱས་ཆོག་

པ་ཡིན། །

༈ འོད་ཕྲེང་མཐའ་ནས་མཐའ་ཡི་བར། །ཚད་མཉམ་ཆ་དགུར་བགོ་བ་ནི། །མི་

རུང་ཕྱིར་དང་ཕྱི་མ་གཉིས། །ཚད་མཉམ་བརྒྱད་ཀྱི་ཆ་རེ་དང་། །མཉམ་ཕྱིར་ཆ་བཅུར་

གསུངས་པ་དང་། །ཆ་དགུར་གསུངས་པ་མི་འགལ་བས། །ཚངས་པའི་དབུས་ནས་

འོད་ཕྲེང་བར། །རིམ་བཞིན་ཚད་མཉམ་བཞི་དང་ནི། །བཞི་ཆའི་ཕྱེད་དུ་བགོ་བ་ཡིན། །

༈ ཞེས་པའི་དོན་ནི་དཀྱིལ་འཁོར་འདིར། །ཆ་མཉམ་བགོ་བ་གལ་ཆེ་བས། །དེ་

དག་བགོ་ཚུལ་འདི་ལྟ་སྟེ། །འོད་ཕྲེང་མཐའ་ནས་མཐའ་ཡི་བར། །ཆ་མཉམ་དགུར་

བགོ་མི་རུང་དོན། །སྤྱིར་ན་ཆ་མཉམ་དགུ་ཡིན་ཀྱང་། །དུམ་བུ་བཅུ་ནི་ཡོད་དགོས་

ཕྱིར། །ཆ་དགུར་ཕྱེད་པ་མི་འཐད་ལ། །དེ་ཡང་དབུས་ནས་ཁོར་ཡུག་གི ། ཕྱི་མཐའི་

ཐིག་གི་ལག་ལེན་དུ་མ་གསལ་བར་བཤད་པ།

བར་དུ་ཆ་བཞི་རེ། །ཕན་ཚུན་བསྡོམས་པས་ཆ་བརྒྱད་འབྱུང་། །རྡོ་ར་འོད་ཕྲེང་ཆ་

མཉམ་ཕྱེད། །ཕན་ཚུན་བསྡོམས་པས་ཆ་གཅིག་སྟེ། །ཆ་མཉམ་དགུ་ལས་མི་འདའ་

ཡང་། །ཕྱོགས་རེར་ཆ་མཉམ་བཞི་རེ་དང་། །ཆ་མཉམ་ཕྱེད་རེ་འབྱུང་བའི་ཕྱིར། །དུམ་

བུ་བཅུ་ནི་ཡོད་པས་ན། །ཆ་བཅུར་བཤད་དང་ཆ་དགུ་ནི། །བཤད་གཉིས་དོན་ལ་མི་

འགལ་དང་། །མཐའ་ནས་མཐའ་བར་ཆ་དགུ་ནི། །མི་རུང་བ་ཡི་རྒྱུ་མཚན་སོགས། །དེ་

ཡིས་ཞིབ་ཏུ་ཤེས་པ་ཡིན། །དེ་ལྟར་ཕྱོགས་རེར་ཆ་མཉམ་ནི། །བཞི་དང་ཕྱེད་རེ་

བགོས་བྱས་ལ། །

༈ དང་པོ་གཉིས་པའི་གནས་སུ་ནི། །རིམ་བཞིན་མདའ་ཡབ་ཐིག་གཉིས་

གདབ། །གསུངས་པའི་དོན་བཞིན་བྱ་ཚུལ་ནི། །

 ༈ ཆ་མཉམ་དང་པོ་གཉིས་པའི་གནས། །རིམ་བཞིན་མདའ་ཡབ་ཐིག་གཉིས་

གདབ། །ཆ་མཉམ་གསུམ་པའི་མཐའ་དང་ནི། །རྟ་བབས་མདའ་ཡབ་ཕྱི་མཐའ་

མཉམ། །ཆ་མཉམ་བཞི་པའི་མཐའ་དང་ནི། །མཎྜལ་བསྐོར་བའི་ཕྱི་མཐའ་དང་། །ཕྱི་ཡི་

ཁོར་ཡུག་ཕྱི་མཐའ་མཉམ། །དེ་ནས་ཆ་མཉམ་ཕྱེད་པའི་མཐའ། །འོད་ཕྲེང་མཐའ་དང་

མཉམ་པ་ཡིན། །ཆ་མཉམ་དང་པོའི་སུམ་གཉིས་ནང་། །སུམ་ཆ་གཅིག་ནི་ཕྱིར་དོར་

བའི། །མཚམས་དེར་རྩ་ཐིག་ནང་མ་གདབ། །ཆ་མཉམ་གཉིས་པའི་སུམ་གཅིག་

ནང་། །སུམ་གཉིས་ཕྱི་རུ་དོར་བའི་མཚམས། །གཞལ་ཡས་ཁང་ནི་ཕྱི་མ་ཡི། །རྩ་ཐིག་

གདབ་པས་འགྲིགས་པ་ཡིན། །

༈ ཚད་མཉམ་བརྒྱད་ཀྱི་ཆ་རེ་ནི། །ཆ་མཉམ་གསུམ་དུ་བགོ་བ་ཡིན། །སུམ་

ཆ་སྒོ་ཡི་ཚད་ཡིན་ཏེ། །སྒོ་ཁྱུད་དག་ཀྱང་དེ་བཞིན་ནོ། ། ༈ ཞེས་པ་སྒོ་ཡི་ཚད་ཀྱང་

རོང་ཐ་བློ་བཟང་དམ་ཆོས་རྒྱ་མཚོ།

བསྟན། །༈ ཚད་མཉམ་དང་པོའི་སུམ་གཉིས་དང་། །གཉིས་པའི་སུམ་ཆ་དང་པོ་

ནི། །རིམ་བཞིན་རྩ་བའི་ཐིག་གཉིས་གདབ། །ཅེས་པའི་དོན་ནི་གོང་བཤད་ཟིན། །

༈ ཚངས་པའི་གཡས་དང་གཡོན་དུ་ནི། །སྒོ་ཚད་གཉིས་གཉིས་ཚད་བྱས་

ལ། །ཐིག་ནི་གཉིས་གཉིས་བཞི་གདབ་བོ། །ཚངས་པའི་གཡས་གཡོན་ཆ་གཉིས་

རེ། །དབྱི་བ་སྒོ་ཚད་ཕྱི་མ་དང་། །གཞན་རྣམས་ཆ་ཆུང་རེ་རེ་བཞིན། །ཐིག་གདབ་

བཤར་ཐིག་འབྱུང་བ་ཡིན། །ད་དུང་དཀྱིལ་འཁོར་ནང་མའི་ཆེད། །ཕྱི་ཡི་ཆ་ཆུང་ཕྱེད་

དགོས་པའི། །བཤར་ཐིག་ནང་མའི་མདའ་ཐིག་བར། །རིམ་བཞིན་གདབ་ལ་ནང་མ་

ཡི། །སྒོ་ཡི་ཚད་ཀྱང་ཕྱི་མ་ཡི། །ཆ་ཆུང་གཉིས་རེ་ཡིན་པ་སོགས། །ཤེས་པར་བྱས་

ལ་ཐིག་གདབ་བོ། །

༈ རྩ་བའི་ཕྱི་རོལ་གཅིག་དང་གཉིས། །གཅིག་གཉིས་གཅིག་དང་གཅིག་གི་

མཐར། །ཐིག་དྲུག་ཟུར་ནས་ངོས་སུ་སྟེ། །རྩིག་པ་འདོད་སྣམ་ཕ་གུ་དང་། །དྲ་ཕྱེད་ཤར་

བུ་མདའ་ཡབ་ཀྱི། །ཕྱི་ཐིག་ཡིན་པ་ཤེས་པར་བྱ། །

༈ ཚངས་ལས་རིམ་གྱིས་རིང་བ་ནི། །ཆ་ཆུང་གསུམ་དུ་དང་པོའི་ཐིག །གཉིས་

ཐིག་ཆ་ཆུང་གཉིས་རྩེར་རེག །ཆ་ཆུང་བརྒྱད་དུ་གསུམ་ ༈ སྟེགས་བུའི། །ཐིག་ལས་

དྲང་པོའི་ཐིག་བཞི་སྟེ། །གསུམ་ནི་ཆ་ཆུང་ལྔ་བཞི་པ། །ཆ་ཆུང་བཞི་དེའི་དང་པོ་

ནི། །ངོས་ཐིག་རྩེ་མོར་ཡང་དག་རེག །གསུམ་ནི་ཆ་ཆུང་རེ་རེའི་བར། །ཞེས་པ་ཀ་

རྒྱན་ཀ་བ་དང་། །མུན་པ་བཅས་པའི་ཐིག་རྣམས་འབྱུང་། །

༈ བཞི་པའི་རྩེ་ནས་ངོས་སུ་ཐིག །ཆ་ཆུང་བཅུ་དང་ལྡན་པའོ། །རྩ་བའི་རྩེ་ནས་

བྱུང་བའི་ཐིག །ཆ་ཆུང་བཞི་པ་ངོས་སྟེང་དུ། །ཆ་ཆུང་གཉིས་གཉིས་ཐད་ཀར་ནི། །ཆ་

ཐིག་གི་ལག་ལེན་དུ་མ་གསལ་བར་བཤད་པ།

ཆུང་བརྒྱད་དེ་གསུམ་འཁྱོག་པའོ། །ཞེས་པ་ཕྱེད་མཉམ་ལུགས་བཞིན་ནོ། །

༈ དེ་ནས་དཀྱིལ་འཁོར་ནང་མ་ཡང་། །རྩ་བའི་ཕྱི་རོལ་གཅིག་དང་

གཉིས། །ཞེས་པ་ནས་བཟུང་གཉིས་རྩེར་རེག །ཞེས་པའི་བར་རྣམས་སྔར་བཞིན་

གདབ། །ཆ་ཆུང་སྒོ་ཚད་ལ་སོགས་པ། །ནང་མ་སྔར་བཤད་བཞིན་དུ་བྱ། །དེ་ནས་མི་

འདྲའི་ཁྱད་པར་ནི། །

༈ ཆ་ཆུང་ལྔ་རུ་གསུམ་ ༈ སྟེགས་བུའི། །ཐིག་ལས་དྲང་པོའི་ཐིག་གཅིག་

སྟེ། །དེ་ནི་ཆ་ཆུང་ལྔ་པ་སྟེ། །ངོས་ཐིག་རྩེ་མོར་ཡང་དག་རེག །དེ་ཡི་རྩེ་ནས་ངོས་སུ་

ཐིག །ཆ་ཆུང་བཅུ་དང་ལྡན་པའོ། །ཞེས་པ་ཀ་བ་མུན་པ་སོགས། །མེད་པས་དེ་ལྟར་

མཛད་པ་ཡིན། །

༈ རྩ་བའི་རྩེ་ནས་བྱུང་བའི་ཐིག །ཆ་ཆུང་བཞི་པ་ངོས་སུ་གཉིས། །སྟེང་དུ་

གསུམ་སྟེ་ཐད་ཀར་ནི། །ཆ་ཆུང་བརྒྱད་དེ་གསུམ་འཁྱོག་པ། །དེ་ཕྱིར་ཕྱི་མའི་ཁྱམས་

ལ་ནི། །ཆ་མཉམ་གསུམ་དུ་བགོ་བར་བྱ། །

༈ དེ་ནས་འདི་ཡི་རྟ་བབས་ནི། །ཀ་བའི་རྩེ་ནས་ཕྱི་ངོས་སུ། །ཆ་ཆུང་རེ་རེ་དོར་

བར་ཐིག །བཅུ་གཅིག་འདི་ལ་ལྔ་པ་དང་། །བདུན་པ་ཆ་ཆུང་ཕྱེད་དང་གཉིས། །ཞེས་

པ་གཉིས་མཉམ་དགུ་མཉམ་སྟེ། །རྟ་བབས་ཆ་ཆེན་གསུམ་པོ་དེ། །དང་པོ་གསུམ་པ་

བཞི་ཆར་བགོས། །གཉིས་པའི་དབུས་ནས་ཆ་ཆུང་གཅིག །དོར་བས་གཉིས་མཉམ་

དགུ་མཉམ་མོ། །གཡས་གཡོན་བཤར་ཐིག་གི་ཟུར་དུ། །ཆ་ཆུང་རེ་རེར་ལྷག་པོར་

བསྣན། །

༈ དེ་ནས་རྟ་བབས་བྲི་ཚུལ་ནི། །དེ་ལ་ཕྱོགས་གཉིས་སུ་ནི་རྒྱར། །ཚངས་པའི་

རོང་ཐ་བློ་བཟང་དམ་ཆོས་རྒྱ་མཚོ།

གཡས་དང་གཡོན་དུ་ནི། །ཆ་ཆུང་ཕྱེད་བཅས་མདའ་ཡི་མཐར། །སྣམ་བུ་ཆ་ཆུང་ཕྱེད་

དང་གསུམ། །ཐིག་ནི་ཆ་ཆུང་ཕྱེད་དང་བཞི། །ཆ་ཆུང་དྲུག་མཐར་གཉིས་པ་

དང་། །གསུམ་པ་ཆ་ཆུང་གསུམ་པའོ། །ཆ་ཆུང་བཞི་མཐར་བཞི་པ་ནི། །ཆ་ཆུང་ལྔ་སྟེ་ 

༈ མདའ་ཕྱེད་བཅས། །གསུམ་དོར་ནས་ནི་ཕྱེད་དང་ལྔ། །གསུམ་ནས་དྲུག་པ་

ཆ་ཆུང་ལྔ། །བཞི་ནི་ཆ་ཆུང་བདུན་རྣམས་ཏེ། །བཅུ་གཅིག་པ་ལ་ཆ་ཆུང་ལྔ། །

༈ སྣམ་བུ་ལྔ་པའི་སྟེང་གི་ནི། །ངོས་སུ་ཆ་ཆུང་ཕྱེད་དང་བཞི། །བདུན་པའི་འོག་

ལ་ཆ་ཆུང་གསུམ། །སྟེང་ནི་ཆ་ཆུང་དྲུག་སྟེང་དུ། །ཀ་བ་གཉིས་ཀྱི་ཕྱི་མཐར་ནི། །འགྲོ་

ཚོད་དེས་ཤེས་གསང་འདུས་ལྟར། །

༈ སྣམ་བུ་རྣམས་མཐར་སོན་པའི་ཐིག །ཅེས་པ་ནང་མཐའ་སོན་ཚུལ་

ནི། །སྣམ་བུ་གསུམ་སྟེང་ཆ་ཕྲན་གཉིས། །ལྔ་པའི་སྟེང་ལ་ཆ་ཆུང་ཕྱེད། །ནང་དུ་བསྣན་

དགོས་ཤེས་བྱས་ལ། །སྔ་ཕྱིའི་ཐིག་སྣེ་འཚོལ་བ་ཡིས། །གཞན་གྱི་མཐའ་དང་ལྷན་

ཅིག་སྟེ། །རིམ་གྱིས་སོན་ལ་དེ་དག་ལས། །ཅུང་ཟད་ཤེས་པར་དཀའ་བ་ནི། །གསུམ་

པའི་སྟེང་སྣེ་ནས་གྱེན་དུ། །ཆ་ཆུང་གཉིས་པར་སོང་བ་ནས། །འཕྲེད་དུ་ཆ་ཆུང་ཕྱེད་

ཀྱོག་པ། །སླར་ཡང་གྱེན་དུ་ཆ་ཆུང་ཕྱེད། །སོང་ནས་མུན་པ་འོག་མའི་སྟེང་། །ཆ་ཆུང་

ཕྱེད་ཀྱི་སར་གཏུགས་ལ། །དེ་ནས་མུན་པའི་ཐིག་སྣེ་ནས། །གྱེན་དུ་རིམ་པས་སོང་བ་

ཡི། །མུན་པ་གོང་མའི་སྟེང་ངོས་སུ། །ཆ་ཆུང་ཕྱེད་དོར་དེ་མཚམས་ནས། །ཕན་ཚུན་

རྩེ་གཉིས་ངོས་སྦྲེལ་བའི། །ཀྱོག་པོ་གཅིག་གོ་འདི་ནང་དུའང་། །ཆ་ཆུང་ཕྱེད་ནས་དེ་

བཞིན་གཞན། །ཞེས་པ་ཀྱོག་པོ་ནང་མའི་སྣེ། །གདོང་འཐེན་བྱ་བ་ཕྱག་ལེན་ཡིན། །རྟ་

བབས་ཕྱི་མཐའ་སོན་ཚུལ་ནི། །རྒྱལ་པོ་ཉེས་པ་གསུམ་ཉི་མ། །རྒྱལ་པོ་ཕྱོགས་དང་

ཐིག་གི་ལག་ལེན་དུ་མ་གསལ་བར་བཤད་པ།

མི་རྣམས་གསུམ། །ཕྱོགས་ཏེ་ཐད་ཀར་ཆ་ཆུང་རྣམས། །རྟ་བབས་སྣམ་བུའི་རིམ་

པའོ། །ཞེས་པའི་མུན་པ་གོང་འོག་གཉིས། །ཀ་བའི་ཕྱི་མཐའ་སྔར་སོང་ལ། །འདི་ནི་

ནང་མཐའ་དང་མཉམ་མོ། །མདའ་ཡབ་པདྨ་ཕྱེད་བགོ་བ། །ལ་སོགས་གསང་འདུས་

སྐབས་ལྟར་རོ། །

༈ དེ་ནས་འདི་ཡི་རྭ་བསྐོར་ཚུལ། །ཚངས་དང་མདའ་ཡབ་འཕྲད་པ་ནས། །ཆ་

ཆུང་བཞི་དང་བཞི་གསུམ་ནི། །གྱེན་དུ་སོང་བ་ནས་བཟུང་སྟེ། །སྐུད་པ་ཆ་ཆུང་དགུ་

དང་ནི། །བཞི་ཆས་གཡས་གཡོན་ཕྱི་རྭ་བསྐོར། །ཅེས་པ་ཀ་བའི་ཕྱི་མཐའ་ནས། །ཕྱི་

མཐའི་བར་དུ་སྒོར་མོ་འཁོར། །

༈ དེ་ནས་ནང་རྭ་བསྐོར་ཚུལ་ནི། །མདའ་ཡབ་ཚངས་ལས་ཆ་ཆུང་ནི། །ཕྱེད་

བཅས་གསུམ་ནས་ཐད་ཀར་གཡས། །དྲུག་ནས་ཐིག་ཐོག་བཟུང་བྱས་ལ། །སྐུད་པ་

ཕྱེད་བཅས་བཅུ་གཉིས་ཀྱིས། །དེ་ཐད་གཡོན་ངོས་བཏགས་བྱས་ལ། །གཡོན་བསྐོར་

གཡས་པ་དེ་ལས་ལྡོག །རྭ་རྩེ་གཡས་གཡོན་དབུས་རྭ་ཡི། །ཆ་ཕྲན་གཉིས་པའི་

མཚམས་སུ་ཟུག །

༈ དབུས་རྭ་སྲིད་དུ་སྒོ་ཕྱེད་བཞི། །ཡོད་པའི་རྭ་རྩེ་ཚངས་ཐིག་གི ། གཡས་

གཡོན་ཆ་ཕྲན་ཕྱེད་རེ་ནས། །སྒོ་ཚད་གཉིས་ཐད་ཚངས་ཐིག་གི ། གཡས་གཡོན་ཆ་

ཕྲན་གཉིས་པར་གདབ། །མདའ་ཡབ་ཕྱི་ངོས་སྒོ་ཚད་གཅིག །མ་གཏོགས་རི་མོ་མི་

མངོན་བྱ། །

༈ དེ་ཕྱིར་ཆ་ཆུང་རིག་བྱེད་མཐར། །ཞེས་པ་རྭ་རྩེ་ནས་བསྐོར་བའི། །ཐིག་

ཟླུམ་དེ་ནས་སླར་བཞི་ཡིན། །སྒོ་ཚད་ཕྱེད་དང་ཕྱེད་དང་གཉིས། །དེ་ནས་ཕྱེད་དང་

རོང་ཐ་བློ་བཟང་དམ་ཆོས་རྒྱ་མཚོ།

སླར་སྒོ་ཚད། །པདྨ་ཁོར་ཡུག་རྡོ་རྭ་དང་། །འོད་ཕྲེང་རྣམས་ཀྱི་ཚད་ཡིན་ནོ། །

༈ དེ་ནས་འདི་ཡི་ནང་ཐིག་ནི། །དབུས་ཀྱི་དཀྱིལ་འཁོར་ཐིག་གདབ་

པ། །ཚངས་པའི་དབུས་ནས་ཆ་ཆུང་ནི། །བཅོ་ལྔའི་མཚམས་ནས་གཅིག་བསྐོར་

ལ། །དེ་ནས་རིམ་བཞིན་ནང་དུ་ནི། །ཆ་ཆུང་གཅིག་དང་བཞི་དང་ནི། །གཅིག་དང་

གཅིག་མཐར་ཟླུམ་ཐིག་ལྔ། །

༈ དེ་ནས་ཕྱེད་ལྔ་གཅིག་སོང་བར། །ཟླུམ་ཐིག་ནང་མའི་མཐའ་ནས་

མཐར། །རིམ་བཞིན་ཐིག་བརྒྱད་གདབ་པར་བྱ། །ཞེས་པ་ཟླུམ་པོ་ནང་མ་ནི། །ཚངས་

དང་འཕྲད་ལས་ཕྱེད་ལྔ་ནི། །ནང་དུ་འོང་མཚམས་ཐིག་གཅིག་དང་། །དེ་ནས་ཆ་ཆུང་

གཅིག་གི་མཚམས། །ཐིག་གདབ་ཟླུམ་པོ་ལ་རེག་པའི། །ཐིག་བརྒྱད་གདབ་པས་ལྷ་

གནས་ཀྱི། །རེའུ་མིག་དགུ་རྣམས་འབྱུང་བ་ཡིན། །དེ་ཡང་ལྟེ་བའི་གཡས་གཡོན་

དུ། །ཆ་ཆུང་ཕྱེད་གསུམ་ཀ་བ་ལ། །གཅིག་དང་དེ་ནས་ཕྱེད་ལྔ་འབྱུང་། །

༈ འཁོར་ལོའི་རྩིབས་ཀྱི་ས་ཡི་ཆ། །ཚངས་ཟུར་བར་ལ་ཐིག་གཉིས་

རེ། །འབྱུང་བའི་ཚུལ་གྱི་ཐིག་གདབ་ཚུལ། །ཚངས་དང་ཟུར་ཐིག་གིས་བཅད་

པའི། །བར་སྟོང་བརྒྱད་རྣམས་ཕྱེད་ཕྱེད་བགོ ། རེ་རེའང་འཁོར་ལོའི་རྩིབས་རེ་

སྟེ། །དེ་ནས་ཟུར་ནས་ཟུར་གྱི་བར། །ནང་གི་ཟླུམ་ཐིག་ཆ་བཞིར་བགོ ། ཕྱི་མའང་དེ་

ཡི་ཚད་ཀྱིས་བགོ ། དེ་ནས་རྩིབས་རྣམས་བྲི་བའི་ཚུལ། །ནང་མའི་ཆ་གཅིག་

མཚམས་ནས་ཐོན། །སྒོ་ཚད་གཅིག་གི་དབུས་སོང་སྟེ། །ཕྱི་ཟླུམ་བཞི་ཆ་ལྷག་ལུས་

པའི། །མཚམས་སུ་ཡང་དག་སོན་པའོ། །འདི་ནང་དུ་ཡང་ཆ་ཆུང་ཕྱེད། །དོར་ནས་དེ་

བཞིན་གཞན་བྱ་སྟེ། །ཆོས་ཀྱི་འཁོར་ལོ་འདྲ་བའི་རྩིབས། །བཅུ་དྲུག་ལྡན་པའི་ཐིག་

ཐིག་གི་ལག་ལེན་དུ་མ་གསལ་བར་བཤད་པ།

གདབ་བོ། །དེ་ཡིས་ཀུན་རིག་དཀྱིལ་འཁོར་གྱི། །བྲི་ཐིག་བྱ་ཚུལ་བཤད་ཟིན་ཏོ། །

༼རྒྱུད་སྡེ་ནས་གསུངས་པའི་ཐིག་སྐུད་རིང་ཐུང་གི་ཁྱད་པར།༽

༈ སྤྱིར་ན་ཐིག་སྐུད་རིང་ཐུང་གི །ལུགས་གཉིས་རྒྱུད་སྡེ་རྣམས་སུ་

གསུངས། །དེ་ཡི་ཁྱད་པར་ཇི་ལྟར་ན། །ཇི་ལྟར་རིགས་པའི་ཟླུམ་པོ་དང་། །ཕྱོགས་

བཞིའི་མཎྜལ་བཅས་པ་ནི། །སྒོ་ཚད་དྲུག་རེས་བསྐོར་བ་ལ། །སྒོ་ཚད་ཆ་ཆེན་ཉེར་

བཞི་དང་། །ཆ་ཆུང་གོ་དྲུག་འབྱུང་བ་ནི། །ཐིག་སྐུད་རིང་བའི་ལུགས་ཡིན་ནོ། །ཇི་ལྟར་

རིགས་པ་མཎྜལ་བཅས། །སྒོ་ཚད་བཞི་རེས་བསྐོར་བ་ལ། །ཆ་ཆེན་བཅུ་དྲུག་ཆ་ཆུང་

ནི། །རེ་བཞི་ཐིག་སྐུད་ཐུང་བའི་ལུགས། །དེ་ལ་རྟ་བབས་སྒོ་ཚད་ནི། །གཅིག་པ་ཁོ་

ནར་བྱ་བ་ཡིན། །སྐབས་འདིར་བདེ་གསང་འཇིགས་གསུམ་ལ། །ཇི་ལྟར་རིགས་པ་

སྒོ་ཚད་བཞི། །མཎྜལ་རྣམས་ནི་སྒོ་ཚད་དྲུག །དེ་དག་སོ་སོས་བསྐོར་བ་ནི། །ཐིག་སྐུད་

རིང་ཐུང་གཉིས་ཀ་ཡི། །དོན་ཚང་དཔལ་ལྡན་རྒྱུད་སྨད་ལུགས། །ཟུར་ཐིག་སྒོ་ཚད་

བདུན་དང་ཕྱོགས། །རྣམ་པ་ཀུན་ཏུ་ཁྱད་མེད་དོ། །ཚངས་ཟུར་བཞི་དང་རྩ་ཐིག་

བཞི། །ཐིག་ཆེན་བརྒྱད་དུ་གྲགས་པ་ཡིན། །

༈ དེ་ནས་གསང་བདེ་འཇིགས་གསུམ་ཀུན་རིག་དང་བཅས་པའི་བྲིས་པའི་

དཀྱིལ་འཁོར་ལ་ཚོན་བཀྱེ་ཚུལ་ལས། 

༼གསང་བ་འདུས་པའི་དཀྱིལ་འཁོར་ལ་ཚོན་བཀྱེ་ཚུལ།༽

དང་པོ་གསང་བ་འདུས་པ་ལ། དབུས་ཀྱི་རེའུ་མིག་སྔོན་པོ། དེའི་མཐར་སྣམ་

བུ་སྔོན་པོ་ལ་རྡོ་ཕྲེང་ཅན། ཀ་བ་རྣམས་ཕྱོགས་མདོག་ཟུར་ཐིག་གིས་བཅད་པའི་ཕྱི་

རོང་ཐ་བློ་བཟང་དམ་ཆོས་རྒྱ་མཚོ།

ནང་གི་བར་རྣམས་ཕྱོགས་མདོག །རྡོ་ཕྲེང་ཟླུམ་པོ་ནག་པོ། རྡོ་རྗེ་རྩེ་གསུམ་ནི་ཕྱིའི་རྡོ་

རྗེའི་ཁ་དོག་ལྟར། དེའི་ཕྱིར་ཕྱི་ནས་དཀར་སེར་སོགས་ཚོན་སྣ་ལྔའི་འོད་ཕྲེང་རེ་ཁཱ་

མེད་པ། དེའི་ཕྱི་ཚངས་ལས་གཡས་གཡོན་ཆ་ཆེན་རེ་དོར་བའི་སར། བུམ་པ་སེར་

པོ་ཆ་ཆེན་རེ་ཡོད་པ་ཕྱོགས་རེར་གཉིས་རེ། འདོད་སྣམ་དམར། མཆོད་ལྷ་ཕྱོགས་

མདོག །ཕ་གུ་གཞི་དམར་པོ་ལ་རིན་པོ་ཆེ་ཟུར་གསུམ་གྲུ་བཞི་སོགས་ཀྱིས་སྤྲས་པ། 

དྲྭ་ཕྱེད་ཀྱི་གཞི་ནག་པོར་ཆུ་སྲིན་གི་ཁ་ནས་འཐོན་པའི་དྲ་བ་གཉིས་དང་དྲྭ་ཕྱེད་

གསུམ་གཤིབས། ཟུར་མ་གཏོགས་པའི་ཕྱེད་ལྔ་རེ་སྒོའི་གློ་རེ་ནའོ། །དབུས་སུ་

རིགས་ལྔའི་ཕྱག་མཚན། ཤར་བུ་གཞི་ནག་པོ་ལ། རི་མོ་སྤྱི་བླུགས་མགོ་མཇུག་ལྡོག་

པ་ལྟ་བུ་དཀར་པོ་ཕྱེད་དགུ་རེ། མདའ་ཡབ་པདྨ་ཕྱེད་པའི་དབྱིབས་ཅན་དཀར་པོ་

ཕྱེད་བཅུ་གསུམ་རེ། རྟ་བབས་ཀ་བ་དང་། གླང་རྒྱབ་ཀྱི་ནང་རྣམས་ཕྱོགས་

མདོག །དེའི་ཆ་ཆུང་ཕྱེད་ལ་རིན་པོ་ཆེ་སོགས་བྲི་ཞིང་རྣམ་པར་བཀྲ་བའི་བླ་བྲེ་སྣ་

ཚོགས་དབང་པོ་ལྟ་བུའི་སྣེར་ནོར་བུ་སུམ་ཚོམ་སོགས་བྱ། རྟ་བབས་ལ། གསེར་སྣམ་

སེར་པོ། རིན་པོ་ཆེ་ཕ་གུ་ལྟར། རྨིག་པ་དང་ཝ་རཎྜ་མཛེས་ཚོན། མུན་པ་གཉིས་ནག་

པོ། ཤར་བུ་དང་མདའ་ཡབ་སྔར་བཞིན། སྟེང་དུ་སྣ་ཚོགས་པདྨ་དང་ཟླ་བ་ལ། འཁོར་

ལོ་སེར་པོ་རྩིབས་བཅུ་པ། འཇིགས་བྱེད་ལ་རྩིབས་བརྒྱད། དེའི་གཡས་གཡོན་ཆ་

ཆུང་ཕྱེད་དུ་རི་དྭགས་ཕོ་མོ་སེར་པོ། ཕོ་ལ་རྭ་གཅིག་ཡོད་པ་མིག་འཁོར་ལོའི་རྩེར་

བལྟ་བ། དེའི་མཇུག་ཕྱོགས་སུ་མདའ་ཡབ་གཉིས་རེ། སྣ་ཚོགས་རྡོ་རྗེ་རྭ་ཁྲ་བྱེད་ན། 

དབུས་མ་ཕྱོགས་མདོག །གཡས་གཡོན་གློ་གཡས་གཡོན་གྱི་དེ་བཞིན་གཤེགས་

པའི་མདོག །བདེ་འཇིགས་གཉིས་ལ་ཕྱོགས་མདོག །པདྨའི་ལྟེ་བ་ལྗང་། གེ་སར་སེར། 

ཐིག་གི་ལག་ལེན་དུ་མ་གསལ་བར་བཤད་པ།

འདབ་མ་སྣ་ཚོགས་པདྨ་ལ། གཞན་རྣམས་ཕྱོགས་རྭ་ནས་བཟུང་དམར་སྔོ་ལྗང་སྤེལ་

བ་གཞི་དམར་སྐྱ། རེ་ཁཱ་དཀར་པོ། རྡོ་རྗེ་ནི་རྩེ་གསུམ་སེར་པོ། གཞི་མཛེས་ཚོན། རེ་

ཁཱ་སེར་པོ། འོད་ཕྲེང་ནི་དབང་ལྡན་ནས་དཀར་སེར་དམར་ལྗང་སྔོ་སྤེལ་བའི་གཡས་

བསྐོར། རེ་ཁཱ་མི་བྱའོ། །ལྷའི་གདན་ཐུན་མོང་དུ་སྣ་ཚོགས་པདྨ། ཐུན་མོང་མིན་པ་ལ་

སྒྲུབ་ཐབས་ལྟར། དེ་ལ་ས་བོན་ཏེ་ཆོས་ཀྱི་ཕྱག་རྒྱའམ། མཚན་མའི་ཕྱག་རྒྱ་བྱེད་ན། 

དབུས་སུ་རྡོ་རྗེ་སྔོན་པོ་གོས་སྣ་ཚོགས་ཀྱིས་བརྒྱན་པ། ཤར་དུ་འཁོར་ལོ་དཀར་པོ་

རྩིབས་བརྒྱད། ལྷོར་རིན་པོ་ཆེ་ཆ་དྲུག་སེར་པོ། ནུབ་པདྨ་དམར་པོ། བྱང་དུ་རལ་གྲི་

ལྗང་གུ ། ཤར་ལྷོར་སྤྱན། ལྷོ་ནུབ་ཏུ་རྡོ་རྗེ་སྔོན་པོ། ནུབ་བྱང་པདྨ་དམར་པོ་ཁ་བྱེ་བ་

རྩ་སྡོང་དང་ལྡན་པ། བྱང་ཤར་དུ་ཨུཏྤལ་སྔོན་པོ། རིམ་པ་གཉིས་པའི་མེར་མེ་ལོང་

དམར་པོ། བདེན་བྲལ་དུ་པི་ཝཾ་སྔོན་པོ། རླུང་དུ་དྲིའི་དུང་ཆོས་སེར་པོ། དབང་ལྡན་དུ་

ཞལ་ཟས་ཀྱི་སྣོད་བཅས་དམར་པོ། རིམ་པ་གསུམ་པའི་ཤར་དུ་ཀླུ་ཤིང་མེ་ཏོག་དཀར་

པོ་འཁོར་ལོས་མཚན་པ་དང་། འཁོར་ལོ་དཀར་པོ། ལྷོར་རིན་པོ་ཆེ་སེར་པོ་གཉིས། 

ནུབ་ཏུ་པདྨ་དམར་པོ་གཉིས། བྱང་དུ་རལ་གྲི་ལྗང་གུ་གཉིས། ཤར་སྒོར་ཐོ་བ་སྔོན་པོ། 

ལྷོ་སྒོར་རྡོ་རྗེས་མཚན་པའི་དབྱུག་པ་དཀར་པོ། ནུབ་སྒོར་པདྨ་དམར་པོ། བྱང་སྒོར་

སྣ་ཚོགས་རྡོ་རྗེ། མེར་རལ་གྲི། བདེན་བྲལ་དུ་ཞགས་པ། རླུང་དང་དབང་ལྡན་དུ་རལ་

གྲི་རེ་རེ། ཤར་སྒོའི་མཚན་མའི། ཤར་དུ་གཙུག་ཏོར་གྱི་མཚན་མ། ནུབ་སྒོའི་མཚན་

མའི་ནུབ་ཏུ་ཞགས་པ། དེ་ཐམས་ཅད་འོད་ཟེར་གྱིས་བསྐོར་བ། རང་ཕྱོགས་སོ་སོར་

མགོ་བསྟན་པ། གཙོ་བོའི་མཚན་མ། ནུབ་ཏུ་མགོ་བསྟན་པའོ། །ཕྱག་རྒྱ་ཆེན་པོ་ལ་

ལྷའི་སྐུ་ལུག་མ་སོགས་འགོད་པར་གསུངས་སོ། །ཚོན་བྱིན་རླབས་དང་། དེ་མི་འཐོར་

རོང་ཐ་བློ་བཟང་དམ་ཆོས་རྒྱ་མཚོ།

བ་དང་། རི་མོ་ཆད་ལྷག་མེད་པ་སོགས་གལ་ཆེའོ། །

༼དཔལ་འཁོར་ལོ་བདེ་མཆོག་གི་ཚོན་གྱི་རྣམ་གཞག༽

དམ་ཚིག་འཁོར་ལོའི་ཁྱམས་རྣམས་ཤར་དཀར་སོགས་ཕྱོགས་མདོག །བདེ་

ཆེན་འཁོར་ལོའི་པདྨ་སྣ་ཚོགས་པདྨ་ལྟེ་བར་ཉི་གདན་ཡོད་པའི་དབང་གིས་དམར་པོ། 

གེ་སར་སེར། མུ་ཁྱུད་སྔོ་སྐྱ། གྲི་གུག་གི་ཕྲེང་བ་སྔོན་པོ། ཐུགས་འཁོར་གྱི་རྩིབས། 

མུ་ཁྱུད་ཀྱི་རྡོ་ཕྲེང་། ཀ་བ་བཅས་སྔོན་པོ། ཐུགས་འཁོར་གྱི་གཞི་གསུང་འཁོར་གྱི་ལྟེ་

བ་ཡིན་པས་བར་སྟོང་རྣམས་དམར་པོ། གསུང་འཁོར་གྱི་རྩིབས་མུ་ཁྱུད། དེའི་པདྨའི་

ཕྲེང་བ། ཀ་བ་བཅས་དམར་པོ། དེའི་བར་སྟོང་སྐུ་འཁོར་གྱི་ལྟེ་བ་ཡིན་པས་དཀར་པོ། 

སྐུ་འཁོར་གྱི་རྩིབས། མུ་ཁྱུད། དེའི་འཁོར་ལོའི་ཕྲེང་བ་ཀ་བ་བཅས་དཀར་པོ། དེའི་

བར་སྟོང་རྣམས་ཕྱོགས་མདོག །འདོད་སྣམ། ཕ་གུ། དྲྭ་ཕྱེད། ཤར་བུ་མདའ་ཡབ། རྟ་

བབས་ཀྱི་ཀ་བ། གླང་རྒྱབ་བླ་བྲེ་རྣམས་སྔར་ལྟར་དང་། ཀྱོག་པོ་ལ་རིན་པོ་ཆེའི་ཕྲ་དང་

ལྡན་པ། རྟ་བབས་ཀྱི་སྣམ་བུ། ཆོས་འཁོར་རི་དྭགས། འོག་གཞིའི་སྣ་ཚོགས་རྡོ་རྗེ། 

པད་རྭ་སོགས་སྔར་ལྟར་ལ། པདྨའི་བར་སྟོང་འོག་གཞི་རི་རབ་ཡིན་པས་དཀྱིལ་

འཁོར་གྱི་བྱང་ནས་དཀར་པོ་སོགས་ཕྱོགས་མདོག །དེ་ཡི་རེ་ཁཱ་སེར་པོ། རྡོ་རྭ་འོད་

ཕྲེང་བཅས་སྔར་བཞིན་ལ། མེ་གཡོན་སྐོར་བྱེད་པའོ། །

དེ་ནས་མཚན་མ་འགོད་པ་ཡང་དབུས་སུ་རྡོ་རྗེ་དམར་པོ་སྔོན་པོ་གཉིས། བདེ་

ཆེན་གྱི་ཕྱོགས་བཞིའི་པད་འདབ་ལ་གྲི་གུག་ཁ་ནང་བལྟ། མཚམས་བཞིར་ཐོད་པ་

བདུད་རྩིས་བཀང་བ། འཁོར་ལོ་ཐམས་ཅད་ཀྱི་རྩིབས་ལ་གྲི་གུག་རྣམས་སྔོ་སྐྱ། སྒོ་

བཞི་དང་གྲྭ་བཞིར། སྣ་ཚོགས་པདྨ་དང་རོ་གདན་ཕྱོགས་མདོག་ལ་གནས་པའི་གྲི་

ཐིག་གི་ལག་ལེན་དུ་མ་གསལ་བར་བཤད་པ།

གུག །གཙོ་བོའི་མཚན་མ་དང་། སྒོ་མཚམས་མ་བརྒྱད་རྣམས་ལ་གདན་དང་འོད་ཀོར་

བྱ་ཞིང་། གཞན་ལ་མི་དགོས། གདན་ལ་ཉི་མ་ཡོད་ན་འོད་དམར་པོ། ཟླ་བ་ཡོད་ན་འོད་

སྔོན་པོ་བྱའོ། །འདོད་སྣམ་གྱི་རིགས་མ་བཅུ་དྲུག་ནི། པི་ཝཾ་མ་སྔོ། གླིང་བུ་མ་སེར། རྔ་

ཟླུམ་མདཀར། རྫ་རྔ་མ་ལྗང་། དེ་རྣམས་ཕྱག་བཞིའི་དང་པོ་གཉིས་རོལ་མོ་སོ་སོ་

དང་། གཉིས་པ་རྡོ་དྲིལ་ཅན་ནོ། །བཞད་མ་དམར། སྒེག་མ་སྔོ། གླུ་མ་སེར། གར་མ་

ལྗང་། དེ་རྣམས་ཕྱག་དང་པོ་གཉིས་པད་ཀོར། འོག་མ་གཡས་ཐོད་པ་གཡོན་ཁ་ཊྭཱཾ་ག་

བསྣམས་པ། མེ་ཏོག་མ་དཀར། སྤོས་མ་དུད་ཁ། མར་མེ་མ་དམར་སེར། དྲི་ཆབ་མ་

དམར། དེ་རྣམས་ཕྱག་དང་པོ་གཉིས་ཀྱིས་གཡས་མེ་ཏོག་གི་སྣོད། སྤོས་སྣོད། མར་

མེ། དུང་ཆོས། གཡས་གཉིས་པས་ཌཱ་མ་རུ། གཡོན་པ་གཉིས་ཐོད་པ་དང་ཁ་ཊྭཱཾ་

གའོ། །གཟུགས་མ་དཀར། རོ་མ་དམར། རེག་བྱ་མ་ལྗང་སེར། ཆོས་མ་དཀར། དེ་

རྣམས་གཡས་དང་པོས་མེ་ལོང་། སྦྲང་ཆང་གི་སྣོད། གོས་སྣ་ཚོགས། ཆོས་

འབྱུང་། གཞན་རྣམས་སྔར་མེ་ཏོག་མ་ལྟ་བུའོ། །ཐམས་ཅད་ཞལ་རེ་རེར་སྤྱན་གསུམ་

མ། གཅེར་མོ་སྐྲ་གྲོལ་བ། རུས་རྒྱན་ཅན་དང་། ཞབས་གར་སྟབས་ཅན་སོགས་ཀུན་

ལ་འདྲའོ། །འདི་རྣམས་ཕྱག་བཞི་བྱེད་པ་བདེ་མཆོག་ཁོ་ན་ལའོ། །

༼དཔལ་རྡོ་རྗེ་འཇིགས་བྱེད་ཀྱི་དཀྱིལ་འཁོར་ལ་ཚོན་བཀྱེ་ཚུལ།༽

༈ དཔལ་རྡོ་རྗེ་འཇིགས་བྱེད་ལ། དཀྱིལ་འཁོར་གྱི་གཞི་ཕྱོགས་མདོག །དབུས་

ཀྱི་རེའུ་མིག་སྔོན་པོ། དེའི་གདུང་རིང་གདུང་ཟླུམ་བཅས་སྔོན་པོ། རྡོ་ཕྲེང་སེར་པོ། 

འདོད་སྣམ་ལ་མཆོད་ལྷ་དུ་མ་ཞལ་ནང་དུ་ཕྱོགས་པ་སོགས་སྔར་བཞིན་ལ། ཕ་གུ་

གཞི་ལི་ཁྲི་ལ་རིན་པོ་ཆེ་གྲུ་གཞི་སོགས་ཀྱིས་སྤྲས་པ། དྲྭ་ཕྱེད་ལ། གཞི་ནག །ཆུ་སྲིན་

རོང་ཐ་བློ་བཟང་དམ་ཆོས་རྒྱ་མཚོ།

གྱི་ཁ་ནས་ཐོན་པའི་སྐུད་པ་ནག་པོའམ་དམར་པོ། དབུས་དང་གློ་གཉིས་ན་ནོར་བུ་

སུམ་ཚོམ། ནང་དུ། པདྨ་ཟླ་ཚེས། ཉི་མ་རྡོ་ཕྱེད་སོགས་དང་། དྲྭ་ཕྱེད་གསུམ་ལ་

དབུས་མ་རིང་བ། དེ་རྣམས་ཀྱི་སྣེར་རྔ་ཡབ། དྲིལ་ཆུང་། འཕན་སོགས་ཀྱི་རིགས་པ། 

གཞན་ཤར་བུ། མདའ་ཡབ། རྟ་བབས་ཀྱི་ཀ་བ། གླང་རྒྱབ། བླ་རེ། སྣམ་བུ་བཅུ་

གཅིག །རི་དྭགས་ཆོས་འཁོར་སོགས་སྔར་ལྟར་ལ། སྣ་ཚོགས་རྡོ་རྗེ། པདྨ། རྡོ་རྭ། 

འོད་ཕྲེང་སོགས་ཀྱང་སྔར་གསང་འདུས་ཀྱི་སྐབས་དང་འདྲ་ལ། ནང་གི་དབུས་སུ་མེ་

རླུང་འདྲེས་པའི་དམར་ནག །དེའི་སྟེང་དང་གཞན་ཡང་ཤར་མ་གཏོགས་པའི་གདན་

ལ། སྣ་ཚོགས་པདྨ་ཉི་མ་འོད་ཀོར་དམར་པོ། ཤར་དང་ཕྱིའི་གྲྭ་བཞིར་སྣ་ཚོགས་པདྨ་

དང་ཟླ་གདན། འོད་སྔོན་པོ། དེ་རྣམས་ལ་ལྷའི་མཚན་མ་ནི། དབུས་སུ་རྡོ་རྗེ་སྔོན་པོ། 

ཤར་དུ་འཁོར་ལོ་རྩིབས་བརྒྱད་དཀར་པོ། ལྷོར་རིན་ཆེན་ཆ་དགུ་སེར་པོ། ནུབ་ཏུ་

པདྨ་དམར་པོ། བྱང་དུ་རལ་གྲི་ལྗང་ཁུ། 

སྒོ་བཞིར། ཤར་སྒོ་ཐོ་བ་སྔོན་པོ། ལྷོར་དབྱུག་པ་དཀར་པོ། ནུབ་ཏུ་པདྨ་དམར་

པོ། བྱང་དུ་རལ་གྲི་ལྗང་ཁུ། ནང་གི་ཤར་ལྷོར་འཁོར་ལོ་དཀར་པོ། ལྷོ་ནུབ་ཏུ་རྡོ་རྗེ་

སྔོན་པོ། ནུབ་བྱང་དུ་པདྨ་དམར་པོ། བྱང་ཤར་དུ་རལ་གྲི་ལྗང་གུ། གྲྭ་བཞིར་བདུད་

རྩིས་གང་བའི་ཐོད་པ་རེའོ། །

རྟ་བབས་ལྔ་མཉམ་གསུམ་གསུམ་མཉམ་པ་ལ། ཤར་བུ་གཞི་སྔོན་པོ་ལ། སྤྱི་

བླུགས་མགོ་མཇུག་ལྡོག་པ་ལྟ་བུ་དཀར་པོ། རིན་པོ་ཆེ་དམར་པོ་གྲུ་བཞི་སོགས་ཀྱིས་

སྤྲས་པ། རྨིག་པ་ལྗང་ཁུ་ལ། རྨིག་རྗེས་ལྟ་བུ་ནག་པོ། གསེར་སྣམ་སེར་པོ། ཆུ་སྲིན་

མཛེས་ཚོན། དེ་འཕྲོས། གསེར། རྨིག་པ། རིན་ཆེན། རྨིག་པ། གསེར། མདའ་ཡབ་

ཐིག་གི་ལག་ལེན་དུ་མ་གསལ་བར་བཤད་པ།

སོགས་སྔོན་མ་རྣམས་ལྟར་རོ། །

དེ་ནས་འཇིགས་བྱེད་དང་བདེ་མཆོག་གཉིས་ཀའི་དུར་ཁྲོད། གཡས་གཡོན་

གྱི་བསྐོར་ཕྱོགས་ཙམ་ལས་གཞན་འདྲ་བས་ཕྱོགས་གཅིག་ཏུ་བརྗོད་ན། དུར་ཁྲོད་

བརྒྱད་པོ་རེ་རེ་ལ། རོའི་སྤྱོད་ལམ་བཞི་སྟེ། ཤིང་ལ་དཔྱངས་པས་ལངས་པ། ས་ལ་

འགྱེལ་བས་ཉལ་བ། མགོ་མེད་ཀྱིས་འགྲོ་བ། སྲ་ཤིང་གིས་ཕྲག་པ་དང་སྤྱི་བོ་ནས་

ཕུག་པ་སྡོད་པའི་ཚུལ་དང་། ལུས་སྟོད་མེ་འབར་བས་ཕྱེད་འཚིག་པ། གནོད་སྦྱིན་

གཡས་ཀྱིས་གྲི་ཐོགས་པ། སྲིན་པོ་ལག་པ་གཉིས་ཀྱིས་སྐྲ་ནས་བཟུང་བ། རོ་ལངས་

ལག་གཡས་འགྲམ་པ་ལ་བརྟེན་པ། མཆེ་བ་གཙིགས་པའི་མགོ། རུས་པ་འཐོར་བ། མ་

མཐོར་བའི་ཀེང་རུས་གར་བྱེད་པ། ཤིང་གི་མགོར་འོལ་པ་ཕོ་མོ་གཅིག་ཁ་ཕྱིར་བལྟ་

བ། སྦྲུལ་བ་ལང་གི་མགོ་ཅན། རྭའི་བར་ན་ནོར་བུ་ཡོད་པ། བྲག་ལ་འཁྲིལ་བ་སོགས་

ཐམས་ཅད་ལ་འདྲ་ཞིང་། རི་བརྒྱད། མཆོད་རྟེན་བརྒྱད། སྤྲིན་བརྒྱད། ཆུ་བརྒྱད། ཀླུ་

བརྒྱད། ཤིང་བརྒྱད། དེའི་རྩ་བར་ཕྱོགས་སྐྱོང་བརྒྱད། རྩེར་ཞིང་སྐྱོང་བརྒྱད། གྲུབ་

ཆེན་བརྒྱད་སོགས། མེ་བརྒྱད་དང་བཅས་པ་སོ་སོའི་ཁྱད་པར་རྣམས་ཞིབ་པར་བློས་

བསླང་དུ་བཤད་ཟིན་པ་ལྟར་འདིར་ཡང་ཤེས་པར་བྱའོ། །

༼ཀུན་རིག་དཀྱིལ་འཁོར་ལ་ཚོན་བཀྱེ་ཚུལ།༽

ཀུན་རིག་གི་གཞལ་ཡས་ཁང་ཕྱི་ནང་། རྟ་བབས་པདྨ། རྡོ་རྭ། མེ་རི་སོགས་

སྤྱི་དང་འདྲ་ཞིང་། མི་འདྲ་བའི་ཁྱད་པར། ནང་གི་འཁོར་ལོ་སྔོན་པོ་ལ། ལྷ་མཚན་ནི། 

དབུས་སུ་འཁོར་ལོ་རྩིབས་བརྒྱད་དཀར་པོ། ཤར་རྡོ་རྗེ་དཀར་པོ། ལྷོར་རིན་ཆེན་ཆ་

དགུ་སྔོན་པོ། ནུབ་པདྨ་དམར་པོ། བྱང་སྣ་ཚོགས་རྡོ་རྗེ་ལྗང་ཁུ། ཤར་ལྷོར་སྤྱན་གྱིས་

རོང་ཐ་བློ་བཟང་དམ་ཆོས་རྒྱ་མཚོ།

སྤྲས་པའི་འཁོར་ལོ་དཀར་པོ། ལྷོ་ནུབ་རྡོ་རྗེ་སྔོན་པོ། ནུབ་བྱང་པདྨ་དམར་པོ། བྱང་

ཤར་ཨུཏྤལ་ལྗང་ཁུ། ཤར་གྱི་རྩིབས་དང་པོར་རྡོ་རྗེ་དཀར་པོ། གཉིས་པར་ལྕགས་ཀྱུ་

སེར་པོ། གསུམ་པར་མདའ་གཞུ་དམར་པོ། བཞི་པར་རྡོ་རྗེ་ལྗང་ཁུ། ལྷོ་རྩིབས་དང་

པོར་རིན་ཆེན་སེར་པོ། གཉིས་པར་ཉི་མ་དམར་སེར་ལྟེ་བ་རྡོ་རྗེས་མཚན་པ། གསུམ་

པར་རྒྱལ་མཚན་ནོར་བུའི་ཏོག་ཅན་སྔོན་པོ། བཞི་པར་སོའི་ཕྲེང་བ་དཀར་པོ། ནུབ་

རྩིབས་དང་པོར་པདྨ་དཀར་དམར། གཉིས་པར་རལ་གྲི་སྔོན་པོ། གསུམ་པར་འཁོར་

ལོ་སེར་པོ། བཞི་པར་རྡོ་རྗེས་མཚན་པའི་ལྕེ་དམར་པོ། བྱང་དང་པོར་སྣ་ཚོགས་རྡོ་རྗེ་

ལྗང་ཁུ། གཉིས་པར་གོ་ཁྲབ་གསེར་མདོག །གསུམ་པར་མཆེ་བ་ནག་པོ་རྡོ་རྗེས་

མཚན་པ། བཞི་པར་རྡོ་རྗེ་སེར་པོ། ནང་གི་ཤར་ལྷོར་རྡོ་རྗེ་དཀར་པོ། ལྷོ་ནུབ་རིན་

ཆེན་ཕྲེང་བ་སེར་པོ། ནུབ་བྱང་པི་ཝཾ་དཀར་དམར། བྱང་ཤར་རྡོ་རྗེ་རྩེ་གསུམ་ལྗང་ཁུ། 

ཕྱིའི་ཤར་ལྷོར་སྤོས་སྣོད་དཀར་དམར། ལྷོ་ནུབ་མེ་ཏོག་སྣོད་སེར་པོ། ནུབ་བྱང་མར་

མེའི་སྡོང་བུ་དཀར་དམར། བྱང་ཤར་དུ་དུང་ཕོར་ལྗང་ཁུ། ནང་གི་ཤར་སྒོར་ལྕགས་

ཀྱུ་དཀར་པོ། ལྷོ་སྒོར་ཞགས་པ་སེར་པོ། ནུབ་སྒོར་ལྕགས་སྒྲོག་དཀར་དམར། བྱང་

སྒོར་དྲིལ་བུ་ལྗང་ཁུ། ལྷ་སྣམ་ནང་མའི་ཤར། ཀླུ་ཤིང་མེ་ཏོག་སེར་པོ་པད་ཟླའི་གདན་

ལ། པདྨ་སེར་པོ་སྤྱན་ཡོད་པ། ལྕགས་ཀྱུ་དཀར་པོ། དབྱུག་པ་དཀར་པོ་རྣམས་

གཡས་ནས་རིམ་བཞིན་དང་། དེ་བཞིན་དུ་ལྷོར་དྲིའི་སྣོད་དཀར་ལྗང་། རལ་གྲི་དཀར་

པོ། པདྨ་དཀར་སེར་པོ་ཏི་ཡོད་པ། ནོར་བུ་སྔོན་པོ་རྣམས་དང་། ནུབ་ཏུ་བུམ་པ་དཀར་

པོ། པད་དཀར་ཟླ་ཚེས་ཡོད་པ། རིན་ཆེན་དཀར་དམར། རྡོ་རྗེའི་དྲྭ་བ་དམར་པོ། བྱང་

དུ་ཨུཏྤལ། རྡོ་རྗེས་མཚན་པ། བུམ་པ་དཀར་པོ། པདྨ་དམར་པོ་རིན་ཆེན་བརྩེགས་

ཐིག་གི་ལག་ལེན་དུ་མ་གསལ་བར་བཤད་པ།

པས་མཚན་པ། རིན་ཆེན་སྙེ་མ་སེར་པོ་རྣམས་རྒྱས་པ་དང་། བསྡུ་ན་ཆོ་ག་ལྟར་

རོ། །ལྷ་སྣམ་བར་པར་འཁར་གསིལ་བཅུ་དྲུག་ཕྱོགས་མདོག །ལྷ་སྣམ་ཕྱི་མར་འཁར་

གསིལ་བཅུ་གཉིས་ཕྱོགས་མདོག །ཕྱིའི་སྒོ་བཞིའི་གཡས་གཡོན་མདུན་རྒྱབ་སོགས་

ལ་མགོ་ཐོད་ཤས་གང་བ་དང་། རྒྱབ་ཀྱི་ཁྲོ་བོ་བཞི་ལ་ལྕགས་ཀྱུ་ཞགས་པ་ལྕགས་

སྒྲོག་དྲིལ་བུ་བཅས། གཞན་རྣམས་མཚོན་ཆ་གང་རུང་རེ་བཅས་ཕྱོགས་མདོག་ཡིན། 

༼དཀྱིལ་འཁོར་བཞི་ཀར་ཐུན་མོང་དུ་མཁོ་བ་བཤད་པ།༽

༈ དེ་ནས་དཀྱིལ་འཁོར་བཞི་ཀར་ཐུན་མོང་དུ་མཁོ་བ་བཤད་ན། རྟ་བབས་ཀྱི་

མདའ་ཡབ་ནང་མའི་སྟེང་དུ་སྤྲེའུ་གདུགས་དཀར་པོ་འཛིན་པ་རེ་རེ། དེའི་ཏོག་ཟླ་

ཚེས་རིན་པོ་ཆེ་རྡོ་རྗེའི་རྩེ་མོ་ཅན་ནོ། །ཡུ་བ་ཆ་ཆུང་གསུམ་པ། གཡོགས་ཆ་ཆུང་

གཉིས་རེ་ཡོད་པའི་གདུགས། མདའ་ཡབ་ཕྱི་མ་ལ་ཆ་ཆུང་གཅིག་གི་རྒྱལ་མཚན་

གཉིས་རེ། རྟ་རྨིག་གོང་འོག་གཉིས། ཝ་རཎྜ་ཡི་སྣེ་གཉིས་སུ་བུམ་པ་སེར་པོ་ཆ་ཆུང་

གཅིག་པ་ལས་འཐོན་པའི་རྒྱལ་མཚན་དང་བ་དན་སྤེལ་མར་ཕྱོགས་རེར་གཉིས་རེ་

བསྡོམས་པས་ཉི་ཤུ་རྩ་བཞི། རྒྱལ་མཚན་ཏོག་བཅས་ལ་ཆ་ཆུང་རེ། ཕྱིའི་ཟུར་བཞི་

ལའང་སྤྲེའུ་གདུགས་འཛིན་པ་རེ། རྟ་བབས་ཀྱི་གཡས་གཡོན་དུ་དཔངས་ཞེང་སྒོ་

ཚད་རེའི་བུམ་པ་ལས་འཐོན་པའི་ཤིང་ཡལ་ག་བདུན་ལྗང་ཁུ། དབུས་སུ་འཁོར་ལོ་

སེར་པོ་རྩིབས་བརྒྱད་པ། དེའི་སྟེང་ན་ཁྱིམ་བདག་དམར་པོ་མཛོད་འཛིན་པ། ཤིང་

རྩེར་ནོར་བུ་སེར་པོ། གཡས་སུ་གླང་པོ་དཀར་པོ། སྟེང་དུ་བུད་མེད་སྔོ་སངས། 

གཡོན་དུ་རྟ་ལྗང་ཁུ། སྟེང་དུ་དམག་དཔོན་ནག་པོ་རལ་གྲི་དང་མདུང་ཐོགས་པ་གོ་ཆ་

ཅན། ཤིང་གི་སྟེང་དུ་གྲུབ་ཆེན་རྒྱན་དྲུག་ཅན། ཕྱོགས་སོ་སོའི་རྒྱལ་བའི་སྐུ་མདོག་

རོང་ཐ་བློ་བཟང་དམ་ཆོས་རྒྱ་མཚོ།

དང་ཕྱག་རྒྱ་ཅན། དེའི་སྟེང་དུ་སྤྲིན་གྱི་གསེབ་ནས་ལུས་ཕྱེད་འཐོན་པའི་ལྷ་མེ་ཏོག་གི་

ཕྲེང་བ་བཟུང་བ་སོགས་དང་། གླང་རྒྱབ་ཀྱི་ངོས་སུ་བླ་བྲེ་ལས་འཕྱང་བའི་དྲྭ་བ་དྲྭ་

ཕྱེད། དྲྭ་བའི་དབུས་སུ་འཁོར་ལོ་སོགས་ཕྱོགས་སོ་སོའི་མཚན་མ་གཉིས་རེ། རྟ་

བབས་ཀྱི་ཀ་བའང་ཕྱོགས་མདོག །ཀ་རྒྱན་ལ་རྩེར་ནོར་བུ་སུམ་བརྩེགས། གཞན་ལྕེ་

བརྩེགས་མཛེས་མཚོན་བགྱིས་པ། ཕྱིའི་པདྨ་དམར་སྔོ་ལྗང་སྤེལ་བ་ལ་ཕྱོགས་བཞི་

དམར། མེ་རླུང་སེར། དབང་ལྡན་ནག །བདེན་བྲལ་ལྗང་། ཕྱོགས་བརྩི་ཞིང་མཚམས་

མི་བརྩི་བ་དང་། གཅོད་དཀར་པོ། མེ་སོ་གཉིས། མེ་མཚམས་ནས་དཀར་སེར་དམར་

ལྗང་སྔོ་སྤེལ་བ། རྡོ་རྭའི་རྡོ་རྗེ་བཅུ་དྲུག་སོགས། དུར་ཁྲོད་ཡོད་ན་དེའི་བར་སྟོང་དམར་

པོ་གཅོད་དམར་སྐྱ། པདྨ་གཉིས་རེ་ལ་མེ་རི། མེ་བཞི་རེ་ལ་དུར་ཁྲོད་རེ་སོགས་

དགོས་ལ། དར་ལྕེའི་སྣེར་སྲོག་ཆགས་ཀྱི་མཚན་མ་ཡོད་པ་རྒྱལ་མཚན། མེད་ན་བ་

དན་ནོ། །རྟ་བབས་ལ། བ་དན་ནང་དང་། རྒྱལ་མཚན་ཕྱིར་འཛུགས་པ་སོགས་ཕྱག་

ལེན་ལྟར་འགོད་པའོ། །

༼ཀུན་རིག་གི་ཕྱིའི་ཁོར་ཡུག་ལ་འགོད་བྱ་ཅུང་ཟད་བཤད་པ།༽

༈ དེ་ནས་ཀུན་རིག་གི་ཕྱིའི་ཁོར་ཡུག་ལ་འགོད་བྱ་ཅུང་ཟད་བཤད་ན། འཛམ་

གླིང་སོགས་པའི་དབུས་སུ་ཚངས་པ་སེར་པོ་གདོང་བཞི། ལག་པ་དང་པོ་གཉིས་པདྨ་

དང་ཕྲེང་བ། འོག་མ་གཉིས་དབྱུག་པ་དང་སྤྱི་བླུགས་ངང་པ་ལ་ཞོན་པ། བཙུན་མོ་པི་

ཝཾ་ཐོགས་པ་ཕོ་ཉ་པདྨ། མངག་གཞུག་རལ་གྲི་ཅན་ནོ། །བྱང་སྒྲ་མི་སྙན་གྲུ་བཞིའི་

དབུས་ན། དབང་ཕྱུག་དཀར་པོ་མགྲིན་སྔོན། ཐོད་པ་དང་རྩེ་གསུམ་ཐོགས་པ། ཟླ་ཕྱེད་

ཀྱི་ཅོད་པཎ་ཅན། ཁྱུ་མཆོག་ཞོན་པ། ཆུང་མ་པདྨ། ཕོ་ཉ་མདའ། མངག་གཞུག་ནག་

ཐིག་གི་ལག་ལེན་དུ་མ་གསལ་བར་བཤད་པ།

པོ་མདུང་ཐོགས་པ། ཤར་ལུས་འཕགས་པོ་ཟླ་གམ་ན། བརྒྱ་བྱིན་སེར་པོ་རྡོ་རྗེ་ཅན། 

གླང་པོ་ཞོན་པ། བཙུན་མོ་པི་ཝཾ། མངག་གཞུག་ཡིད་འོང་། ཕོ་ཉ་གཉིས་རལ་གྲི། ནུབ་

བ་ལང་སྤྱོད་ཟླུམ་པོའི་དབུས། ཁྱབ་འཇུག་ནག་པོ། ལག་དང་པོ་གཉིས་འཁོར་ལོ་དང་

གདུགས། འོག་མ་གཉིས་གཞུ་དང་དབྱུག་པ། མཁའ་ལྡིང་ལ་ཞོན་པ། བཙུན་མོ་

གསལ་ཤིང་། མངག་གཞུག་མཆེ་བ། ཕོ་ཉ་འཁོར་ལོ་ཐོགས་པ། གཙོ་བོ་རྣམས་ལག་

དང་པོ་ཕྱག་མཚན་དང་བཅས་ཐལ་མོ་སྦྱར་བའི་ཉམས་ཅན། ཚངས་པའི་གཡས་

ངོས། ཐགས་བཟང་རིས། སྟོབས་ལྡན། རབ་དགའ། རྣམ་པར་སྣང་སོགས་ལྷ་མིན་

རྣམས་ནག་པོ་གྲི་ཕུབ་གོ་ཆ་ཅན་འཁོར་དང་བཅས་པ། གཡོན་དྲི་ཟ་སེར་པོ་པི་ཝཾ་

ཅན། རྒྱན་ལྡན་འཁོར་དུ་མ། བྱང་གཡས་ནམ་མཁའ་ལྡིང་གཤོག་རྒྱང་ཅན། རྐང་པ་

དཀར། ལྟེ་བ་སེར། ལྐོག་མ་དམར། མགོ་ནག །ཐལ་མོ་སྦྱར་བ། རང་འདྲའི་འཁོར་

རྣམས་སོ། །བྱང་གཡོན་གནོད་སྦྱིན་གང་བཟང་སྔོ། ནོར་བུ་བཟང་སེར། ནོར་སྦྱིན་

དམར། རྣམ་སྲས་སེར། པི་ཙི་ཀུནྜ་ལི་དམར། ཀི་ལི་མི་ལི་ལྗང་། སྒོའི་དབང་པོ། སྤྱོད་

པའི་དབང་པོ་གཉིས་སེར། དེ་རྣམས་བི་ཛ་པུ་ར་ཐོགས་པ་འཁོར་དུ་མ་ཅན་ནོ། །ལྷོ་

ནུབ་ཏུ་སྲིན་པོ། མགྲིན་བཅུ་སྔོན་པོ། གཡས་མཆེ་བ་གཡོན་སྡིགས་མཛུབ། ཨུ་པ་

ཀརྣ་གྲི། བུམ་སྣ་དབྱུག་པ་ཅན། བཙུན་མོ་སོགས་དང་བཅས་པ། ཀུན་ཏུ་གདུག་

ཐམས་ཅད་ཕྲེང་ཅན་སོགས་འཁོར་དུ་མ་ཅན། ནུབ་ཏུ་ཀླུ་མཐའ་ཡས་དམར། ནོར་

རྒྱས་སེར། འཇོག་པོ་དམར། སྟོབས་རྒྱུ་དང་པདྨ་དཀར། པད་ཆེན་ནག །དུང་སྐྱོང་

སེར། རིགས་ལྡན་དམར། ཐམས་ཅད་གདེངས་ཀ་དང་། ལག་ཐལ་མོ་སྦྱར་བ་འཁོར་

དང་བཅས་པ། བྱང་ཤར་དུ་འབྱུང་བོ་དབང་ལྡན་དུད་ཁ། ཁྱུ་མཆོག་ཞོན་ནས་རྩེ་

རོང་ཐ་བློ་བཟང་དམ་ཆོས་རྒྱ་མཚོ།

གསུམ་ཐོགས་པ། འཁོར་རི་དྭགས་རྒྱལ་པོ་རི་དྭགས་གཟུགས། སྐེམ་བྱེད་གཞོན་

ནུའི་གཟུགས། བརྗེད་བྱེད་ཝ་གཟུགས། ཁུ་ཚུར་བྱ་གཟུགས། ནམ་གྲུ་ཁྱི་གཟུགས། 

སྲུལ་པོ་ཕག་གཟུགས། ཛ་མི་རྟ་གཟུགས། འདོད་ཅན་རྡོ་རྗེའི། མརྒ་བྱའི། བཞིན་རྒྱས་

འུག་པའི། གཉའ་ལག་བྱ་གག་གི ། བྱ་ནི་འདབ་ཆགས། མིག་འཕྱང་ཕ་ཝཾ། འཇམ་པ་

རི་དྭགས། མ་མོ་མི་གཟུགས་ཏེ་བཅོ་ལྔའོ། །

ལྷོར་ཡི་དྭགས་ཀྱི་སྡེ་ཚན་ཕྱི་སྒྲིབ་ཅན་སོགས་ལྔ། འདྲེ་ལ་ལོག་འདྲེན་ནག་པོ། 

སྦྲུལ་བཟུང་བ། གཟེའུ་ཐུང་ཐུར་བལྟས་གྲི། པེའུ་དར་དཔྱངས། མུ་རྒན་སོགས་གྲི་

སྟེ་འདྲེའི་སྡེ་ཚན། གསེར་རི་བདུན་ལ་གནས་པའི་ལྷ་རྣམས་སོ། །

ཕྱོགས་བཞིར་རྒྱལ་ཆེན་བཞི་ཡོངས་གྲགས་སོ་སོའི་རིགས་མཐུན་གྱི་འཁོར་

དང་བཅས་པ། ཤར་དུ་གཟའ་ཆེན་ཉི་མ་དམར་པོ། པདྨ་དང་ཉི་མ་ཐོགས། རྟ་བདུན་

ཅན་གྱི་ཤིང་རྟ་ལ་ཞོན་པ། ཟླ་བ་དཀར་པོ་ཟླ་བ་ཐོགས་པ་ངང་པ་ལ། ལྷོར་མིག་དམར་

དམར་པོ་གཡས་གྲི་དང་གཡོན་མི་མགོ་བཟུང་བ་ར་ལ། ལྷག་པ་སེར་པོ་མདའ་གཞུ་

ཅན་པདྨ་ལ། བྱང་དུ་ཕུར་བུ་དཀར་པོ་ཕྲེང་བ་སྤྱི་བླུགས་བཟུང་བ་པདྨ་ལ། པ་སངས་

དཀར་པོ་ཕྲེང་བ་སྤྱི་བླུགས་ཅན་བུམ་པ་ལ། ནུབ་ཏུ་སྤེན་པ་ནག་པོ་དབྱིག་པ་བཟུང་

བ་རུས་སྦལ། སྒྲ་གཅན་དམར་ནག་ཟླ་ཉི་བཟུང་བའོ། །ཤར་སོགས་ཕྱོགས་རེར་སྐར་

མ་བདུན་རེ་སྟེ་རིམ་པས། ཐ་སྐར་དཀར། བྲ་ཉེ་ལྗང་། སྨིན་དྲུག་ལྗང་སེར། སྣར་མ་

དམར་སྐྱ། མགོ་ནག །ལག་དཀར། ནབས་སོ་དཀར། རྒྱལ་ལྗང་། སྐག་དཀར། མཆུ་

དམར། གྲེ་ལྗང་སེར། དབོ་ལྗང་། མེ་བཞི་དཀར། ནག་པ་ལྗང་། ས་རི་དཀར། ས་ག་

ནག །ལྷ་མཚམས་ལྗང་། སྣྲོན་སྣྲུབས་དཀར། ཆུ་སྟོད་ནག །ཆུ་སྨད་སྐྱ། གྲོ་བཞིན་

ཐིག་གི་ལག་ལེན་དུ་མ་གསལ་བར་བཤད་པ།

དམར་སྐྱ། བྱི་བཞིན་ལྗང་། མོན་གྲུ་ནག །མོན་གྲེ་སེར། ཁྲུམས་སྟོད་ལྗང་། ཁྲུམས་

སྨད་སེར། ནམ་གྲུ་སེར་སྐྱ་སྟེ་ཐམས་ཅད་ལྷ་མོའི་ཆས་ཅན་ཐལ་མོ་སྦྱར་བའོ། །

ཡང་སྨེ་བདུན། བརྟན་པ། སྣ་རུ་ཅན། སྤུར་པ་བཞི་གྲི་བཟུང་བའོ། །ཤར་དུ་ཚ་

དམྱལ། ནུབ་ཏུ་གྲང་དམྱལ་རྣམས་ཀྱི་སྲུང་མ་རྣམས་སོ། །

བགེགས་ནི། བྱང་དུ་ཚངས་པ་སེར། སྲིན་པོ་ནག །སྐེམ་བྱེད་དམར། བརྗེད་

བྱེད་སྔོ་སྐྱ། གནོན་པོ་སེར། གྲིབ་གནོན་ནག །མ་མོ་ནག །ལོག་འདྲེན་ཐལ་མདོག་

རྣམས་བཙུན་མོ་དང་བཅས་པའོ། །

དྲང་སྲོང་ནི། ལྷོར་མེ་བཞི་རིན་ཆེན་འབར་བ། ནག་པ་འཁོར་ལོ། ཡང་དག་

ཤེས་རྡོ་རྗེ། མདུན་བརྡར་རྩེ་གསུམ། གྱ་གྱུ་སྒྲོམ་བུ། འགྱུར་མེད་དགྲ་སྟ། ཨཾ་གུར་མེ། 

གཡོན་དར་འཁོར་ལོ་བཟུང་བའོ། །ཕྲ་མེན་ལ། ཤར་དུ་དཀར་པོ་རྩེ་གསུམ། ལྷོར་

སེར་མོ་ཁ་ཊྭཱཾ། ནུབ་ཏུ་དམར་མོ་དབྱུག་པ། བྱང་དུ་ལྗང་ཁུ་བ་དན་ཅན། གཡོན་ཐམས་

ཅད་ཐོད་པ་བཟུང་སྟེ་གར་བྱེད་པའོ། །

མ་མོ་བརྒྱད་ནི། ཤར་ཚངས་མ་སེར་མོ། ཞལ་བཞི། ཕྱག་དང་པོ་གཉིས་རྡོ་རྗེ་

དང་བགྲང་ཕྲེང་། འོག་གཉིས་དབྱུག་པ་དང་སྤྱི་བླུགས་བཟུང་བ་ངང་པ་ལ་ཞོན་པ། 

ལྷོར་ཁྱབ་འཇུག་མ་ནག་མོ། གཡས་གཉིས་རྡོ་རྗེ་དང་དབྱུག་པ། གཡོན་གཉིས་དུང་

དང་འཁོར་ལོ་མཁའ་ལྡིང་ལ་ཞོན་པ། ནུབ་ཏུ་གདོང་དྲུག་མ། གཡས་གཉིས་དུང་དང་

རྡོ་རྗེ། གཡོན་གཉིས་ཁྱིམ་བྱ་དང་དྲིལ་བུ་རྨ་བྱ་ལ། བྱང་དུ་དྲག་མོ་དཀར་མོ། གཡས་

གཉིས་རྡོ་རྗེ་རྩེ་གསུམ་དང་མཆོག་སྦྱིན། གཡོན་གཉིས་མདུང་དང་རལ་གྲི། སྦྲུལ་

རྒྱན་དང་རིན་པོ་ཆེའི་དབུ་རྒྱན་ཟླ་ཚེས་ཀྱིས་སྤྲས་པ་ཁྱུ་མཆོག་ལ། བྱང་ཤར་དུ་ནག་

རོང་ཐ་བློ་བཟང་དམ་ཆོས་རྒྱ་མཚོ།

མོ་ཐོད་ཁྲག་ཅན། ཤར་ལྷོར་ནག་མོ་འཁར་གསིལ། ལྷོ་ནུབ་ཟབ་མོ་རྡོ་རྗེ་དང་མེ་ཏོག་

ཕྲེང་བ། ཁུ་བྱུག་གི་ཤིང་རྟ་ལ། ནུབ་བྱང་སྲིན་མོ་སེར་མོ་རྡོ་རྗེ་དང་བཏུན་ཤིང་། མེ་

ཏོག་ཅན་གྱི་འཁྱོགས་ལ་གནས་པའོ། །

སྲིན་མོ་བཞི་ནི། ཤར་དུ་དགའ་བ་མོ་དཀར་མོ་མདའ་གཞུ་ཅན། ལྷོར་གསོད་

པ་མོ་ནག་མོ་གྲི་ཕུབ། ནུབ་ཏུ་ཕག་མོ་སེར་མོ་གཏེར་བཟུང་བ། བྱང་དུ་གྲུབ་པ་མོ་

དཀར་མོ་གྲི་ཐོད་ཅན་ནོ། །

རྣལ་འབྱོར་མ། པདྨ་ཅན་དཔལ་བེ། འཇིགས་བྱེད་མ་འཁོར་ལོ། རྣམ་རྒྱལ་མ་

རྒྱལ་མཚན། མདངས་ཅན་མ་གདུགས། འོད་ལྡན་མ་པདྨ། ཡིད་འབྱུང་མ་བུམ་པ། དྲི་མེད་

མ་དུང་། ཡིད་བཟང་མ་ཉ་ཐོགས་པའོ། །འབྱུང་བཞིའི་ལྷ་ཤར་ལྷོ་མེ་ལྷ། འཁོར་ལོ། ནུབ་ཏུ་

ཆུ་ལྷ་སྦྲུལ་ཞགས། ནུབ་བྱང་རླུང་ལྷ་བ་དན། ནུབ་ཏུ་ས་བདག་འཁོར་ལོ་ཅན་ནོ། །

ཁྱིམ་ལྷ་ཀུན་སྣང་སྒྲོམ་བུ། རིའི་ལྷ་རབ་བརྟན་རིན་པོ་ཆེ། ཤིང་ལྷ་ཀུན་ནས་

འོད་ཤིང་ཐོག །ཀུན་རའི་ལྷ་ཀུན་སྣང་བློ་གྲོས་ལྗོན་ཤིང་། གནས་ལྷ་སྣ་ཚོགས་འཁོར་

ལོ། དུར་ཁྲོད་ལྷ་འབྱུང་བོ་འཁོར་ལོ། གྲོང་ལྷ་བསོད་ནམས་དགེ་བློ་རིན་ཆེན་ཐོགས་

པའོ། །དེ་རྣམས་བྱང་དུའོ། །

འཇིགས་བྱེད་དགུ ། ཤར་འཇིགས་བདག་ཁྲོ་བོའི་ཉམས་ཅན་ཁ་ཊྭཱཾ། བཙུན་

མོ་ཨུ་མ། པྲ་མི་ཏ་དཀར་པོ། རིན་ཆེན་ཚངས་མ་བཅས། ལྷོར་བྷཻ་ར་བ་སྔོ་ནག་རྡོ་རྗེ། 

བདེ་སོགས་བཅས་པ། ནུབ་ཀུ་བྷཻ་ར་དམར་ནག་ཐོད་དབྱུག་རེའུ་མ་བཅས། བྱང་ཡེ་

ཤེས་བྷཻ་ར་ལྗང་ནག་འཁོར་ལོ་ཉི་ཤུ་རི་བཅས། མེར་བྷ་ཤཱནྟ་དམར་ནག་མདའ་གཞུ་

ཁྱབ་འཇུག་མ་བཅས། སྲིན་དུ་བི་ཏི་སྔོན་པོ་དགྲ་སྟ་ཝ་ར་ཧི་བཅས། རླུང་དུ་ཀུ་ལ་བྷཻ་

ཐིག་གི་ལག་ལེན་དུ་མ་གསལ་བར་བཤད་པ།

ར་དུད་ཁ་རལ་གྲི། ཧ་ར་མ་བཅས། དབང་ལྡན་དུ་ག་ན་པ་ཏི་སྔོ་ནག་རྡོ་རྗེ། ཙ་མུཎྜི་

བཅས། ཁྲོ་བོའི་ཉམས་ལྡན། ཡུམ་ལ་འཁྱུད་པ། གཡོན་བརྐྱངས་པའོ། །

ལྷ་ཆེན་བརྒྱད་ནི། ཤར་དབང་ཕྱུག་ནག་པོ་མདུང་རྩེ་གསུམ། ལྷོར་བརྒྱ་བྱིན་

དཀར་སེར་རྡོ་རྗེ། ནུབ་ཚངས་པ་སེར་པོ་རིན་པོ་ཆེ། བྱང་ཁྱབ་འཇུག་ནག་པོ་འཁོར་

ལོ། ཤར་ལྷོར་འདོད་པའི་དབང་ཕྱུག་དམར་མོ་མདའ་གཞུ། ལྷོ་ནུབ་ཚོགས་བདག་

དཀར་པོ་གླང་མདོག་དགྲ་སྟ། ནུབ་བྱང་བྷྲིང་གི་རི་ཏི་རུས་པའི་མདོག་ཅན་སྦྲོམ། བྱང་

ཤར་གདོང་དྲུག་དམར་པོ་བྱིས་པའི་མདོག་གྲི་གུག །རང་འདྲའི་ཆུང་མ་ལ་འཁྱུད་པའོ། །

ཕྱོགས་སྐྱོང་བཅུ་ནི། ཤར་བརྒྱ་བྱིན་དམར་སེར་རྡོ་རྗེ་ཅན་གླང་པོ་ལ་ཞོན་པ་

ཆུང་མ་གཉིས་སོགས་འཁོར་དུ་མ། ལྷོར་གཤིན་རྗེ་སྔོན་པོ་བེ་ཅོན་མ་ཧེ་ལ། ཆུང་མ་

གཉིས་འཁོར་དུ་མ། ནུབ་ཆུ་ལྷ་དཀར་དམར་རིན་པོ་ཆེ་དང་ཞགས་པ་ཅན་ཆུ་སྲིན་ལ་

ཆུང་མ་དང་འཁོར་དུ་མ། བྱང་དུ་གནོད་སྦྱིན་སེར་པོ་ནེའུ་ལེ་དང་རིན་ཆེན་སྙེ་མ་

ཐོགས་པ་ཆུང་མ་འཁོར་བཅས། མེར་མེ་ལྷ་དམར་པོ་སྤྱི་བླུགས་དབྱུག་པ་ཅན་ར་ལ། 

ཆུང་མ་འཁོར་བཅས། སྲིན་པོར་སྲིན་པོ་དམར་པོ་རལ་གྲི་ཅན་ཡི་དྭགས་ལ། ཆུང་མ་

འཁོར་བཅས། རླུང་དུ་རླུང་ལྷ་མཁའ་མདོག་བ་དན་དང་རྒྱལ་མཚན་ཅན་ཤ་བ་ལ། 

ཆུང་མ་འཁོར་བཅས། བྱང་ཤར་དུ་འབྱུང་པོ་ཐལ་མདོག །གཡས་གཉིས་རྩེ་གསུམ་

དང་ཨ་མྲ། གཡོན་གཉིས་སྤྱི་བླུགས་དང་ཕྲེང་བ་ཅན་མ་ཧེ་ལ། འཁོར་ཆུང་མ་བཅས། 

ནུབ་ཏུ་ས་ལྷ་སེར་མོ་བུམ་པ་ཅན་པདྨ་ལ་འདུད་པའི་ཚུལ་གྱིས་གནས་པ་འཁོར་དུ་མ། 

དེའི་གཡས་ན་ལྷ་མ་ཡིན་དམར་ནག་གོ་ཆ་རལ་གྲི་ཅན་སྟན་ལ་གནས་པ། གཡོན་དུ་

ཀླུ་དཀར་པོ་རིན་ཆེན་སྣོད་ཐོགས་པ། བརྒྱ་བྱིན་གྱི་གཡས་ཚངས་པ་སེར་པོ་གཡས་



  40  

རོང་ཐ་བློ་བཟང་དམ་ཆོས་རྒྱ་མཚོ།

གཉིས་གླེགས་བམ་དང་ཕྲེང་བ། གཡོན་གཉིས་མཆོག་སྦྱིན་དང་སྤྱི་བླུགས་ཅན་ངུར་

པ་ལ། དེའི་གཡོན་དུ་ཉི་མ་དམར་པོ་རྡོ་རྗེ་དང་པདྨའི་སྟེང་ན་ཉི་མ་ཡོད་པ་ཐོགས་ལ། 

རྟ་བདུན་དང་བཅས་པའི་ཤིང་རྟ་ལ། ཟླ་བ་དཀར་པོ་ལག་གཉིས་ན་པདྨའི་སྟེང་ཟླ་བ་

ཡོད་པ་ཐོགས་པ་ངང་པ་ལ་གནས་པ་སྟེ། འདུལ་འཛིན་པའི་ཊིཀ་ཆེན་ལས་འབྱུང་བ་

མདོ་ཙམ་བྲིས་པའོ། །

༼སྦྱིན་སྲེག་གི་ཐབ་ཐིག་འདེབས་ཚུལ།༽

༈ སྦྱིན་སྲེག་ཐབ་ཐིག་འདེབས་ཚུལ་ནི། །ཞི་བ་དབུས་ནས་ཤར་ཕྱོགས་

སུ། །མཐོ་གང་སླར་ཡང་སོར་བཞི་གཉིས། །ཟླུམ་པོ་གསུམ་ནི་རིམ་པ་བཞིན། །ཐབ་

དང་མུ་རན་ཁ་ཁྱེར་རོ། །དེ་སྟེང་སོར་གཉིས་དབུས་ཚད་ཀྱི། །ཟུར་ཐིག་སྟེང་དུ་བྱ་

རྗེས་བྱ། །གྲུ་བཞིར་བྱས་པ་སྟེགས་བུའི་ཐིག །ཐབ་དབུས་སོར་བཞིས་པདྨ་ཡི། །ལྟེ་

བ་ཟླུམ་བསྐོར་འདབ་སོར་བརྒྱད། །བྱས་པའི་ལྟེ་འདབ་མཉམ་པ་འབྱུང་། །ཐབ་དབུས་

རྡོ་རྗེ་སོར་བརྒྱད་བྱ། །ཁ་ཁྱེར་རྡོ་ཕྲེང་གྲྭ་བཞི་རུ། །ཟླ་ཕྱེད་རྡོ་རྗེས་མཚན་པའོ། །

༼རྒྱས་པའི་སྦྱིན་སྲེག་གི་ཐིག་འདེབས་ཚུལ།༽

༈ རྒྱས་པ་དབུས་ནས་ལྷོ་ཕྱོགས་སུ། །ཁྲུ་གང་སླར་ཡང་སོར་བརྒྱད་

གཉིས། །རིམ་བཞིན་དབུས་ཚད་ཟུར་ཐིག་སྟེང་། །བྱ་རྗེས་བྱས་ལ་གྲུ་བཞི་

གསུམ། །ཐབ་དང་མུ་རན་ཁ་ཁྱེར་རོ། །དེ་སྟེང་སོར་བཞི་དབུས་ཚད་ཀྱིས། །ཟུར་ཐིག་

སྟེང་ན་བྱ་རྗེས་བྱ། །གྲུ་བཞིར་བྱས་པ་སྟེགས་བུའི་ཐིག །ཐབ་དབུས་འཁོར་ལོའི་ལྟེ་བ་

ལ། །སོར་བདུན་འཁོར་རྩིབས་སོར་བཅུ་བཞིས། །མུ་ཁྱུད་སོར་གསུམ་ཟླུམ་གསུམ་

ཐིག་གི་ལག་ལེན་དུ་མ་གསལ་བར་བཤད་པ།

བྱ། །ལྟེ་བ་རིན་ཆེན་ཆ་དགུ་དང་། །ཁ་ཁྱེར་ཟུར་གསུམ་གྲུ་བཞིས་མཚན། །ཟླ་ཕྱེད་རྡོ་

རྗེ་སྔར་བཞིན་ནོ། །

༼དབང་གི་སྦྱིན་སྲེག་གི་ཐིག་འདེབས་ཚུལ།༽

༈ དབང་ལ་དབུས་ནས་ནུབ་ཕྱོགས་སུ། །ཁྲུ་གང་སླར་ཡང་སོར་བརྒྱད་

གཉིས། །དབུས་ཚད་ཤར་ཕྱོགས་ཟུར་གཉིས་ལ། །བྱ་རྗེས་བྱས་ལ་ཐིག་གསུམ་

གདབ། །དབུས་ནས་སོར་དྲུག་སོར་གཉིས་གཉིས། །ཐིག་སྐུད་བཟུང་ནས་ཕྱོགས་

གསུམ་བསྐོར། །སྟེགས་བུ་རྒྱས་དང་མཚུངས་པ་ལ། །འགྲམ་པ་གཡས་གཡོན་ངེས་

བཟུང་བྱ། །ཐབ་དབུས་པདྨའི་བྲི་བ་ནི། །ལྟེ་བ་སོར་བརྒྱད་འདབ་མ་ནི། །བཅུ་དྲུག་ལྟེ་

འདབ་མཉམ་པའོ། །ཐབ་དབུས་ཁ་ཁྱེར་པདྨས་མཚན། །གཞན་ནི་སྤྱི་དང་འདྲ་བའོ། །

༼དགྲ་པོའི་སྦྱིན་སྲེག་གི་ཐིག་འདེབས་ཚུལ།༽

༈ དགྲ་པོ་དབུས་ནས་བྱང་ཕྱོགས་སུ། །མཐོ་གང་སླར་ཡང་སོར་དྲུག་

གཉིས། །ཐབ་ཀྱི་ཟུར་ཡིན་ལྷོ་ཕྱོགས་སུ། །དབུས་ནས་མཐོ་གང་སོར་དྲུག་གཉིས། །དེ་

ཕྱོགས་ཟུར་ཐིག་གཉིས་ཀྱི་ཕྱིར། །བྱ་རྗེས་བྱས་ལ་དབུས་ནས་སུ། །ཚངས་ཐིག་སྟེང་

གི་ཚད་གསུམ་གྱིས། །བྱ་རྗེས་བྱས་ལ་ཐིག་གསུམ་གདབ། །ཐབ་དང་མུ་རན་ཁ་ཁྱེར་

རོ། །ཐབ་ལོགས་སོར་ནི་ཉི་ཤུ་ཡིན། །ཐབ་དབུས་པདྨའི་ལྟེ་བ་ལ། །སོར་གཉིས་འདབ་

མ་སོར་བཞི་བྱ། །དབུས་དང་ཁ་ཁྱེར་ཁྲོ་བོ་ཡི། །རྡོ་རྗེའི་མཚན་མ་བྲི་བར་བྱ། །ཟུར་

བཞིར་ཟླ་ཕྱེད་རྡོ་རྗེ་བྱ། །

རོང་ཐ་བློ་བཟང་དམ་ཆོས་རྒྱ་མཚོ།

༼ལས་སྣ་ཚོགས་པའི་ཐབ་ཐིག་འདེབས་ཚུལ།༽

༈ ལས་སྣ་ཚོགས་པའི་ཐབ་ཐིག་ནི། །ཞི་བ་དང་མཚུངས་ཕྱོགས་བཞི་

ཡི། །པདྨར་འཁོར་ལོ་རིན་པོ་ཆེ། །པདྨ་རལ་གྲི་རྣམས་ཀྱིས་མཚན། །མུ་རན་སྟེང་དུ་

པདྨ་ནི། །ཟེའུ་འབྲུ་དང་བཅས་མཛེས་པར་བཀོད། །ཅེས་པའི་ཞིབ་ཆ་བཤད་པ་ནི། །ལྟེ་

བ་སོར་བཞིས་བསྐོར་བ་ལ། །རྡོ་རྗེ་སོར་ནི་བརྒྱད་པ་དང་། །དེ་ནས་སོར་གང་གེ་སར་

དང་། །དེ་ནས་སོར་དྲུག་པད་འདབ་བརྒྱད། །ཕྱོགས་བཞིའི་མཚན་མ་འགོད་པའོ། །དེ་

ནས་སོར་གང་རྡོར་ཕྲེང་བྱ། །མུ་རན་ཟེའུ་འབྲུ་གེ་སར་བཅས། །ཁ་ཁྱེར་པདྨའི་འདབ་མ་

ལ། །རྡོ་རྗེ་གྱེན་འགྲེང་འགོད་པ་དང་། །དེ་ཡི་པད་རྩེ་ལྕགས་ཀྱུའི་དབྱིབས། །བྱ་བའམ་

དབང་གི་འགུགས་པ་ལ། །གྲྭ་བཞིར་ཟླ་ཕྱེད་རྡོ་རྗེའོ། །ཁ་དོག་རང་རང་ལས་དང་

མཚུངས། །དེ་ལྟར་ལས་ནི་ཀུན་འོས་པའི། །ལས་ནི་ཐམས་ཅད་ཐིག་འདེབས་

ཚུལ། །གདམ་ང་རྒྱས་བཤད་ཀུན་དོར་ནས། །དཔལ་འཛིན་གྱིས་བཤད་རང་ལུགས་

ཀྱི། །མཁས་པའི་ཕྱག་ལེན་གོ་བསྡུས་ནས། །བཀོད་ལ་རྒྱས་པ་གཞན་དུ་གསལ། །

༼ཁ་འབར་བའི་ཐིག་གི་ལག་ལེན།༽

༈ ཁ་འབར་ཐིག་གི་ལག་ལེན་ནི། །རྒྱས་ན་དམ་ཚིག་གསུམ་བཀོད་

མཐུན། །བསྡུ་ན་དབུས་ནས་སོར་བཞིས་བསྐོར། །དེ་ཕྱིར་སོར་བཞི་པད་འདབ་

བརྒྱད། །དེ་ཕྱིར་སོར་བཞི་འདབ་བཅུ་དྲུག །དེ་ཕྱིར་སོར་བཞི་འདབ་སོ་གཉིས། །དེ་

ཕྱིར་གྲུ་བཞི་སྒོ་བཞི་ལ། །ཤར་དཀར་ལ་སོགས་ཕྱོགས་མདོག་བྱ། །འདབ་མ་མཛེས་

ཚོན་གེ་སར་སེར། །ལྟེ་བ་ལ་ནི་ཟླ་བའི་གདན། །དེ་ལ་ཚོན་ཕུང་སེར་པོ་དང་། །འདབ་

ཐིག་གི་ལག་ལེན་དུ་མ་གསལ་བར་བཤད་པ།

བརྒྱད་ཤར་དཀར་ལྷོ་དམར་སེར། །ནུབ་དཀར་བྱང་དུ་ལྗང་སེར་དང་། །ཤར་ལྷོ་དམར་

སེར་ལྷོ་ནུབ་སྔོ། །ནུབ་བྱང་དཀར་ལ་བྱང་ཤར་སེར། །དེ་ཕྱིར་འདབ་མ་བཅུ་དྲུག་

དང་། །དེ་ཕྱིར་སོ་གཉིས་ཐམས་ཅད་ལ། །ཚོན་ཕུང་སེར་པོ་བྱ་བ་དང་། །སྒོ་བཞིར་རྒྱལ་

ཆེན་ཁྱམས་ཕྱོགས་སྐྱོང་། །རང་རང་མདོག་གི་ཚོན་ཕུང་བྱ། །དབུས་སུ་ཐུབ་དབང་སྐུ་

བཞུགས་གསོལ། །འབར་མའི་གདན་ལ་ཆོས་འབྱུང་ནི། །ཕྱི་ནག་ནང་ནི་དམར་བར་

བྲི། །གོང་མའི་དབུས་སུ་མཉྫུའི་སྟེང་། །ཐུབ་དབང་སྐུ་ནི་བཞུགས་སུ་གསོལ། །

༼སྒྲོལ་མ་གཡུལ་མདོས་ཀྱི་ཐིག་འདེབས་ཚུལ།༽

༈ སྒྲོལ་མའི་གཡུལ་མདོས་སྟེགས་ཀྱི་ཁར། །སྤང་རྒྱན་སྔོན་པོས་ལེགས་

བྱུགས་ལ། །ཚོན་གྱིས་པདྨ་འདབ་བརྒྱད་བྱ། །དེ་སྟེང་མཉྫུར་སྒྲོལ་མའི་སྐུ། །ན་བཟའ་

སྔོན་པོ་བྱས་པ་བཞུགས། །གདུགས་ནི་དཀར་པོ་འབུབ་པ་བཤད། །

༼གཙུག་ཏོར་ཟློག་ཆེན་གྱི་ཐིག་འདེབས་ཚུལ།༽

༈ གཙུག་ཏོར་བཟློག་ཆེན་ཐིག་འདེབས་ཚུལ། །དབུས་སུ་སོར་བཞིས་བསྐོར་

བ་ལ། །པདྨ་འདབ་བརྒྱད་ལྟེ་འདབ་མཉམ། །དེ་ཕྱིར་སོར་གང་མུ་ཁྱུད་དང་། །དེ་ནས་

སོར་བཞིར་རྡོ་རྗེ་ནི། །རྒྱ་གྲམ་བྲིས་ལ་དེ་ཡི་ཕྱིར། །སོར་བཞི་པདྨ་འདབ་མ་

བརྒྱད། །དེ་མཐར་སོར་བཞི་འཁོར་ལོ་ནི། །རྩིབས་བརྒྱད་དེ་ཡི་ཕྱི་རོལ་ན། །གྲུ་བཞི་

སོ་བཞི་བྱ་བའམ། །བསྡུ་ན་མ་བྱས་པས་ཀྱང་རུང་། །ཁ་དོག་དབུས་དཀར་ཤར་སྔོ་

སོགས། །ཕྱོགས་མདོག་དབུས་སུ་ཚོན་ཕུང་དཀར། །འདབ་མར་ཤར་དཀར་ལྷོ་སེར་

བ། །ནུབ་དམར་བྱང་ལྗང་དེའི་ཕྱིར་ཁྱམས། །ཤར་ཕྱོགས་སེར་སྔོ་ལྗང་དམར་བ། །ལྷོ་

རོང་ཐ་བློ་བཟང་དམ་ཆོས་རྒྱ་མཚོ།

ཕྱོགས་དཀར་སེར་ནག་ལྗང་བ། །ནུབ་ཏུ་དམར་སེར་དཀར་ལྗང་གུ ། བྱང་ན་དམར་

སེར་ལྗང་དཀར་འགོད། །དེ་ཕྱིར་ཤར་ནུབ་ཚོན་ཕུང་དཀར། །ནུབ་ཀྱི་གཡས་གཡོན་

སེར་པོ་རེ། །ཚངས་པ་ཡབ་ཡུམ་དོན་དུ་ཡིན། །རྡོ་རྗེའི་རྭ་བཞིར་རྒྱལ་པོ་བཞིའི། །ཚོན་

ཕུང་ཕྱོགས་མདོག་ཅན་རེ་འགོད། །པད་འདབ་བརྒྱད་ལ་ཤར་སེར་པོ། །ལྷོ་སྔོན་ནུབ་

དཀར་བྱང་སེར་བ། །ཤར་ལྷོ་དམར་པོ་ལྷོ་ནུབ་སྔོ། །ནུབ་བྱང་ལྗང་ཁུ་བྱང་ཤར་

དཀར། །རྩིབས་བརྒྱད་སྒོ་བཞི་ཕྱོགས་མདོག་བཤད། །བྱང་སྒོའི་གཡས་དང་དཀྱིལ་

འཁོར་གྱི། །གཡས་གཡོན་རྒྱབ་གསུམ་ནག་པོ་རེ། །གཡས་སོགས་གསུམ་ལ་གཞི་

ནག་པའི། །ཆོས་འབྱུང་མེ་རི་བཅས་པ་བྱ། །ལེགས་ལྡན་གསུམ་གྱི་ཚོན་ཕུང་ངོ་། །བྱང་

སྒོའི་གཡས་དེ་གནོད་སྦྱིན་སྤྱི། །དེ་སོགས་རྒྱས་པར་བཤད་ཟིན་ཏོ། །

༼མགོན་པོའི་གཏོར་སྒྲུབ་ཀྱི་ཐིག་འདེབས་ཚུལ།༽

༈ མགོན་པོའི་གཏོར་སྒྲུབ་ཐིག་གི་ཚུལ། །གྷི་ཝཾ་གུར་གུམ་དྲི་བཟང་

ཆུས། །བྱུགས་པའི་གཞི་ལ་ཚངས་ཟུར་བཏབ། །ཁྲུ་གང་བསྐོར་ལ་དེ་ནང་དུ། །སོར་

གསུམ་བཀུམས་ནས་སླར་ཡང་བསྐོར། །དེ་ལ་སྤྱི་ལྟར་ཆོས་འབྱུང་ནི། །མེ་རི་བཅས་

པ་རྩེ་ཚུར་བསྟན། །དེ་མཐར་སོར་གསུམ་ཟླུམ་བསྐོར་ལ། །མུ་ཁྱུད་དང་ནི་དེ་ཡི་

མཐཪ། །སོར་བཞིའི་གྲུ་བཞིར་བྱས་པ་ལ། །དུར་ཁྲོད་མཚན་ཉིད་ཚང་བར་བྱ། །དབུས་

སུ་སྣ་ཚོགས་པད་ཉིའི་སྟེང་། །གྲི་གུག་སྔོན་པོ་རྡོ་རྗེ་སེར། །ལྟེ་བར་ཧཱུཾ་སྔོན་ཆོས་

འབྱུང་ནག །མེ་རི་དམར་པོ་མུ་ཁྱུད་སྔོན། །གྲུ་བཞི་ཕྱོགས་མདོག་བྱ་བ་ནི། །ཞི་རྒྱས་

དབང་ཀུན་འདྲ་བའོ། །

༈ འདི་ཡི་དགྲ་པོའི་གཏོར་ཆེན་ལ། །ཆོས་འབྱུང་ནག་པོ་རྩེ་ཕར་བསྟན། །མེ་

ཐིག་གི་ལག་ལེན་དུ་མ་གསལ་བར་བཤད་པ།

རི་དང་བཅས་དེ་དབུས་སུ། །པད་ཉི་གྲི་གུག་ཁ་ཕར་བསྟན། །ལྟེ་བར་ཧཱུཾ་སོགས་སྔར་

བཞིན་ནོ། །

༼བརྒྱ་བཞིའི་ཐིག་འདེབས་ཚུལ།༽

༈ བརྒྱ་བཞིའི་ཐིག་ནི་ཐིག་ཆེན་བརྒྱད། །བཏབ་པའི་དབུས་ནས་སོར་དྲུག་

བསྐོར། །དེ་ཕྱིར་སོར་གང་མུ་ཁྱུད་དང་། །དེ་ཕྱིར་སོར་བརྒྱད་པད་འདབ་བརྒྱད། །དེ་

ཕྱིར་རི་རབ་བང་རིམ་བཞི། །སོ་སོར་སོར་ནི་བཞི་རེ་བྱ། །དབུས་སུ་དེ་བཞིན་

གཤེགས་པ་ཡི། །ཕྱག་གཡས་འཁོར་ལོའི་མཚན་མ་བཅས། །ལེགས་པར་བྲིའོ་ཕྱག་

ནི་དམར། །མུ་ཁྱུད་སེར་པོ་པདྨ་ནི། །སྣ་ཚོགས་པདྨ་བྱ་བ་དང་། །རི་རབ་ཕྱོགས་

མདོག་བྱ་བ་ཡིན། །

༼རབ་གནས་ཁྲུས་དཀྱིལ་གྱི་ཐིག་འདེབས་ཚུལ།༽

༈ རབ་གནས་ཁྲུས་དཀྱིལ་བྱ་ཚུལ་ནི། །རྒྱར་ནི་ཁྲུ་བཞི་དཔངས་ཁྲུ་དོ། །ཡོད་

པའི་སྟེགས་ཀྱི་སྟེང་དུ་ནི། །ཕྱི་ནས་དཀར་དམར་ནག་པ་ཡི། །རྩིག་པ་རིམ་གསུམ་གྲུ་

བཞི་པ། །སྒོ་བཞི་དང་བཅས་ཕ་གུ་དང་། །འདོད་སྣམ་དྲྭ་ཕྱེད་ཤར་བུ་དང་། །མདའ་

ཡབ་བཅས་པ་སྤྱི་ལྟར་ལ། །དབུས་སུ་ལྟེ་འདབ་མཉམ་པ་ཡི། །སྣ་ཚོགས་པདྨ་འདབ་

བརྒྱད་ཅན། །དེ་ཕྱིར་འཕར་མ་གཉིས་ཞེས་པ། །སྣམ་བུ་གྲུ་བཞི་གཉིས་རིམ་ཅན། །དེ་

ལ་ཤར་ནས་གཡས་སྐོར་དུ། །འཁོར་ལོ་རིན་ཆེན་པདྨ་དང་། །རལ་གྲི་དཀར་སེར་

དམར་ལྗང་ཅན། །མཚམས་བཞིར་ཤར་ལྷོ་ནས་རིམ་བཞིན། །འཁོར་ལོ་རྡོ་རྗེ་པདྨ་

དང་། །རལ་གྲི་དཀར་སྔོ་དམར་ལྗང་ཅན། །གཡས་སྐོར་བཀོད་པ་རྡུལ་ཚོན་ནམ། །ཆུ་

རོང་ཐ་བློ་བཟང་དམ་ཆོས་རྒྱ་མཚོ།

ཚོན་གྱིས་བྲིས་ལེགས་པར་བཀྲམ། །འདི་ནི་ལྕང་སྐྱའི་གསུང་ལྟར་རོ། །ཐིག་གི་ཚུལ་

ནི་སྤྱི་བཞིན་བྱ། །

༼ས་བདག་ལྟོ་འཕྱེའི་ཐིག་གདབ་ཚུལ།༽

༈ ས་བདག་ལྟོ་འཕྱེའི་ཐིག་གདབ་ཚུལ། །ཇི་ཙམ་བརྐོ་བའི་ས་དམིགས་

དེ། །ཚངས་ཟུར་བཏབ་ལ་ཕྱོགས་རེ་རེར། །རང་མཐོ་བཅུ་སོགས་ཆ་ཆེན་ནི། །བཅུ་

རེ་ཡོད་པའི་གྲུ་བཞིར་བྱ། །ཆ་ཆེན་རེ་ལ་ཆ་ཆུང་ནི། །དགུ་རེར་ཕྱེ་བའི་རེའུ་

མིག །མིག་མང་རིས་སུ་ལེགས་པར་བཏབ། །ཕྱོགས་རེར་རེའུ་མིག་དགུ་བཅུ་

རེ། །འབྱུང་ཞིང་དེ་ལས་གནས་ཚུལ་ནི། །དཔྱིད་རའི་ཚེས་གཅིག་ནུབ་སྟོད་ཀྱི། །རེའུ་

མིག་དང་པོ་མགོ་གཏད་ཅིང་། །ཤར་སྟོད་རེའུ་མིག་དང་པོ་ལ། །མཇུག་མ་ཡོད་ལ་དེ་

ནས་བཟུང་། །གཡས་བསྐོར་ཞག་རེར་རེའུ་མིག་རེར། །འཕོ་བས་གནས་ཚུལ་

ལེགས་པར་རྟོགས། །ལོ་གཅིག་ཞག་གི་གྲངས་བཞིན་དུ། །སུམ་བརྒྱ་དྲུག་ཅུ་འཁོར་

བ་ཡིན། །དཔྱིད་གསུམ་མགོ་ནུབ་ཁ་བྱང་བསྟན། །དབྱར་གསུམ་མགོ་བྱང་ཁ་ཤར་

གྱུ། །སྟོན་གསུམ་མགོ་ཤར་ཁ་ལྷོ་ཕྱོགས། །དགུན་གསུམ་མགོ་ལྷོ་ཁ་ནུབ་གྱུ། །གང་

ལའང་མཇུག་མས་བདུན་ཟུར་མནན། །དངོས་གྲུབ་ལེན་པའི་ས་དམིགས་ནི། །ལུས་

ལ་རང་མཐོའི་ཆ་ཆེན་བཅུ། །ཡོད་ཕྱིར་གདེངས་ཞལ་སྙིང་ཁ་ཡི། །ཆ་གསུམ་འོག་ཏུ་

དཀྱུས་མཐོ་གང་། །ཞེང་དུ་མཐོ་ཕྱེད་ས་དམིགས་ཡིན། །བརྐོ་ཚུལ་ཀླུ་བརྒྱད་མཆོད་

པ་སོགས། །གཞུང་གཞན་དག་ཏུ་རྟོགས་པར་འཚལ། །ཞེས་ཐིག་གི་ལག་ལེན་དུ་མར་

བཤད་པ་བཟོ་རིག་མཛེས་པའི་ཁ་རྒྱན་ཞེས་བྱ་བ་ལས། ཐིག་གི་རྣམ་གཞག་ཕྲན་

ཚེགས་བཤད་པའོ། །

ཐིག་གི་ལག་ལེན་དུ་མ་གསལ་བར་བཤད་པ།

༼རྡོར་ཕྲེང་མི་ཏྲ་དཀྱིལ་ཆོག་སོགས་ཀྱི་ཐིག་གི་རྣམ་གཞག༽

༈ དེ་ནས་རྡོར་ཕྲེང་མི་ཏྲ་སོགས། །དཀྱིལ་ཆོག་རྣམས་ལས་འབྱུང་བ་

ཡི། །དཀྱིལ་འཁོར་ཐིག་གི་རྣམ་གཞག་འགའ། །ཕྱི་དཀྱིལ་སྔ་མ་རྣམས་མཚུངས་

ཤིང་། །ནང་ཐིག་མི་འདྲའི་ཁྱད་པར་བཤད། །དང་པོ་ཡེ་ཤེས་ཞབས་ལུགས་

ཀྱི། །གསང་འདུས་འཇམ་དཔལ་རྡོ་རྗེའི་ཐིག །ཚངས་ལས་ཆ་ཆུང་བརྒྱད་མཐར་

དང་། །བདུན་པའི་མཐའ་རུ་ཟླུམ་པོའི་ཐིག །དེ་ནས་ཡང་དག་དྲངས་ནས་ནི། །ཕྱོགས་

གཞན་ཐིག་གི་མཚམས་སོང་བའི། །ཐིག་གཉིས་རིམ་བཞིན་ཚངས་པའི་ཕྱིར། །ཆ་

ཆུང་གཉིས་གསུམ་དོར་བར་རོ། །ཕྱི་ཟླུམ་ཐིག་ལས་ཕྱི་ངོས་སུ། །ཆ་ཆུང་དོར་བར་

ཟླུམ་པོའི་ཐིག །འདི་ནི་འཕགས་ལུགས་ལས་འཇམ་རྡོར་ལ་མེད། དེ་ནས་ཆ་ཆུང་

གསུམ་དོར་ནས། །ཟུར་ཐིག་བར་དུ་གནས་པའི་ཐིག །གྲུ་བཞི་ལྷ་སྣམ་ཕྱི་ནང་

ངོ་། །ཚངས་སོགས་ཐིག་རོ་དབྱེ་བར་བྱ། །

༈ སྒྱུ་འཕྲུལ་སྒེག་རྡོར་ལུགས་འཇམ་རྡོར། །དཀྱིལ་འཁོར་སུམ་རིམ་ནང་མ་

ལས། །ཕྱི་མ་ཕྱི་མ་ཉིས་འགྱུར་ཏེ། །ནང་མ་གཉིས་ལ་རྟ་བབས་མེད། །རྩ་ཐིག་ལ་

སོགས་ཀུན་རིག་མཚུངས། །ནང་མའི་ནང་གི་ཟླུམ་སྐོར་དང་། །ལེའུ་ཚེ་དགུ་བཅས་

རྡོར་དབྱིངས་འདྲ། །

༈ འདུས་པའི་ཧཱུཾ་མཛད་ཁྲོ་བཅུ་ཅན། །རྡོ་རྗེ་ཕྲེང་བའི་ལུགས་ལྟར་ན། །དབུས་

ནས་ཆ་ཆུང་ཕྱེད་བཅས་གཉིས། །བསྐོར་བ་ལྟེ་དང་དེ་ཕྱིར་ལྔ། །དོར་ནས་ཟླུམ་བསྐོར་

པད་འདབ་བརྒྱད། །དེ་ཕྱིར་ཕྱོགས་མཚམས་ཐིག་བརྒྱད་སྟེང་། །གཅིག་དོར་ཕྱེད་

རོང་ཐ་བློ་བཟང་དམ་ཆོས་རྒྱ་མཚོ།

བརྒྱད་པདྨ་བརྒྱད། །སླར་ཡང་ཤར་ནུབ་པདྨ་རེ། །ཀུན་ཀྱང་ཆ་གསུམ་ལྟེ་འདབ་

བརྒྱད། །མི་ཏྲའི་ལུགས་ལ་འདི་ཉིད་ནི། །བཻ་རོ་ཙ་ནའི་འཇིགས་བྱེད་འདྲ། །

༼དམར་ནག་གཤིན་རྗེའི་ནང་ཐིག་གི་རྣམ་གཞག༽

༈ དམར་༩ ནག་༡༣ གཤིན་རྗེའི་ནང་ཐིག་ནི། །ལྟེ་བ་ནས་ནི་ཚངས་ཐིག་

སྟེང་། །ཕྱོགས་རེར་ཆ་ཆེན་གཉིས་རེ་ན། །གྲུ་བཞི་ཟུར་ཐིག་ལ་རེག་གདབ། །དེ་ཡི་

མཐའ་ནས་ནང་དུ་ནི། །ཆ་ཆུང་གཅིག་དོར་གྲུ་བཞིར་གདབ། །ལྟེ་བ་རྡོར་ཕྲེང་དོན་

དུའོ། །ཕྱོགས་རེའི་ཚངས་སྟེང་ཆ་ཆེན་རེར། །དབུས་ཀྱི་སྤོམས་ལ་ཆ་ཆུང་

གསུམ། །ཡོད་པའི་རྡོ་རྗེའི་དབུས་རྭ་བྱ། །ལྟེ་ཚངས་འཕྲད་ལས་ཆ་ཆུང་གསུམ། །སོང་

བ་ནས་ནི་ཆ་ཆུང་བཞིའི། །སྐུད་པས་གཡས་གཡོན་ཕྱི་རྭ་བསྐོར། །སྔར་གྱི་མཚམས་

ནས་གཡས་ཕྱོགས་སུ། །ཆ་ཆུང་ཕྱེད་དང་གཉིས་ནས་ནི། །ཆ་ཆུང་བཞི་ཡིས་གཡོན་

ནས་བསྐོར། །དེ་བཞིན་གཡོན་ནས་གཡས་པའང་བསྐོར། །སླར་ཡང་ལྟེ་ཚངས་འཕྲད་

པ་ནས། །ཆ་ཆུང་གསུམ་ནས་གཡས་གཡོན་དུ། །ཆ་ཆུང་བཞི་ཆ་དོར་བ་ནས། །ཆ་

ཆུང་བཞི་ཡིས་གཡས་གཡོན་བསྐོར། །ཅེས་པ་རྟ་བབས་རྭ་ཡི་ཚུལ། །བཞིན་དུ་རྗེ་

བཙུན་བླ་མས་བཞེད། །

༼བཻ་རོ་ཙ་ནའི་འཇིགས་བྱེད་ཀྱི་ཐིག་གི་རྣམ་གཞག༽

༈ བ་ཻརོ་ཙ་ནའི་འཇིགས་བྱེད་
༩
ནི། །དབུས་ནས་ཆ་ཆུང་བཅུ་གསུམ་ནི། །སོང་

ནས་རིམ་བཞིན་ནང་དུ་ནི། །ཆ་ཆུང་གཅིག་དང་གཅིག་དང་ནི། །ལྔ་དང་གཅིག་བཅས་

ཟླུམ་ཐིག་ལྔ། །འཁོར་རྩིབས་ཚངས་ཟུར་དབུས་སོང་བའི། །བར་སྟོང་བརྒྱད་རྣམས་

ཐིག་གི་ལག་ལེན་དུ་མ་གསལ་བར་བཤད་པ།

ཕྱེད་ཕྱེད་བགོ ། རྩིབས་རྩ་ཆ་གཉིས་དབུས་སུ་ལྔ། །ཕྱི་སྣེ་ཆ་ཆུང་ཕྱེད་གསུམ་བྱ། །དེ་

ནང་ཕྱེད་ནས་སླར་ཡང་ནི། །ཀྱོག་པོ་བྲི་བར་ཆོས་ཀྱི་ནི། །འཁོར་ལོའི་རྩིབས་ལྟར་བྱ་

བ་ཡིན། །༈ འཇིགས་བྱེད་
༩
ཕྱག་གཉིས་དེ་བཞིན་དང་། །ལྟེ་བར་ཆོས་འབྱུང་ཡོད་

པའོ། །

༼ཕྱག་རྡོར་འཁོར་ལོ་ཆེན་པོའི་ཐིག་གི་རྣམ་གཞག༽

༈ ཕྱག་རྡོར་འཁོར་ལོ་ཆེན་པོ་ལ། །ལྟེ་བ་ཆ་གཉིས་མུ་ཁྱུད་གཅིག །དེ་ཕྱིར་ཆ་

བཞི་པད་འདབ་བརྒྱད། །དེ་ནས་མུ་ཁྱུད་ཆ་ཆུང་གཅིག །དེ་ཕྱིར་ཆ་བཞིར་རྩིབས་

བཞིར་བྱ། །དེ་ཕྱིར་ཆ་རེའི་མུ་ཁྱུད་གཉིས། །དེ་ནས་ཆ་གཅིག་མཚམས་རྩ་ཐིག །འདི་

ནི་ཟུར་བཀའི་ལུགས་ཡིན་ལ། །ཕྲེང་བའི་ལུགས་ལ་པདྨ་ནི། །ཆ་ཆུང་གཉིས་སུ་

མཛད་པ་ཡིན། །

༼གདོང་དྲུག་དང་མཧཱ་ཀ་ལ་གཉིས་ཀྱི་ཐིག་གི་རྣམ་གཞག༽

༈ གདོང་དྲུག་
༣༡
མཧཱ་ཀ་ལ་

༩
གཉིས། །རྩ་ཐིག་ནང་དུ་ཆ་ཆེན་གཅིག །དོར་ནང་

རྩིབས་བརྒྱད་བྱ་བ་ནི། །སྔ་མ་བཻ་རོའི་འཇིགས་བྱེད་འདྲ། །

༼ཨ་བྷི་དྷ་ནའི་བདེ་མཆོག་དང་ཁ་སྦྱོར་རྡོར་སེམས་ཀྱི་རྩ་ཐིག༽

 ༈ ཨ་བྷི་དྷ་ནའི་བདེ་མཆོག་དང་། །སྔོན་པོ་
༦༢
ཕྱག་གཉིས་

༢༩
དཀར་པོ་

དང་། །ཕག་མོ་སོ་བདུན་
༣༧

སངས་རྒྱས་
༣༥

ཐོད། །ལ་སོགས་ལཱུ་ཨི་པ་བཞིན་ལ། །བདེ་

ཆེན་འཁོར་ལོ་དོར་བ་དང་། །སྐུ་འཁོར་ཕྱི་ཟླུམ་རྩ་ཐིག་རེག །

༈ ཁ་སྦྱོར་རྡོར་སེམས་རྩ་ཐིག་ནང་། །ཆ་ཕྲན་གསུམ་དང་ཕྱེད་དང་

རོང་ཐ་བློ་བཟང་དམ་ཆོས་རྒྱ་མཚོ།

གསུམ། །ཕྱེད་དང་གསུམ་དང་ཕྱེད་ཕྱེད་མཚམས། །ཟླུམ་བསྐོར་བྱས་པ་ཕྱི་ནས་

རིམ། །འཁོར་ལོ་པདྨ་འོད་རྡོར་ཕྲེང་། །དེ་ནང་དབུས་ནས་ཕྱེད་དང་གཉིས། །ཕྱེད་དོར་

ངོས་ཐིག་ཀ་བ་སྟེ། །རེའུ་མིག་དགུ་གདབ་དེ་དག་ནི། །ཐུགས་གསུང་སྐུ་དང་དམ་

ཚིག་གི ། འཁོར་ལོ་འབྱུང་བ་ཤེས་པར་བྱ། །

༼བརྟག་གཉིས་ལས་གསུངས་པའི་ཀྱཻ་རྡོ་རྗེ་ལྷ་དགུ་བཞི་ཡི་ནང་ཐིག༽

༈ བརྟག་གཉིས་ལས་གསུངས་
༩
ཀྱཻ་རྡོ་རྗེ། །ལྷ་དགུ་བཞི་ཡི་ནང་ཐིག་ནི། །ལྟེ་

བ་ནས་ནི་ཕྱིར་ཆ་ཕྲན། །ཕྱེད་ལྔ་ཕྱེད་དང་བཅུ་དང་གཅིག །ཟླུམ་བསྐོར་རིམ་པར་པད་

ལྟེ་དང་། །གེ་སར་འདབ་མ་རྡོར་ཕྲེང་ངོ་། །

༈ མཧཱ་མ་ཡ་
༥
ཆེ་འབྲིང་གཉིས། །བདེ་མཆོག་ལྷ་

༡༣
ནི་བཅུ་གསུམ་དང་། །བདེ་

མཆོག་ལྷན་སྐྱེས་
༥
ཏེ་ལོ་པའི། །ལྷ་

༩
དགུ་ཕག་མོ་ཞལ་གསུམ་

༡༣
དང་། །ཞལ་གཉིས་

༡༣
ནཱ་རོའི་

༡༣
ཕག་མོ་དང་། །དབུ་བཅད་

༡༥
དོན་འགྲུབ་

༡༣
ལ་སོགས་དང་། །སངས་རྒྱས་

ཐོད་པ་
༩
ལྷ་དགུ་དང་། །རྒྱལ་བ་རྒྱ་མཚོ་

༩
རྟ་མགྲིན་ནི། །པདྨ་

༡༧
གར་དབང་བཅས་པ་

རྣམས། །རྩ་ཐིག་ནང་དུ་ཆ་ཆེན་རེ། །དོར་ནས་འགོད་པ་སྔར་ལྟར་རོ། །

༈ གཉིས་མེད་རྡོ ་རྗེའི ་བདེ་མཆོག་
༧
དང་། །ཕག་མོ་ནག་མོ་ལྷ་ལྔ་

གཉིས། །འཁོར་ལོའི་ཚད་ནི་གདོང་དྲུག་འདྲ། །སྔ་མ་རྩིབས་དྲུག་ཕྱི་མ་ནི། །རྩིབས་

བཞི་བྱ་བ་ཁྱད་པར་ཡིན། །མཻ་ཏྲིའི་མཁའ་སྤྱོད་
༩
དེ་དང་འདྲ། །

༼སམ་བྷོ་ཊར་གསུངས་པའི་ཀྱཻ་རྡོར་གྱི་ཐིག་གི་རྣམ་གཞག༽

༈ སམ་པུ་ཊར་གསུངས་ཀྱཻ་རྡོར་
༡༧
ལ། །དབུས་ནས་ཆ་ཕྲན་ཕྱེད་དང་

ཐིག་གི་ལག་ལེན་དུ་མ་གསལ་བར་བཤད་པ།

གསུམ། །གཅིག་གི་བརྒྱད་ཆ་བཅས་ལྟེ་བར། །དེ་ཕྱིར་ཆ་ཆུང་བཞི་ཆ་བཅས། །ལྔ་

དོར་ཟླུམ་བསྐོར་འདབ་མ་བརྒྱད། །དེ་ཕྱིར་གཅིག་དང་བརྒྱད་ཆ་ལ། །རྡོར་ཕྲེང་སླར་

ཡང་གཅིག་བསྐོར་བ། །འོད་ཕྲེང་བྱའོ་དེ་བཞིན་དུ། །བདག་མེད་
༡༥
ལྷ་མོ་བཅོ་ལྔ་

དང་། །ཉེར་གསུམ་
༢༣

ཀུ་རུ་
༡༥
ཀུ་ལླེ་དང་། །རྡོ་རྗེ་བདུད་རྩི་བཞི་དེ་བཞིན། །

༼རྡོ་རྗེ་སྒྲོལ་མ་དང་ཉི་སྦས་སྒྲོལ་མའི་ནང་ཐིག༽

༈ རྡོ་རྗེ་སྒྲོལ་
༡༡
མའི་ནང་ཐིག་ནི། །དབུས་ནས་ཆ་ཕྲན་གསུམ་དྲུག་ནས། །ཟླུམ་

བསྐོར་ལྟེ་བ་འདབ་བརྒྱད་དོ། །

༈ ཉི་སྦས་སྒྲོལ་
༢༡
མའི་ནང་ཐིག་ནི། །དབུས་ནས་གསུམ་གཅིག་ལྔ་ལྔ་

བཅས། །རིམ་བསྐོར་ལྟེ་བ་གེ་སར་དང་། །འདབ་བཞི་འདབ་བརྒྱད་རྡོར་ཕྲེང་ངོ་། །མཧཱ་
༡
མ་ཡ་རྩ་ཐིག་ནས། །ཆ་ཆེན་དོར་དབུས་པདྨ་ནི། །འདབ་བཞི་སྤྱི་ལྟར་བྱ་བ་

ཡིན། །མཧཱ་མ་ཡ་དཔའ་གཅིག་གོ ། 

༈ ཀྱཻ་རྡོར་རིགས་བསྡུས་
༥༣

རྡོར་ཕྲེང་ལུགས། །ཕྱི་དཀྱིལ་མ་གཏོགས་རྟ་

བབས་མེད། །དེ་ནང་དཀྱིལ་འཁོར་ཆུང་ལྔ་སྟེ། །དབུས་ནས་ཕྱེད་བཅས་བཞི་

མཚམས་ནས། །ངོས་ཐིག་བཞི་གདབ་དཀྱིལ་འཁོར་ལྔའི། །མདའ་ཐིག་འབྱུང་ལ་དེ་

སོ་སོའི། །ལྟེ་བའི་བར་དུ་ཆ་གསུམ་བགོས། །ཕྱི་མར་རྩིག་པ་སྒོ་སོགས་བྱ། །ལྷག་

གཉིས་ལྟེ་ཕྱེད་འདབ་མ་བྱ། །འདབ་བརྒྱད་དཀྱིལ་འཁོར་ཀུན་ལའོ། །

༈ བདེ་མཆོག་འཁོར་ལོ་
༦༢
བསྒྱུར་དྲུག་ཀྱང་། །ཆེ་བའི་ནང་དུ་ཆུང་དྲུག་ཏུ། །བྱ་

ཞིང་དེ་ཡང་དབུས་སྒོ་ཚད། །གཅིག་བསྐོར་དཀྱིལ་འཁོར་དབུས་མ་དང་། །ནུབ་ཀྱི་

ཚངས་ནས་གཡས་བསྐོར་དུ། །ཆ་ལྔར་བགོས་ལ་དེ་སོ་སོར། །ཚངས་ཐིག་རེ་གདབ་

རོང་ཐ་བློ་བཟང་དམ་ཆོས་རྒྱ་མཚོ།

དཀྱིལ་འཁོར་རེ། །ཐམས་ཅད་གྲུ་བཞི་སྒོ་བཞི་དང་། །ཀུན་དབུས་པདྨ་འདབ་བརྒྱད་

དང་། །མུ་ཁྱུད་བཅས་པ་བྱ་བ་ཡིན། །མི་ཏྲ་དཀྱིལ་འཁོར་སོ་སོར་ལ། །དབུས་སུ་

འདབ་བརྒྱད་དེ་ཡི་ཕྱིར། །འཁོར་ལོ་རྩིབས་བཞི་བྱ་བ་ཡིན། །

༈ གདན་བཞིིའི་རྣལ་འབྱོར་ནམ་མཁའ་
༥༨
ནི། །རྡོ་ཕྲེང་ལུགས་ལ་རྩ་ཐིག་

ནང་། །ཆ་ཆུང་ཕྱེད་བཅས་གསུམ་མཚམས་དང་། །དེ་ནས་གཅིག་དང་གསུམ་དོར་

བའི། །ཟླུམ་གསུམ་བསྐོར་ནང་ལིང་ཚེ་དགུ ། 

༼གསང་ཡུམ་ཡེ་ཤེས་མཁའ་འགྲོའི་ཐིག་གི་རྣམ་གཞག༽

༈ གསང་ཡུམ་ཡེ་ཤེས་མཁའ་འགྲོའི་ཐིག །རྩ་ཐིག་ནང་དུ་ཆ་ཆུང་

བཞི། །གཅིག་གཅིག་མཚམས་སུ་ཟླུམ་བསྐོར་གསུམ། །ནང་མ་རྡོ་རྭ་ཕྱིར་འོད་

ཕྲེང་། །དབུས་ནས་གསུམ་དང་གཅིག་དོར་བའི། །ཀ་བ་བྱ་སྟེ་ལིང་ཚེ་དགུ ། མི་ཏྲའི་

ལུགས་ལ་སྔ་མ་ལ། །ནང་ནས་ལིང་ཚེ་པད་འདབ་བརྒྱད། །བཅུ་དྲུག་ཕྱི་རུ་ལྷ་སྣམ་

དང་། །ཕྱི་མར་ལིང་ཚེ་འདབ་བརྒྱད་ཕྱེད། །

༈ དེ་ནས་རྣལ་འབྱོར་རྒྱུད་མཆོག་ལས། །རྡོ་རྗེ་དབྱིངས་
༡༧
ཀྱི་ནང་ཐིག་ནི། །ཕྱི་

དཀྱིལ་རྩ་ཐིག་ནང་སྒོ་ཚད། །གཉིས་དོར་ནང་མའི་རྩ་ཐིག་གདབ། །དེ་ཆས་གཞལ་

བའི་ཐིག་བདུན་བྱ། །ནང་མའི་རྩ་ཐིག་ལ་རེག་ཟླུམ། །དེ་ནང་གཅིག་དོར་བདུན་དོར་

ཕྲེང་། །དེ་ནས་རེའུ་མིག་དགུ་པ་བྱ། །པདྨ་འདབ་བཞི་རེ་འགོད་དེ། །དེ་ནི་དོན་གྲུབ་
༥༧

འགྲོ་འདུལ་
༡༣
དང་། །ཁམས་གསུམ་

༥༣
རྣམ་རྒྱལ་འཇམ་དཔལ་

༢༣
གསང་། །དཔལ་

མཆོག་
༦༣

དང་པོ་བཅས་པ་འདྲ། །

༈ ཆོས་དབྱིངས་
༢༢༡

གསུངས་དབང་རྡོར་ཕྲེང་ལུགས། །རིམ་པ་བཞི་སྟེ་ཕྱི་མ་

ཐིག་གི་ལག་ལེན་དུ་མ་གསལ་བར་བཤད་པ།

ནི། །སྒོ་བཅས་ཟླུམ་པོ་རྟ་བབས་བཅས། །དེ་ནང་རང་རང་ཕྱེད་ཕྱེད་ནས། །ངོས་ཐིག་

བཞི་རེ་ཟུར་རེག་གདབ། །དེ་ནི་རང་རང་རྩ་ཐིག་སྟེ། །གྲུ་བཞི་སྒོ་ལྡན་རྟ་བབས་

སྤང་། །ནང་མའི་ནང་དུ་རྡོར་དབྱིངས་སོགས། །ཇི་བཞིན་རེའུ་མིག་དགུ་ལྡན་བྱ། །མི་

ཏྲའི་ལུགས་ལ་གྲུ་བཞི་པ། །སུམ་རིམ་ལིང་ཚེ་དགུ་བཅས་བཤད། །

༈ གོ་མིའི་
༡༣
འཇམ་དཔལ་འང་དེ་བཞིན་ནོ། ། ༈ མཚན་བརྗོད་འཇམ་དཔལ་

༡༡
གདམ་ང་ཅན། །རྩ་ཐིག་ནང་དུ་ཆ་ཆུང་གཅིག །དོར་ཏེ་གཅིག་བཞི་གཅིག་ཕྱེད་

ལྔ། །ཕྱེད་ནས་བསྐོར་བ་ཟླུམ་པོ་དྲུག །ནང་ལྟེ་གེ་སར་འདབ་མ་བཞི། །འཁོར་ལོའི་ལྟེ་

རྩིབས་མུ་ཁྱུད་དོ། །

༼གཙུག་དགུ་སྐུ་ཡི་ནང་ཐིག༽

༈ གཙུག་དགུ་སྐུ་༢༡ཡི་ནང་ཐིག་ནི། །རྩ་ཐིག་ནང་དུ་ཆ་ཆུང་བཞི། །དོར་ནས་

ངོས་ཐིག་བཞི་ཟུར་རེག །དེ་ནས་གཅིག་དྲུག་གཅིག་དོར་བའི། །ཟླུམ་བསྐོར་རིམ་

བཞིན་ནང་ནས་ནི། །འཁོར་ལོའི་ལྟེ་རྩིབས་མུ་ཁྱུད་དོ། །

༈ ཚེ་དཔག་གསུང་དང་ཕྱག་རྡོར་
༡༣

ཐུགས། །རྩིབས་བཞི་མ་གཏོགས་དེ་

བཞིན་ནོ། །༈ ཚེ་དཔག་ཟུར་བཀའ་ལྷ་དགུ་ནི། །དབུས་ནས་ཆ་ཆུང་ལྔ་དང་ནི། །བཅུ་

དང་གཅིག་བཅས་ལྟེ་བ་དང་། །འདབ་མ་མུ་ཁྱུད་བརྒྱད་ཡིན། རྣམས་ཡིན་ཏེ། །སྤྱན་

རས་གཟིགས་དང་མི་འཁྲུགས་པ། །བདེ་མཆོག་དྲིལ་ལུགས་གཤེད་དམར་དང་། །ཀྱཻ་

རྡོར་ཐོད་པ་ཅན་སོགས་འདྲ། །

༈ བདེ་བ་ཆེན་པོ་ཡོན་ཏན་
༡༤༤

ནི། །དབུས་ནས་ཆ་ཆུང་གཉིས་ཕྱེད་

གསུམ། །ཕྱེད་དང་གཅིག་དོར་ཟླུམ་པོ་ལྔ། །ལྟེ་བ་མུ་ཁྱུད་རྩིབས་བཞི་དང་། །ཕྱི་ཡི་མུ་

རོང་ཐ་བློ་བཟང་དམ་ཆོས་རྒྱ་མཚོ།

ཁྱུད་རྡོར་ཕྲེང་ངོ་། །དེ་ཕྱིར་ཆ་ཕྲན་དགུ་ཡི་སར། །ཆ་མཉམ་བརྒྱད་བགོས་ལྷ་སྣམ་བྱ། །

༈ མེ་ལྟར་འབར་བའི་ཕྲིན་ལས་ནི། །ལྟེ་རྩིབས་ཚད་སོགས་གཙུག་དགུ་

འདྲ། །ཕྱོགས་བཞིའི་ཚངས་ཐིག་དབུས་སོང་རྩིབས། །གཡས་གཡོན་གཉིས་རེ་བཅུ་

གཉིས་བྱ། །རྒྱལ་ཆེན་ཕྱོགས་སྐྱོང་བཅུ་
༢༢
བཅས་ནི། །དབུས་ནས་ཆ་ཕྲན་བཞི་གཅིག་

བཞི། །གཅིག་བཞི་གཅིག་སྟེ་ཟླུམ་བདུན་བསྐོར། །ལྟེ་འདབ་འཁོར་ལོའི་ལྟེ་བ་

དང་། །རྩིབས་བཅུ་མུ་ཁྱུད་འོད་འཕྲེང་ངོ་། །

༈ དྲང་སྲོང་རྒྱུ་སྐར་
༤༥

བཅས་པ་ནི། །ལྷ་སྣམ་ནང་དུ་ལེའུ་ཚེ་དགུ། །འཇིགས་

བྱེད་ཇི་ལྟར་བྱ་བ་ཡིན། །

༈ ཕྱག་རྡོར་ཀླུ་
༩
བརྒྱད་བཅས་པ་ནི། །ཟུར་བཀའི་ཚེ་དཔག་དང་འདྲ་ཞིང་། །ལྷ་

སྣམ་ནང་དུ་འདབ་བརྒྱད་བྱ། །མི་འཁྲུགས་
༡༣
བཅུ་གསུམ་མ་དང་ནི། །ཁྲོ་བོ་མི་གཡོ་

༡༡
ཧཱུཾ་མཛད་མཚུངས། །

༼སྐུ་གདུང་དམ་པ་རིགས་བརྒྱའི་ཐིག༽

༈ སྐུ་གདུང་དམ་པ་རིགས་
༩༧

བརྒྱའི་ཐིག །དབུས་ནས་གཉིས་དང་ཕྱེད་དང་

གསུམ། །ཕྱེད་དང་གསུམ་དང་ཕྱེད་གཅིག་བསྐོར། །ལྟེ་བ་གེ་སར་འདབ་ལྟེ་

བ། །རྩིབས་དང་མུ་ཁྱུད་རྡོར་ཕྲེང་ཡིན། །དེ་ཕྱིར་གསུམ་བགོས་ཁྱམས་གསུམ་མོ། །

༈ ཡི་གེ་
༡༧
བརྒྱ་པའི་རྡོར་སེམས་ནི། །ལྷ་སྣམ་ཆ་ཕྲན་གསུམ་གྱི་ནང་། །རྩིབས་

བརྒྱད་བཻ་རོའི་འཇིགས་བྱེད་འདྲ། །

༈ ཡུམ་ཆེན་
༥༩
དབུས་དང་འདབ་བརྒྱད་དང་། །ཕྱོགས་མཚམས་ཤར་ནུབ་སྒོ་

ནང་སོགས། །པདྨ་འདབ་བཞི་རེ་འགོད་པ། །ལྟེ་འདབ་མཉམ་པར་བྱ་བ་



  55  

ཐིག་གི་ལག་ལེན་དུ་མ་གསལ་བར་བཤད་པ།

སོགས། །བདག་མེད་ལྷ་མོ་བཅོ་ལྔར་འདྲ། །

༼ཐུགས་རྗེ་ཆེན་པོ་དང་སྤྱོད་རྒྱུད་འབྱུང་འདུལ་གྱི་རྩ་ཐིག༽

༈ ཐུགས་རྗེ་
༡༣
ཆེན་པོ་རྩ་ཐིག་ནང་། །ཆ་ཆེན་གཉིས་དོར་འདབ་བཞི་བྱ། ། ༈ 

གསུམ་པ་སྤྱོད་རྒྱུད་འབྱུང་འདུལ་ནི། །རྩ་ཐིག་ནང་དུ་ཆ་ཆུང་ནི། །བཞི་བཞི་དོར་བའི་

ལྷ་སྣམ་རིམ་གཉིས་དབུས། །འཇམ་རྡོར་ཇི་བཞིན་ལིང་ཚེ་འགོད། །

༈ ཕྱག་རྡོར་འགྲོ་བཟང་ནང་རྩིབས་བརྒྱད། །བཻ་རོའི་འདྲ་ཡང་འོད་ཕྲེང་

མེད། །ཕྱི་རུ་རྭ་དྲུག་ཁོར་ཡུག་ཡོད། །༈ རྣམ་འཇོམས་རྩིབས་བཞི་སྤྱི་འགྲོ་ཡིན། ། ༈ 

བཞི་པ་བྱ་རྒྱུད་རིགས་གསུམ་ལས། །༈ ཁ་འབར་གཟུངས་བརྟེན་ཤཱཀ་
༣༥

ཐུབ་

ནི། །པདྨ་འདབ་བརྒྱད་སུམ་རིམ་སྟེ། །དབུས་ནས་ཆ་ཕྲན་ཕྱེད་དང་གསུམ། །ལྔ་བཞི་

ཕྱེད་བཅས་གསུམ་དང་གཅིག །ཟླུམ་ལྔ་རིམ་བཞིན་ལྟེ་འདབ་གསུམ། །རྡོར་ཕྲེང་དང་

བཅས་འགོད་པའོ། །

༼ཛམ་དཀར་དང་གཟུངས་གྲྭ་ལྔའི་ཐིག་གི་རྣམ་གཞག༽

༈ ཛམ་དཀར་
༥
རྩ་ཐིག་ནང་སྒོ་ཚད། །གཅིག་དོར་མུ་ཁྱུད་དེ་དབུས་སུ། །པདྨ་

འདབ་བཞི་བྱ་བ་ཡིན། །༈ འོད་ཟེར་ཅན་
༡༥
ནི་རྡོར་ཕྲེང་ལུགས། །རྣམ་འཇོམས་བཞིན་

དང་མི་ཏྲ་ལ། །རྩ་ཐིག་ནང་དུ་སྒོ་ཚད་གཅིག །དོར་དབུས་པདྨ་འདབ་བརྒྱད་བྱ། །

༈ གཟུངས་ཀྱི་སྲུང་ལྔའམ་གྲྭ་
༡༧
ལྔའི་ཐིག །དབུས་ནས་ཆ་ཕྲན་སུམ་ཆ་

བཅས། །གཅིག་བསྐོར་ལྟེ་བ་སླར་བཞིས་བསྐོར། །འདབ་བཞིར་བྱ་ཞིང་དེ་ཡི་

ཕྱིར། །ཆ་ཕྱེད་དོར་མཚམས་ཕྱོགས་བཞི་རུ། །སྔར་ལྟར་པདྨ་དབུས་མཚུངས་

རོང་ཐ་བློ་བཟང་དམ་ཆོས་རྒྱ་མཚོ།

འགོད། །མི་ཏྲ་ལྟར་ན་རེའུ་མིག་དགུ། །འཇིགས་བྱེད་ལྟར་དུ་འགོད་པའོ། །

༼གདུགས་དཀར་དང་གཙུག་ཏོར་རྣམ་རྒྱལ་གྱི་ནང་ཐིག༽

༈ གདུགས་
༣༠

དཀར་
༧ 
འདབ་བཞི་

༥༠
དེ་ཡི་ཕྱིར། །རྩིབས་ནི་བཅུ་དྲུག་བྱ་བ་

ཡིན། །རྣམ་གྲངས་མི་འདྲ་བ་ཙམ་ལས། །འགོད་པའི་ཚད་སོགས་རྒྱལ་ཆེན་འདྲ། །

༈ གདུགས་དཀར་ཟུར་བཀའང་དབུས་ནས་ནི། །བཞི་དང་གཅིག་བཞི་གཅིག་

དང་བཞི། །གཅིག་གཅིག་རིམ་བསྐོར་ལྟེ་གེ་གདབ། །མུ་རྩིབས་མུ་ཁྱུད་རྡོ་རྭའོ། །

༈ གཙུག་ཏོར་རྣམ་རྒྱལ་༩ནང་ཐིག་ནི། །ནང་དུ་འདབ་བཞི་ཕྱི་རྩིབས་

བརྒྱད། །འགོད་ཚུལ་གདུགས་དཀར་འདྲ་ཟེར་དཔྱད། །འགའ་ཞིག་ནང་ན་རྩིབས་

བརྒྱད་དང་། །ཕྱི་རུ་འདབ་མ་བཅུ་དྲུག་མཐར། །མུ་ཁྱུད་འོད་ཕྲེང་བྱས་པ་སྣང་། །

༼དབྱངས་ཅན་མ་དང་ནོར་རྒྱུན་ལྷ་མོའི་ནང་ཐིག༽

༈ དབྱངས་ཅན་དབུས་ནས་ཆ་ཆུང་གཉིས། །ཕྱེད་དང་བཞི་ཕྱེད་གཅིག་རིམ་

བཞིན། །ཟླུམ་བསྐོར་ལྔ་ནི་རིམ་པ་བཞིན། །ལྟེ་མུ་རྩིབས་བཞི་མུ་རྡོར་ཕྲེང་། །༈ ནོར་

རྒྱུན་ལྷ་མོའི་ནང་ཐིག་ལ། །སྒོ་ཚད་གཅིག་ལ་རིམ་གཉིས་ཡིན་འདྲ། ལྷ་སྣམ་རིམ་

གཉིས་དབུས་པདྨ། །འདབ་བརྒྱད་བྱ་བ་སྤྱི་འགྲོ་ལྟར། །

༼ལྷ་མོ་རིག་བྱེད་དང་སེངྒེ་སྒྲ་ཕྱག་རྡོར་སོགས་ཀྱི་ཐིག༽

༈ ལྷ་མོ་རིག་བྱེད་ནང་འདབ་བརྒྱད། །༈ སེངྒེ་སྒྲ་
༥
དང་ཕྱག་རྡོར་ནི། །བདུད་

རྩི་ཐིགས་པ་ཞེས་བྱ་དང་། །མཆོད་རྟེན་སྔོན་པོ་ཅན་རྣམས་ནི། །པདྨ་འདབ་བཞི་བྱ་

ཐིག་གི་ལག་ལེན་དུ་མ་གསལ་བར་བཤད་པ།

བའོ། །༈ ཕྱག་རྡོར་གོས་སྔོན་ནང་འདབ་བརྒྱད། 

༈ དོན་ཞགས་རྒྱུད་བརྟེན་སྤྱན་རས་གཟིགས། །ཁ་སརྤ་
༥
ཎི་ཕྱག་རྡོར་ནི། །རྡོར་

ལུགས་
༩
དང་ནི་ལྕགས་སྦུབ་

༡༢
མ། །གཏུམ་པོ་ཁྱུང་གཤམ་ལོ་མ་

༥
གྱོན། །རྣམས་ནི་

འཁོར་ལོ་རྩིབས་བཞི་སྟེ། །རྣམ་འཇོམས་དང་ནི་འདྲའམ་སྙམ། །

༼རྟ་མགྲིན་པདྨ་ཅོད་པཎ་དང་ཁྱུང་ནག་ཛམ་སེར་རྣམས་ཀྱི་ཐིག༽

༈ རྟ་མགྲིན་པདྨ་ཅོད་པཎ་དང་། །ཁྱུང་ནག་གཉིས་ནི་ནང་རྩིབས་བརྒྱད། ། ༈ 

ཛམ་སེར་དཀྱིལ་འཁོར་ནང་
༩
པདྨ། །འདབ་བརྒྱད་དགྱེས་རྡོར་ཇི་བཞིན་འགོད། །དེ་

སོགས་སྤྱི་བཀའ་རྣམ་གཉིས་དང་། །ཟུར་བཀའ་སྣ་ཚོགས་སྐོར་བཅས་པ། །བཤད་

ལ་འགའ་ཞིག་དབྱིབས་ཙམ་ལས། །ཚད་སོགས་ངེས་པར་མ་བཤད་པ། །དེ་དག་

ཞལ་ལས་ཤེས་པའམ། །སྤྱི་འགྲོ་བྱས་ཀྱང་རུང་བར་སེམས། །ཞིབ་ཏུ་རྒྱུད་ཀྱི་མན་

ངག་དང་། །བླ་མའི་ཕྱག་བཞེས་ཇི་ལྟ་བར། །ལེགས་པར་བསླབ་ལས་འོལ་ཚོད་

ཀྱིས། །སྤྱོད་པར་མི་བྱ་གནད་ཆེའོ། །

༼ཕྱི་དཀྱིལ་གྱི་སྒོ་སྐོར་སོགས་ཀྱི་ཐིག་གི་རྣམ་གཞག༽

༈ ཕྱི་དཀྱིལ་ལ་ནི་སྒོ་སྐོར་སོགས། །མཉམ་དང་མི་མཉམ་ཕྱེད་མཉམ་

སོགས། །མི་འདྲའི་ཁྱད་པར་དུ་མ་དང་། །རྟ་བབས་སྒོ་ཚད་གསུམ་མ་ལ། །གཉིས་

མཉམ་དགུ་མཉམ་བྱ་བ་དང་། །ལྔ་མཉམ་གསུམ་གསུམ་མཉམ་པ་སོགས། །གཞན་

ཡང་སྒོ་ཚད་གཅིག་མ་སྟེ། །ཁྱད་པར་རྣམས་ནི་གདམ་ང་ཅན། །ཡིན་ཕྱིར་དཀྱིལ་

འཁོར་ཀུན་ལ་ཡང་། །གང་འདོད་བྱ་བས་རུང་བ་ཡིན། །དུར་ཁྲོད་ཡོད་མེད་ཁྱད་པར་

རོང་ཐ་བློ་བཟང་དམ་ཆོས་རྒྱ་མཚོ།

དང་། །གདན་དང་ལྷ་ཡི་རྣམ་གཞག་སོགས། །སོ་སོའི་སྒྲུབ་ཐབས་རྣམས་ལས་

ལོངས། །ཞེས་ཐིག་གི་ལག་ལེན་གསལ་བར་བཤད་པ། བཟོ་རིག་མཛེས་པའི་ཁ་རྒྱན་

ཞེས་བྱ་བ་ལས་དཀྱིལ་འཁོར་གྱི་ཐིག་གི་རྣམ་གཞག་རྒྱ་ཆེར་བཤད་པའོ། །   ། །

༼དུས་ཀྱི་འཁོར་ལོའི་དཀྱིལ་འཁོར་གྱི་ཐིག་གི་རྣམ་གཞག༽

༈ བདེན་དོན་ཉི་མས་ནང་གི་རྨོངས་ཆེན་འཇོམས། །ཞི་བའི་བསིལ་བས་ཉེས་

པའི་ཚ་གདུང་བཅིལ། །སྙིང་རྗེའི་དྲ་བས་ཡིད་ཅན་མ་ལུས་བསྡོམས། །ཁྱབ་བདག་

དང་པོའི་སངས་རྒྱས་མཆོག་ལ་དད། །འདི་ན་རྒྱུད་སྡེ་གཞན་དང་བཤད་པའི་

སྲོལ། །མི་འདྲ་དཔལ་ལྡན་དུས་ཀྱི་འཁོར་ལོ་ཆེའི། །དཀྱིལ་འཁོར་ཐིག་གི་རྣམ་པར་

བཞག་པའི་ཚུལ། །མཁས་གྲུབ་ཐམས་ཅད་མཁྱེན་པའི་བཞེད་བཞིན་བྲི། །ཚངས་ཟུར་

ཐིག་ནི་སྤྱི་ལྟར་གདབ། །ཚངས་ཐིག་དབུས་ནས་ཕྱི་མཐའི་བར། །བཅུ་གསུམ་ཆ་

བགོས་རེ་རེ་ལ། །སྐུ་ཡི་སྒོ་འབྱུང་བཅུ་གཉིས་ས། །སུམ་བགོས་ཐོག་མར་སྐུའི་རྩ་

ཐིག །བར་པ་པད་ལྟེ་མཐར་རྡོར་ཕྲེང་། སྒོ་ཚད་གཅིག་ནི་འོད་ཕྲེང་ས། །སྐུ་ཡི་རྩ་ཐིག་

ཁྲུ་བཞི་པའི། །ནང་དུ་གསུང་ཐུགས་བདེ་ཆེན་གྱི། །འཁོར་ལོ་རིམ་བཞིན་ཕྱེད་ཕྱེད་

བགོ ། གསུམ་ཀའི་སྒོ་ནི་རང་རང་གི ། འཁོར་ལོའི་བརྒྱད་ཆ་ཤེས་བྱ་སྟེ། །ཐུགས་

འཁོར་སྒོ་ཚད་ཆ་ཆུང་དྲུག །གསུང་སྐུའི་རིམ་བཞིན་ཉིས་འགྱུར་རོ། །ཆ་ཆུང་མཐེབ་

སོར་ཕྱེད་ཡིན་ཏེ། །འཁོར་ལོ་གསུམ་ཀ་འདི་ཡིས་གཞལ། །ཐུགས་འཁོར་ནང་ཐིག་

དབུས་ཚངས་སྟེང་། །ཕྱོགས་ཕྱོགས་ཆ་ཆུང་གཉིས་དོར་ནས། །ཟླུམ་བསྐོར་པདྨའི་ལྟེ་

བ་ཡིན། །དེ་ནས་རིམ་བཞིན་ཚངས་ལས་ཕྱིར། །ཆ་ཆུང་བཞི་གཅིག་བཞི་གཅིག་

བདུན། །བཞི་དོར་ཐིག་དྲུག་ཟུར་ཐིག་ནས། །ཟུར་ཐིག་བར་དུ་ངོས་བཞིར་

ཐིག་གི་ལག་ལེན་དུ་མ་གསལ་བར་བཤད་པ།

གདབ། །ངོས་ཐིག་དང་པོའི་ནང་དུའང་། །ཆ་ཆུང་དྲུག་པའི་ཐིག་སྐུད་ཀྱིས། །ཟླུམ་

བསྐོར་པདྨའི་འདབ་མ་ཡིན། །དེ་ཉིད་ཆ་མཉམ་བརྒྱད་དུ་དབྱེ། །འདབ་མའི་ཕྱི་རོལ་

ཆ་ཆུང་གཅིག །དོར་བ་ཆ་ཆུང་བཞི་པ་ཡི། །ཀ་བ་ཞེང་དུ་ཆ་ཆུང་རེ། །ཕྱོགས་རེར་

བཞི་བཞི་བཅུ་དྲུག་གི ། ཕྱོགས་མཚམས་ལྷ་གནས་རེའུ་མིག་བརྒྱད། །གཡས་

གཡོན་ཀ་བའི་བར་གྱི་ཞེང་། །ཆ་ཆུང་བཞི་བཞི་བུམ་གནས་བརྒྱད། །ཞེང་དུ་ཆ་ཆུང་

གསུམ་གསུམ་མོ། །དེ་ཡིས་ཐུགས་འཁོར་ནང་ཐིག་རྫོགས། །

༈ ཕྱོགས་བཞིའི་མཚམས་བཞིའི་རེའུ་མིག་ཏུ། །ཆ་ཆུང་བཞི་པའི་

པདྨའོ། །ངོས་ཐིག་དྲུག་པའི་ཕྱི་རོལ་ཏུ། །ཆ་ཆུང་གཅིག་དོར་གསུམ་རྩ་ཐིག །ཟུར་

ཐིག་བར་གནས་བརྒྱད་ཆར་སྒོ། །རྩ་བའི་རྩེ་ནས་བྱུང་བའི་ཐིག །ཆ་ཆུང་དྲུག་པ་ངོས་

སྟེང་དུའང་། །ཆ་ཆུང་དྲུག་དྲུག་གསུམ་འཁྱོག་པའོ། །རྩ་བའི་ཕྱི་རོལ་གསུམ་ཕྱེད་

གསུམ། །གསུམ་ཕྱེད་གསུམ་དང་གསུམ་ཕྱེད་དང་། །གསུམ་ཕྱེད་ཆ་ཆུང་དོར་བའི་

མཐར། །ཐིག་དྲུག་ཟུར་ནས་ངོས་སུ་སྟེ། །ཚངས་ལས་རིམ་བཞིན་རིང་བའི་ཆ། །ཕྱེད་

དང་ལྔ་རུ་དང་པོའི་ཐིག །གཉིས་ཐིག་ཆ་ཆུང་གསུམ་རྩེར་རེག །བཅུ་གཉིས་དོར་བར་

གསུམ་སྟེགས་བུའི། །ཐིག་ལས་དྲང་པོའི་ཐིག་གཉིས་ཏེ། །ཆ་ཆུང་ཕྱེད་དང་གཉིས་ཀྱི་

བར། །གཉིས་ཀའི་དཔངས་ལ་ཕྱེད་བཅས་བདུན། །དང་པོ་ངོས་ཐིག་རྩེ་མོར་

རེག །ངོས་ཐིག་དྲུག་པ་ཟུར་ཐིག་ནས། །ཟུར་ཐིག་བར་དུ་སོན་པའོ། །

༈ ཀ་བའི་རྩེ་ནས་ཕྱི་རོལ་ཏུ། །གཅིག་གཅིག་བཞི་དང་ཕྱེད་གཅིག་

གསུམ། །ཕྱེད་གཅིག་གཉིས་དང་ཕྱེད་དང་ནི། །ཕྱེད་དང་གཉིས་དོར་ཐིག་བཅུ་

གཅིག །གདུང་དང་མྱོས་བསྲུང་ལྷ་མོའི་གནས། །རིམ་པ་གསུམ་ཉིད་སུམ་བརྩེགས་

རོང་ཐ་བློ་བཟང་དམ་ཆོས་རྒྱ་མཚོ།

ཏེ། །རྟ་བབས་ཧར་མིའི་རྒྱ་ཕུབས་སོ། །ཁང་བརྩེགས་དང་པོའི་གདུང་གི་སྲིད། །ཉེར་

བཞི་མྱོས་བསྲུང་བཅུ་དྲུག་སྟེ། །ལྷ་མོའི་གནས་གསུམ་ཆ་ཆུང་བཞིར། །རྒྱ་དང་

དཔངས་མཉམ་ཀ་བ་བཞི། །ཞེང་དུ་ཆ་ཆུང་རེ་རེའོ། །བརྩེགས་མ་བར་མའི་གདུང་གི་

སྲིད། །བཅོ་བརྒྱད་མྱོས་བསྲུང་བཅུ་གཉིས་ཏེ། །ལྷ་མོའི་གནས་གསུམ་རྒྱ་དང་

དཔངས། །ཆ་ཆུང་གསུམ་མཉམ་ཀ་བ་བཞི། །རེ་རེའང་ཆ་ཆུང་བཞི་གསུམ་

ཞེང་། །བརྩེགས་མ་གོང་མའི་གདུང་གི་སྲིད། །ཆ་ཆུང་བཅོ་ལྔ་མྱོས་བསྲུང་བརྒྱད། །ལྷ་

མོའི་གནས་གསུམ་རྒྱ་དང་དཔངས། །ཆ་ཆུང་གཉིས་མཉམ་ཀ་བ་བཞི། །ཆ་ཆུང་ཕྱེད་

པའི་བར་དུའོ། །ཧར་མི་འདེགས་པའི་གདུང་གི་སྲིད། །བཅུ་གཉིས་ཧར་མིའི་རྒྱ་

ཕུབས་སྟེང་། །བརྒྱད་པར་གསེག་ཁ་བྱ་བ་དང་། །དེ་སྟེང་བུམ་པ་ཆ་ཆུང་གཉིས། །

༈ གསུང་གི་ནང་ཐིག་ཐུགས་ཀྱི་ནི། །མདའ་ཡབ་ཕྱི་རོལ་ཆ་ཆུང་བདུན། །བཞི་

དང་གཅིག་དོར་ཐིག་གསུམ་པོ། །ཟུར་ནས་ཟུར་བར་བཏབ་པ་ཡི། །ཕྱི་མ་གསུང་གི་

རྩ་ཐིག་ཡིན། །ཆ་ཆུང་བཞི་དེའི་ཚངས་ཟུར་སྟེང་། །ཆ་ཆུང་བཞི་པའི་པདྨའོ། །རྩ་བའི་

ཕྱི་རོལ་མདའ་ཡབ་བར། །སྒོ་དང་རྟ་བབས་བཅས་པ་རྣམས། །སྔ་མའི་ཚད་ལས་ཉིས་

འགྱུར་དུ། །བསྒྲེས་པ་སྔ་མ་བཞིན་དུ་གདབ། །

༈ སྐུ་ཡི་ནང་ཐིག་གསུང་དཀྱིལ་ཕྱིར། །ཆ་ཆུང་བཅུ་གཅིག་བཅུ་གཉིས་

གཅིག །དོར་བའི་ཐིག་གསུམ་ཟུར་ནས་ཟུར། །ཕྱི་མ་སྐུ་ཡི་རྩ་ཐིག་ཡིན། །ལྷ་སྣམ་ཆ་

ཆུང་བཅུ་གཉིས་པའི། །ཟུར་དང་སྒོ་ཡི་གཡས་གཡོན་དུ། །པདྨ་ཆ་ཆུང་བཅུ་གཉིས་

པའི། །ཟླུམ་པོ་བཅུ་གཉིས་རེ་རེ་ཡང་། །མཐའ་ནས་མཐའ་བར་ཆ་བདུན་

བགོས། །དབུས་ཀྱི་ཆ་ནི་ལྟེ་བ་སྟེ། །འདབ་མ་བཞི་དང་བརྒྱད་དང་ནི། །བཅུ་དྲུག་ཆ་

ཐིག་གི་ལག་ལེན་དུ་མ་གསལ་བར་བཤད་པ།

རེ་ཕྱི་རོལ་ཏུའོ། །རྩ་བའི་ཕྱི་རོལ་མདའ་ཡབ་བར། །སྒོ་དང་རྟ་བབས་བཅས་པ་

རྣམས། །གསུང་གི་ཚད་ལས་ཉིས་འགྱུར་ཏུ། །བསྒྲེས་པ་སྔ་མ་བཞིན་དུ་གདབ། །སློང་

བའི་ཚེ་དང་སེམས་པ་ལ། །རྟ་བབས་སྔར་བཞིན་ངེས་མོད་ཀྱི། །འབྲི་ཚེ་ཐུགས་ཀྱི་

བར་བརྩེགས་ཀྱི། །ལྷ་གནས་དབུས་མའི་ཀ་བ་གཉིས། །ཆ་ཆུང་ཕྱེད་ཕྱེད་ཕྱིར་བསྣུར་

ནས། །མྱོས་བསྲུང་ཆ་ཆུང་བཞི་ནི་དབྱེ། །གསུང་གི་རྣལ་འབྱོར་མ་ཡི་གནས། །ཕྱོགས་

བཞིའི་པདྨ་བྲི་ཕྱིར་རོ། །དེ་ནས་སྐུ་ཡི་རྟ་བབས་ཀྱི། །ནང་དུ་སྒོ་ཚད་གཉིས་དོར་

ཏེ། །བརྩེགས་མ་གསུམ་པའི་མྱོས་བསྲུང་དང་། །ཚངས་ཐིག་ཟད་མཚམས་འཕྲད་པ་

ནས། །ཟླུམ་པོ་པད་ལྟེ་དེ་ནས་ཕྱིར། །སྐུ་ཡི་སྒོ་ཚད་ཕྱེད་ས་དཀྱིལ། །གཅིག་ཆུ་གཅིག་

མེ་གཅིག་རླུང་ལ། །ཕྱེད་ནས་ནམ་མཁའ་སྟེ་རྡོ་རྭ། །གཅིག་དོར་འོད་ཕྲེང་སྟེ་ཟླུམ་

པོ། །དྲུག་ནི་བསྐོར་བར་བྱ་བའོ། །

༼ཐིག་ལེ་བཅུ་དྲུག་དང་རྟ་མགྲིན་ཡང་གསང་གི་དཀྱིལ་འཁོར་གྱི་ཐིག༽

༈ གཞན་ཡང་མི་འདྲའི་དཀྱིལ་འཁོར་འགའ། །བཀའ་གདམས་ཐིག་ལེ་བཅུ་

དྲུག་ནི། །ཕྱི་སྒོ་སྤྱི་དང་འདྲ་བ་ལ། །རྟ་བབས་སྣམ་བུ་བཞི་བྱ་ཞིང་། །དབུས་སུ་པདྨ་

འདབ་བཞི་བྱ། །གཞན་ནི་སྤྱི་དང་འདྲ་བའོ། །

༈ ལྷ་ཡི་ལྷ་གཅིག་རྟ་མཆོག་རོལ་པ་ཆེ། །ཡང་གསང་ཁྲོས་པའི་དཀྱིལ་འཁོར་

ཐིག་གདབ་ཚུལ། །ཚངས་ཐིག་དང་པོ་བཏབ་དབུས་བཙལ། །སྤྱི་ལྟར་བྱ་རྗེས་བྱས་པ་

ལ། །ཚངས་ཐིག་ཟུར་ཐིག་ཀུན་བཏབ་ནས། །ངོས་རེར་ཇི་ལྟར་འཚམས་པ་

ཡི། །ལོགས་ཐིག་བཞི་བཏབ་མདའ་ཡབ་ཐིག །མདའ་ཐིག་ནས་ནི་ལྟེ་བའི་བར། །ཟུར་

ཐིག་བཞི་རུ་ཆ་གསུམ་བགོ ། སུམ་ཆ་ཕྱི་མའི་སྟེང་བཟུང་ནས། །ཕྱོགས་བཞིར་

རོང་ཐ་བློ་བཟང་དམ་ཆོས་རྒྱ་མཚོ།

བཏབ་པ་རྩ་བའི་ཐིག །རྩ་ཐིག་མདའ་ཐིག་བར་ཕྱེད་དགོས། །ནང་མ་དབུས་དོར་

མཐའ་གཉིས་གདབ། །རྩིག་པ་འདོད་སྣམ་ཕ་གུ་འབྱུང་། །ཕྱི་མ་ཕྱེད་བགོས་དེ་ཡི་

ཕྱི། །ཕྱེད་བགོས་དྲྭ་ཕྱེད་ཤར་བུ་དང་། །མདའ་ཡབ་འོང་ལ་ཚངས་གཡས་གཡོན། །ཆ་

ཆེན་གཉིས་གཉིས་གདབ་པར་བྱ། །ནང་དུ་ཕྱེད་གདབ་ཕྱི་བཞིར་བགོས། །སྒོ་དང་སྒོ་

ཁྱུད་འགྲམ་དང་ལོགས། །མུན་པ་ཀ་བ་ཀ་རྒྱན་ནོ། །མདའ་ཡབ་ཕྱི་རོལ་ཆ་ཆེན་

གཉིས། །ནང་མ་ཆ་ཕྲན་བཞི་རུ་བགོ ། རྟ་བབས་བང་རིམ་བཞི་ཡིན་ལ། །ཕྱི་མ་དབུས་

དོར་མཐའ་གཉིས་གདབ། །པདྨ་ཆོས་འཁོར་བཅུ་གསུམ་དང་། །གདུགས་དང་ཆར་

ཁེབ་ཏོག་བཅས་སོ། །རྟ་བབས་ཕྱི་མཐའི་རིམ་པ་ནི། །དང་པོ་ཀ་རྒྱན་མཐའ་དང་

མཉམ། །དེ་རྗེས་གསུམ་པོ་རེ་རེས་ཐུང་། །མིག་གསུམ་བསྐོར་ཚུལ་རྟ་བབས་

ཀྱི། །སྣམ་བུ་གཉིས་པའི་ཕྱི་ཐིག་དང་། །ཚངས་ཐིག་འཛོམ་པ་ནས་བཟུང་སྟེ། །ཆ་ཕྲན་

གཉིས་ཀྱིས་དབུས་མ་བསྐོར། །སྣམ་བུ་དང་པོའི་ཕྱི་ཐིག་དང་། །ཚངས་ཐིག་འཛོམ་

པའི་གཡས་གཡོན་དུ། །ཆ་ཕྲན་གཉིས་རེ་ཕྱིན་པ་ནས། །ཆ་ཕྲན་རེ་རེས་གཡས་

གཡོན་བསྐོར། །དེ་རྣམས་ནང་དུ་ཕྱེད་རེས་བསྐོར། །དེ་སྟེང་པདྨ་ཆ་ཕྲན་གཅིག །རྒྱ་

ཚད་ཆ་ཕྲན་གཉིས་པ་བྲི། །དེ་སྟེང་ཆ་ཕྲན་གཉིས་ཀྱི་སར། །ཆོས་འཁོར་བཅུ་གསུམ་

དངོས་གཞིའོ། །

དེ་སྟེང་ཆ་གཅིག་ཏོག་གདུགས་སོགས། །རྒྱ་ཚད་ཇི་ལྟར་འཚམས་པར་

བྱ། །སྣ་ཚོགས་རྡོ་རྗེའི་རྭ་བསྐོར་ཚུལ། །ཚངས་ཕྱིར་གསུམ་ཕྱིན་མདའ་ཕྱིར་

གཅིག །ཕྱིན་ཏེ་ཀ་རྒྱན་རྩེ་ནས་བསྐོར། །དེ་ནས་འཕྲེང་གཉིས་ཕྱི་རུ་གཅིག །ཕྱིན་ཏེ་

སྔ་མའི་ཚད་ཀྱིས་བསྐོར། །དེ་ནས་ཁོར་ཡུག་བསྐོར་ཚུལ་ནི། །དབུས་ནས་བཟུང་སྟེ་

ཐིག་གི་ལག་ལེན་དུ་མ་གསལ་བར་བཤད་པ།

དབུས་རྭའི་རྩེར། །བསྐོར་བ་ཉི་དཀྱིལ་དེ་ཡི་ཕྱིར། །ཆ་ཆེན་ཕྱེད་དང་གཅིག་དང་

ཕྱེད། །གཅིག་རྣམས་རིམ་བསྐོར་པདྨ་དང་། །དུར་ཁྲོད་རྡོ་རྭ་མེ་རིའོ། །

༼ནང་ཐིག་འདེབས་ཚུལ།༽

༈ དེ་ནས་ནང་ཐིག་འདེབས་ཚུལ་ནི། །རྩ་ཐིག་ནང་དུ་ཆ་ཆེན་རེ། །དོར་བ་གྲུ་

ཚད་ཐིག་ཏུ་འགྱུར། །གྲུ་ཐིག་མཚམས་ནས་ཆ་ཕྲན་གཅིག །བསྐོར་བ་མགོ་རློན་ཕྲེེང་

བའི་ཐིག །དེ་ནས་ལྟེེ་བའི་བར་ཕྱེད་བགོ ། ནང་མའི་ནང་མཐའ་ཆ་ཕྲན་བསྐོར། །ཟླ་

གམ་ཐོད་ཕྲེང་རྩིབས་རྣམས་སོ། །ལྟེ་བའི་མུ་ཁྱུད་ནང་ཐིག་དང་། །ནུབ་ཀྱི་ཚངས་ཐིག་

འཕྲད་པ་ནས། །ལྟེ་བར་ཚད་པའི་སྲད་བུ་ཡིས། །གཡས་དང་གཡོན་དུ་མཚན་མ་

བྱ། །དེ་ཉིད་ཤར་གྱི་ཚངས་ཐིག་དང་། །སྤེལ་བས་ལྟེ་བའི་ཆོས་འབྱུང་ངོ་། །ནང་རྩིག་

དྲག་པོའི་ཐོད་མཁར་ནི། །གྲུ་ཐིག་ཕྱི་རུ་ཆ་ཕྲན་རེ། །བཏབ་པ་ཐོད་པ་རིམ་གསུམ་

པ། །དེ་སྒོ་རྒྱན་མེད་ཟང་ཐལ་ཡིན། །དེ་ལ་ཚོན་གྱི་བཀྱེ་ཚུལ་སོགས། །གཞན་ལས་

ལེགས་པར་རྟོགས་པར་འཚལ། །

༼ཞི་བའི་སྦྱིན་སྲེག་གི་ཐིག་འདེབས་ཚུལ།༽

༈ འདི་ཡི་ཞི་བའི་སྦྱིན་སྲེག་ཐིག །ཚངས་ཟུར་སྤྱི་ལྟར་བཏབ་པ་ལ། །དབུས་

སོར་བཞིས་བསྐོར་དེ་དབུས་སུ། །གྲུ་གསུམ་སྤྱི་ལྟར་དབུས་པདྨ། །དེ་ཕྱིར་སོར་དྲུག་

བསྐོར་བ་ལ། །འཁོར་ལོ་རྩིབས་བཞིར་བྱ་བ་ཡིན། །དེ་ཕྱིར་སོར་དོས་བསྐོར་མུ་

ཁྱུད། །དེ་ཕྱིར་ཁ་ཁྱེར་མུ་རན་ལ། །སོ་སོར་སོར་ནི་བཞི་རེས་བསྐོར། །མུ་རན་རྡོ་རྗེའི་

ཕྲེང་བས་བསྐོར། །དེ་ནས་སྟེགས་བུ་སོགས་སྤྱི་ལྟར། །འཁོར་ལོའི་རྩིབས་ལ་ཁྲོ་བོ་

རོང་ཐ་བློ་བཟང་དམ་ཆོས་རྒྱ་མཚོ།

བཞི། །དེ་ཡི་ཕྱི་རོལ་མུ་ཁྱུད་ལ། །སྒོ་མ་བཞི་ཡི་ཚོན་ཕུང་འགོད། །རྩིབས་རྣམས་

ཕྱོགས་མདོག་དབུས་ཀྱི་ནི། །གྲུ་གསུམ་ཟླ་གམ་རྣམས་དམར་ནག །

༼རྒྱས་པའི་ཐབ་ཐིག་འདེབས་ཚུལ།༽

༈ རྒྱས་པ་དབུས་ནས་ཁྲུ་གང་མཚམས། །གྲུ་བཞིར་བཅད་ལ་དེ་ཕྱིར་དུ། །མུ་

རན་ཁ་ཁྱེར་སོར་བརྒྱད་རེ། །སྟེགས་བུ་སོར་དོ་ཀུན་གྲུ་བཞི། །ཁ་ཁྱེར་རིན་ཆེན་ཕྲེང་

བས་བསྐོར། །དབུས་སུ་ལྟེ་བ་འཁོར་རྩིབས་སོགས། །ཞི་བ་ཇི་བཞིན་བྱ་བ་ཡིན། །ལྷ་

མཚན་པདྨ་ཚོན་ཕུང་སོགས། །སྔར་ལྟར་དགོད་པ་ཤེས་དགོས་སོ། །

༼དབང་གི་ཐབ་ཐིག་འདེབས་ཚུལ།༽

༈ འདི་ཡི་དབང་གི་ཐིག་བྱ་ཚུལ། །ཚངས་ཟུར་བཏབ་ལ་དབུས་ནས་ནི། །ཁྲུ་

གང་ཤར་མིན་ཕྱོགས་རྣམས་བསྐོར། །དེ་ཕྱིར་སོར་ནི་བརྒྱད་རེ་ཡིས། །མུ་རན་ཁ་

ཁྱེར་སྔར་ལྟར་བསྐོར། །ལྷོ་བྱང་ལྟེ་བའི་རྒྱ་ཚད་ཀྱི། །སུམ་ཆའི་སྐུད་པས་ལྷོའི་ཚངས་

ཐིག །ལྟེ་བ་འཕྲད་པར་བཟུང་བྱས་ལ། །ཤར་ལྷོའི་ཕྱོགས་སུ་ཟླུམ་ཕྱེད་བསྐོར། །སླར་

ཡང་མུ་རན་ཁ་ཁྱེར་གྱི། །ཚད་བསྣན་དེ་བཞིན་བསྐོར་བྱས་པས། །མཆེ་བ་གཉིས་

གཤིབ་རི་མོ་འབྱུང་། །བྱང་ཤར་ཕྱོགས་སུའང་དེ་བཞིན་བསྐོར། །དེ་རྣམས་ཤར་ངོའི་

ཐིག་གིས་སྦྲེལ། །ཟླ་གམ་སུམ་རིམ་ལེགས་པར་འོང་། །དབུས་སུ་ལྷ་གནས་མཚན་

མ་སོགས། །ཞི་བའི་སྐབས་ལྟར་བྱ་བ་འོ། །ཞིབ་ཆ་དཔེའུ་རིས་ཇི་བཞིན་བྲི། །

ཐིག་གི་ལག་ལེན་དུ་མ་གསལ་བར་བཤད་པ།

༼དགྲ་པོའི་ཐབ་ཐིག་འདེབས་ཚུལ།༽

༈ དགྲ་པོའི་ཐབ་ཐིག་བྱ་བའི་ཚུལ། །ཚངས་དང་ཟུར་རྣམས་སྤྱི་ལྟར་

གདབ། །དབུས་ནས་སོར་མོ་བཅུ་དྲུག་གིས། །བསྐོར་ཞིང་སླར་ཡང་སོར་དྲུག་

རེ། །བསྣན་པའི་ཟླུམ་པོ་གཉིས་རིམ་བསྐོར། །དེ་དག་རྣམས་ལ་ཆོས་འབྱུང་ནི། །སུམ་

རིམ་སྤྱི་ལྟར་བྱས་པ་ཡིས། །ཐབ་དང་མུ་རན་ཁ་ཁྱེར་འབྱུང་། །ཁ་ཁྱེར་རྡོ་རྗེ་ཐོད་སྐམ་

དང་། །ལྕགས་ཀྱུ་རྣམས་ཀྱི་ཕྲེང་བས་བསྐོར། །དབུས་སུ་ཆོས་འབྱུང་འཁོར་ལོ་

དང་། །མུ་ཁྱུད་ལྷ་དགུའི་མཚན་མ་བཅས། །སྔ་མ་རྣམས་ལྟར་བྱ་བ་ཡིན། །ཚོན་ཕུང་

ལྷ་ཡི་ཁ་དོག་དང་། །དབུས་སུ་པདྨ་དམར་པོ་དང་། །གྲྭ་བཞིར་ཟླ་ཚེས་རྡོ་རྗེ་

མཚན། །ལ་སོགས་ཀུན་ལ་སྦྱར་བ་ཡིན། །ཐབ་ཀྱི་ཁ་དོག་ལ་སོགས་པ། །རང་རང་

ལས་དང་མཐུན་པའོ། །འདི་དག་བཻ་རོའི་ཞལ་ཁྲིད་སོགས། །བརྒྱུད་ལྡན་དམ་པའི་

ཕྱག་བཞེས་ལྟར། །བཀོད་པ་འདི་ཡིས་དགེ་གྱུར་ཅིག །ཅེས་ཐིག་གི་ལག་ལེན་གསལ་

བར་བཤད་པ་བཟོ་རིག་མཛེས་པའི་ཁ་རྒྱན་ཞེས་བྱ་བ་ལས། རྒྱུད་སྡེ་གཞན་དང་

བཤད་ཚུལ་མི་འདྲ་བ། དཔལ་དུས་ཀྱི་འཁོར་ལོའི་དཀྱིལ་འཁོར་གྱི་ཐིག་དང་། བཀའ་

གདམས་ཐིག་ལེ་བཅུ་དྲུག །རྟ་མགྲིན་ཡང་གསང་ཁྲོས་པའི་དཀྱིལ་འཁོར། ཞར་བྱུང་

ལས་བཞིའི་ཐབ་ཐིག་གི་རྣམ་གཞག་སོགས་བཤད་པའོ། །   ། །

༈ ཆོས་དབྱིངས་སྤྲོས་པ་ཉེར་ཞིའི་ནམ་མཁའ་ལ། །རྟེན་དང་བརྟེན་པ་སྒྱུ་མའི་

སྤྲིན་བཀོད་ནས། །མཆོག་ཐུན་དངོས་གྲུབ་གྲུ་ཆར་འཛིན་པ་ཅན། །བདེ་སྟོང་རྡོ་རྗེའི་

གནས་ལ་ཡིད་རབ་དད། །ཚེ་གཅིག་ཉིད་ལ་ཟུང་འཇུག་ཆེན་པོ་ནི། །སྒྲུབ་ལ་མེད་མི་

རུང་བའི་དཀྱིལ་འཁོར་གྱི། །རྣམ་གཞག་སྤྱི་དང་ཁྱད་པར་བློས་བསླང་བའི། །ནང་གི་

རོང་ཐ་བློ་བཟང་དམ་ཆོས་རྒྱ་མཚོ།

ཏིང་འཛིན་སྒྲུབ་པར་དོན་དུ་ཆེ། །དེ་ཕྱིར་དེ་ལ་ཡིད་རབ་གཞོལ་བ་དང་། །ཕྱི་རོལ་འདུ་

བྱེད་བསོད་ནམས་བགྱིད་པའི་སླད། །རྒྱུད་དང་གྲུབ་པའི་དགོངས་པ་ཇི་བཞིན་

དུ། །འཇམ་མགོན་བླ་མའི་བཞེད་གཞུང་འཆད་ལ་སྤྲོ། །དེ་ཡང་རྣམ་སྣང་མངོན་བྱང་

གི་རྒྱུད་ལས། བསྐལ་པ་བྱེ་བ་དུ་མ་རུ། །སྡིག་པ་གང་ཞིག་སྔོན་བྱས་པ། །དཀྱིལ་

འཁོར་འདི་འདྲ་མཐོང་བ་ཡིས། །དེ་དག་ཐམས་ཅད་ཟད་འགྱུར་ན། །ཞེས་པ་མཐོང་བ་

ཙམ་ལ་ཡང་ཕན་ཡོན་ཚད་མེད་པའི། དཀྱིལ་འཁོར་གྱི་འཁོར་ལོ་ཚུལ་ཇི་ལྟ་བས་

བསྒོམ་པ་དང་། ཟང་ཟིང་གི་ནོར་ལ་སྙིང་པོ་བླངས་ཏེ་བཟོ་ཡི་འདུ་བྱེད་ཀྱིས་བློས་

བསླང་བཞེངས་པ་སོགས་དགོས་པ་ཤིན་ཏུ་ཆེ་བ་སྨོས་ཀྱིས་མི་ལོང་བས་དེ་ལྟར་ན། 

འདིར་དཀྱིལ་འཁོར་གྱི་རྣམ་གཞག་ཚད་དང་དབྱིབས་ཀྱི་ངེས་པ་དག་འཆད་པར་

འདོད་ལ། དེ་ལ་ཡང་འཇམ་དཔལ་ཞལ་ལུང་ལས། སངས་རྒྱས་ཀུན་གྱི་འདུས་པའི་

ཚུལ། །གསང་ཆེན་གསང་བ་ཆེས་གསང་བ། །གོང་ན་མེད་པའི་ལུང་ཆེན་པོ། །ཞེས་

རྒྱུད་ཐམས་ཅད་ཀྱི་རྒྱལ་པོ། དེ་ལས་གོང་ན་མེད་པའི་རྒྱུད་སྡེ་ཐམས་ཅད་ཀྱི་ཡང་

རྩེར་གྱུར་པ། 

༼དཔལ་གསང་བ་འདུས་པའི་བློས་བསླང་གི་རྣམ་གཞག༽

དཔལ་གསང་བ་འདུས་པའི་བློས་བསླང་གི་རྣམ་པར་གཞག་པ་ལ། རྒྱུད་སྡེའི་

དགོངས་པ་བཀྲལ་ཚུལ་གྱི་དབང་ལས་མཁས་པ་སོ་སོའི་ལུགས་འདྲ་མིན་གྱི་དབྱེ་བ་

དང་། དེ་འཐད་མི་འཐད་ཀྱི་དགག་སྒྲུབ། རྒྱབ་རྟེན་ཚད་མའི་ལུང་འདྲེན་སོགས་དགོས་

གལ་ཆེ་ནའང་། ལས་དང་པོ་པ་མགོ་བོ་འཁོར་བའི་རྒྱུ་རུ་འགྲོ་བར་སྣང་ཕྱིར། འདིར་

རྒྱལ་བ་ཙོང་ཁ་པ་ཡབ་སྲས་ཀྱིས་ལུང་རིགས་དྲི་མ་མེད་པས་རྒྱུད་ཀྱི་དགོངས་པ་

ཐིག་གི་ལག་ལེན་དུ་མ་གསལ་བར་བཤད་པ།

གཏན་ལ་ཕབ་པ་དམ་པ་སྔ་མ་རྣམས་ཀྱིས་ཕྱག་བཞེས་སུ་མཛད་པ་ཇི་ལྟ་བ་བཞིན་

འགོད་པ་ལ། འདི་ལ་དང་པོ་ཐིག་གི་རྣམ་གཞག་རྣམས་ལེགས་པར་ཁོང་དུ་ཆུད་

དགོས་མོད། དེ་དག་ནི་བཤད་ཟིན་པ་ལྟར་ལ། འདིར་བློས་བསླང་བའི་ཚུལ་གོ་བདེ་

བར་ནག་འགྲོས་ཆུ་འབབ་ཏུ་བཀོད་པ་ནི། 

དང་པོ་གཞལ་ཡས་ཁང་གི་འོག་གཞིའི་སྣ་ཚོགས་རྡོ་རྗེའི་ལྟེ་བ་གྲུ་བཞི་མཐའ་

ནས་མཐའ་བར་སྒོ་ཚད་བཅུ་གཉིས། དཔངས་ལ་སྒོ་ཚད་ལྔ་ཁ་དོག་སྔོན་པོ། ཕྱོགས་

སོ་སོའི་དབུས་ནས་དབུས་རྭ་གྲུ་བཞི་སྲིད་དུ་སྒོ་ཚད་བཞི། ཞེང་དུ་རྩེ་ལ་ཆ་ཕྲན་

གཅིག་དབུས་ལ་སྒོ་ཚད་གཅིག་རྐེད་དཀྲིས་གསུམ་ཡོད་པ། རྩ་བ་ཆ་ཕྲན་གསུམ་

ཡོད་པའོ། །ཕྱོགས་རྭ་རྣམས་ཀྱི་རྩ་བ་ཆ་ཕྲན་གཉིས། སྦོམས་སར་གསུམ་དབུས་རྭ་

ལས་ཕྱིར་ཆ་ཆེན་རེ་ལྷག་ཙམ་སོང་མཚམས་སུ་རྩ་བ་ཟུག་པ། ཆུ་སྲིན་གྱི་ཁ་ནས་

ཐོན་པ་སྲིད་དབུས་རྭ་དང་མཉམ་ཡང་། གུག་པའི་ཆས་ཆ་ཕྲན་གཉིས་ཀྱིས་མཚམས་

སུ་རྩེ་ཟུག་པ། དེ་ལྟར་རྭ་ལྔ་པ་དང་། ཡང་ན་སྟེང་འོག་གི་རྭ་མེད་པའི་རྭ་གསུམ་པར་

བྱ་བའི་ལུགས་ཀྱང་ཡོད། རྭ་རྣམས་ཀྱི་ཁ་དོག་ནི། ཕྱོགས་མདོག་བྱ་བ་དང་རྭ་ཁྲ་བྱེད་

པ་གདམ་ང་ཅན་ཡིན་པས། སྔ་མ་ལྟར་ན་ཤར་གྱི་རྭ་ཐམས་ཅད་དཀར་པོ་སོགས་

ཤེས་སླ་ཞིང་། རྭ་ཁྲ་བྱེད་ན། དབུས་རྭ་རྣམས་ཕྱོགས་མདོག །གཡས་གཡོན་གྱི་རྭ་

གློ་གཡས་གཡོན་གྱི་དེ་བཞིན་གཤེགས་པའི་མདོག་སྟེ། ཤར་ལ་མཚོན་ན་ཁ་ཕྱི་ལྟས་

ཀྱི་གཡས་རྭ་སེར། གཡོན་རྭ་ལྗང་གུར་བྱ་བ་རྭ་གསུམ་མའི་དབང་དང་། རྭ་ལྔ་པ་ལ། 

འོག་རྭ་དམར། སྟེང་རྭ་དབུས་ཀྱི་རྒྱལ་བའི་མདོག་སྟེ་སྔོན་པོ། དེས་ཕྱོགས་གཞན་

གསུམ་ཡང་རིགས་འགྲེའོ། །རྭའི་ཁོང་སེང་རྣམས་སུ་ཐེམ་སྐས་བང་རིམ་ཉི་ཤུ་དང་

རོང་ཐ་བློ་བཟང་དམ་ཆོས་རྒྱ་མཚོ།

བཞི་གདམ་ང་ཡིན་ཡང་། གསང་འདུས་ལ་ཉི་ཤུ་བྱ་བ་ཕྱག་ལེན་ཡིན། བང་རིམ་རེའི་

དཔངས་ལ་ཆ་ཕྲན་རེ། བང་རིམ་སྟེང་མའི་ཞེང་ལ་སྒོ་ཚད་གཅིག་ལྟེ་བ་དང་ཁད་

མཉམ་པ། ལྷག་མ་བཅུ་དགུ་ཞེང་ལ་ཆ་ཕྱེད་རེ། ཐམས་ཅད་ཀྱི་སྲིད་ལ་ཆ་ཆུང་བཅུ་

དྲུག་རེ་བྱའོ། །ཐེམ་སྐས་རེར་གདང་བུ་བཞི་རེ་ཡོད་པའི་སེང་སྐས་རེ་བྱ་ལ། འདི་ཡང་

བང་རིམ་བཞི་པ་ལས་ཉི་ཤུ་པ་སེང་སྐས་མེད་པ་ཉིད་མཛེས་སོ། །ཤར་གྱི་ཐེམ་སྐས་

ལ་འཁོར་ལོ། ལྷོར་རིན་པོ་ཆེ། ནུབ་ཏུ་པདྨ། བྱང་དུ་སྣ་ཚོགས་རྡོ་རྗེའི་མཚན་མ་ཡོད་

པར་བྱའོ། །

ཕྱོགས་སོ་སོའི་སྣ་ཚོགས་རྡོ་རྗེའི་ལྟེ་བའི་ཟད་མཚམས་ནས་ནང་དུ་ཆ་ཕྲན་

བདུན་རེ་སོང་མཚམས་སུ་རྩིག་པ་ཕྱི་ནས་རིམ་བཞིན་དཀར་སེར་དམར་ལྗང་སྔོ་

བའི་ལྔ་སྦྲགས་ཀྱི་ཞེང་ཆ་ཕྲན་གཅིག་པ། དཔངས་སུ་ཆ་ཕྲན་བཅུ་གསུམ་པ་གྲུ་བཞི། 

ཕྱོགས་སོ་སོའི་དབུས་ནས་བརྒྱད་ཆ་ཕྱིས་པའི་སྒོ་བཞི། དེ་སོ་སོའི་གཡས་གཡོན་

ནས་ཕྱིར་ཆ་ཕྲན་བཞི་སོང་བའི་སྒོ་ཁྱུད། དེ་ནས་གཡས་གཡོན་དུ་ཆ་ཕྲན་བཞི་རེ་

སོང་བའི་སྒོ་འགྲམ། དེ་ནས་ཕྱིར་ཆ་ཕྲན་བཞི་རེ་སོང་བའི་སྒོ་ལོགས་ཀྱི་རྩིག་པའི་ཟད་

མཚམས་དང་། ལྟེ་བའི་ཟད་མཚམས་མཉམ་པར་འབྱུང་ངོ་། །རྩིག་པའི་ཕྱི་རོལ་ཏུ་ཆ་

ཕྲན་བདུན་ལས་མེད་པས་སྒོ་ཁྱུད་དང་། སྒོ་ལོགས་ལ་ཆ་ཕྲན་བཞི་རེ་འགྲོ་ས་མེད་

པའི་སྐྱོན་མེད་དེ། སྒོ་ཁྱུད་ཀྱང་རྩིག་པའི་ནང་མཐའ་ནས་བཟུང་དགོས་པས་སོ། །རྩིག་

པའི་སྟེང་དུ་ཕ་གུའི་ཞེང་ཆ་ཕྲན་ཕྱེད་གཉིས། ཕྱེད་རྩིག་པ་ལས་ཕྱིར་ཐལ་བ་དཔངས་

ཆ་ཕྲན་གཅིག །དེའི་གཞི་དམར་པོ་ལ་རིན་པོ་ཆེ་ཟུར་གསུམ། གྲུ་བཞི། ཟླ་གམ། ཐིག་

ལེ་སོགས་ཀྱིས་ཕྲ་བཏབ་པ། དེའི་སྟེང་དུ་རྡོའི་སྙིང་པོའི་ཀ་བ། དེའི་སྟེང་དུ་མུ་ཏིག་

ཐིག་གི་ལག་ལེན་དུ་མ་གསལ་བར་བཤད་པ།

དམར་པོའི་བྲེ། དེའི་སྟེང་དུ་སྤུག་གི་གཞུ། དེའི་མཆོག་མ་གཉིས་སུ་ཤེལ་གྱི་ཀ་ཆུང་

རེ། དེའི་སྟེང་དུ་བཻཌཱུརྱའི་བྲེ་རེ། 

༈ དེའི་སྟེང་དུ་དངུལ་གྱི་གཞུ་སྟེ་རིན་པོ་ཆེ་བདུན་རྣམས་ཕྱི་ནང་གཉིས་

སྦྲགས། ཟུར་བཞིར་རྡོའི་སྙིང་པོའི་ཀ་བ། དེའི་སྟེང་དུ་མུ་ཏིག་གི་བྲེ། དེའི་སྟེང་དུ་སྤུག་

གི་གཞུ་བསྣོལ་མ། དེའི་མཆོག་མ་བཞིར་ཤེལ་གྱི་ཀ་ཆུང་རེ། དེའི་སྟེང་དུ་བཻཌཱུརྱའི་

བྲེ་རེ། དེའི་སྟེང་དུ་དངུལ་གྱི་གཞུ་འཁྱོག་པོར་བཏང་བ། དེའི་སྟེང་དུ་གསེར་སྣམ་ལེབ་

མོ་སྣམ་བུ་ལྟ་བུ་ཐམས་ཅད་བཏང་བ་ལ་གསེར་གྱི་སྐ་རགས་ཟེར་ཞིང་། དེ་འདྲ་སྟེང་

ནས་སྟེང་དུ་ཚར་བཞི་བརྩེགས་པ་ཐམས་ཅད་ཀྱི་དཔངས་ལ་ཆ་ཕྲན་གཉིས། སོ་སོའི་

དཔངས་ལ་ཆ་ཕྲན་རེ་རེའི་ཕྱེད། ཞེང་གཅིག་གམ་ཕྱེད་གཉིས། རྩིག་པའི་ནང་མཐའ་

ནས་ནང་མཐའི་བར་ལ་ཆ་ཕྲན་སོ་གཉིས་ཡོད་པས་དེའི་ཕྱེད་བཅུ་དྲུག་དང་། རྩིག་

པའི་རྩ་བ་ནས་གསེར་གྱི་སྐ་རགས་སྟེང་མའི་བར་ལ་ཡང་ཆ་ཕྲན་བཅུ་དྲུག་སྟེ་རྒྱ་ཕྱེད་

དཔངས་མཉམ་མོ། །དེའི་སྟེང་དུ་ལྕམ་སྣེ་བཀལ་བའི་སྣེ་ཆ་ཕྲན་ཕྱེད་གཉིས་མ་ལོངས་

ཙམ་ཕྱིར་ཐལ་བ་ལ་ཆུ་སྲིན་མ་ཀ་ར་ཡི་ཁ་བྱས་པའི་ཁ་འགུག་ནས་ཁ་འགུག་ཏུ་

འཕྱང་བའི་རིན་པོ་ཆེའི་དྲ་བ་གཉིས་གཤིབས། དེའི་དབུས་དང་གཡས་གཡོན་དུ་

གསེར་གྱིས་བསྡམས་པའི་རིན་པོ་ཆེ་རྡོག་ཆེ་བ་རེ་དང་དེ་ལས་ཆུང་ཙམ་རེ་ཡོད་པ། 

གཞན་རྣམས་དེ་ལས་ཆུང་ཙམ་རེ་ཁད་སྙོམས་པར་བསྒྲིགས་པའི་དབུས་སུ་རིན་པོ་

ཆེ་རྡོག་ཆེ་བ་རེའི་སྟེང་དུ་ཕྱག་ལེན་མཐོང་རྒྱུན་ལྟར། རྡོ་རྗེ། འཁོར་ལོ། རིན་པོ་ཆེ། 

པདྨ། སྣ་ཚོགས་རྡོ་རྗེ་སོགས་འགོད་པ་དང་། དྲྭ་ཕྱེད་ལ་སུམ་གཤིབས་ལྟར་ན། ཆུ་

སྲིན་གྱི ་ཁ་དབུས་ནས་དྲྭ་ཕྱེད་སུམ་གཤིབས་ཀྱི ་དབུས་མའི ་སྣེར་ནོར་བུ་

རོང་ཐ་བློ་བཟང་དམ་ཆོས་རྒྱ་མཚོ།

དང་། གཡས་གཡོན་གྱི་སྣེར་རྔ་ཡབ་དང་། དྲིལ་བུ་རྔ་ཡབ་ཅན་སོགས་སྤེལ། ལྔ་

གཤིབས་ལྟར་ན། དབུས་མ་ལ་ནོར་བུ། དེའི་གློ་གཉིས་ན་གོས་སྣ་ཚོགས་པའི་འཕན། 

དེའི་གློ་གཉིས་མེ་ཏོག་སྣ་ཚོགས་པར་བྱ་བའོ། །དྲ་བ་དང་དྲྭ་ཕྱེད་དེ་དག་གི་སྣེ་ཕ་གུའི་

སྟེང་ཐད་དང་མཉམ་པར་འཕྱང་བ། གསེར་གྱི་སྐེ་རགས་ཀྱི་སྟེང་དུ་བྱ་འདབ་སྲབ་མོ་

ཞེང་ཆ་ཕྲན་གཉིས་པ། དེ་ཡང་ཐོག་བཀབ་པའི་ཟུར་རྣམས་སུ་གུད་དུ་འདོགས་པ་

ཞེང་ལ་ཆ་ཕྲན་ཕྱེད་ཆུ་སྲིན་ལས་ཀྱང་ཕྱིར་ཐལ་བའི་ཕྱི་མཐའ་ནས་འཕྱང་བའི་ཤར་བུ་

དཀར་པོ་མཆུ་མེད་པའི་སྤྱི་བླུགས་མགོ་འཇུག་ལྡོག་པ་ལྟ་བུ་ཆ་ཆུང་རེ། བྱ་འདབ་ཀྱི་

སྟེང་ན། པད་འདབ་ཕྱེད་པའི་དབྱིབས་ཅན་གྱི་མདའ་ཡབ་དཀར་པོ་གྱེན་དུ་བསླངས་

པ་རེ་རེའི་རྒྱ་དཔངས་ཆ་ཕྲན་རེ་དང་མཐུག་རྔམ་ཆ་ཕྱེད་བྱས་པ་ཤར་བུ་གར་ཡོད་ཀྱི་

སྟེང་ཐད་དུ་བསྒྲིགས་པའོ། །སྒོ་ལོགས་ཀྱི་རྩིག་གདོང་གཡས་གཡོན་གྱི་ནང་འགྲམ་

དུ་བུམ་པ་ལས་ཐོན་པའི་ཀ་བས་བཏེག་པའི་གདུང་དཔངས་ཞེང་ཆ་ཕྲན་གཅིག །སྲིད་

དུ་ཆ་ཕྲན་བཅུ་གཉིས་པའི་སྣེ་གཉིས་གསེར་གྱི་སྐེ་རགས་སྟེང་མ་གཉིས་ཧ་བརྟོལ་

ནས་སོང་བ་འདྲ་ཞིང་བུམ་པ་ཀ་བ་བྲེ་གཞུ་གདུང་བཅས་པའི་དཔངས་ལ་ཆ་ཕྲན་བཅུ་

དྲུག་ཡོད་པས་གསེར་སྣམ་དང་མཉམ་པར་བཞེད་ལ། སྒོ་ལོགས་ཀྱི་རྩིག་གདོང་

གཉིས་ཀྱི་བར་ལ་ཀ་བ་དང་གདུང་ཡོད་པ་ལས་རྩིག་པ་ཕ་གུ་གསེར་སྣམ་ཤར་བུ་

མདའ་ཡབ་སོགས་གང་ཡང་མེད་པ་ནི། འདིར་འགྲམ་ལོགས་སྒོ་དང་མཉམ་པའི་ཐུན་

མོང་མ་ཡིན་པའི་ལུགས་སོ། །རྩིག་པའི་འགྲམ་ནས་འདོད་སྣམ་དམར་པོ་དཔངས་

ཞེང་ཆ་ཕྲན་གཉིས་རེ་ཡོད་པ་སྒོ་ཁྱུད་ལ་ཐུག་པར་བསྐོར་བ། ཐེམ་སྐས་སྟེང་མའི་སྟེང་

ནས་ཆ་ཆུང་གཅིག་ནང་དུ་དོར་བ་སྒོ་དང་རྟ་བབས་གཉིས་ཀྱི་བར་སྟོང་དང་། དེ་ནས་



  71  

ཐིག་གི་ལག་ལེན་དུ་མ་གསལ་བར་བཤད་པ།

ཆ་ཕྲན་གསུམ་ལ་སྟེགས་བུ་གྲུ་བཞི་རྔམས་ཆ་ཕྲན་གཅིག །ཞེང་ཆ་ཕྲན་གསུམ་ཡོད་

པ། དེའི་སྟེང་ན་བུམ་པ་ལས་འཐོན་པའི་ཀ་བ་མཐའ་གཉིས་ཕྲ་ཞིང་དབུས་ལྡིར་བ་སྒོའི་

གཡས་གཡོན་དུ་གཉིས་རེ་སྟེ། ཕྱོགས་རེར་རྟ་བབས་ཀྱི་ཀ་བ་བཞི་རེ། བུམ་པ་ཀ་བ་

དང་བཅས་པའི་དཔངས་ལ་ཆ་ཕྲན་ལྔ། སྦོམས་སུ་ཆ་ཆུང་གཅིག །ཀ་བ་རེའི་སྟེང་ན་

གདུང་ཆུང་རེ། དེ་ཡང་སྲིད་ཆ་ཆུང་ཕྱེད་གསུམ། ཞེང་ཆ་ཆུང་གཅིག་པ་ལ་འདོགས་

པའི་དར་དཔྱངས་གོས་སྣ་ཚོགས་ལ་བསྒྲིགས་པའི་ཕྱེ་ཕུར་ལྟ་བུའི་ངོས་ལ་གླང་པོ་ཆེ། 

དེའི་སྟེང་ན་སེང་གེའི་སྦར་མོ་གཅིག་གླང་པོའི་མགོ་ལ་བཏབ་པ་སྦར་མོ་གཅིག་གདུང་

ལ་འཆང་བའི་ཚུལ་དུ་ཡོད་པ་ནི་ཀ་རྒྱན་མིན་ཡང་ཀ་བའི་གློ་ན། བྲིས་ཆ་གཞན་ལ་

ཡོད་པ་ལྟར་རོ། །གསང་འདུས་ལ་ཐིག་གི་ཕྱག་ལེན་ལྟར་ཀ་བའི་གློ་ན་དར་དཔྱངས་

བྱས་ཀྱང་ཆོག་ལ། འདིའི་གདུང་ཡང་མ་བྱས་ཀྱང་རུང་ངོ་། །གདུང་མི་བྱེད་ཅིང་དར་

དཔྱངས་བྱེད་ན་ཤར་བུ་ལ་འདོགས་པ་ཡིན་ནོ། །བྲིས་ཆ་ལ་གདུང་གི་ས་ཁོངས་མེད་

ངེས་པར་ཡིན་ཀྱང་བློས་བསླང་ལ་གདུང་བྱེད་པའི་ལུགས་ཡོད་པ་སྔགས་རིམ་

སོགས་སུ་འབྱུང་ལ་དེར་མ་ཟད་སྔ་མ་འགའ་ཞིག་གི་ཕྱག་ལེན་དུའང་མཛད་ཡོད་

འདུག་པས། འདིར་དེའི་ཤེས་བྱེད་ཙམ་དུ་བྲིས་ཀྱི་དགོས་ངེས་པ་ནི་མིན་ནོ། །

༼གཉིས་མཉམ་དགུ་མཉམ་ལུགས་ཀྱི་རྟ་བབས།༽

དེ་ནས་གཉིས་མཉམ་དགུ་མཉམ་གྱི་ལུགས་བཞིན་རྟ་བབས་སྣམ་བུ་བཅུ་

གཅིག་བཤད་པ་ལ། གདུང་ཡོད་ན་དེའི་སྟེང་དང་མེད་ན་ཀ་བའི་སྟེང་དུ། གསེར་སྣམ་

སེར་པོ་སྲིད་ལ་ཆ་ཕྲན་ཕྱེད་གསུམ། དཔངས་སུ་གཅིག །གཡས་གཡོན་ཕྱི་མཐའ་

ནས་ཕྱི་མཐའི་བར་གཞལ་བས་ཆ་ཆུང་བཅུ་དྲུག །དེ་བཞིན་ནང་མཐའ་ནས་ནང་

རོང་ཐ་བློ་བཟང་དམ་ཆོས་རྒྱ་མཚོ།

མཐའི་བར་གཞལ་བས་ཆ་ཆུང་བཅུ་གཅིག །དེའི་སྟེང་དུ་ཤར་བུ་གོང་ལྟར་གྱི་རི་མོས་

མཚན་པ་དཀར་པོ་ལ་སྔོན་པོའི་རི་མོ་ཡོད་པ། དེའི་སྟེང་ན་རིན་པོ་ཆེ་གཞི་དམར་པོ་ལ་

ཟུར་གསུམ་གྲུ་བཞི་སོགས་ཀྱིས་སྤྲས་པ་དེ་གཉིས་སྲིད་ལ་ཆ་ཕྲན་གསུམ་རེ། དཔངས་

ཆ་ཕྲན་རེ། ནང་མཐའ་ནས་ཕན་ཚུན་བར་ཆ་ཕྲན་བཅུ་གཉིས། དེའི་སྟེང་རྟ་རྨིག་ལྗང་གུ་

ལ་རྟའི་རྨིག་རིས་ནག་པོ་ཡོད་པ་སྲིད་ལ་ཆ་ཕྲན་ལྔ། དཔངས་ལ་གཅིག །ཤར་བུ་རིན་

ཆེན་རྨིག་པ་གསུམ་ཕྱི་མཐའ་མཉམ་ལ། རྨིག་པའི་ནང་མཐའ་ཕན་ཚུན་བར་ཆ་བརྒྱད། 

གསུམ་པོའི་ཕྱི་མཐའ་ནས་གཞལ་བས་ཆ་ཆུང་བཅོ་བརྒྱད་དོ། །

མུན་སྣམ་ནི་བར་སྟོང་སྟེ་དཔངས་ཆ་ཆུང་ཕྱེད་གཉིས་ཀ་བའི་ཕྱི་མཐའ་ནས་

ཕྱི་མཐའ་བར་ལ་ཆ་ཆུང་བཅུ་བཞི། ཀ་བ་ཞེང་ཆ་ཕྲན་རེ་ཡོད་ཕྱིར། ཀ་བའི་ནང་མཐའ་

ཕན་ཚུན་བར་ཆ་ཆུང་བཅུ་གཉིས། དེས་མུན་སྣམ་ཤུགས་ཀྱིས་འབྱུང་། ཀ་བ་རྣམས་

ཕྱོགས་མདོག་ཕྱི་ནང་དུ་གཉིས་སྒྲིགས། ཀ་བ་དེའི་གློ་སྟེ་ནང་གི་བར་སྟོང་ལ། སེངྒེ་

དང་། སེངྒེ་རྐང་པ་བརྒྱད་པ། རྨ་བྱ། མིའམ་ཅི་ཕོ་མོ་སོགས་ཀྱིས་སྣམ་བུ་གོང་མ་

འདེབས་པའི་ཚུལ་ཅན། དེའི་སྟེང་ཝ་རནྜ་སྲིད་ཆ་ཕྲན་ལྔ། དཔངས་ལ་གཅིག །ནང་

མཐའ་ཕན་ཚུན་བར་ཆ་ཕྲན་དྲུག །ཕྱི་མཐའ་ཕན་ཚུན་བར་ཆ་ཕྲན་བཅུ་དྲུག །ཁ་དོག་

སྣ་ཚོགས་པ་ལྕེ་ཕྲུག་གི་རི་མོ་ཅན། ཡང་དེའི་སྟེང་གི་མུན་སྣམ་སྔར་ལྟར་དཔངས་ཆ་

ཕྱེད་གཉིས། ཀ་བའི་ཕྱི་མཐའ་ནས་ཕྱི་མཐའི་བར་ཆ་བཅུ་གཉིས། ནང་མཐའ་ཕན་ཚུན་

བར་ཆ་བཅུ། འདིའི་སྟེང་ངོས་ནས་ཕན་ཚུན་འབྲེལ་ཞིང་། འོག་ངོས་ནས་མ་འབྲེལ་

བར། ཀྱོག་པོས་བར་ཆོད་པའོ། །འདི་ཡན་གྱི་སྣམ་བུ་རྣམས་བར་མ་ཆད་པར་ཐལ་

རྒྱུགས་སུ་ཡོད་པའི་ཤར་བུ་རིན་ཆེན་རྨིག་པ་གསུམ་དང་དཔངས་ཆ་ཕྲན་རེ། སྲིད་

ཐིག་གི་ལག་ལེན་དུ་མ་གསལ་བར་བཤད་པ།

དུ་ཆ་བཅུ་བཞི་རེ། ཁ་དོག་དང་རི་མོ་སོགས་སྔར་ཇི་ལྟར་རོ། །མདའ་ཡབ་སྲིད་ལ་ཆ་

ཕྲན་བཅུ། དཔངས་སུ་གཅིག །དཔངས་ཞེང་ཆ་ཕྲན་རེ་ཡོད་པའི་པདྨ་ཕྱེད་པའི་

དབྱིབས་ཅན་དཀར་པོ་ཕྱི་ནང་དུ་བཅུ་རེ། མཐའ་གཉིས་སུ་གསུམ་རེ་བསྒྲིགས་པའི་

འདབ་མ་རེའི་མཐུག་རྔམ་ཆ་ཕྱེད་རེ། དེའི་སྟེང་དུ་ཐོག་བཀབ་པ། དེའི་དབུས་སུ་པད་

ཟླའི་གདན་ལ་འཁོར་ལོ་སེར་པོ་རྩིབས་བཅུ་པ་ཡུ་བ་དང་བཅས་པའི་དཔངས་ལ་ཆ་

ཕྲན་གཅིག་ཡོད་པ། དེའི་གཡས་གཡོན་ཆ་ཕྱེད་རེ་ན། རི་དྭགས་ཕོ་མོ་སེར་པོ། མིག་

འཁོར་ལོའི་རྩེ་ལ་ལྟ་བ་མགྲིན་པ་དང་བཅས་པའི་དཔངས་ལ་ཆ་ཕྲན་གཅིག །དེའི་

ལུས་ལ་ཡང་ཆ་ཕྲན་གཅིག་གོ །རི་དྭགས་ཕོའི་མགོ་ལ་བསེ་རུ་ལྟ་བུའི་རྭ་གཅིག་ཡོད་

པ། དེའི་མཇུག་མའི་མཐར་མདའ་ཡབ་གཉིས་རེ་ཡོད་པའོ། །

མཁས་གྲུབ་རིན་པོ་ཆེ་དང་། དྭགས་པོ་དགེ་བཤེས་སོགས་ཀྱིས་འདིའི་མདའ་

ཡབ་གཉིས་པོ་ལས་ངོས་དང་ཟུར་གྱི་མདའ་ཡབ་སོགས་མ་བཤད་ཀྱང་འདིར་ལྕང་

སྐྱའི་ཁྲིད་ཡིག་ལྟར་རོ། །རྟ་བབས་ཀྱི་ནང་གླང་རྒྱབ་ཀྱི་ཀྱོག་པོ་ནི་ནང་མཐའ་ཇི་ལྟར་

དུ་ཆ་ཕྲན་ཕྱེད་པའི་ཀྱོག་པོ་སེར་པོ་ལ་རིན་པོ་ཆེ་དུ་མས་ཕྲ་བཏབ་པ་མར་སྣེ་གསེར་

སྣམ་གྱི་སྟེང་ཟུར་ནས་གདོང་འཐེན་བྱ་བ་ཕྱག་ལེན་དང་། གླང་རྒྱབ་ཀྱི་ངོས་སུ། སྲིད་

ཆ་ཕྲན་དྲུག་པའི་བླ་བྲེ་རྣམ་པར་བཀྲ་བ་ཞེང་འོག་རྒྱ་དང་མཉམ་པའི་སྣེར་རིན་པོ་ཆེས་

སྤྲས་པའམ། ཆུ་སྲིན་གྱི་ཁ་ནས་འཕྱང་བའི་དྲྭ་བ་དང་དྲྭ་ཕྱེད་སོགས་ཀྱང་ཡོད། རྟ་

བབས་ཀྱི་ཀ་བ་དང་། གླང་རྒྱབ་ཀྱི་ནང་རྣམས་ཕྱོགས་མདོག །རི་དྭགས་ཀྱི་མཇུག་

གི་མདའ་ཡབ་ནང་མའི་སྟེང་དུ། སྤྲེའུ་ཁ་ནང་བལྟས་ཀྱིས་བཟུང་བའི་གདུགས། ཡུ་བ་

ལ་ཆ་ཕྲན་གསུམ། དར་ལྕེའི་ཤམ་བུ་དང་བཅས་པའི་གཡོགས་ལ་ཆ་གཉིས། ཟླ་ཚེས་

རོང་ཐ་བློ་བཟང་དམ་ཆོས་རྒྱ་མཚོ།

རིན་པོ་ཆེ་རྡོ་རྗེའི་རྩེ་མོ་དང་བཅས་པའི་ཏོག་བྱས་པ། མདའ་ཡབ་ཕྱི་མའི་སྟེང་དུ་བུམ་

པ་ལས་འཐོན་པའི་ཆ་ཆུང་གཅིག་ཡོད་པའི་རྒྱལ་མཚན་དང་བ་དན། དེ་བཞིན་དུ་

རྨིག་པ་གཉིས་དང་། ཝ་རན་གྱི་སྟེང་དུ་ཕྱི་ནང་དུ་རྒྱལ་མཚན་དང་བ་དན་གཉིས་

གཉིས་ཏེ་རྟ་བབས་དེའི་སྟེང་ན་རྒྱལ་མཚན་བཅུ་དྲུག་རེ། བ་དན་བཅུ་དྲུག་རེ། 

གདུགས་གཉིས་རེ་ཡོད། དེ་ལས་ཉུང་བའི་ལུགས་ཀྱང་ཡོད་འདྲའོ། །རྟ་བབས་ཀྱི་

སྣམ་བུ་རྣམས་ཞེང་ཆ་ཕྲན་གསུམ་རེ་བྱ་བ་ཡིན་ནོ། །

དེ་ནས་ཐོག་འབུབ་ཚུལ་ལ། རྩ་ཐིག་དང་ཚངས་ཐིག་འཕྲད་པ་ནས་ནང་དུ་སྒོ་

ཚད་གཅིག །དེ་ནས་གཡས་གཡོན་དུ་ཆ་ཕྲན་ལྔ་རེ་སོང་མཚམས་སུ། ཤར་དུ་འཁོར་

ལོ། ལྷོར་རིན་པོ་ཆེ། ནུབ་ཏུ་པདྨ། བྱང་དུ་རྒྱ་གྲམ་གྱིས་མཚན་པའི་ཀ་བ་དཀར་སེར་

དམར་ལྗང་གཉིས་རེ་བྲེ་གཞུ་དང་བཅས་པའི་དཔངས་ཆ་ཕྲན་བཅོ་ལྔ། དེའི་སྟེང་དུ་

ཐལ་རྒྱུག་ཏུ་སོང་བའི་གདུང་རིང་སྲིད་ཆ་ཕྲན་སོ་བཞི་དཔངས་ཆ་ཕྲན་རེ་ཡོད་པ་

བཀལ་བའི་སྣེར་གསེར་གྱི་སྐེ་རགས་སྟེང་མ་གཉིས་ལ་ཧ་བརྟོལ་ནས་གསེར་སྐད་

འོག་མ་གཉིས་ལ་བཀལ། སྒོ་ཁྱུད་གཡས་གཡོན་དུ་བཀལ་བའི་སྒོ་ཁྱུད་ཕྱི་ནང་དུ་

གདུང་གཉིས། སྒོ་ལོགས་གཡས་གཡོན་གྱི་སྣེར་བཀལ་བའི་གདུང་གོང་བཤད་ཀྱི་

སྟེང་དུ་ལྕམ་སྣེ་ཕྱི་མ་དང་། ལྕམ་སྣེ་ནང་མ་སྒོ་ཁྱུད་ཀྱི་གདུང་ཕྱི་མ་དང་སྒོ་འགྲམ་

གཡས་གཡོན་ལ་བཀལ་བའི་སྒོ་ཁང་གི་ཐོག་འབུབ། སྒོ་ཁྱུད་ཀྱིི་གདུང་ཕྱི་ནང་གི་

བར་ལ་ལྕམ་བཞི་འཕྲེད་ལ་བཏང་བས་ཁྲོ་ཁང་གི་ཐོག་འབུབ། ལྕམ་སྣེ་ཕྱི་མ་གསེར་

སྣམ་དང་སྒོ་ཁྱུད་ཀྱི་གདུང་ནང་མ་ལ་བཀལ་ཞིང་ལྕམ་སྣེ་ནང་མ་གདུང་རིང་ལ་བཀལ་

ཏེ། ཕྱི་ཁྱམས་གྲུ་བཞི་པའི་ཐོག་འབུབ། འདི་ལ་ཕྱོགས་རེ་རེ་ལྕམ་ཉེར་བརྒྱད་རེ་ཡོད་

ཐིག་གི་ལག་ལེན་དུ་མ་གསལ་བར་བཤད་པ།

པར་བཤད། སྒོ་ཁྱུད་ཀྱི་གདུང་ཕྱི་མའི་འོག་ཏུ་སྒོའི་རུ་བཞི་སྒོ་གླེགས་དང་བཅས་པ་

ཕྱེ་ཚེ་ཕྱིར་གྱེས་པའི་ཡ་ཐེམ་གྱི་སྟེང་དུ་ཤར་དུ་འཁོར་ལོ། ལྷོར་རིན་པོ་ཆེ། ནུབ་ཏུ་

པདྨ། བྱང་དུ་སྣ་ཚོགས་རྡོ་རྗེ་རྣམས་ཆ་ཕྲན་རེ་ཡོད་པ་བཞི་བསྒྲིགས་གཉིས་བརྩེགས་

བྱ། རུ་བཞི་ལ་ཆ་ཕྲན་ཕྱེད་པ། སྒོ་གླེགས་གཉིས་ལས་གླེགས་བུ་རེ་རེ་ལ་ཞེང་ཆ་ཕྲན་

ཕྱེད་གཉིས་སྒོ་འགྲམ་དང་བཅས་པའི་དཔངས་ཆ་ཕྲན་བཅུ་གསུམ་རེ་ཡོད་པའོ། །རྩ་

ཚངས་འཕྲད་པ་ནས་ནང་དུ་སྒོ་ཚད་གཉིས་དང་། དེ་ནས་གཡས་གཡོན་དུ་ཆ་ཕྲན་

གཉིས་རེ་སོང་བར། ཀ་ཆུང་བྲེ་གཞུ་འཁྱོག་དང་བཅས་པའི་དཔངས་ཆ་ཕྲན་བཞི་རེ་

ཡོད་པ་ཕྱོགས་རེ་གཉིས་རེ་བཙུགས་པའི་སྟེང་དུ་གདུང་འཁོར་ཟླུམ་པོ་དང་། རྡོ་རྗེས་

མཚན་པའི་གདུང་བཞི་མིག་མང་རིས་སུ་བཏང་བའི་རྔམ་ཞེང་ཆ་ཕྲན་རེ་ཡོད་པ་སྟེ་ལྷ་

སྣམ་ནང་མ་གར་བུ་ཟླུམ་པོའི་ཐོག་འབུབ། འོག་ཏུ་ཀ་ཆུང་གི་བར་རྡོ་རྗེ་རྩེ་གསུམ་པའི་

ཕྲེང་བས་བཀང་ལ། གར་བུ་ཟླུམ་པོའི་སྟེང་མཐཪ་ཡང་རྡོ་རྗེ་རྩེ་གསུམ་པའི་ཕྲེང་བ་ཆ་

ཕྲན་གཅིག་གིས་ཟླུམ་པོར་བསྐོར་བའི་བར་འོག་གི་ཀ་ཆུང་གི་ཐད་དུ་བཙུགས་པའི་

ཤར་དུ་འཁོར་ལོ། ལྷོར་རིན་པོ་ཆེ། ནུབ་ཏུ་པདྨ། བྱང་དུ་རྒྱ་གྲམ་གྱིས་མཚན་པའི་ཀ་

བ། དཀར་སེར་དམར་ལྗང་ཕྱོགས་རེར་གཉིས་རེ་བྲེ་གཞུ་འཁྱོག་གདུང་འཁོར་ཟླུམ་

པོ་བཅས་པའི་དཔངས་ཆ་ཕྲན་བཅུ་དྲུག །གཞུ་འཁྱོག་གི་སྟེང་གི་གདུང་འཁོར་ལ་

ཟུག་པའི་གདུང་བཞི་མིག་མང་རིས་སུ་ཡོད་པ་ལ་ལྕམ་དང་དྲལ་འདམ་སོགས་མེད་

པར་གདུང་གི་འོག་ཏུ་གནམ་རྒྱན་བྱའོ། །དེ་ལྟ་བུའི་ལྷོ་བྱང་གི་གདོང་སྣེ་འོག་གི་ཀ་

བའི་ཐད་དུ་བཙུགས་པའི་ཀ་བ་གསེག་ཀ་ཅན་གཉིས་གཉིས། ཆ་ཕྲན་དྲུག་པ་རྩེ་

གཉིས་གཉིས། ཆ་ཕྲན་དྲུག་པ་རྩེ་གཉིས་ཀྱི་བར་སྒོ་ཚད་ཙམ་གྱིས་མ་རེག་པར་དེ་ལ་

རོང་ཐ་བློ་བཟང་དམ་ཆོས་རྒྱ་མཚོ།

སྒྲོག་གདུང་བཏང་བའི་སྟེང་དུ་གདུང་གི་སྣེ་མོ་ལྷོ་བྱང་དུ་ཟུག་པ་ཞེང་ཆ་ཕྲན་བཞི། 

སྲིད་དུ་བཅུ་དྲུག་ལྷག་ཙམ། དཔངས་སུ་གཅིག་ཡོད་དམ་སྙམ་ལ། འདིའི་དཔངས་

མཁས་པ་འགས་ཆ་ཕྲན་ཕྱེད་གཉིས་དང་། འགའ་ཞིག་གིས་ཀ་བ་གསེག་ཁ་ཅན་

གདུང་དང་བཅས་པའི་དཔངས་ལ་དྲུག་ཏུ་བཤད་ཀྱང་། རྒྱ་མཉམ་དཔངས་མཉམ་དུ་

ཆ་ཕྲན་སོ་གཉིས་རེ་ཡོད་དགོས་ཕྱིར། སྔ་མ་ལ་ཕྱེད་ལྷག་པ་དང་། ཕྱི་མ་ལ་གཅིག་

ཆད་དམ་སྙམ་པས་དཔྱད་དགོས་ལ། གདུང་དེའི་སྣེ་མོ་ཆུ་སྲིན་གྱི་མགོ་བྱ་བ་ཕྱག་

བཞེས་དང་། ཕྱི་ཁྱམས་གྲུ་བཞི་པའི་ཁ་གདངས་ལ་ཀ་ཆུང་བྲེ་ཕུལ་དང་བཅས་པའི་

དཔངས་ལ་ཆ་ཆུང་ལྔ་ཡོད་པར་བར་ཐག་ཇི་ལྟར་འཚམས་པ་བཙུགས་པའི་སྟེང་ནས་

གདུང་ཕྱོགས་བཞིར་གྲུ་བཞིར་བཏང་བ་ལ་ལྕམ་གྱི་མར་སྣེ་དང་། ཡར་སྣེ་ཤར་ནུབ་

ཀྱི་ཕྱོགས་ནས་སྟེང་གི་གདུང་རིང་དང་། ལྷོ་བྱང་ནས་སྒྲོག་ཐུང་ལ་བཀལ། འདི་ལ་

ཟུར་ལྕམ་སོགས་ཞལ་ལས་ཤེས་དགོས་སོ། །དེ་ལྟར་རྒྱ་ཕིབས་ཀྱི་ཐོག་ཕུབས་པས་

ཕྱི་ཁྱམས་ཀྱི་ཐོག་ནོན་ཙམ་རེ་བྱའོ། །རྒྱ་ཕིབས་ཀྱི་མཐར་པད་འདབ་ཕྱེད་པའི་

དབྱིབས་ཅན་གྱི་ཆུ་སྐྱོར་དང་། འོག་ཏུ་ཤར་བུའི་རྣམ་པ་སོགས་བྱ་ཞིང་། གདུང་རིང་

གི་སྟེང་དབུས་འདུས་པའི་རྒྱུད་བཞུགས་པའི་ཁང་བུ་གྲུ་བཞི་རིན་པོ་ཆེ་ལས་གྲུབ་པ། 

རྒྱར་ཆ་ཕྲན་གསུམ། དཔངས་སུ་གཉིས། དེའི་སྟེང་དུ་རིན་པོ་ཆེ་ཆ་དགུ་པ་ཆ་ཕྲན་

གཅིག །དེའི་སྟེང་དུ་རྡོ་རྗེ་རྩེ་ལྔ་པའི་ཏོག་ལ་ཆ་ཕྲན་གཅིག་བྱའོ། །ཡང་ལུགས་གཅིག་

ལ་ཆ་དགུ་པའི་འོག་ཏུ་རིན་པོ་ཆེ་པདྨ་རཱ་ག་སོགས་ཡོད་པར་གསུངས། ཕྱི་མ་ལྟར་

ན། རྡོ་རྗེ་ནོར་བུ་རིན་པོ་ཆེ་གསུམ་ལ་སྒོ་ཚད། ཁང་བུ་ལ་གཉིས། འོག་གི་གར་བུ་

ཟླུམ་པོ་ལ་བཙུགས་པའི་ཀ་བ་བྲེ་ཕུལ་གདུང་བཅས་ལ་བཅོ་ལྔ་བྱ་བར་གསུངས་



  77  

ཐིག་གི་ལག་ལེན་དུ་མ་གསལ་བར་བཤད་པ།

སོ། །འདི་ལ་ཆ་ཕྲན་ད་དུང་ལྷག་པར་སྣང་བས་དཔྱད་པར་བྱའོ། །

རྩིག་པའི་འགྲམ་དུ་ཆ་ཕྲན་བཞི་དོར་ནས་ལྷ་སྣམ་ཅུང་ཟད་འབུར་བ་སྟེ། དེ་

ཡང་རིམ་པ་གཉིས་པའི་གྲྭ་ལ་ཆ་ཆུང་གི་བཞི་ཆ་རེའི་མཐོ་དམན་བྱ་བར་གསུངས་

སོ། །ཕྱིའི་གྲྭ་བཞིའི་གཡས་གཡོན་ན་ཚངས་ཐིག་ལས་གཡས་གཡོན་དུ་སྒོ་ཚད་རེ་

དོར་བའི་སར་བུམ་པ་སེར་པོ་སྒོ་ཚད་རེ་ཡོད་པ་ཕྱོགས་རེར་གཉིས་རེ་འགོད་དགོས། 

གཞལ་ཡས་ཁང་གི་སྟེང་གི་གཡས་གཡོན་དུ། གསེར་བུམ་ལས་འཐོན་པའི་རིན་པོ་

ཆེའི་ཡུ་བ་ལ་དར་ལྕེ་སུམ་གཤིབས་སུམ་ཁུག་གི་འཁྱོག་དང་ལྡན་པའི་སྣེར། ངང་པ་

དང་། སེང་གེ་རྐང་པ་བརྒྱད་པ། ཀླུ་ཟ་བའི་མཁའ་ལྡིང་། ཉ་སྤུ་ཅན། ཆུ་སྲིན་དུང་གི་

ལུས་ཅན་སོགས་མཚན་མ་ཡོད་པ། རྩེར་ཟླ་ཕྱེད་རིན་པོ་ཆེ་དང་། རྡོ་རྗེ་རྩེ་ལྔ་ཕྱེད་

པའི་ཏོག་ཅན་གྱི་རྒྱལ་མཚན་དང་། སྲོག་ཆགས་ཀྱི་མཚན་མ་མེད་པའི་བ་དན། ཡུ་

བ་ཏོག་དང་བཅས་པ་ཆ་ཕྲན་གཉིས་ལྷག་ཅན་གཉིས་རེ་སྟེ་ཕྱོགས་རེར་བཞི་རེ་ཡོད་

ལ། ཟུར་རྣམས་སུ་སྤྲེའུ་ཁ་ནང་བལྟས་ཀྱིས་བཟུང་བའི་ཡུ་བ་ཆ་ཕྲན་གསུམ། 

གཡོགས་ཆ་ཕྲན་གཉིས། ཏོག་སྔར་དང་འདྲ་བའི་གདུགས་དཀར་པོ་རེ། ལྕམ་རྣམས་

ཀྱི་ནང་སྣེ་ནོར་བུ་དགའ་འཁྱིལ་བྱ་བ་དང་། ལྕམ་གྱིས་བཀབ་པའི་སྟེང་དྲལ་མ་དང་

ཐོག་འདམ་བྱ་བ་ནི་ཕྱོགས་ཀུན་ལ་ཤེས་དགོས་སོ། །

འདོད་སྣམ་ལ། མཆོད་པའི་ལྷ་མོ་བཅུ་དྲུག་ཞལ་ནང་དུ་ཕྱོགས་པ་རུས་རྒྱན་

ཅན། དེ་ཡང་གྲུབ་ཆེན་ཛ་ལནྡྷ་རི་པས། པི་ཝཾ་འགྱིང་མ་སྔོན་མོ་སྟེ། །གླུ་མ་གླིང་བུ་

སེར་མོ་ཉིད། །གར་མ་སྔོན་མོ་ལྗང་ཁུ་ཉིད། །སྒེག་དང་རྫ་རྔ་དཀར་ཞིང་དམར། །གར་

མ་ལག་པ་པད་དཀོར་ཏེ། །གླུ་མ་ཏིང་ཏིང་ཤག་དང་བཅས། །བདུག་པ་མ་སྔོ་མེ་ཏོག་

རོང་ཐ་བློ་བཟང་དམ་ཆོས་རྒྱ་མཚོ།

དཀར། །མར་མེ་མེ་ཡི་འོད་དང་འདྲ། །དྲི་མ་རོ་མ་ཁ་དོག་དམར། །རེག་དང་མེ་ཏོག་

ལྗང་དང་དཀར། །ཆོས་མ་དཀར་དང་རང་རྟགས་ཀྱི། །ཀུན་ཀྱང་ལག་པ་གཉིས་

པའོ། །ཞེས་པ་ལྟར་བྱའོ། །རྩིག་པའི་ཕྱི་ནང་གི་ཟུར་རྣམས་སུ་ཟླ་ཕྱེད་དཀར་པོ། རིན་

པོ་ཆེ་དམར་པོ་ཟུར་བརྒྱད་པ། རྡོ་རྗེ་སེར་པོ་ཕྱེད་པའམ་ཡོངས་རྫོགས། དེ་རྣམས་ཆ་

ཕྲན་རེ། རྟ་བབས་ཀྱི་གཡས་གཡོན། འདོད་སྣམ་གྱི་ཕྱིར། བུམ་པ་དཔངས་དང་ལྟོ་

བའི་རྒྱར་སྒོ་ཚད་རེ་ཡོད་པ་ལས་འཐོན་པའི་དཔག་བསམ་གྱི་ཤིང་དབུས་དང་མཐར་

ཡལ་ག་བདུན་ཡོད་པའི་དབུས་ཁྱིམ་བདག་དམར་པོ་མཛོད་འཛིན་པ་ཁ་ནང་ལྟ། 

མཐའི་ཡལ་ག་དྲུག་
༡
ལ་འཁོར་ལོ་སེར་པོ་རྩིབས་བརྒྱད་པ། ནོར་བུ་

༦
སྔོན་པོ་ཟུར་

བརྒྱད། བུད་མེད་སྔོ་སངས། གླང་ཆེན་
༣
དཀར་པོ་མཆེ་བ་དྲུག་ལྡན། རྟ་

༥
ལྗང་གུ། 

དམག་དཔོན་༤ནག་པོ་གོ་ཆ་ཅན་རལ་གྲི་དང་མདུང་ཐོགས་པ། ཤིང་གི་སྟེང་དུ་གྲུབ་

ཆེན་རྒྱན་དྲུག་ཅན། དེ་ཡང་རང་རང་ཕྱོགས་ཀྱི་རྒྱལ་པའི་མདོག་དང་ཕྱག་རྒྱ་ཅན། 

དེའི་སྟེང་དུ་སྤྲིན་གྱི་གསེབ་ནས་ལུས་ཕྱེད་འཐོན་པའི་ལྷ་མེ་ཏོག་གི་ཕྲེང་བ་བཟུང་བ་

རྣམས་ཁྱོན་བརྒྱད་རེ་ཡོད་དོ། །སྣ་ཚོགས་རྡོ་རྗེའི་འོག་གཞི། པདྨའི་ལྟེ་བ་ལྗང་གུ་གེ་

སར་སེར་པོ། འདབ་མ་ཕྱོགས་བཞིར་དམར། མེ་རླུང་གཉིས་སེར། དབང་ལྡན་

ནག །བདེན་བྲལ་ལྗང་། ཕྱོགས་ཀྱི་རྭ་རྩེ་ནས་བཟུང་སྟེ་དམར་སྔོ་ལྗང་སྤེལ་བ། 

མཚམས་ཀྱི་པདྨའི་ཁ་དོག་རང་སོར་བཞག་པ། ཁྱོན་འདབ་མ་རེ་བཞི། དེའི་ཕྱིར་རྡོ་

རྭ་ལ་རྡོ་རྗེ་བཅུ་དྲུག་སྦྲེལ་བ། དེའི་ཕྱི་རོལ་ཏུ་འོད་ཕྲེང་ངམ་མེ་སོ་གཉིས། དབང་ལྡན་

᪄ས་ᨵ᫗ས་᪠སྐོར་གྱི་དཀར་སེར་དམར་ལྗང་སྔོ་སྤེལ་བ། འོད་ཕྲེང་ལ་ཞེང་སྒོ་ཚད་

གཅིག །རྡོ་རྭ་ལ་གཉིས། པདྨའི་འདབ་མ་ལ་གཉིས། འདབ་མའི་ཕྱི་མཐའ་ནས་ཕྱི་

ཐིག་གི་ལག་ལེན་དུ་མ་གསལ་བར་བཤད་པ།

མཐའི་བར་སྒོ་ཚད་ཉེར་གཅིག །ལྟེ་བའི་ཕྱི་མཐའ་ནས་ཕྱི་མཐའི་བར་སྒོ་ཚད་ཉི་ཤུ། རྡོ་

རྭ་ལ་ཆ་ཆུང་གཅིག་དང་། པད་འདབ་ལ་གསུམ་བྱེད་པའི་ཕྱག་བཞེས་ཀྱང་ཡོད། གང་

ལྟར་ཀྱང་འོད་ཕྲེང་གི་མཐའ་ནས་མཐར་སྒོ་ཚད་ཉེར་བཞི་ཆ་ཆུང་གོ་དྲུག་སྟེ་ཐིག་སྐུད་

རིང་བའི་ལུགས་སོ། །པདྨའི་བར་སྟོང་ནི་ཆོས་འབྱུང་གི་ནང་མཚོན་བྱེད་ཡིན་པས་

དམར་པོར་བྱ་བ་ཡིན་ནོ། །དེ་ལྟར་གསང་བ་འདུས་པ་འཕགས་ལུགས་ཀྱི་བློས་བསླང་

གི་རྣམ་པར་བཞག་པ་བཤད་ཟིན་ལ། ལྷའི་གདན་དང་། ལྷའི་སྐུ་མདོག་ཕྱག་མཚན་སོ་

སོའི་མཚོན་དོན་སོགས་གལ་ཆེ་ནའང་། སྒྲུབ་ཐབས་དང་བསྐྱེད་རིམ་སོགས་ལས་

འབྱུང་བ་ལྟར་ལ་སྒོམ་པ་དང་བློས་བསླང་གི་ཚེ་གཙུག་ཏོར་འཁོར་བསྒྱུར་རྒྱ་ཕིབས་

ཀྱི་ནང་དུ་དང་། གནོད་མཛེས་གར་བུ་ཟླུམ་པོའི་ཁོང་སེང་གི་དབུས་སུ་འགོད་དེ་

གཞན་རྣམས་གོ་སླ་བས་མ་བཀོད་ལ། འདི་རྣམས་གོ་སླ་བ་གཙོ་བོར་བྱས་ནས་

བསྐྱེད་རིམ་ཆེན་མོ་དངོས་གྲུབ་རྒྱ་མཚོ། ལྕང་སྐྱའི་ཁྲིད་ཡིག །བློས་བསླང་གི་སྐོར་

སོགས་ཡིག་ཆ་དུ་མ་དང་བསྟུན། དཔལ་ལྡན་སྨད་རྒྱུད་པའི་ཕྱག་བཞེས་བྲིས་ཆ་ལ་

ཇི་ལྟར་ཡོད་པ་ལྟར་གྱིས་ཟུར་བརྒྱན་ནས་བཀོད་པའོ། །

༼འཇིགས་བྱེད་ལྷ་བཅུ་གསུམ་མའི་བློས་བསླང་གི་རྣམ་གཞག༽

༈ དེ་ནས་དཔལ་རྡོ་རྗེ་འཇིགས་བྱེད་ཆེན་པོ་བཅུ་གསུམ་མའི་དཀྱིལ་འཁོར་

གྱི་རྣམ་གཞག་འཆད་པ་ལ། གཞལ་ཡས་ཁང་གི་འོག་གཞིའི་སྣ་ཚོགས་པདྨའི་ལྟེ་བ་

ལྗང་གུ་རྒྱར་ཆ་ཕྲན་བརྒྱད་ཅུ་གེ་སར་སེར། པད་འདབ་ཕྱོགས་བཞི་དམར། མེ་རླུང་

སེར། དབང་ལྡན་ནག །བདེན་བྲལ་ལྗང་བྱས་པའི་ཕྱོགས་རྭ་ནས་གཡས་སྐོར་དུ་

དམར་སྔོན་ལྗང་སྤེལ་བའི་རེ་བཞི། ཞེང་ཆ་ཕྲན་གསུམ་མཐའ་ནས་མཐར་ཆ་ཆུང་གྱ་

རོང་ཐ་བློ་བཟང་དམ་ཆོས་རྒྱ་མཚོ།

དྲུག་བྱེད་པ་ཕྱག་ལེན་དང་། དེའི་ལྟེ་བར་རྡོ་རྗེའི་ལྟེ་བ་སྔོན་པོ་གྲུ་བཞི། མཐའ་ནས་

མཐར་ཆ་ཆེན་བཅུ་གཉིས། དཔངས་ཆ་ཆེན་ལྔ། ཕྱོགས་བཞིའི་དབུས་ནས་དབུས་རྭ། 

རྩ་བར་ཆ་ཕྲན་གསུམ། དབུས་ལ་བཞི། རྩེ་ལ་གཅིག །དབུས་ནས་ཕྱོགས་སོ་སོར་ཆ་

ཕྲན་དྲུག་སོང་བ་ནས་ནང་མཐའ་ཐོན་པའི་ཕྱོགས་རྭའི་རྩ་བར་ཆ་གཉིས། དབུས་ལ་

གསུམ། རྩེ་ལ་གཅིག་ལས་དམན་ཙམ། རྭ་ཐམས་ཅད་སྲིད་ལ་བཅུ་དྲུག་རེ་ཡོད་

ཀྱང་། ཕྱོགས་རྭ་གུག་པའི་ཆས་གཉིས་འཁུམ། ཆུ་སྲིན་གྱི་ཁ་ནས་འཐོན་པ། རྭ་

རྣམས་ཕྱོགས་མདོག་ཅན་ནོ། །ལྟེ་བའི་དབུས་ནས་ཕྱོགས་སོ་སོར་ཆ་ཆེན་བཞི་རེ་

སོང་མཚམས་སུ། ཕྱི་ནས་དཀར་སེར་དམར་ལྗང་སྔོ་བའི་རྩིག་པ་ལྔ་སྦྲགས་ཞེང་ཆ་

ཕྲན་གཅིག །དཔངས་བཅུ་གསུམ། དེའི་སྟེང་ཕ་གུ་གཞི་དམར་པོ་ལ་རིན་པོ་ཆེ་ཟུར་

གསུམ་གྲུ་བཞི་སོགས་ཀྱིས་སྤྲས་པ་ཞེང་ཆ་ཕྲན་ཕྱེད་གཉིས་ཕྱེད་རྩིག་པ་ལས་ཕྱིར་

ཐལ་བ། དཔངས་ཆ་ཕྲན་གཅིག །དེའི་སྟེང་གསེར་གྱི་སྐ་རགས་བཞི་བརྩེགས་ཞེང་

ཆ་ཆུང་ཕྱེད་གཉིས་རིན་པོ་ཆེ་བདུན་ལྡན་འོག་ཏུ་རྡོའི་སྙིང་པོ་སྨུག་པོའི་ཀ་བ་ཕྱི་ནང་

རྐྱང་བསྒྲིགས་ཅན། དེ་ལ་མུ་ཏིག་དམར་པོའི་བྲེ། དེའི་སྟེང་སྤུག་གི་གཞུ་འཕྲེད་ལ་

བཏང་། དེའི་མཆོག་མ་གཉིས་སུ་ཤེལ་གྱི་ཀ་ཆུང་རེ། དེ་ལ་བཻཌཱུརྱའི་བྲེ། དེའི་སྟེང་

དངུལ་གྱི་གཞུ་གཞུང་ལ་བཏང་བ་བར་ཐག་ཇི་ལྟར་མཚམས་པ་དང་ཟུར་བཞིར་སྔར་

ལྟར་ཀ་བ་དང་བྲེའི་སྟེང་། སྤུག་གི་གཞུ་བསྣོལ་མ། དེའི་མཆོག་མ་བཞིར་ཤེལ་གྱི་ཀ་

བ་བྲེ་བཅས་ཀྱི་སྟེང་དངུལ་གྱི་གཞུ་འཁྱོག །དེའི་སྟེང་གསེར་སྣམ་ལེབ་མོ་བརྐྱངས་

པ། དེ་འདྲ་བཞི་བརྩིགས་པའི་དཔངས་ཆ་ཕྲན་གཉིས། རྩིག་པའི་རྩ་བ་ནས་འདི་བར་

ཆ་བཅུ་དྲུག །དབུས་ནས་རྩིག་འགྲམ་བར་ཡང་བཅུ་དྲུག་སྟེ་རྒྱ་ཕྱེད་དཔངས་མཉམ་

ཐིག་གི་ལག་ལེན་དུ་མ་གསལ་བར་བཤད་པ།

མོ། །རྩ་ཚངས་འཕྲད་མཚམས་ནས་ནང་དུ་ཆ་ཕྲན་རེ་སོང་བར། གཞི་ནག་པོ་ལ་

གསེར་གྱི་རྡོ་རྗེས་གང་བའི་ཕྲེང་བ་ཟླུམ་པོ། དབུས་ནས་ཕྱོགས་སོ་སོར། ཆ་ཆུང་

བཞི་དང་སུམ་ཆ་རེ་སོང་བའི་མཚམས་སུ་སྔར་ལྟ་བུའི་སྣམ་བུ་མིག་མང་རིས་སུ་

བཏང་བའི་སྣེ་རྡོ་ཕྲེང་ཟླུམ་པོ་ལ་ཟུག་པ། དེ་རྣམས་དཔངས་ཞེང་ཆ་ཕྲན་རེ། ཟླུམ་པོ་

དང་སྣམ་བུ་འཕྲད་མཚམས་ནས་ཐོན་པའི་ཀ་བ་ཞེང་ཆ་ཕྲན་རེ། དཔངས་བཅུ་གཉིས་

རེ་ཡོད་པ་ཕྱོགས་རེར་གཉིས་རེ་ཕྱོགས་མདོག་འཁོར་ལོ་རིན་པོ་ཆེ་པདྨ། རལ་གྲི་སོ་

སོས་མཚན་པ། དེའི་སྟེང་བྲེ། གཞུ་ཐུང་། གཞུ་རིང་འཁྱོག་པོར་བཏང་བ་གསུམ་ཀའི་

དཔངས་ཆ་ཕྲན་གཉིས། དེའི་སྟེང་སྔར་ལྟ་བུའི་གདུང་ཟླུམ་གདུང་རིང་མིག་མང་རིས་

བཅས་དཔངས་ཆ་ཆུང་རེ་ཡོད་པ་བཀལ། གདོང་རིང་གི་སྣེ་སོ་སོར་གསེར་སྣམ་དང་

པོ་གཉིས་ལ་ཧ་བཏོན་ནས་བཀལ། དེ་ནས་ཐོག་དབུབ་པ་ནི། ལྕམ་གྱི་ཕྱི་སྣེ་གསེར་

སྣམ་ལས་ཆ་ཆུང་ཕྱེད་གཉིས་ཕྱིར་ཐལ་བ་ལ་ཆུ་སྲིན་གྱི་ཁ་བྱས་པ་རྔམ་ཞེང་ཆ་ཕྱེད་

རེ་ཡོད་པ། ཕྱོགས་རེ་ཉེར་བརྒྱད་ཀྱི་ནང་སྣེ་གདུང་འཁོར་དང་གདུང་རིང་ལ་བཀལ་

ནས་ཆ་ཕྱེད་ཀྱི་དྲལ་འདམ་བྱས་ལ་ཕྱི་ཁྱམས་གྲུ་བཞིའི་ཐོག་དབུབ། ཡང་གདུང་

འཁོར་ལ་ལྕམ་སྣེ་ཕྱི་མ་དང་། རེའུ་མིག་གྲུ་བཞི་པ་དང་གདུང་གི་སྣེ་གཡས་གཡོན་ལ་

ལྕམ་སྣེ་ནང་མ་བཀལ་བའི་སྣེར་ནོར་བུ་མེ་འབར་དང་དགའ་འཁྱིལ་བྱ། ལྕམ་རྣམས་

ཕྱོགས་མདོག །ཐོག་ཕྱི་ནང་གཉིས་ཀའི་ཟུར་རྣམས་སུ་དཔངས་ཆ་ཕྲན་ཕྱེད་དང་ཞེང་

ཆ་ཕྲན་རེ་ཡོད་པའི་ཟུར་ལྕམ་ཁྲ་བོ་ཕྱེད་ཕྱེད་ཕྱོགས་མདོག །ནང་སྣེ་རེའུ་མིག་གྲུ་

བཞི་ལས་ཆ་ཕྲན་རེ་ནང་དུ་ཐལ་བའི་སྟེང་ན་བཙུགས་པའི་རྒྱ་ཕིབས་འདེགས་བྱེད་ཀྱི་

ཀ་བ་གསེག་ཁ་ཅན་སོ་སོའི་མགོ་དབུས་སུ་དུད་པ་ཞེང་ཆ་ཕྲན་རེ་དང་དཔངས་བཅུ་

རོང་ཐ་བློ་བཟང་དམ་ཆོས་རྒྱ་མཚོ།

རེ་ཡོད་པ། མས་ནས་ཆ་དགུ་སོང་མཚམས་སུ་སྒྲོག་ཐུང་ལྷོ་བྱང་དུ་བཏང་། ཀ་བ་

རྣམས་རྩེ་ཆ་ཕྲན་གཉིས་ཀྱིས་མ་རེག་པའི་སྟེང་དུ་གདུང་ལེབ་ཞེང་ལ་སྒོ་ཚད་རེ། 

སྲིད་བཅུ་ཡོད་པ་བཀལ་བའི་སྣེ་ལྷོ་བྱང་དུ་སོང་བ་ལ་ཁྱུང་མགོ་རྭའི་བར་ནོར་བུ་ཡོད་

པ་བྱ་ཞིང་། རེའུ་མིག་གྲུ་བཞིའི་ཁ་གདངས་སུ། ཀ་ཆུང་བྲེ་གཞུ་དང་བཅས་པའི་

དཔངས་ཆ་ཕྲན་ལྔ་རེ་བར་ཐག་ཇི་ལྟར་འཚམ་པ་བཀོད་པའི་སྟེང་ཆ་ཕྲན་གཅིག་པའི་

གདང་ལེབ་ཕྱོགས་བཞིར་བཏང་། སྒྲོག་ཐུང་གི་མཚམས་ནས་གདུང་འཁྱོག་བཞི་

བཏང་བའི་སྣེ་འོག་གི་གདུང་ལེབ་ལ་བཀལ། རྒྱ་ཕིབས་ཀྱི་ལྕམ་སྣེ་སྟེང་གི་གདུང་ལེབ་

དང་འཁྱོག་གདུང་ལ་བཀལ། འོག་སྣེ་འོག་གི་གདུང་ལེབ་ལ་བཀལ་བ་ཤར་ནུབ་ཀྱི་

ངོས་དང་། ལྷོ་བྱང་གི་ལྕམ་ཡར་སྣེ་སྒྲོག་ཐུང་དང་མར་སྣེ་འོག་གི་གདུང་ལེབ་ལ་

བཀལ། སྒྲོག་ཐུང་གི་ཐོད་དུ་བར་སྟོང་ལུས་པ་ཁྱུང་མགོའི་ཁ་ནས་འཕྱང་བའི་དྲྭ་བ་དྲྭ་

ཕྱེད་ཀྱིས་བསྒྲིབ་པར་བྱ། སྟེང་གི་གདུང་ལེབ་ཀྱི་དབུས་སུ་རྒྱུད་བཞུགས་པའི་ཁང་

ཆུང་རྒྱ་དཔངས་སྒོ་ཚད་རེ་སྒོ་ཤར་དུ་བསྟན་པ། དེའི་སྟེང་ནོར་བུ་སེར་པོ་ཆ་དགུ་པ་

ཆ་ཕྲན་གཅིག །དེའི་སྟེང་རྡོ་རྗེ་ཕ་ལམ་ལས་གྲུབ་པའི་རྡོ་རྗེ་རྩེ་ལྔ་ཡོངས་རྫོགས་ཆ་

ཕྲན་གཅིག་པའི་ཏོག །དེ་ལྟར་ཟུར་ལྕམ་ནས་ཏོག་གི་བར་ཆ་ཕྲན་བཅུ་དྲུག །ཀ་བ་

གསེག་ཁའི་གུག་པའི་ཆ་ལ་ཆ་ཆུང་ཕྱེད་གཉིས་འཁུམ་པའི་དབང་གིས་ཕྱེད་བརྒྱད་

དུ་བརྩིས་པའོ། །

དེས་ན་རྩིག་པ་ཕན་ཚུན་བར་ཆ་ཕྲན་སོ་གཉིས། རྩིག་པའི་རྩ་བ་ནས་ཏོག་གི་

བར་ཡང་སོ་གཉིས་ཏེ་རྒྱ་དཔངས་མཉམ་མོ། །ཕྱིའི་ལྕམ་སྣེ་ཆུ་སྲིན་གྱི་ཁ་འགུག་ནས་

ཁ་འགུག་ཏུ་འཕྱང་བའི་དྲྭ་བ་གཉིས་གཤིབས། དབུས་སུ་ནོར་བུ་སྦོམ་པོ་བརྒྱུས་པ་

ཐིག་གི་ལག་ལེན་དུ་མ་གསལ་བར་བཤད་པ།

དང་། དྲྭ་བའི་དབུས་སུ་ཟླ་ཕྱེད་རིན་པོ་ཆེ་རྡོ་རྗེ་རྣམས་ཀྱིས་མཚན་པའམ། འཁོར་ལོ། 

རྡོ་རྗེ། རིན་པོ་ཆེ། པདྨ། རལ་གྲི་རྣམས་ཀྱིས་མཚན་པ། ཁ་དབུས་ནས་དྲྭ་ཕྱེད་གསུམ་

གྱི་སྣེར། དྲིལ་བུ་དང་རྔ་ཡབ་ཀྱིས་མཚན་པ། ལྔ་གཤིབས་ལྟར་ན། དབུས་སུ་རིན་པོ་

ཆེ། དེའི་གློ་གཡས་གཡོན་འཕན། དེའི་གཡས་གཡོན་མེ་ཏོག་གི་ཕྲེང་བ་སྟེ། དབུས་

མ་རྣམས་ཀྱིས་ཕ་གུ་ལ་རེག་ཙམ་བྱའོ། །ལྕམ་སྣེའི་སྟེང་སླར་ཡང་ལྕམ་ཐུང་སྲིད་ཆ་

ཕྲན་གཉིས། དཔངས་ཆ་ཕྲན་ཕྱེད་རེ་ཡོད། ཆ་ཕྲན་ཕྱེད་འོག་མ་ལས་ཕྱིར་ཐལ་བ། 

དེའི་སྟེང་བྱ་འདབ་ཆ་ཕྲན་གཉིས་པ་ཁོར་ཡུག་ཏུ་ཡོད་པའི་འོག་སྣེར་ཤར་བུ་དཀར་པོ་

དཔངས་ཆ་ཕྲན་རེ། དབྱིབས་སྤྱི་བླུགས་མགོ་མཇུག་ལྡོག་པ་ལྟ་བུ་འཕྱང་བ། བྱ་

འདབ་ཀྱི་སྟེང་དུ་མདའ་གཡབ་དཀར་པོ་པད་འདབ་ཕྱེད་པའི་དབྱིབས་ཅན་གྱེན་དུ་

བསླངས་པ། དཔངས་ཞེང་ཆ་ཕྲན་རེ་འཐུག་རྔམ་ཕྱེད་རེ་ཡོད་པའོ། །མདའ་ཡབ་ཀྱི་

སྟེང་ཟུར་བཞིར་སྤྲེའུ་ཁ་ནང་ལྟས་གདུགས་བཟུང་བ། སྤྲེའུ་ཡུ་བ་གདུགས་ཏོག་

བཅས་དཔངས་ཆ་ཕྲན་གསུམ་རེ། གཡོགས་ལ་གཉིས་ཡོད་པ། སྒོའི་གཡས་གཡོན་

དུ། གསེར་བུམ་ལས་འཐོན་པའི་རྒྱལ་མཚན་རེ་དང་བ་དན་རེ་སྟེ་ཕྱོགས་རེར་རྒྱལ་

མཚན་གཉིས། བ་དན་གཉིས་རེ། འདི་གཉིས་ཀྱི་ཁྱད་པར། རིན་པོ་ཆེའི་ཡུ་བ་ལ་དར་

ལྕེ་སུམ་གཤིབས། དེ་སུམ་འཁྱོག་གི་ཚུལ་དུ་ཡོད་པ་རྩེར་ཟླ་ཕྱེད་རིན་པོ་ཆེ་རྡོ་རྗེ་

ཕྱེད་པའི་ཏོག་བཅས་གཉིས་ཀ་ལ་འདྲ་ཡང་། དར་ལྕེའི་སྣེར་སྲོག་ཆགས་ཀྱི་མཚན་མ་

ཡོད་པར་རྒྱལ་མཚན་དང་། མེད་པར་བ་དན་ནོ། །སྲོག་ཆགས་ཀྱང་། སེངྒེ་དང་

མཁའ་ལྡིང་འདུས་པའི་ཕྲུ་གུ་སེངྒེ་རྐང་པ་བརྒྱད་པ་སྟེ་སེངྒེའི་རྐང་ལག་བཞི། མཁའ་

ལྡིང་གི་སྡེར་མོ་གཉིས། གཤོག་པ་གཉིས་ཏེ་བརྒྱད། སེངྒེའི་གདོང་ལ་མཁའ་ལྡིང་གི་

རོང་ཐ་བློ་བཟང་དམ་ཆོས་རྒྱ་མཚོ།

རྭ་མཆུ་ཡོད་པ་ལ་ཤ་ར་བྷ་ཞེས་ཀྱང་ཟེར། དུང་དང་ཆུ་སྲིན་འདུས་པའི་ཕྲུ་གུ་ལུས་

དུང་ལ་ཆུ་སྲིན་གྱི་མགོ་ཡོད་པ་སྟེ། ཆུ་སྲིན་མ་ཀ་ར་ཞེས་ཀྱང་ཟེར། ཉ་དང་སྲམ་

འདུས་པ་ལས་ཉ་ཡི་མགོ་ལ་སྲམ་གྱི་མཆེ་བ་ཡོད་པ། ལུས་སྤུ་དང་ལྡན་པ་ཞིག་གོ། 

ཕྱོགས་བཞིའི་རྩིག་པའི་དབུས་ན་བརྒྱད་ཆ་ཕྱིས་པའི་སྒོ། རྩིག་པའི་ནང་འགྲམ་ནས་

ཕྱིར་སྒོ་ཚད་སོང་བའི་སྒོ་ཁྱུད། དེ་ནས་གཡས་གཡོན་དུ་ཆ་ཕྲན་གཉིས་རེ་སོང་བའི་

སྒོ་འགྲམ། དེ་ནས་ཕྱིར་གཉིས་རེ་སོང་བའི་སྒོ་ལོགས་ཏེ་ཕྱེད་མཉམ་པའི་ལུགས་

དང་། སྒོ་ཁྱུད་ཀྱི་ནང་ངོས་ཕྱི་ཁྱམས་ཀྱི་ལྕམ་སྣེ་ཕྱི་མ་འགེལ་བའི་གདུང་། ཕྱི་ངོས་སྒོ་

ཁང་གི་ལྕམ་སྣེ་ནང་མ་འགེལ་བའི་གདུང་། དེ་གཉིས་ཀྱི་བར་དུ་ལྕམ་བཞི་འཕྲེད་ལ་

བཏང་། སྒོ་ལོགས་ཀྱི་སྣེར་ཀ་བ་དཔངས་ཆ་ཕྲན་བཅུ་གཅིག་རེ་ཡོད་པའི་སྟེང་དུ་

གདུང་དཔངས་ཞེང་ཆ་ཕྲན་རེ་ཡོད་པ། སྲིད་ཕྱི་ངོས་ནས་ཆ་ཕྲན་བཅུ་དང་། ནང་ནས་

མངོན་པར་བརྒྱད། དེའི་སྟེང་རྩིག་པ་ཆ་ཕྲན་གཅིག་ཕ་གུ་གསེར་སྐད་སོགས་ཇི་ལྟ་བ་

ཡོད་ལ། དེ་ལ་ལྕམ་སྣེ་ཕྱི་མ་དང་། སྒོ་འགྲམ་གདུང་དང་བཅས་པ་ལ་ནང་མ་བཀལ་བ་

སྒོ་ཁང་གི་ཐོག །གདུང་དེའི་འོག་ཏུ་རུ་བཞི་ཆ་ཕྲན་ཕྱེད་རེ། འགྲམ་པའི་དཔངས་ལ་

བཅུ་གསུམ་རེ། སྒོ་གླེགས་ཞེང་ཆ་ཕྲན་ཕྱེད་གཉིས་རེ་ཡོད་པ་གཉིས་བསྒྲིགས་ཅན་

ཕྱེ་ཚེ་ཕྱིར་གྱེས་པ་དཔངས་བཅུ་གསུམ་མ་ལོངས་ཙམ་ཕྱོགས་མདོག །ཡ་ཐེམ་དང་

གདུང་གི་བར་འཁོར་ལོ་དཀར་པོ། རིན་པོ་ཆེ་སེར་པོ། པདྨ་དམར་པོ། རལ་གྲི་ལྗང་

གུ་སོགས་ཕྱོགས་སོ་སོར་གཉིས་བརྩེགས་གཉིས་གཤིབས། དཔངས་ཞེང་ཆ་ཕྲན་

རེ་ཕྱག་མཚན་རེ་རེ་ལ་ཡོད་པ། རྩིག་པའི་ཕྱི་འགྲམ་དུ་འདོད་སྣམ་དམར་པོ། དཔངས་

ཞེང་ཆ་ཕྲན་གཉིས་རེ། དེའི་སྟེང་ན་ཞལ་ནང་གཟིགས་ཀྱི་མཆོད་པའི་ལྷ་མོ་ཕྱོགས་རེ་

ཐིག་གི་ལག་ལེན་དུ་མ་གསལ་བར་བཤད་པ།

བཞི་རེ། རྩིག་པའི་ཕྱི་ནང་གི་ཟུར་རྣམས་སུ། ཟླ་ཚེས་དཀར་པོ། རིན་པོ་ཆེ་ཟུར་

བརྒྱད་དམར་པོ། རྡོ་རྗེ་རྩེ་ལྔ་སེར་པོ་རྣམས་ཀྱིས་མཚན་པའོ། །སྣ་ཚོགས་རྡོ་རྗེའི་རྭའི་

བར་དུ་རིན་པོ་ཆེའི་ཐེམ་སྐས་བང་རིམ་བཞི་པ། རེ་རེའི་ཞེང་ཆ་ཕྲན་གསུམ་རེ། 

དཔངས་ཆ་ཕྲན་ལྔ་རེ་སྲིད་དུ་བཅུ་དྲུག་རེ་ཡོད་པ། ཐེམ་སྐས་གོང་མ་དང་རྡོ་རྗེའི་ལྟེ་

བ་མཉམ་པ། བང་རིམ་རེ་ལ་གཡས་གཡོན་དུ་གདང་བུ་བཞི་པ་ཅན་གྱི་ཐེམ་སྐས་རེ། 

བང་རིམ་སྟེང་མའི་གཡས་གཡོན་གྱི་སྣེར་ཞེང་ཆ་ཕྲན་གསུམ་རེ་ཡོད་པའི་སྟེགས་བུ་

གྲུ་བཞི་པ་རེ། དེའི་སྟེང་བུམ་པ་ལས་འཐོན་པའི་ཀ་བ་དབུས་སྦོམས་པ་ཕྱི་ནང་དུ་

གཉིས་རེ་སྟེ་རྟ་བབས་རེ་ལ་ཀ་བ་བཞི་རེ། ཀ་བ་གཉིས་ལ་བར་སྟོང་ཆ་ཕྲན་རེ་སྟེགས་

བུ་བུམ་པ་ཀ་བ་བཅས་ཀྱི་དཔངས་ཆ་ཕྲན་དྲུག །དེའི་སྟེང་ཤར་བུ་གཞི་སྔོན་པོ་ལ་

སྔར་ལྟ་བུས་རི་མོས་མཚན་པ། སྲིད་ཆ་ཆུང་ཕྱེད་གསུམ་དཔངས་ཕྱེད་གཉིས་ནང་

མཐའ་ཀ་བ་ལས་ཆ་ཆུང་ཕྱེད་ཀྱིས་ནང་དུ་འཕགས་པ། དེའི་སྟེང་རིན་པོ་ཆེ་དམར་པོ་

ལ་གྲུ་བཞི་གྲུ་གསུམ་སོགས་ཀྱིས་སྤྲས་པ་དཔངས་ཕྱེད་གཉིས་སྲིད་ཆ་ཆུང་གསུམ་

པ། དེའི་སྟེང་རྨིག་པ་གཞི་ལྗང་ཁུ་ལ་རྟའི་རྨིག་རྗེས་ལྟ་བུའི་རི་མོ་མཚན་པ་དཔངས་

ཆ་ཕྲན་རེ། སྲིད་ཆ་ཕྲན་གསུམ། དེའི་སྟེང་གསེར་སྣམ་སེར་པོ། དཔངས་ཆ་ཕྲན་ཕྱེད། 

སྲིད་དུ་ལྔ། རིན་པོ་ཆེ་རྨིག་པ་གསེར་གསུམ་གྱི་མཐའ་མཉམ་ཞིང་ཤར་བུ་ལས་ཕྱིར་

ཆ་ཕྲན་གཅིག་ཐལ་བ་དེའི་སྟེང་བར་སྟོང་སྟེ་གཞན་ལ་མུན་སྣམ་བརྗོད་མེད་ཡིན་

ཀྱང་། འདིར་ཆུ་སྲིན་ཅེས་བྱ་སྟེ། འོག་གི་གསེར་སྣམ་གྱི་སྣེ་ལམ་ནང་དུ་ཆ་ཕྲན་

གསུམ་འོང་མཚམས་སུ་སྣམ་བུ་གོང་མ་འདེགས་པའི་ཀ་བ་ཞེང་ཆ་ཕྲན་གཅིག་

དཔངས་ཕྱེད་གཉིས་ཡོད་པར་འཛུགས། བར་སྟོང་རྣམས་མཛེས་ཚོན། དེའི་སྟེང་

རོང་ཐ་བློ་བཟང་དམ་ཆོས་རྒྱ་མཚོ།

གསེར་སྣམ་དཔངས་ཆ་ཕྱེད་སྲིད་དུ་ཆ་ཆུང་ལྔ། འོག་གི་གསེར་སྣམ་གྱི་ཕྱི་མཐའ་

ལས་ཆ་ཆུང་གཅིག་གི་ཐུང་བ། ཡང་དེའི་བར་སྟོང་མུན་སྣམ་ཡིན་ཡང་། འདིར་རྨིག་

པ་ཞེས་བརྗོད་དེ། གསེར་སྣམ་གྱི་མཐའ་ལས་ནང་དུ་ཆ་ཕྲན་གསུམ་འོངས་མཚམས་

སུ་སྣམ་བུ་གོང་མ་འདེགས་པའི་ཀ་བ་དཔངས་ཞེང་ཆ་ཕྲན་རེ་ཡོད་པར་འཛུགས། 

བར་སྟོང་དུའང་སྔར་ལྟར་རྨིག་པའི་རི་མོ་བྱ། དེའི་སྟེང་རིན་པོ་ཆེ་དམར་པོ་སྔར་ལྟར་

གྱི་རི་མོ་ཅན་དཔངས་ཆ་ཕྱེད་གཉིས། དེའི་སྟེང་རྨིག་པ་ཁ་དོག་སོགས་སྔར་ལྟར་

དཔངས་ཆ་ཕྲན་རེ། དེའི་སྟེང་གསེར་སྣམ་སྔར་ལྟར་དཔངས་ཆ་ཕྲན་ཕྱེད་འདི་གསུམ་

ཕྱི་མཐའ་ནས་ཕྱི་མཐའི་བར་ཆ་ཕྲན་བཅུ་བཞི་རེ་བར་མ་ཆད་པ་ཐལ་རྒྱུག་ཏུ་ཡོད་པ། 

དེའི་སྟེང་མདའ་ཡབ་དཔངས་ཆ་ཕྲན་ཕྱེད་གཉིས། སྲིད་དེ་མཐའ་ནས་མཐར་ཆ་ཆུང་

བཅུ། དེའི་ཕྱི་ནང་དུ་དཔངས་ཆ་ཕྲན་ཕྱེད་གཉིས་དང་ཞེང་ཆ་ཕྲན་རེ་ཡོད་པའི་པད་

འདབ་ཕྱེད་པ་བཅུ་རེ། གཡས་གཡོན་གྱི་མཐའི་ངོས་སུ་ཡང་གོང་མཚུངས་གཉིས་རེ་

དང་། དེའི་ནང་དུའང་གཉིས་རེ་སྟེ་འདི་གཉིས་མཐུག་རྔམ་ཡང་ཆ་ཕྲན་རེ་རེ་དགོས་

འདྲ་ཞིང་། ངོས་ཀྱི་མདའ་ཡབ་རྣམས་མཐུག་རྔམ་ཆ་ཕྲན་ཕྱེད་རེ་གསུངས་སོ། །

གླང་རྒྱབ་ཀྱི་ཀྱོག་པོ་ཡང་ཆ་ཕྱེད་རེ་ནང་མཐའ་ཇི་ལྟར་དུ་འོང་ཞིང་ཁ་དོག་

སེར་པོ་ལ་རིན་པོ་ཆེ་སྣ་ཚོགས་ཀྱིས་ཕྲ་བཏབ་པའོ། །འདིའི་སྣེ་ཡང་ཤར་བུའི་དབུས་

ནས་ཕུར་སོ་ལྟ་བུའི་ཕྱག་ལེན་ཡོད་ལ། སྣམ་བུ་བཅུ་གཅིག་པོ་ཐམས་ཅད་ཀྱི་ཞེང་ཆ་

ཕྲན་གསུམ་རེའམ་བཞི་རེ་གདམ་ང་ཅན་ལ། དཔངས་དང་རི་མོ་སོགས་ལྔ་མཉམ་

གསུམ་གསུམ་མཉམ་གྱི་ལུགས་ཡིན་ནོ། །

མདའ་ཡབ་ཀྱི་བར་སྟོང་དྲུག་གི་ཆ་ལ་སྣམ་བུ་ལེབ་མོས་བཀབ་ལ། དབུས་སུ་

ཐིག་གི་ལག་ལེན་དུ་མ་གསལ་བར་བཤད་པ།

པད་ཟླའི་སྟེང་དུ་འཁོར་ལོ་སེར་པོ་རྩིབས་བརྒྱད་པ་དཔངས་ཞེང་ཆ་ཕྲན་གཉིས་རེ་

ཡོད་པ། དེའི་གཡས་གཡོན་དུ་རི་དྭགས་ཕོ་མོ་ཉལ་སྟབས་མགྲིན་པ་གྱེན་དུ་ཕྱོགས་

ཏེ་མིག་འཁོར་ལོའི་རྩེར་བལྟ་བ་མགྲིན་པ་དང་བཅས་པའི་དཔངས་ཆ་ཕྲན་ཕྱེད་

གཉིས་རེ་ཙམ་ཡོད་པ། དེའི་མཇུག་མའི་ཕྱོགས་མདའ་ཡབ་ནང་མའི་སྟེང་དུ་སྤྲེའུ་

གདུགས་འཛིན་པ་ཁ་ནང་བལྟ། མདའ་ཡབ་ཕྱི་མ་གཉིས་དང་། གསེར་སྣམ་གོང་འོག་

གསུམ་གྱི་སྟེང་དུ་བུམ་པ་ལས་འཐོན་པའི་རྒྱལ་མཚན་དང་བ་དན་ཕྱི་ནང་དུ་བསྒྲིགས་

ཏེ་ཡོད་པའི་དབྱིབས་དང་ཚད་སོགས་སྔར་བཤད་པ་ལས་ཕལ་ཆེར་ཤེས་སོ། །

རྟ་བབས་ཀྱི་གཡས་གཡོན་སྣ་ཚོགས་རྡོ་རྗེའི་ལྟེ་བའི་སྟེང་དུ། གསེར་བུམ་

ལས་འཐོན་པའི་དཔག་བསམ་གྱི་ཤིང་ཡལ་འདབ་དྲུག་པའི་དབུས་སུ་ཁྱིམ་བདག་

དམར་པོ་ནོར་བུ་འཛིན་པ་ཁ་ནང་བལྟ། ཡལ་འདབ་རྣམས་སུ། འཁོར་ལོ་སེར་པོ་

རྩིབས་བརྒྱད་པ། བུད་མེད་སྔོ་སངས། གླང་ཆེན་ཐལ་ཀར་མཆེ་བ་དྲུག་པ། དམག་

དཔོན་ནག་པོ་གྲི་ཐོགས་པ། རྟ་མཆོག་ལྗང་ཁུ། རིན་པོ་ཆེ་ཟུར་བརྒྱད་སེར་པོ་རྣམས་

བཀོད་པ། དེའི་ཕྱི་ངོས་ཀྱི་བར་སྣང་ལ་གྲུབ་ཆེན་རང་ཕྱོགས་ཀྱི་རྒྱལ་བ་སོ་སོའི་རྣམ་

པ་ཅན། དེའི་སྟེང་གི་ནམ་མཁར་སྤྲིན་གྱི་གསེབ་ན་ལུས་ཕྱེད་འཐོན་པའི་ལྷ་མེ་ཏོག་གི་

ཕྲེང་བ་བཟུང་བ་སོགས་ཕྱོགས་ཐམས་ཅད་ལ་ཡོད་དོ། །

འོག་གཞི་སྣ་ཚོགས་པདྨའི་ཕྱི་རོལ་དུ་སྲུང་འཁོར་མཚོན་པའི་རྡོ་རྗེའི་རྭ་བ་ཆ་

ཕྲན་གཅིག་གི་སར་རྡོ་རྗེ་བཅུ་དྲུག་ཙམ་བྲི་བྱ་ལ་ཡོད་པས་དེ་ལྟར་དང་། སྒོམ་པའི་ཚེ་

ན་གྲངས་མེད་པ་ཉིད་དོ། །དེའི་ཕྱིར་མེའི་རྭ་བ་ཞེང་སྒོ་ཚད་རེ་མེ་མཚམས་ནས་

བརྩམས་ཏེ་དཀར་སེར་དམར་ལྗང་སྔོ་སྤེལ་བའི་མེ་སོ་གཉིས། དེའི་ཕྱིར་སྒོ་ཚད་

རོང་ཐ་བློ་བཟང་དམ་ཆོས་རྒྱ་མཚོ།

གཅིག་པའི་དུར་ཁྲོད་དེ། ཤར་དུ་གཏུམ་དྲག །ལྷོར་ཀེང་རུས་ཅན། ནུབ་ཏུ་རྡོ་རྗེ་འབར་

བ། བྱང་དུ་ཚང་ཚིང་འཁྲིགས་པ། དབང་ལྡན་དུ་ཧ་ཧ་རྒོད་པ། མེར་བཀྲ་ཤིས་ཚལ། 

བདེན་བྲལ་དུ་མུན་པ་དྲག་པོ། རླུང་དུ་ཀི་ལི་ཀི་ལིའི་སྒྲ་སྒྲོག་པ་སོགས་དུར་ཁྲོད་

བརྒྱད། དེ་ན་རོའི་སྤྱོད་ལམ་བཞི་ཚང་བ་དགོས་པས། རོ་མགོ་མེད་ཀྱིས་འགྲོ་བ། 

འགགས་ཏེ་ཤིང་ལ་དཔྱངས་པས་ལངས་པ། ས་ལ་འགྱེལ་བས་ཉལ་བ། གསལ་ཤིང་

ལ་བསྐྱོན་པ་ནི་འདུག་པའོ། །དེར་མ་ཟད་ལུས་ཕྱེད་འཚིག་པ། གཙིགས་པའི་མགོ། 

རོ་རྣམས་གཅན་གཟན་གྱིས་ཟ་བ། རོ་ལངས་ལག་པ་འགྲམ་པ་ལ་རེག་པ་དང་། ཀེང་

རུས་གར་བྱེད་པ་རུས་པ་འཐོར་བ། རོ་བྱ་རྒོད་ཀྱིས་ཐོགས་པ་སོགས་དང་། གནོད་

སྦྱིན་གཱི་ཐོགས་པ། སྲིན་པོ་རང་སྐྲ་ནས་བཟུང་བ། གཅན་གཟན་དང་། དུར་བྱ་སྣ་

ཚོགས་པ་སོགས། སྦྲུལ་བ་གླང་གི་མགོ་ཅན་བྲག་ལ་འཁྲིལ་བ་རྭའི་བར་དུ་ནོར་བུ་

ཡོད་པ། བྲག་གི་རྩེར་འོལ་པ་ཕོ་མོ་གཉིས་གཅིག་གིས་ཁ་ཕྱིར་བལྟ་བ་རྣམས་ནི་དུར་

ཁྲོད་ཀུན་ལ་སྤྱི་ཁྱབ་ཏུ་ཚང་བ་དགོས་ལ། དུར་ཁྲོད་སོ་སོའི་ཁྱད་པར་ཡང་། དུར་ཁྲོད་

ཀྱི་དབུས་སུ་ཤར་དུ་རིན་པོ་ཆེ་སྣ་བདུན་གྱི་ལྷུན་པོ། ལྷོར་མ་ལ་ཡ་སེར་པོ། ནུབ་ཏུ་

ཀེ་ལ་ཤ་དཀར་པོ། བྱང་དུ་མནྡར་ལྗང་གུ། དབང་ལྡན་དུ་དབང་ཆེན་ནག་པོ། མེར་

སྤོས་ངད་ལྡང་སེར་པོ། སྲིན་པོར་གངས་ཅན་དཀར་པོ། རླུང་དུ་དཔལ་གྱི་རི་སྔོན་པོ་

སོགས་རི་བརྒྱད། རིའི་ངོས་སུ་བྱང་ཆེན་གྱི་མཆོད་རྟེན་དཀར་པོ་བརྒྱད། རིའི་རྩེར། 

ཤར་དུ་སྒྲོག་པ། ལྷོར་གཡོ་བ། ནུབ་ཏུ་དྲག་པོ། བྱང་དུ་ཆེར་སྒྲོག་པ། བྱང་ཤཪ་དུ་

བརྟན་པ། མེར་གང་བ། བདེན་བྲལ་དུ་འབེབས་པ། རླུང་དུ་གཏུམ་པོ་སོགས་སེར་

སྤྲིན་ལྟ་བུའི་སྤྲིན་བརྒྱད། རིའི་གཡས་སུ་ཆུ་བརྒྱད། དེ་ལ་གནས་པའི་ཤར་དུ་ནོར་

ཐིག་གི་ལག་ལེན་དུ་མ་གསལ་བར་བཤད་པ།

རྒྱས་དཀར་པོ། ལྷོར་པདྨ་དཀར་པོ། ནུབ་ཏུ་ཀོ་ཊ་སྔོན་པོ། བྱང་དུ་འཇོག་པོ་དམར་

པོ། རླུང་དུ་དུང་སྐྱོང་སེར་པོ། དབང་ལྡན་དུ་པདྨ་ཆེན་པོ་དཀར་པོ། མེར་མཐའ་ཡས་

སྣ་ཚོགས་མདོག །སྲིན་པོར་རིགས་ལྡན་དཀར་པོ་སོགས་སྨད་སྦྲུལ་མཇུག་སྦྲུལ་གྱི་

གདེངས་ཀ་ལག་པ་ཐལ་མོ་སྦྱར་བའི་བར་དུ་ནོར་བུ་འཛིན་པའི་ཀླུ་བརྒྱད། དེའི་

གཡས་སུ་ཤར་དུ་ཀླུ་ཤིང་། ལྷོར་ཨ་མྲ། ནུབ་ཏུ་ཆུ་ཤིང་། བྱང་དུ་མྱ་ངན་མེད་པའི་

ཤིང་། བྱང་ཤར་དུ་ནྱ་གྲོདྷ། མེར་ཀ་རཉྫ། ལྷོ་ནུབ་ཏུ་པ་ཊ་པརྐ། ནུབ་བྱང་དུ་ཨརྫུན་

སོགས་ཤིང་བརྒྱད། ཤིང་གི་རྩ་བར། ཤར་དུ་དབང་པོ་དམར་སེར་རྡོ་རྗེ་འཛིན་པ་

གླང་པོ་ལ་ཞོན་ལ། ལྷོར་གཤིན་རྗེ་སྔོན་པོ་དབྱུག་པ་འཛིན་པ་མ་ཧེ་ལ། ནུབ་ཏུ་ཆུ་ལྷ་

དཀར་པོ་སྦྲུལ་ཞགས་འཛིན་པ་ཆུ་སྲིན་ལ། བྱང་དུ་གནོད་སྦྱིན་སེར་པོ་ནེའུ་ལེ་འཛིན་

པ་མི་ལ། བྱང་ཤར་དུ་དབང་ཕྱུག་དཀར་པོ་རྩེ་གསུམ་འཛིན་པ་གླང་ལ། མེར་མེ་ལྷ་

དམར་པོ་ཕྲེང་བ་སྤྱི་བླུགས་འཛིན་པ་ར་ལ། ལྷོ་ནུབ་ཏུ་སྲིན་པོ་སྔོན་པོ་གྲི་འཛིན་པ་

མགོ་ཕྲེང་གི་ཐོད་ཅན་རོ་ལངས་ལ། རླུང་དུ་རླུང་ལྷ་དུད་ཁ་བ་དན་སེར་པོ་འཛིན་པ་ཤ་

བ་ལ་ཞོན་པ་ཐམས་ཅད་ཞལ་གཅིག་ཕྱག་བཞིའི་དང་པོ་གཉིས་ཐལ་མོ་སྦྱར་བ། 

གཡས་འོག་མས་སོ་སོའི་ཕྱག་མཚན་དང་། གཡོན་འོག་མས་ཐོད་པ་འཛིན་ཏེ་ཡུམ་

ལ་འཁྱུད་པ་སྟེ་ཕྱོགས་སྐྱོང་བརྒྱད། ཤིང་གི་རྩེ་མོར། ཤར་དུ་གླང་པོའི་གདོང་ཅན་

དཀར་པོ། ལྷོར་མ་ཧེའི་གདོང་ཅན་ནག་པོ། ནུབ་ཏུ་ཆུ་སྲིན་གྱི་གདོང་ཅན་དཀར་པོ། 

བྱང་དུ་མིའི་གདོང་ཅན་སེར་པོ། བྱང་ཤར་དུ་གླང་གི་གདོང་ཅན་དཀར་པོ། ཤར་ལྷོར་

རའི་གདོང་ཅན་དམར་པོ། ལྷོ་ནུབ་ཏུ་རོ་ལངས་ཀྱི་གདོང་ཅན་ནག་པོ། ནུབ་བྱང་དུ་ཤ་

བའི་གདོང་ཅན་ལྗང་ཁུ། ཐམས་ཅད་ལུས་སྟོད་ཤིང་གསེབ་ནས་འཐོན་པ་ཞལ་གཅིག་

རོང་ཐ་བློ་བཟང་དམ་ཆོས་རྒྱ་མཚོ།

ཕྱག་གཉིས་གཡས་གཏོར་མ་གྲུ་གསུམ་དང་། གཡོན་ཐོད་པ་བཟུང་བ། རིའི་གཡོན་

དུ་གྲུབ་ཐོབ་རུས་རྒྱན་དང་ཐོར་ཅོག་ཡོད་པ། ཐོར་ཅོག་གི་གསེབ་ཏུ་རྐང་གླིང་བཅུག་

པ། དུང་གི་རྣ་རྒྱན། སྐྲ་ལྷག་མ་གཤིགས་པ། ཐོད་སྐམ་གྱི་དབུ་རྒྱན་གཅིག་རེ་ཡོད་པ་

གཡས་ཌཱ་མ་རུ། གཡོན་ཐོད་པ། གྲུ་མོ་ན་ཁ་ཊྭཱཾ་ག་ཡོད་ལ་གཅེར་བུར་གནས་པ་

བརྒྱད། དེའི་གཡོན་ན་ཡེ་ཤེས་ཀྱི་མེར་མཚོན་པའི་མེ་དཔུང་བརྒྱད་སོགས་འཇིགས་

སུ་རུང་བའི་དུར་ཁྲོད་རྣམས་ཁ་ནང་དུ་བལྟ་བ་དགོས་ལ། དེ་ལྟ་བུའི་རྟེན་གཞལ་ཡས་

ཁང་དུ་དུར་ཁྲོད་དང་བཅས་པའི་མཚོན་དོན། རྣམ་བྱང་ཕྱོགས་ཀྱི་ཆོས་རྣམས་

དང་། དེར་འཇུག་པའི་ལམ་ཉམས་སུ་ལེན་པའི་རྣལ་འབྱོར་པ། དེའི་རྩ་ཐིག་རླུང་

གསུམ་ལམ་གྱི་ངོ་བོ། ལམ་མཐར་ཕྱིན་པའི་སངས་རྒྱས་སོགས་མཚོན་པའི་དོན་

རྣམས་ཤིན་ཏུ་མང་ཞིང་གལ་ཆེ་ནའང་སོ་སོའི་བསྐྱེད་རིམ་སོགས་ལས་རྟོགས་པར་

མཛད་དགོས་ལ། འདིར་འབྲི་བར་མ་ནུས་སོ། །

དེ་ལྟར་རྡོ་རྗེ་འཇིགས་བྱེད་ཀྱི་རྟེན་གཞལ་ཡས་ཁང་བཤད་ཟིན་ལ་བརྟེན་པ་

ལྷའི་རྣམ་གཞག་གདན་དང་བཅས་པ་རྣམས་ཀྱང་འདིའི་སྒྲུབ་ཐབས་སོགས་སུ་ཤིན་

ཏུ་གསལ་ལོ། །འདིར་བཀོད་པ་ཡང་རྗེ་བླ་མ་ཡབ་སྲས་ཀྱིས་རྒྱུད་དོན་གཏན་ལ་ཕབ་

པ་དང་། མན་ངག་གི་རིམ་པ་བཅས་ཕྱོགས་གཅིག་ཏུ་རྗེ་བཙུན་དངུལ་ཆུ་བ་ཆེན་པོས་

མཛད་པའི་བསྐྱེད་རིམ་ལྟར་བཀོད་ལ། རྟ་བབས་ལྔ་མཉམ་གསུམ་གསུམ་མཉམ་གྱི་

བསླང་ཚུལ་གཞན་དང་སྒོ་བསྟུན་ནས་རང་བློས་གང་དཔོག་བགྱིས་ལ་གཞན་དུ་ཡིག་

ཆ་སྔ་མ་ཕལ་ཆེར་གཉིས་མཉམ་དགུ་མཉམ་གྱི་ལུགས་ལྟར་འཆད་འདུག་པས་འདི་

རིགས་ལ་མ་ཤེས་པའི་ནོངས་པ་གང་འདུག་རྣམ་དཔྱོད་དང་ལྡན་པ་རྣམས་ཀྱིས་

ཐིག་གི་ལག་ལེན་དུ་མ་གསལ་བར་བཤད་པ།

འཆོས་པར་མཛད་དགོས་ལ། གཞན་ཡང་དངུལ་ཆུའི་གསུང་དེ་དང་། སྨད་རྒྱུད་པའི་

ཕྱག་ལེན་ཅུང་མི་འདྲ་བ་རྣམས་ནི། དཔལ་ལྡན་རྒྱུད་གྲྭའི་ཕྱག་བཞེས་ལྟར་བགྱིས་

པའི་ཁུལ་ལགས་སོ། །

༼དཔལ་འཁོར་ལོ་སྡོམ་པའི་བློས་བསླང་གི་རྣམ་གཞག༽

༈ དེ་ནས་བཅོམ་ལྡན་འདས་དཔལ་འཁོར་ལོ་སྡོམ་པའི་དཀྱིལ་འཁོར་བློས་

བསླང་བའི་རྣམ་གཞག་བཤད་པ་ལ། གཞལ་ཡས་ཁང་གི་འོག་གཞིའི་སྣ་ཚོགས་པདྨ་

ནི་ཐིག་སྐུད་རིང་བའི་ལུགས་ལྟར་སྔར་གསང་འདུས་ཀྱི་སྐབས་སུ་བཤད་པ་ལྟར་ལ། 

འདབ་མ་རྣམས་ཤར་གྱི་རྭ་རྩེ་ནས་བཟུང་གཡོན་སྐོར་དང་། བར་སྟོང་ནི་འོག་གཞི་རི་

རབ་མཚོན་པས་དཀྱིལ་འཁོར་གྱི་བྱང་ནས་ཤཪ་དཀར། ལྷོ་སྔོ། ནུབ་དམར། བྱང་

སེར་བ་དགོས། སྣ་ཚོགས་རྡོ་རྗེ་འཇིགས་བྱེད་ཀྱི་སྐབས་ཇི་ལྟར་ལ། རྭ་ཁྲ་དང་ཕྱོགས་

མདོག་གདམ་ང་། རྩིག་པ་སྒོ་སྒོ་ཁྱུད་སོགས་སྔར་བཞིན་ལ། སྒོ་འགྲམ་ལ་ཆ་ཕྲན་

གཉིས་སྒོ་ལོགས་ལ་གསུམ་བྱེད་པ་མི་མཉམ་པའི་ལུགས་ལྟར་ཕྱག་ལེན་དང་། སྒོ་

ལོགས་ཀྱི་སྣེར་ཀ་བ་གདུང་། དེ་སྟེང་རྩིག་པ་ཐལ་རྒྱུག་ཏུ་སོང་བ། ཕ་གུ་གསེར་གྱི་

སྐ་རགས་བཞི་སོགས་དང་འདིའི་བར་རྒྱ་ཕྱེད་དཔངས་མཉམ་བཅས་འཇིགས་བྱེད་

དང་འདྲའོ། །

འོན་ཀྱང་མི་འདྲ་བའི་ཁྱད་པར་ནི། སྒོ་ལོགས་ཀྱི་སྣེའི་གདུང་གི་སྟེང་དུ་རྩིག་པ་

དཔངས་ཆ་ཕྲན་བཞི་བྱས་པ་དང་། སྒོ་ལོགས་ཀྱི་ཕྱི་སྣེའི་བར་ཕ་གུ་གསེར་སྣམ་དང་

བཅས་པ་ཡོད་པའི་སྟེང་ཁད་མཉམ་ལ་སྒོ་ཁང་གི་ཕྱི་ངོས་ལ་རྩིག་པ་ཁོ་ན་ལས་ཕ་གུ་

གསེར་སྣམ་སོགས་མི་བྱེད་པ་བཞེད། སྒོ་ཁྱུད་ཀྱི་སྟེང་གི་ཕྱི་ནང་དུ་གདུང་རེ་ཡོད་པ་དེ་

རོང་ཐ་བློ་བཟང་དམ་ཆོས་རྒྱ་མཚོ།

གསེར་སྣམ་སྟེང་མ་གཉིས་ལ་ཧ་བརྟོལ་ནས་བཀལ་བ་སོགས་འཇིགས་བྱེད་དང་འདྲའོ། །

དམ་ཚིག་འཁོར་ལོའི་ནང་གི་ཟུར་བཞིའི་སྟེང་དུ་ཅུང་ཟད་གུག་པའི་གདུང་

འཁྱོག་གི་སྣེ་སྒོ་ཁྱུད་ཕན་ཚུན་གྱི་གདུང་ནང་མ་ལ་འཐུད་པ་གྲུ་ཆད་ཀྱི་ཚུལ་དུ་བཏང་

དགོས་སོ། །སྒོ་ཁྱུད་ཀྱི་གདུང་ཕྱི་མའི་འོག་ཏུ་རུ་བཞི་སྒོ་གླེགས་ཡ་ཐེམ་གྱི་སྟེང་དུ་

འཁོར་ལོ་སོགས་འཇིགས་བྱེད་དང་འདྲ། ཟུར་རྣམས་སུ་ཟུར་ལྕམ་ཁྲ་བོ་ནང་སྣེ་གྲུ་

ཆད་དང་ཕྱི་སྣེ་གསེར་སྣམ་ལས་ཆ་ཕྲན་ཕྱེད་གཉིས་ཕྱིར་ཐལ་བ་ལ་ཆུ་སྲིན་གྱི་ཁ་

བྱས་པ་དང་། ཕྱོགས་རེར་ལྕམ་ཉི་ཤུ་རྩ་གཉིས་རེ་ཡོད་པའི་ནང་སྣེ་གྲུ་ཆད་དང་ཟུར་

ལྕམ་ལ་བཀལ་ཞིང་ཕྱི་སྣེ་གསེར་སྣམ་ལས་ཐལ་བ་ལ་ཆུ་སྲིན་གྱི་ཁ་ཡོད་པར་བྱ། སྒོ་

ཁྱུད་གཡས་གཡོན་གྱི་བར་དུ་ལྕམ་བཞིའམ་གཉིས་འཕྲེད་ལ་བཏང་བའི་སྣེར་ཕན་

ཚུན་ཀྱང་ཆུ་སྲིན་གྱི་ཁ་བྱ་བ་དང་། སྒོ་ཁང་གི་ལྕམ་རྣམས་གཞུང་ལ་བཏང་བའི་སྣེ་སྒོ་

ཁྱུད་ཀྱི་གདུང་ཕྱི་མ་དང་སྒོ་འགྲམ་གྱི་གསེར་སྣམ་ལ་བཀལ། ཕྱི་མ་སྒོའི་ཡ་ཕུབས་ཀྱི་

རྩིག་པ་ལ་བཀལ་བའི་སྣེར། ཆུ་སྲིན་མི་བྱེད་དེ་རྟ་བབས་ཀྱི་ཕག་ཏུ་འགྲོ་བས་

སོ། །གཞན་ལྕམ་ཐམས་ཅད་ཀྱི་སྣེ་ཕྱི་རོལ་ཏུ་ཐལ་བ་ཀུན་ལ་ཆུ་སྲིན་གྱི་ཁ་བྱ་བ་

དང་། ནང་སྣེ་ནོར་བུ་དགའ་འཁྱིལ་གྱིས་མཚན་པར་བྱ་བ་ཡིན་ནོ། །ལྕམ་རྣམས་ཀྱི་

སྟེང་དུ་དྲལ་མ་བཀྲམ་པ་དང་། རིན་པོ་ཆེའི་དྲལ་འདམ་གྱིས་གཡོགས་པ་སོགས་ཀྱི་

དཔངས་ལ་ཆ་ཕྲན་ཕྱེད་དམ་གཅིག་བྱས་ལ། ལྕམ་རྣམས་ལ་ཆ་ཕྱེད་རེའི་དཔངས་

དང་། གདུང་རྣམས་ཆ་ཕྲན་རེའི་དཔངས་ཞེང་བྱ་བ་ཡིན་ལ། དེས་སྐུ་འཁོར་གྱི་ཐོག་

གིས་ཅུང་ཟད་མ་ཁེབས་པའི་དམ་ཚིག་གི་འཁོར་ལོའི་ཐོག་དང་། ཁྲོ་ཁང་། སྒོ་ཁང་

དང་བཅས་པའི་ཐོག་འབུབ་ཚུལ་སོང་ལ། དེའི་སྟེང་དུ་ལྕམ་ཐུང་པད་ཕུར་གྱི་རྣམ་པའི་

ཐིག་གི་ལག་ལེན་དུ་མ་གསལ་བར་བཤད་པ།

བྱ་འདབ། དེ་ལས་འཕྱང་བའི་ཤར་བུ་དཀར་པོ། ལྕམ་སྣེ་ཆུ་སྲིན་གྱི་ཁ་ནས་དྲ་བ་དྲ་

ཕྱེད། བྱ་འདབ་ཀྱི་རྩ་བར་མདའ་ཡབ་དཀར་པོ་སོགས་འཇིགས་བྱེད་དང་འདྲའོ། །

བྱ་འདབ་ཀྱི་འོག་ཏུ་གསེར་གྱི་མེ་ལོང་ལ་བཏགས་པའི་གོས་སྣ་ཚོགས་པའི་

འཕན་ཆུང་། དེའི་གཡས་གཡོན་དུ་མེ་ཏོག་གི་ཕྲེང་བ་རེ་འདོགས་པ་དང་། མདའ་ཡབ་

རེའི་དབུས་ཅུང་ཟད་མཐོ་བ་དང་། དཔུང་པ་གཉིས་ཅུང་ཟད་དམའ་བ་མཐོ་དམན་གྱི་

མཛེས་ཁྱད་སོགས་བཤད་པས་འདིའི་མི་འདྲ་བའི་ཁྱད་པར་ཡིན་ནམ་སྙམ། མདའ་

ཡབ་ཀྱི་ཟུར་གྱི་གདུགས་དང་ཕྱོགས་སོ་སོའི་བ་དན་རྒྱལ་མཚན། རྩིག་པའི་ཕྱི་ནང་

གི་ཟུར་རྣམས་སུ་ཟླ་ཕྱེད་རྡོ་རྗེ། འདོད་སྣམ། སྣ་ཚོགས་རྡོ་རྗེའི་རྭའི་བར་གྱི་ཐེམ་སྐས་

བང་རིམ་བཞི་པ། སེང་སྐས་རྣམས་ཀྱང་འཇིགས་བྱེད་དང་འདྲའོ། །

རྟ་བབས་ཀྱི་ཀ་བ་འཛུགས་པའི་གཞི་སྟེགས་བུ་གྲུ་བཞི་དཔངས་འདོད་སྣམ་

དང་མཉམ་པར་བཞེད། གཞན་ཀ་བ་དང་། གདུང་ཡོད་མེད་གདམ་ང་ཅན་དང་། ཀ་

འཕན་སོགས་གསང་འདུས་ལྟར་ལ། རྟ་བབས་དངོས་ནི་ཕྱག་ལེན་ལ་སྒོ་ཚད་གཅིག་

མ་དང་། དེ་ལྔ་མཉམ་གསུམ་གསུམ་མཉམ་གྱི་ལུགས་ལྟར་མཛད་པས་དེ་ལྟར་ན་གོང་

དུ་འཇིགས་བྱེད་ཀྱི་སྐབས་སུ་བཤད་པ་ཇི་ལྟར་ལ། སྒོ་ཚད་གསུམ་མ་དང་གཅིག་

མའི་དཔངས་ཁྱད་དང་། རྒྱར་ཡང་གསུམ་མ་ལྟ་བུའི་བཤར་ཐིག་གི་ཟུར་གྱི་ཐིག་ལྷག་

པོར་བསྣན་མི་དགོས་པར་ཐིག་གི་སྐབས་སུ་འབྱུང་བ་བཞིན་ལས་གཞན་ཁྱད་པར་

མེད་པས་བསླང་བའི་ཚུལ་ཡང་ཁོང་དུ་ཆུད་པར་འོང་ལ། སྒོ་ཚད་གསུམ་མ་མཛད་ན་

གཉིས་མཉམ་དགུ་མཉམ་གསང་འདུས་ལས་བཤད་པ་ལྟར་རོ། །

རྟ་བབས་ས་ོསོའ་ིཁ་དོག་དང་ར་ིམ་ོཞེང་ཚད་ར་ིདྭགས་ཆོས་འཁོར་གདུགས། རྒྱལ་

རོང་ཐ་བློ་བཟང་དམ་ཆོས་རྒྱ་མཚོ།

མཚན་བ་དན་གླང་རྒྱབ་ཀྱི་རྣམ་པར་བཀྲ་བའ་ིབླ་བྲེ་སོགས་གོང་བཤད་དང་འདྲ་ཞིང་། གླང་

རྒྱབ་ཀྱི་ཀྱོག་པ་ོན་ིསྣམ་བུ་འོག་མའ་ིདབུས་ནས་ཕྱེད་འཐེན་དུ་མཛད་པ་ཡིན་ནོ། །

འདོད་སྣམ་ལ་འགོད་པའི་མཆོད་པའི་ལྷ་མོ་ནི། པི་ཝཾ་མ་སྔོན་མོ། གླིང་བུ་མ་

སེར་མོ། རྔ་ཟླུམ་མ་དམར། རྫ་རྔ་མ་ལྗང་། དེ་རྣམས་ཕྱག་བཞིའི་དང་པོ་གཉིས་རོལ་

མོ་སོ་སོ་དང་། འོག་མ་གཉིས་རྡོར་དྲིལ་བཟུང་བ། བཞད་མ་དམར། སྒེག་མ་སྔོ། གླུ་

མ་སེར། གར་མ་ལྗང་། དེ་རྣམས་ཕྱག་དང་པོ་གཉིས་པད་ཀོར། འོག་མས་གཡས་ཐོད་

པ་གཡོན་ཁ་ཊྭཱཾ་ག །མེ་ཏོག་མ་དཀར། སྤོས་མ་དུད་ཁ། མར་མེ་མ་དམར་སེར། དྲི་

ཆབ་མ་དམར། དེ་རྣམས་གཡས་དང་པོས་མེ་ཏོག་གི་སྣོད། སྤོས་སྣོད། མར་མེ། དྲིའི་

དུང་ཆོས་སོགས། གཡས་གཉིས་པས་ཌཱ་མ་རུ། གཡོན་པ་གཉིས་ཐོད་པ་དང་ཁ་ཊྭཱཾ་

ག །གཟུགས་མ་དཀར། རོ་མ་དམར། རེག་བྱ་མ་ལྗང་སེར། ཆོས་མ་དཀར། དེ་རྣམས་

གཡས་དང་པོས་མེ་ལོང་། སྦྲང་ཆང་གི་སྣོད། གོས་སྣ་ཚོགས། ཆོས་འབྱུང་རྣམས་

དང་། གཡས་འོག་ཌཱ་མ་རུ་དང་། གཡོན་གཉིས་ཐོད་པ་དང་ཁ་ཊྭཱཾ་ག་ཐོགས་པ། ཐམས་

ཅད་ཞལ་གཅིག་མ། སྤྱན་གསུམ་ཅན། གཅེར་མོ་སྐྲ་གྲོལ་བ། རུས་རྒྱན་དང་ལྡན་པ། 

ཞབས་གར་སྟབས་ཅན་ནོ། །རྟ་བབས་ཀྱི་གཡས་གཡོན་དུ་བུམ་པ་དཔག་བསམ་གྱི་

ཤིང་། དེ་ལ་གནས་པའི་རྒྱལ་སྲིད་བདུན། དེའི་སྟེང་གི་གྲུབ་ཆེན། དེའི་སྟེང་གི་སྤྲིན་

གསེག་ནས་ལུས་ཕྱེད་ཐོན་པའི་ལྷ་དང་། པད་རྭའི་ཕྱིར། རྡོ་རྭ་མེ་རི་དུར་ཁྲོད་སོགས་

གཡོན་སྐོར་དུ་བཀོད་པ་ཙམ་ལས་སྔར་འཇིགས་བྱེད་ཀྱི་སྐབས་སུ་བཤད་པ་ལྟར་རོ། །

དེ་ནས་འདི་ཡི་ཐུན་མོང་མ་ཡིན་པའི་ནང་གི་འཁོར་ལོ་དང་ཐོག་འབུབ་ཚུལ་

ནི། དེ་ཡང་དམ་ཚིག་འཁོར་ལོའི་འོག་གཞི་ཤར་དཀར། བྱང་ལྗང་། ནུབ་དམར། ལྷོ་

ཐིག་གི་ལག་ལེན་དུ་མ་གསལ་བར་བཤད་པ།

སེར། དབུས་སྔོ་བ། དེ་ལས་སྐུ་ཡི་འཁོར་ལོའི་འོག་གཞི་ཆ་ཕྲན་གཉིས་ཀྱིས་འཕགས་

པ་ལ་སྐུ་ཡི་འཁོར་ལོ་དཀར་པོ་རྩིབས་བརྒྱད་པའི་མུ་ཁྱུད་ལ་འཁོར་ལོ་དཀར་པོའི་

ཕྲེང་བས་བསྐོར་བ་རྩིབས་ཀྱི་བར་སྟོང་ཐམས་ཅད་དམ་ཚིག་འཁོར་ལོའི་ལྟེ་བ་ཡིན་

པས་ཕྱོགས་མདོག །དེའི་གཞི་ལས་གསུང་གི་འཁོར་ལོའི་འོག་གཞི་ཆ་ཕྲན་གཅིག་

གིས་འཕགས་པ་ལ་གསུང་འཁོར་དམར་པོ་རྩིབས་བརྒྱད་པའི་མུ་ཁྱུད་ལ་པདྨ་དམར་

པོའི་ཕྲེང་བས་བསྐོར་བ་རྩིབས་ཀྱི་བར་སྟོང་རྣམས་སྐུ་འཁོར་གྱི་ལྟེ་བ་ཡིན་པས་

དཀར་པོ། དེ་ལས་ཐུགས་ཀྱི་འཁོར་ལོའི་འོག་གཞི་ཆ་ཕྲན་ཕྱེད་ཀྱིས་འཕགས་པ་ལ་

ཐུགས་འཁོར་སྔོན་པོ་རྩིབས་བརྒྱད་པའི་མུ་ཁྱུད་ལ་རྡོ་རྗེ་སྔོན་པོའི་ཕྲེང་བས་བསྐོར་

བ། རྩིབས་ཀྱི་བར་སྟོང་རྣམས་གསུང་འཁོར་གྱི་ལྟེ་བ་ཡིན་པས་དམར་པོ། དེ་ལས་

བདེ་ཆེན་འཁོར་ལོའི་འོག་གཞི་ཆ་ཕྲན་གཅིག་གི་བཞི་ཆས་འཕགས་པ་ལ་པདྨ་འདབ་

མ་བརྒྱད་པ། ཕྱོགས་བཞིའི་འདབ་མ་དམར། མེ་རླུང་གཉིས་སེར། བདེན་བྲལ་

ལྗང་། དབང་ལྡན་ནག །གེ་སར་མཚོན་པའི་རི་མོ་སེར། ལྟེ་བ་ལྗང་། ཕྱིའི་མུ་ཁྱུད་སྔོན་

པོ་ལ་གྲི་གུག་གི་ཕྲེང་བས་བསྐོར་བའོ། །འཁོར་ལོ་དངོས་གཞི་རྣམས་ནི་འོག་གཞི་

ལས་ངོ་མཐོང་ཙམ་ལས་ལྷག་པར་མཐོ་བའི་དཔངས་ཚད་མ་བཤད་དོ། །བདེ་ཆེན་

འཁོར་ལོའི་པདྨའི་ལྟེ་བ་ལྗང་ཁུ་ཡིན་ཡང་སྟེང་ན་ཉི་དཀྱིལ་ཡོད་པས་དམར་པོར་བྱ་

བ་གསུངས་སོ། །

དེ་ཡང་འཁོར་ལོའི་རྩིབས་རྣམས་ལ་གནས་པའི་ལྷ་རྣམས་ཀྱི་མཐོ་དམན་གྱི་

ཚོད་ཀྱང་འོག་གཞིའི་ཁྱད་པར་ལས། དམ་ཚིག་འཁོར་ལོའི་ལྷ་རྣམས་གཙོ་བོའི་

ཞབས་ཀྱི་ཐད། སྐུ་འཁོར་གྱི་ལྷ་རྣམས་གཙོ་བོའི་ལྟེ་བའི་ཐད། གསུང་འཁོར་གྱི་ལྷ་

རོང་ཐ་བློ་བཟང་དམ་ཆོས་རྒྱ་མཚོ།

རྣམས་གཙོ་བོའི་སྙིང་ཁའི་ཐད། ཐུགས་འཁོར་གྱི་ལྷ་རྣམས་གཙོ་བོའི་མགྲིན་པའི་ཐད། 

བདེ་ཆེན་འཁོར་ལོའི་རྣལ་འབྱོར་མ་བཞི། པདྨའི་ཟེའུ་འབྲུ་འཇིགས་བྱེད་དུས་མཚན་

སོགས་ཀྱི་ཆས་གཙོ་བོའི་དཔྲལ་བའི་ཐད་དུ་ཡོད་ལ། འོག་གཞིའི་ཁྱད་པར་ལས་ལྷ་

རྣམས་ཀྱི་བང་ཚོད་ལ་ཆ་ཆེན་རེ་ཡིན་པས་མཐོ་དམན་གྱི་ཁྱད་པར་མེད་དོ། །འཁོར་

ལོ་རྣམས་ཀྱི་རྒྱ་ཚད་ཀྱང་དབུས་ཀྱི་པདྨའི་ལྟེ་བའི་ཕྱོགས་གཅིག་ལ་ཆ་ཕྲན་གཅིག་

དང་བཞི་ཆ། འདབ་མ་ཕྱེད་གསུམ། མུ་ཁྱུད་བཞི་ཆ། བསྡོམས་པས་བདེ་ཆེན་འཁོར་

ལོའི་ཕྱེད་ཆ་ཕྲན་བཞི། ཐུགས་ཀྱི་འཁོར་ལོའི་རྩིབས་ལ་ཆ་ཕྲན་ཕྱེད་བཞི། དེའི་མུ་

ཁྱུད་ལ་ཕྱེད་བསྡོམས་པས་ཐུགས་འཁོར་གྱི་རྩིབས་མུ་ཁྱུད་བཅས་ལ་ཆ་ཕྲན་བཞི། 

དེ་བཞིན་དུ་གསུང་འཁོར་དང་ཐུགས་འཁོར་ལ་ཡང་ཆ་ཕྲན་བཞི་རེ་སྟེ། དབུས་ཀྱི་

ཚངས་ཐིག་ནས་སྒོ་ཡི་བར་ཆ་ཆེན་བཞི་ཡོད་དོ། །

དེ་ནས་ཐོག་འབུབ་ཚུལ་ནི། སྐུ་འཁོར་གྱི་རྩིབས་ཀྱི་བར་སྟོང་གི་ནང་མཐའ་ལྟེ་

བའི་ཟད་མཚམས་སུ་ཀ་བ་དཀར་པོ་ཞེང་ཆ་ཕྲན་རེ་དཔངས་ལ་བཅུ་གསུམ་ཡོད་པ་

བརྒྱད། དེའི་སྟེང་ན་བྲེ་གཞུ་ཐུང་གཞུ་རིང་གདུང་འཁོར་ཟླུམ་པོ་དང་བཅས་པའི་

དཔངས་ལ་ཆ་ཕྲན་གསུམ། གདུང་དང་ཀ་བ་རྣམས་འཁོར་ལོས་མཚན་པ། དེའི་

གདུང་འཁོར་ལ་ལྕམ་སྣེ་ནང་མ་དང་། དམ་ཚིག་འཁོར་ལོའི་ཁ་གདངས་ལ་དཔངས་

ཆ་ཕྲན་གཉིས་རེ་ཡོད་པའི་ཀ་ཆུང་བྲེ་ཕུལ་གདུང་འཁོར་བཅས་ཡོད་པ་ལ་ཕྱི་སྣེ་

བཀལ། ཕྱི་སྣེ་གདུང་ལས་ཐལ་བ་ལ་ཆུ་སྲིན་དང་། དེའི་ཁ་ནས་འཕྱང་བའི་རིན་པོ་

ཆེའི་དྲ་བ་དྲ་ཕྱེད་སོགས་བྱ་ཞིང་། ཀ་ཆུང་རྣམས་བར་ཐག་ཇི་ལྟར་འཚམ་པ་དགོས་

ལ། ལྕམ་གྱི་སྟེང་དྲལ་འདམ་སོགས་བྱའོ། །ཐོག་དང་ལྕམ་སོགས་དཀར་པོ་ཁོ་ནར་བྱ། 

ཐིག་གི་ལག་ལེན་དུ་མ་གསལ་བར་བཤད་པ།

དེ་བཞིན་དུ་གསུང་འཁོར་གྱི་བར་སྟོང་གི་ནང་མཐར་ཀ་བ་དམར་པོ་བརྒྱད་བྲེ་གཞུ་

གདུང་འཁོར་བཅས་པའི་དཔངས་སྔར་ལྟར་ལ། དེའི་གདུང་འཁོར་ལ་ལྕམ་སྣེ་ནང་མ་

དང་། སྐུ་འཁོར་གྱི་ཁ་གདངས་ལ། ཀ་ཆུང་བྲེ་ཕུལ་གདུང་འཁོར་བཅས་པའི་དཔངས་

ཆ་ཕྲན་རེ་ཡོད་པ་ལ་ཕྱི་སྣེ་བཀལ་བ་དང་། དྲལ་འདམ་སོགས་བྱས་པའི་གསུང་འཁོར་

ཐོག་འབུབས། འདི་ལ་པདྨས་མཚན་པ་དང་ཁ་དོག་དམར་པོ་བྱའོ། །དེ་ནས་ཐུགས་

འཁོར་གྱི་བར་སྟོང་གི་ནང་མཐར་ཀ་བ་བྲེ་གཞུ་གདུང་འཁོར་བཅས་སྔར་ལྟར་གྱི་

དཔངས་ཞེང་ཅན་ལ་ལྕམ་སྣེ་ནང་མ་དང་། གསུང་འཁོར་གྱི་ཁ་གདངས་ལ་ཀ་ཆུང་བྲེ་

ཕུལ་གདུང་འཁོར་བཅས་ཀྱི་དཔངས་ཆ་ཕྱེད་ཅན་ལ་ཕྱི་སྣེ་བཀལ་བ་དྲལ་འདམ་

སོགས་སྔར་ལྟར་རོ། །འདི་ལ་རྡོ་རྗེས་མཚན་པ་དང་ཁ་དོག་སྔོན་པོ་བྱའོ། །

དེ་ནས་བདེ་ཆེན་འཁོར་ལོའི་པད་འདབ་ཀྱི་ཕྱིའི་མུ་ཁྱུད་སྟེང་དུ་ཀ་བ་བྲེ་གཞུ་

གདུང་འཁོར་བཅས་དཔངས་ཞེང་སྔར་ལྟར་ཅན་ལ། གདུང་བཞི་མིག་མང་རིས་སུ་

བཏང་བར་བྱ་ལ། འདིའི་ལྕམ་སྣེ་ཕྱི་མ་གདུང་འཁོར་དང་། ནང་སྣེ་རེའུ་མིག་གྲུ་བཞི་

ལ་བཀལ་ཏེ་དྲལ་འདམ་བྱའོ། །འདི་ལ་གྲི་གུག་གིས་མཚན་པ་དང་ཁ་དོག་སྔོན་པོ་

བྱའོ། །དེ་ལྟར་རྒྱ་མཐོང་ཀ་བདེ་ཅན་གྱི་མཐོང་ཁ་ལྟ་བུ་མཐོ་དམན་རིམ་པ་བཞི་ཡོད་

ལ་དབུས་མ་དེ་ཐུགས་འཁོར་གྱི་ཐོག་ལས་ཆ་ཕྲན་བཞི་ཆ་ཞིག་གིས་འཕགས་པར་

བྱའོ། །རེའུ་མིག་གྲུ་བཞི་པའི་ཁ་གདངས་ལ་ཀ་ཆུང་བྲེ་ཕུལ་དང་བཅས་པ་ལ་དཔངས་

སྒོ་ཚད་གཅིག །དེ་ལ་གདུང་བཞི་བཏང་། རེའུ་མིག་གྲུ་བཞི་པའི་ཟུར་བཞིའི་ལྕམ་གྱི་

ནང་སྣེ་ཆ་ཕྲན་ཕྱེད་གཉིས་ཙམ་ནང་དུ་ཐལ་བ་ལ་བཙུགས་པའི་ཀ་བ་གསེག་ཀ་ཅན་

དཔངས་ཆ་ཕྲན་བདུན་ཡོད་པ་ཞིག་བཙུགས་ལ་སོ་སོར་སྒྲོག་ཐུང་ཡང་གཏོང་། དེའི་

རོང་ཐ་བློ་བཟང་དམ་ཆོས་རྒྱ་མཚོ།

སྟེང་ན་གདུང་ལེབ་ཞེང་ཆ་ཕྲན་གསུམ་དཔངས་གཅིག་དང་བཞི་ཆ་ཡོད་པ་གཏོང་། ཀ་

བ་གསེག་ཁ་ཅན་གྱི་ཆ་ཕྲན་ལྔ་མཚམས་ནས་འཁྱོག་གདུང་ཐོན་པའི་སྣེ་འོག་གི་

གདུང་ལེབ་ལ་བཀལ། དེ་ནས་ལྕམ་རྣམས་ཀྱི་ཡར་སྣེ་སྟེང་གི་གདུང་ལེབ་དང་འཁྱོག་

གདུང་སོགས་ཅི་རིགས་པར་བཀལ། མར་སྣེ་འོག་གི་གདུང་ལེབ་ལ་བཀལ་བའི་སྣེ་

ཆུ་སྲིན་དང་དྲྭ་བ་དྲྭ་ཕྱེད་བྱ། སྟེང་གི་གདུང་ལེབ་ཀྱི་སྣེར་ཡང་ཆུ་སྲིན་ནམ་ཁྱུང་མགོ་

ཡོད་པའི་ཁ་ནས་ཀྱང་དྲ་བ་དྲ་ཕྱེད་སོགས་དགོས་ལ། གདུང་ལེབ་དེའི་དབུས་གསེར་

གྱི་ཁང་བུ་ཆུང་གྲུ་བཞི་པའི་ནང་དུ་འདིའི་རྩ་བཤད་ཀྱི་རྒྱུད་བཞུགས། དེའི་སྟེང་པད་

རག་གི་པདྨའི་དབྱིབས། དེའི་སྟེང་ནོར་བུ་ཆ་དགུ་པ། དེའི་སྟེང་རྡོ་རྗེ་རྩེ་ལྔ་སྔོན་པོ་སྟེ་

ཏོག་གི་དཔངས་ལ་ཆ་ཕྲན་བཞི་བྱ་བར་གསུངས་སོ། །

དེ་ལྟར་སྟེང་གི་གདུང་ལེབ་དང་། ཁང་ཆུང་གཉིས་ལ་དཔངས་ཚད་མ་བྱུང་ལ། 

དམ་ཚིག་འཁོར་ལོའི་འོག་གཞི་ནས་ཏོག་གི་བར་ལ་རྒྱ་དཔངས་མཉམ་པའི་དབང་

གིས་ཆ་ཕྲན་སོ་གཉིས་ནི་སྔར་དཔངས་ཚད་བཤད་པ་རྣམས་ཀྱིས་ཚང་བས་ཇི་ལྟར་

ཡིན་སྙམ་ན། ཀ་བ་གསེག་ཁ་ཅན་དཔངས་སུ་ཆ་ཕྲན་བདུན་ཡིན་ཀྱང་གུག་པའི་ཆས་

ཆ་ཕྲན་ཕྱེད་གཉིས་ཙམ་འཁུམ་པ་དཀྱིལ་འཁོར་གཞན་ལ་བཤད་པས་དེའི་རིགས་

འདྲ་བྱས་ན། གདུང་ལེབ་དང་ཁང་བུ་ཆུང་གཉིས་ལ་དཔངས་ཆ་ཕྲན་ཕྱེད་གཉིས་ཙམ་

ཡིན་ནམ་སྙམ་ཡང་ལེགས་པར་དཔྱད་དགོས། རྒྱ་ཕིབས་ཀྱི་དབྱིབས་ལའང་། མཆོད་

རྟེན། རྫོང་དང་། ཁང་བཟང་རྒྱ་ཕིབས་ཅན་དང་། གུར་གྱི་རྣམ་པ་སྟེ་བཞིར་གསུངས་

པས། འདི་ནི་ཁང་བཟང་རྒྱ་ཕིབས་ཅན་གྱི་རྣམ་པ་ཅན་དེ་ཡིན་པར་བཞེད་ལ། རྗེ་ངག་

དབང་བྱམས་པ་རིན་པོ་ཆེས་འདིའི་ཁྲིད་ཡིག་ལྟར་ན། རྒྱ་ཕིབས་ནི་གདུང་ལེབ་སྟེང་

ཐིག་གི་ལག་ལེན་དུ་མ་གསལ་བར་བཤད་པ།

གི་ཁང་བུ་ཆུང་དེ་ཁོ་ན་ལ་ངོས་བཟུང་བ་ལྟར་སྣང་ཡང་། དེ་ནི་རང་གིས་གོ་བ་ལེན་མ་

ཤེས་པས་ཡིན་ཚོད་འདུག་སྟེ་དཀྱིལ་འཁོར་གཞན་ཐམས་ཅད་ལ། ཀ་བ་གསེག་ཀ་ཅན་

གྱིས་བཏེག་པའི་གདུང་ལེབ་དང་བཅས་པ་ལ་ཐོག་བཀབ་པ་དེ་ལ་གསེར་སོགས་ཀྱིས་

དྲལ་འདམ་ལྟར་གཡོགས་པ་ལ་རྒྱ་ཕིབས་སུ་ངོས་བཟུང་མཛད་པས། འདིར་ཡང་གོང་

གི་ལྕམ་རྣམས་ཀྱི་སྟེང་གསེར་གྱིས་གཡོགས་པའི་རྒྱ་ཕིབས་བྱ་བ་ཡིན་ནོ། །

ཡང་གཞུང་ལ་ལར་རྒྱ་ཕིབས་ཀྱི་ཁ་དོག་སྔོན་པོར་བཤད་པས་དེ་ལྟར་ན། 

རིན་པོ་ཆེ་སྔོན་པོས་གཡོགས་པའི་རྒྱ་ཕིབས་བྱ་དགོས་པ་ཡིན་ནོ། །དེ་ནས་བརྟེན་པ་

ལྷའི་བཞུགས་ཚུལ་གདན་དང་བཅས་པ་ནི་སྒྲུབ་ཐབས་ལྟར་ཤེས་སླའོ། །དེ་ཡང་དམ་

ཚིག་འཁོར་ལོའི་ལྷ་རྣམས་ནས་ཁ་གདོང་མ་སོགས་བཞི་ཁྲོ་ཁང་དང་། གཤིན་རྗེ་

བརྟན་པ་སོགས་བཞི་སྐུ་འཁོར་གྱིས་མ་ཁེབས་པའི་གཞལ་ཡས་ཁང་གི་ཟུར་རྣམས་

སུ་བཞུགས་པ་ཡིན་ནོ། །དེ་ལྟར་དཔལ་འཁོར་ལོ་སྡོམ་པ་ལྷ་རེ་གཉིས་པ་ལཱུ་ཨི་པའི་

ལུགས་ཞེས་གྲགས་པ་དེ་ཡི་དཀྱིལ་འཁོར་གྱི་རྣམ་གཞག་རྣམས། དྭགས་པོ་དགེ་

བཤེས་ཀྱི་ཡིག་ཆ་དང་། རྗེ་ངག་དབང་བྱམས་པ་རིན་པོ་ཆེའི་ཁྲིད་ཡིག་སོགས་ལ་

གཞིར་བྱས། དཔལ་ལྡན་རྒྱུད་གྲྭ་སོགས་ཀྱི་ཕྱག་ལེན་མཐོང་རྒྱུད་ཀྱིས་ཟུར་བརྒྱན་

ནས་བྲིས་སོ། །   ། །

༼ཀུན་རིག་བློས་བསླང་གི་རྣམ་གཞག༽

༈ དེ་ནས་རྣལ་འབྱོར་རྒྱུད་ཀྱི་གཙོ་བོ་ཁྱབ་བདག་རྣམ་སྣང་ཆེན་པོའམ། ཀུན་

རིག་རྣམ་པར་སྣང་མཛད་ཀྱི་བློས་བསླང་ཇི་ལྟར་བྱ་བའི་ཚུལ་ནི། འོག་གཞིའི་སྣ་

ཚོགས་པདྨ་དང་། དེའི་སྟེང་སྣ་ཚོགས་རྡོ་རྗེ་སོགས་དཔངས་ཞེང་སོགས་གོང་མ་

རོང་ཐ་བློ་བཟང་དམ་ཆོས་རྒྱ་མཚོ།

རྣམས་ལྟར་ལ་རྡོ་རྗེའི་ལྟེ་བ་བྲེ་ལེབ་ཀྱི་རྣམ་པ་ཁ་དོག་དཀར་པོ་དང་པདྨའི་བར་སྟོང་

ཡང་འོག་གཞི་རི་རབ་ཡིན་པས། ཤར་དཀར། ལྷོ་སྔོ། ནུབ་དམར། བྱང་སེར་བ་

དགོས་ལ། རྭ་གསུམ་མ་ཕྱག་ལེན་དུ་མཛད་ལ། ཁ་དོག་ཕྱོགས་མདོག །གཞལ་ཡས་

ཁང་གི་རྩིག་པའི་རྒྱ་དཔངས་སོགས་ཀྱང་གཞན་དང་འདྲ་ཞིང་། ཕྱི་ནས་རིམ་བཞིན་

སྔོ་སེར་དམར་ལྗང་དཀར་བ་དང་། ཕ་གུ ། གསེར་གྱི་སྐ་རགས་སོགས་ཀྱང་གོང་

མཚུངས་ལ། སྒོ་བཞིའི་རྩ་ཚངས་འཕྲད་པ་ནས་ནང་དུ་སྒོ་ཚད་གཅིག་དང་། དེ་ནས་

གཡས་གཡོན་དུ་ཆ་ཕྲན་ལྔ་རེ་སོང་མཚམས་སུ། ཀ་བ་ཕྱོགས་མདོག་ཅན་ཕྱོགས་རེ་

གཉིས་རེ་སྟེ་བརྒྱད། ཀ་བ་བྲེ་གཞུ་དང་བཅས་པའི་དཔངས་ཆ་ཕྲན་བཅོ་ལྔ་ཡོད་ལ། 

དེ་ལ་དཔངས་ཞེང་ཆ་ཕྲན་རེ་ཡོད་པའི་གདུང་རིང་བཞི་ཕྱོགས་བཞིར་ཐལ་མར་

བཏང་བ་ལ་ལྕམ་སྣེ་ནང་མ་དང་། ཕྱི་སྣེ་གསེར་གྱི་སྐ་རགས་ལ་བཀལ། དེ་ལ་ཆུ་སྲིན་

བྱ་བ་དང་དྲ་བ་དྲ་ཕྱེད་སོགས་དང་། བྱ་འདབ། ཤར་བུ། མདའ་ཡབ། དེ་ལ་གདུགས་

དང་། རྒྱལ་མཚན་དང་བ་དན་སོགས་དབྱིབས་དང་ཆ་ཚད་གྲངས་སོགས་གཞན་

རྣམས་ལྟར་ལ། གོང་གི་གདུང་རིང་ཡང་ཤར་ནུབ་ཀྱི་ཀ་བའི་བར་དུ་གདུང་བཏང་བའི་

རེའུ་མིག་ཅན་མ་ཡིན་ལ། ཕྱོགས་སོ་སོའི་ཀ་བའི་སྟེང་ནས་གདུང་དྲང་པོ་སོ་སོའི་

ཕན་ཚུན་གྱི་གསེར་སྣམ་ལ་སྣེ་བཀལ་བའི་དབུས་ཀྱི་མཐོང་ཁ་ཤིན་ཏུ་ཆེ་བར་དཀྱིལ་

འཁོར་ནང་མ་ཚུད་པ་དེ་འདྲ་དགོས་ལ། ཡང་ན་གདུང་སྣེ་གསེར་སྣམ་ལ་མི་བཀལ་བ། 

ཤར་གྱི་གདུང་སྣེ་ཕན་ཚུན་ལྷོ་བྱང་གི་གདུང་སྣེ་ལ་འཐུད་པའི་གདུང་འཁོར་གྲུ་བཞིར་

བྱས་ཀྱང་ཆོག་འདྲ་བར་སྣང་ཡང་རང་བཟོ་ཡིན་པས་དཔྱད་དགོས་སོ། །

ཕྱོགས་སོ་སོའི་སྒོ་ཡི་ནང་སྣེ་ལས་ཕྱིར་ཆ་ཕྲན་བཞི་རེ་སོང་བའི་སྒོ་ཁྱུད་

ཐིག་གི་ལག་ལེན་དུ་མ་གསལ་བར་བཤད་པ།

དང་། དེ་ནས་གཡས་གཡོན་དུ་ཆ་ཕྲན་གཉིས་རེ་སོང་བའི་སྒོ་འགྲམ་དེ་ནས་ཕྱིར་

གཉིས་རེ་སོང་བའི་སྒོ་ལོགས་སྟེ་ཕྱེད་མཉམ་པའི་ལུགས་དང་། དེ་ནས་ཁྲོ་ཁང་དང་སྒོ་

ཁང་གི་ཐོག་འབུབས་ཚུལ། སྒོ་ཡི་རུ་བཞི། སྒོ་གླེགས། སྒོ་རྒྱན་སོགས་འཇིགས་བྱེད་

ལྟར་ལ། སྒོ་རྒྱན་བྱང་ངོས་སུ་སྣ་ཚོགས་རྡོ་རྗེ་བྱའོ། །སྒོ་ལོགས་ཀྱི་སྣེར་ནང་དུ་ཀ་བ་

དབུས་ལྡིར་བ་དཔངས་ཆ་ཕྲན་བཅུ་གཅིག །དེའི་སྟེང་གི་གདུང་དཔངས་ཆ་ཕྲན་རེ། 

གདུང་གི་སྟེང་ནས་རྩིག་པ་དཔངས་ཆ་ཕྲན་བཞི་ཡོད་པ་བཏང་བ་ལ་སྒོ་ཁང་གི་ལྕམ་

སྣེ་ཕྱི་མ་འགེལ་བ་སྒོ་གདོང་དུ་ཕ་གུ་སོགས་མེད་པ་ནི་བདེ་མཆོག་དང་འདྲ། འདོད་

སྣམ་ནི་རྗེ་བཀའ་འགྱུར་བས་ཆ་ཕྲན་རེའི་དཔངས་ཞེང་བྱ་བར་གསུངས་ཀྱང་། ཐིག་

རྩ་རྣམས་སུ་ཆ་ཕྲན་གཉིས་རེ་བྱ་ཚུལ་འབྱུང་བ་ལྟར་བྱ་ལ། དེ་ལ་མཆོད་པའི་ལྷ་མོ་

སོགས་གསང་འདུས་ལྟར་རོ། །རྩིག་པའི་ཕྱི་ནང་གི་ཟུར་རྣམས་སུ་ཟླ་ཕྱེད་རྡོ་རྗེ་རིན་

པོ་ཆེ་སོགས་ཀྱང་སྔར་དང་འདྲ་ལ། སྒོ་བཞི་སོ་སོའི་མདུན་དུ་སྣ་ཚོགས་རྡོ་རྗེའི་ལྟེ་བ་

དང་དཔངས་མཉམ་པའི་སྟེགས་བུ་གྲུ་བཞི་ལྟེ་བ་དང་འབྲེལ་བ་ལ་བུམ་པ་ནས་འཐོན་

པའི་ཀ་བ་དབུས་ལྡིར་བས་བཏེག་པའི་རྟ་བབས་སྒོ་ཚད་གསུམ་པ། གཉིས་མཉམ་

དགུ་མཉམ་སྔར་གསང་འདུས་ལ་བཤད་པ་ཇི་ལྟ་བུའི་དཔངས་ཞེང་རི་དྭགས་ཆོས་

འཁོར་དང་བཅས་པ་གདུགས་དང་རྒྱལ་མཚན་བ་དན་སོགས་ཀྱི་རྒྱན་ཅན། ཐམས་

ཅད་སྔར་དང་འདྲ་བ། རྟ་བབས་དང་སྒོ་ཡི་བར་དུ་ཆ་ཕྲན་གཅིག་གིས་མ་རེག་པར་

བྱའོ། །རྟ་བབས་ཀྱི་གཡས་གཡོན་དུ་བུམ་པ་དཔག་བསམ་གྱི་ཤིང་ལ་གནས་པའི་

རྒྱལ་སྲིད་སྣ་བདུན། དེའི་མཐར་གྲུབ་ཆེན། དེའི་སྟེང་ན་སྤྲིན་གསེབ་ལས་ལུས་ཕྱེད་

འཐོན་པའི་ལྷ་མེ་ཏོག་གི་ཕྲེང་བ་བཟུང་བ་སོགས་སྔར་བཤད་རྣམས་དང་འདྲ་ལ། 

རོང་ཐ་བློ་བཟང་དམ་ཆོས་རྒྱ་མཚོ།

དཀྱིལ་འཁོར་ནང་མའི་འགྲོ་ཚུལ་ནི། དཀྱིལ་འཁོར་ཕྱི་ནང་གཉིས་ཀྱི་བར་ལ་སྒོ་ཚད་

གཅིག་ཡོད་པ་དེ་ལ་ལྷ་སྣམ་རིམ་པ་གསུམ་བྱེད་དགོས་པས། ལྷ་སྣམ་རེ་རེའི་ཞེང་ཆ་

ཆུང་རེ་དང་སུམ་ཆ་རེ། དཔངས་སུ་ཆ་ཆུང་གསུམ་གསུམ་མཆོད་རྟེན་གྱི་བང་རིམ་ལྟ་

བུ་བྱ་དགོས་ལ། ལྷ་སྣམ་ནང་མ་དང་། སྔར་དཀྱིལ་འཁོར་ཕྱི་མའི་ཁྱམས་ཐོག་བཀབ་པ་

ཕྱེད་མཉམ་པར་འོང་ལ། དེ་མཚམས་ནས་དཀྱིལ་འཁོར་ནང་མའི་འོག་གཞི། རྒྱར་སྒོ་

ཚད་དྲུག་དང་། དཔངས་ལྷ་སྣམ་ནང་མ་ལས་ཀྱང་ཆ་ཕྲན་གསུམ་གྱིས་མཐོ་བའི་སྟེང་གི་

ཟུར་ནས་ནང་མའི་རྩིག་པ་ཕ་གུ་གསེར་སྣམ་བྱ་འདབ་ཤར་བུ་མདའ་ཡབ་སྒོ་ཁང་

སོགས། ཕྱི་མའི་ཆ་ཕྲན་རེའི་ཕྱེད་ལ་ནང་མའི་ཆ་ཕྲན་རེ་རྩིས་པའི་ཆ་ཕྲན་གྱི་དཔངས་

ཞེང་སོགས་སྔར་ཕྱི་མ་ཇི་ལྟ་བར་བྱ་ལ། ཁྱད་པར་སྒོ་ལོགས་ལ་ཆ་ཕྲན་གསུམ་རེ་ཡོད་

པར་བྱས་པས་གོང་གི་ལྷ་སྣམ་ནང་མའི་མཚམས་སུ་ཐོན་པ་ཡིན་ལ། སྒོ་ལ་རྟ་བབས་

མེད་པའི་དབང་ལས་ཀ་བ་ཀ་རྒྱན་མུན་པ་སོགས་འོང་དོན་མེད་དོ། །

ནང་མའི་ཐོག་འབུབས་ལུགས་ནི། ནང་མའི་སྒོ་བཞིའི་རྩ་ཚངས་འཕྲད་པ་ནས་

ནང་དུ་ཆ་ཕྲན་དྲུག །དེ་ནས་གཡས་གཡོན་དུ་ཆ་ཕྲན་བཅུ་རེ་སོང་བའི་མཚམས་སུ་

ཀ་བ་གཞུ་དང་བཅས་པ་དཔངས་ཆ་ཕྲན་བཅོ་ལྔ་རེ་ཡོད་པ་བཙུགས། ཀ་བ་བཞི་པོ་

དེའི་སྟེང་ན་གདུང་རིང་དཔངས་ཞེང་ཆ་ཕྲན་རེ་ཡོད་པ་བཀལ་བའི་སྣེ་རྣམས་གསེར་

གྱི་སྐ་རགས་སྟེང་མ་གཉིས་ལ་ཧ་བཏོན་ནས་བཀལ། དེའི་སྟེང་ནས་ཕྱོགས་རེ་རེ་ལ་

ཉི་ཤུ་རྩ་བརྒྱད་རེ་ཡོད་པའི་ལྕམ་ཕྱོགས་མདོག་ཅན་ནང་སྣེ་གདུང་རིང་དང་། ཕྱི་སྣེ་

གསེར་གྱི་སྐ་རགས་ལ་དང་སྒོ་ཁྱུད་ཀྱི་གདུང་གི་ནང་སོགས་སྔར་ལྟར་ལ། དེའི་

གདུང་ནང་མ་ལ་བཀལ་བའི་ཕྱིར་མངོན་པའི་ལྕམ་རྣམས་ཀྱི་སྣེར་ཆུ་སྲིན་དང་དྲ་བ་དྲ་

ཐིག་གི་ལག་ལེན་དུ་མ་གསལ་བར་བཤད་པ།

ཕྱེད་སོགས་དགོས་སོ། །ལྕམ་སྣེ་ནང་མ་ལ་ཉི་ཟླ་ནོར་བུ། རྡོ་རྗེ་སོགས་རང་ཕྱོགས་

ཀྱི་མཚན་མ་རྣམས་སྤེལ་མར་བྱའོ། །དེའི་སྟེང་དུ་དྲལ་འདམ་སོགས་ལེགས་པར་

བྱའོ། །ཕོ་བྲང་གི་ནང་དུ་འཁོར་ལོ་སྔོན་པོ་ལྟེ་བ་ལ་ཞེང་སྒོ་ཚད་ལྔ་དཔངས་སུ་སྒོ་ཚད་

གཅིག །རྩིབས་བཅུ་དྲུག །རྩིབས་ཀྱི་ཞེང་ལ་སྒོ་ཚད་གཅིག །མུ་ཁྱུད་ལ་ཆ་ཕྲན་

གཅིག །མུ་ཁྱུད་ཀྱི་མཐའ་ནས་མཐར་སྒོ་ཚད་ཕྱེད་བརྒྱད། དེ་ཡི་དབུས་ནས་རིགས་

ལྔ་ཡབ་ཡུམ་བཞི་རྣམས་བཞུགས་པའི་གནས་ཞེང་སྒོ་ཚད་ཕྱེད་ལྔ། དཔངས་ཆ་ཕྲན་

གསུམ་ཡོད་པའི་གར་བུ་ཟླུམ་པོ། དེའི་མཐའ་སྐོར་དུ་དཔངས་ཞེང་ཆ་ཕྲན་རེ་ཡོད་

པའི་རྡོར་ཕྲེང་ཟླུམ་པོ་ལ། དེ་ལ་བརྟེན་པའི་ཀ་བ་གཞུ་རྡོ་རྗེའི་གདུང་ཟླུམ་དང་བཅས་

པའི་དཔངས་ཆ་ཕྲན་བཅུ་དྲུག་ཡོད་པར་བྱ། ཀ་བ་ཕྱོགས་རེར་གཉིས་རེ་སྟེ་ཀ་བ་

བརྒྱད་ཡོད། དེ་ཡང་ཚངས་དང་རྡོར་ཕྲེང་ཟླུམ་པོ་འཕྲད་པ་ནས་གཡས་གཡོན་དུ་ཆ་

ཆུང་ཕྱེད་གསུམ་རེ་སོང་མཚམས་སུ་ཀ་བ་ཞེང་ཆ་ཕྲན་རེ་ཡོད་པའོ། །

དེའི་ལྷོ་བྱང་གི་ཀ་བ་བཞིའི་སྟེང་ན་རྒྱ་ཕིབས་འདེགས་བྱེད་ཀྱི་ཀ་བ་དཔངས་

སྒོ་ཚད་གཉིས་པ་གསེག་ཁ་ཅན་རེ་བཙུགས་པ་མགོ་ནང་དུ་འདུད་པར་བྱེད། ལྷོ་བྱང་

དུ་སྒྲོག་ཐུང་ཡང་གཏོང་། ཕྱི་ཁྱམས་ཀྱི་ཁ་གདངས་ལ་ཀ་ཆུང་བྲེ་ཕུལ་དང་བཅས་པ་

བར་ཐག་ཇི་འཚམས་དང་། དཔངས་ཆ་ཆུང་བརྒྱད་རེ་ཡོད་པ་བཙུགས་པའི་སྟེང་ན་

གདུང་བཞི་འཁོར་མར་བཏང་བ་ལ་རྒྱ་ཕིབས་ཀྱི་ལྕམ་སྣེ་ཕྱི་མ་དང་། ཡར་སྣེ་ཤར་

ནུབ་ཏུ་གསེག་ཁ་ཅན་གྱི་སྟེང་ན་གདུང་རིང་ཞེང་སྒོ་ཚད་གཅིག་དང་དཔངས་ཆ་ཆུང་

གཅིག་སྲིད་དུ་སྒོ་ཚད་ཕྱེད་ལྔ་ཙམ་ཡོད་པ་ལྷོ་བྱང་དུ་བཏང་བ་ལ་བཀལ། ལྷོ་བྱང་དུ་

སྒྲོག་ཐུང་ལ་བཀལ། རྒྱ་ཕིབས་ཀྱི་ཐོག་གཡོགས་པའི་མར་སྣེ་རྣམས་སུ་ཤར་བུ་

རོང་ཐ་བློ་བཟང་དམ་ཆོས་རྒྱ་མཚོ།

མདའ་ཡབ་སོགས། རྒྱ་ཕིབས་སྤྱིའི་བཀོད་པ་ལྟར་ཤིན་ཏུ་མཛེས་པར་བྱ་བ་

དང་། ལྕམ་གྱི་མར་སྣེ་རྣམས་ལས་དྲ་བ་དྲ་ཕྱེད་སོགས་ཀྱང་འཕྱང་བར་བྱེད་དོ། །སྟེང་

གི་གདུང་ལེབ་ཀྱི་དབུས་སུ་གསེར་གྱི་ཁང་ཆུང་དཔངས་སྒོ་ཚད་གཅིག་ཞེང་ཆ་ཕྲན་

གསུམ་ཡོད་པ་དང་། དེའི་སྟེང་ན་པདྨ་དང་འཁོར་ལོའི་གདན་ལ། ནོར་བུ་རིན་པོ་ཆེ་

དམར་པོ་ཆ་བརྒྱད་པ་དེའི་སྟེང་ན་རྡོ་རྗེ་སྔོན་པོ་རྩེ་ལྔ་པའི་ཏོག །དེ་གཉིས་ཀྱི་དཔངས་

ལ་གསུམ་བྱའོ། །ཊིཀ་ཆེན་ལས་གདུང་ཟླུམ་གྱི་སྟེང་ན་གདུང་བཞི་མིག་མང་རིས་སུ་

བཏང་བ་དང་། དེ་ལ་ལྕམ་གྱི་ནང་སྣེ་དང་ཕྱི་སྣེ་ནང་མའི་རྩིག་པ་ལ་བཀལ་བ་སོགས་

བཤད་དོ། །དེ་ལྟར་ན་ཀ་བ་རྒྱ་ཕིབས་འདེགས་བྱེད་ཀྱང་རེའུ་མིག་དབུས་མའི་ཁ་

གདངས་ལ་ཡོད་དོ། །ཕྱི་ཡི་སྒོ་སོ་སོའི་མདུན་ན་ཐེམ་སྐས་བང་རིམ་ཉི་ཤུ་པ་དཔངས་

ཆ་ཆེན་ལྔ་དང་ཞེང་ཆ་ཕྲན་ཕྱེད་གཉིས་རེ་ཡོད་པ་ཕྱོགས་རེར་གཉིས་རེ་རྡོ་རྗེའི་རྭའི་

བར་ནས་བཙུགས་པ་དགོས་ལ། འདིར་དཀྱིལ་འཁོར་གཞན་དང་མི་འདྲ་བར་ཐེམ་

སྐས་ཕྲ་བ་ཕྱོགས་རེར་གཉིས་རེ་ཡོད་འདྲའོ། །

རྗེ་བཀའ་འགྱུར་བས་དཔངས་ཆ་ཕྲན་ལྔ་གསུངས་པ་ནི་ཡིག་ནོར་རམ་ཡང་

ན་རང་གིས་གོ་བ་ལེན་མ་ཤེས་པ་སྟེ། སྣ་ཚོགས་རྡོ་རྗེའི་ལྟེ་བའི་དཔངས་གསལ་བར་

མ་བཤད་ཀྱང་། དཀྱིལ་འཁོར་གཞན་ལྟར་ན་དཔངས་སྒོ་ཚད་ལྔ་ཡོད་པས། ཐེམ་སྐས་

དཔངས་ཆ་ཕྲན་ལྔ་ཡིས་མི་སླེབས་པར་འགྱུར་ལ། ཡང་ན་རྡོ་རྗེའི་ལྟེ་བའི་དཔངས་ཆ་

ཕྲན་ལྔ་ཙམ་ལས་མེད་པ་ཞིག་འོང་དགོས་པར་འདུག་ན། དེ་འདྲ་དཀྱིལ་འཁོར་གང་

ལ་ཡང་མི་སྣང་བས་དཔྱད་དགོས་ལ། གལ་ཏེ་དེ་འདྲའི་ཁུངས་དེ་སྔོན་མ་མཐོང་

ཡང་། མ་མཐོང་ཕྱིར་ན་མེད་པ་མིན། །ཞེས་པ་ལྟར་སླར་འཚོལ་དགོས་སོ། །སྒོ་ནང་

ཐིག་གི་ལག་ལེན་དུ་མ་གསལ་བར་བཤད་པ།

མ་ལ་ཡང་ལྷ་སྣམ་གསུམ་དང་འོག་གཞི་བཅས་བང་རིམ་བཞི་ལ་ཡང་། ཐེམ་སྐས་

འོས་ཚད་རེ་དགོས་ལ། འདི་ཡང་རྗེ་བཀའ་འགྱུར་བས་ཐེམ་སྐས་དཔངས་སྒོ་ཚད་རེ་

གསུངས་སོ། །པད་རའི་མཐའ་ཕྱིའི་ཁོར་ཡུག་དཀར་པོ་སྒོ་ཚད་ཕྱེད་གཉིས་པ་

དང་། དེའི་མཐར་རྡོ་ར་ཆ་གཉིས། དེའི་ཕྱིར་འོད་ཕྲེང་ཆ་ཆེན་གཅིག །དེ་ལ་ཡང་རྡོ་རྗེ་

བཅུ་དྲུག་སྦྲེལ་བ་དང་། མེ་སོ་གཉིས། པདྨ་རེ་བཞི་སོགས་ཕྱག་ལེན་ལ་སྣང་བས། དེ་

ལྟར་ལེགས་ལ། དེ་སོ་སོའི་དབྱིབས་དང་ཁ་དོག་ཀྱང་སྤྱི་ལྟར་རོ། །

བརྟེན་པ་ལྷའི་ཚོགས་མགྲོན་ཐབས་པ་དང་བཅས་པ། ཕྱིའི་ཁོར་ཡུག་ལ་

གནས་པའི་འཇིག་རྟེན་པའི་ཚོགས་བཅས་གལ་ཆེ་ནའང་། འབྲི་བར་མ་ལྡོངས་པས། 

ཊིཀ་ཆེན་དང་འོག་ཏུ་ཡང་ཅུང་བྲིས་པ་སོགས་ལས་རྟོགས་དགོས་སོ། །དེ་ལྟར་ཊིཀ་

ཆེན་དང་། རྗེ་བླ་མ་བཀའ་འགྱུར་བས་མཛད་པའི་འདིའི་བློས་བསླང་བཞེངས་ཚུལ་

སོགས་ལ་བརྟེན་ནས་བྲིས་པའོ། །

དེ་ལྟར་རྒྱུད་སྡེ་ཡོངས་སུ་གྲགས་པ་བདེ་གསང་འཇིགས་གསུམ་ཀུན་རིག་གི་

བློས་བསླང་གལ་ཆེ་ཞིང་། རང་གིས་ཀྱང་ལག་ལེན་དུ་ཐེབ་ངེས་པ་དག་བྲིས་ལ། རྣམ་

དཔྱོད་དང་ལྡན་པ་རྣམས་ཀྱིས་འདི་ཙམ་ལ་བརྟེན་ནས་དཀྱིལ་འཁོར་ཕལ་ཆེ་བའི་

བློས་བསླང་ཀྱང་ཤུགས་ལ་རྟོགས་ནུས་ཤིང་། སྔ་འགྱུར་ལུགས་ཀྱི་དཀྱིལ་འཁོར་མི་

འདྲ་བ་མཆིས་ཀྱང་། རྗེ་དཱ་ནའི་མཚན་ཅན་གྱིས་མཛད་པའི་རྟ་མགྲིན་གྱི་བློས་བསླང་

བཞེངས་ཚུལ་སོགས་ལ་དཔག་ན་རིགས་འགྲེ་སྦྱར་ཤེས་པ་ཡོད་དོ། །

སྨྲས་པ། རྣམ་བྱང་ཡོན་ཏན་སུམ་ཅུ་རྩ་བདུན་སོགས། །རྣམ་པ་མང་པོར་

མཚོན་པའི་ཕྱི་དཀྱིལ་གྱི། །རྣམ་གཞག་དུ་མ་བཀོད་པའི་དགེ་མཚན་གྱིས། །རྣམ་ཀུན་

རོང་ཐ་བློ་བཟང་དམ་ཆོས་རྒྱ་མཚོ།

མཆོག་ལྡན་དཔལ་དུ་མྱུར་འཇུག་ཤོག །ཅེས་ཐིག་གི་ལག་ལེན་དུ་མར་བཤད་པ་བཟོ་

རིག་མཛེས་པའི་ཁ་རྒྱན་ལས་བློས་བསླང་གི་སྐོར་ཅུང་ཟད་བཤད་པའོ། །   ། །

༼སྐུ་གཟུགས་ཀྱི་ཆ་ཚད་ཐིག་ཁང་བརྒྱད་ཀྱི་སྒོ་ནས་བཤད་པ།༽

སྒྱུ་མ་ཆེ་དང་དོན་གྱི་འོད་གསལ་བ། །གཉིས་མེད་གཅིག་གྱུར་ཆོས་སྐུའི་རྒྱ་

མཚོ་ལས། །ལོངས་སྤྱོད་རྫོགས་དང་སྤྲུལ་པའི་རླབས་གཡོ་བ། །གཉིས་མེད་གཉིས་

སུ་སྣང་བ་དེ་ལ་སྨོན། །དེ་ཡི་ཕྱིར་ན་བསོད་ནམས་ཛ་ན་མོ། །འགུགས་ཕྱིར་ལེགས་

བཤད་ལྷ་ལམ་ལས་འོངས་པ། །ཕན་བདེ་ཙནྡན་ལྗོན་པའི་གསུང་མངར་པོ། །ལྷག་

བསམ་དྲི་བཞོན་གྱིས་དྲངས་ངོ་མཚར་སྒྲུབ། །དེ་ལ་འདིར་ལོངས་སྤྲུལ་གྱི་སྐུ་ཡི་ཚད་ཀྱི་

ངེས་པ་དག་བརྗོད་པ་ལ། འདིའི་བརྡ་ཁྱད་ཀྱང་། སྐུ་གཟུགས་གང་ཡིན་དེའི་རང་སོར་

བཅུ་གཉིས་ལ་ཞལ་ཚད་དམ། མཐོ། ཐལ་མོ། མཐིལ་ཆ་ཆེན་ཟེར་ཞིང་། རང་སོར་ལ། 

སོར་མོ་དང་། ཆ་ཆུང་། དེའི་བཞི་ཆ་ལ་རྐང་པ། བརྒྱད་ཆར་ནས་གང་ཟེར་རོ། །

ཐིག་ཁང་དང་པོ། བླ་མ་དང་སངས་རྒྱས་སོགས་སྐུ་དྲང་པོར་བཞུགས་པ་ལ། 

དང་པོ་ཚངས་ཐིག་བཏབ། དེ་ལ་སོར་བདུན་ཅུ་ཡོད་དབང་གིས། འཕྲེད་ཐིག་དང་པོ་

ནོར་བུའི་ཏོག་གི་ཐིག །དེ་ནས་སོར་གཉིས་ན་གཙུག་ཏོར་ཐིག །དེ་ནས་སོར་བཞི་ན་

ཐོད་དཔངས་ཐིག །དེ་བཞིན་དུ། དེ་ཙམ་ན་སྐྲ་མཚམས། སོར་བཅུ་གཉིས་ན་ཀོས་ཀོ། 

སོར་བཞི་ན་མགྲིན་ཐིག །སོར་བཅུ་གཉིས་ན་སྙིང་ཁའི། ཡང་བཅུ་གཉིས་ན་ལྟེ་བ། 

སོར་བཞི་ན་ལྟེ་འོག །སོར་བརྒྱད་ན་གསང་གནས། སོར་བཞི་ན་ཞབས་བསྣོལ་

མཚམས། སོར་བཞི་ན་པུས་མོའི་འོག་མཐའི་ཐིག་སྟེ་འཕྲེད་ཐིག་བཅུ་གཉིས། ཡང་

དཀྱུས་ཐིག་འདེབས་ལུགས་ནི། ཚངས་པའི་གཡས་གཡོན་ན་སོར་བཅུ་གཉིས་རེ་ལ་

ཐིག་གི་ལག་ལེན་དུ་མ་གསལ་བར་བཤད་པ།

ཕྲག་པའི་ཐིག །དེ་ནས་སོར་བཞི་ན་དཔུང་པའི་ནང་། དེ་ནས་གཉིས་ན་དཔུང་པའི་

ཕྱིར། དེ་ནས་བརྒྱད་ན་པུས་མོའི་ཕྱི་ཐིག་སྟེ་གཡས་གཡོན་ཚངས་བཅས་བསྡོམས་

པས་དགུ་ནི་དཀྱུས་ཐིག་གོ ། 

ཀོས་ཀོའི་ཐིག་དང་དཔུང་པའི་ནང་ཐིག་འཕྲད་མཚམས་ནས། ཚངས་དང་

པུས་མོའི་འོག་ཐིག་འཕྲད་མཚམས་བར་གཡས་གཡོན་གཉིས་ཀ་ནས་བཏབ་པས་གྲུ་

གསུམ་རྩེ་ཐུར་བསྟན། དེས་མཆན་རྩ་རྩིབ་ལོགས་ཀྱི་ཞེང་རྟོགས། ཡང་ཕྲག་པའི་ཐིག་

དང་པུས་མོའི་ཕྱི་ཐིག་འཕྲད་ས་ནས་ཕྱིར་སོར་དོ་སོང་བ་ནས། ཀོས་ཀོའི་ཐིག་

དང་། ཚངས་པ་འཕྲད་སར་བཏབ་པས་གྲུ་གསུམ་རྩེ་གྱེན་བསྟན། དེས་ལྟ་ཟུར་གྱི་ཞེང་

རྟོགས། གྲུ་གསུམ་གཉིས་པོ་འཕྲད་ས་ནས་སྐེད་པའི་ཚད་ཤེས། ཡང་ལྟེ་ཚངས་འཕྲད་

ས་ནས། གསང་གནས་དང་པུས་མོའི་ཕྱི་འཕྲད་མཚམས་བར་ཕྱོགས་གཉིས་ཀ་ནས་

བཏབ་པས་སྐྱིལ་ཀྲུང་གི་བརླའི་རི་མོ་རྟོགས། གསང་གནས་དང་དཔུང་པའི་ནང་འཕྲད་

མཚམས་ནས། ཟུར་གསུམ་རྩེ་གྱེན་བསྟན་གྱི་འོག་ཟུར་སོ་སོར་བཏབ་པས། གཡས་

གཡོན་བསྣོལ་མཚམས་དེས་སྐྱིལ་ཀྲུང་བསྣོལ་མཚམས་རྟོགས་ཏེ་ཟུར་ཐིག་གོ ། 

༈ ཞལ་ཐིག་ནི། ཞལ་གྱི་ཐད་ཚངས་ཐིག་ནས་ཕྱོགས་གཉིས་ཀར་སོར་དྲུག་

སོང་བ་ན། སོར་བཅུ་གཉིས་ཀྱི་སྲིད་ཚད་ཅན་རེ་དང་། དེ་ནས་ཕྱིར་སོར་དོ་ནའང་དེ་

འདྲ་རེ་བཏབ་པས་འགྲམ་པ་དང་སྙན་གྱི་ཕྱི་མཐའ་རྟོགས། ཚངས་དང་ཀོས་ཀོ་འཕྲད་

མཚམས་ནས་ཕྱོགས་གཉིས་ཀར་སོར་དོ་སོང་མཚམས་ནས། ཚངས་དང་སྐྲ་

མཚམས་འཕྲད་སར་བཏབ་པས། སྨིན་མའི་ནང་རྩེ། སྤྱན་གྱི་ནང་ཟུར། ཤངས་ཀྱི་རྟིང་

པ། ཞལ་གྱི་གྲྭ། ཀོས་ཀོའི་ཞེང་རྣམས་ཤེས། ཡང་ཚངས་དང་སྐྲ་མཚམས་འཕྲད་ས་

རོང་ཐ་བློ་བཟང་དམ་ཆོས་རྒྱ་མཚོ།

ནས་འོག་ཏུ་སོར་གསུམ་ན་སྨིན་མ། དེ་འོག་ནས་གང་ན་སྤྱན། དེ་འོག་ནས་ཕྱེེད་ན་

སྤྱན་གྱི་མས། དེ་འོག་ནས་ཕྱེད་བཞི་ན་ཤངས་ཀྱི་རྩེ་སྟེ་འཕྲེད་ཐིག་བཞི་བཏབ། 

ཚངས་དང་སྐྲ་མཚམས་འཕྲད་ས་ནས། ཤངས་རྩེའི་འཕྲེད་ཐིག་གི་རྩེ་སོ་སོར་བཏབ། 

ཀོས་ཀོའི་ཐིག་དང་ཚངས་པ་འཕྲད་ས་ནས་གཡས་གཡོན་དུ་སོར་དོ་སོང་བ་ནས། 

སྨིན་མའི་ཐིག་གི་རྩེ་སོ་སོར་བཏབ་པས། སྟེང་དུ་བསྣོལ་མ་གཉིས་དང་། འོག་ཏུ་

བསྣོལ་མ་གཅིག་འབྱུང་། སྔ་མ་གཉིས་ནི་སྤྱན་སོ་སོའི་ཕྱི་ཟུར་དང་། འོག་མས་ཡ་

མཆུའི་རྩེ་རྟོགས་སོ། །ཐིག་ཁང་འདི་ལ་ས་གནོན་མཉམ་གཞག་གི་འགྲོས་སུ་བཤད་

ཀྱང་། ཕྱག་གི་འགྲོ་ཚུལ་ཤིན་ཏུ་མང་བས་བྲིར་མ་ལྡོངས་ཤིང་། དེ་དག་མཐོང་རྒྱུན་

ལྟར་གལ་ཆེའོ། །

༈ ཐིག་ཁང་གཉིས་པ། བདེ་མཆོག་ཀྱཻ་རྡོར་དུས་འཁོར་སོགས་ཀྱི་ཐིག་ལ་

ཚངས་ཐིག་བཏབ། དེའི་གཡས་གཡོན་ཞལ་ཚད་རེའི་ཐིག་ལྔ་རེ་གདབ་ལ། གཡས་

ཀྱི་ཞལ་ཚད་དང་པོ་དང་། གཡོན་གྱི་ཞལ་ཚད་གཉིས་པ་ཕྱེད་དུ་བགོས་པའི་ཐིག་སྟེ་

དཀྱུས་ཐིག་བཅུ་གསུམ། འཕྲེད་ཐིག་ལ། དང་པོ་ནོར་བུའི་ཐིག །དེ་ནས་སོར་བཞི་ན་

གཙུག་ཏོར། བཅུ་གཉིས་ན་ཐོད་དཔངས། བཞི་ན་སྐྲ་མཚམས། བཅུ་གཉིས་ན་ཀོས་

ཀོ། བཞི་ན་མགྲིན་པ། བཅུ་གཉིས་ན་ཐུགས་ཀ ། བཅུ་གཉིས་ན་ལྟེ་བ། བཞི་ན་ལྟེ་

འོག །བཅུ་གཉིས་ན་གསང་གནས། བཅུ་གཉིས་ན་པུས་མོ། བཞི་ན་རྗེ་ངར། བཅུ་

གཉིས་ན་རྗེ་ངར་དབུས། བཅུ་གཉིས་ན་ཞབས་པོ་ལ། བཞི་ན་ཞབས་མཐིལ་གྱི་ཐིག་

སྟེ། འཕྲེད་ཐིག་བཅོ་ལྔའོ། །

དེ་ནས་ནོར་བུའི་རྩེ་ཐིག་དང་ཚངས་ཐིག་འཕྲད་མཚམས་ནས་གཡས་སུ་

ཐིག་གི་ལག་ལེན་དུ་མ་གསལ་བར་བཤད་པ།

སོར་ལྔ་ན་མཚན་མ་དང་། མགྲིན་ཐིག་འོག་ཚངས་སྟེང་ནས་ཐུར་དུ་སོར་དྲུག་དེ་ནས་

གཡོན་དུ་སོར་དྲུག་ན་མཚན་མ། དེ་གཉིས་ཐིག་གིས་སྦྲེལ། དེ་ནས་ཚངས་གསང་

འཕྲད་མཚམས་ན་སྦྲེལ་བས། འགྱིང་ཐིག་སྟེ་འགྱིང་ཚད་སྟོན། ཞལ་ཐིག་ནི་གཡས་

ཀྱི་ཞལ་ཚད་དང་པོ་དང་ཚངས་པ་འཕྲད་ས་ནས་འོག་ཏུ་སོར་ཕྱེད་བཞིའི་སར་མཚན་

མ། ཡང་གཡོན་གྱི་ཞལ་ཚད་དང་པོའི་ཐིག་དང་། ཐོད་ཁྱིམ་འཕྲེད་པ་ནས་གྱེན་དུ་སོར་

ཕྱེད་བཞིའི་སར་མཚན་མ། དེ་གཉིས་སྦྲེལ་བས་ཞལ་འགྱིང་བའི་སྐྲ་མཚམས། ཡང་

གཡས་ཀྱི་ཞལ་ཚད་དང་པོ་དང་མགྲིན་ཐིག་འཕྲད་པ་ནས་གྱེན་དུ་སོར་གསུམ། དེ་ནས་

ནང་དུ་སོར་གསུམ་བསྐུམས་པའི་སར་མཚན་མ། གཡོན་དུ་ཞལ་ཕྱེད་དོའི་ཐིག་དང་

ཀོས་ཀོའི་ཐིག་འཛོམ་ས་ནས་གྱེན་དུ་སོར་བཞིའི་སར་མཚན་མ། དེ་གཉིས་སྦྲེལ་བས་

ཀོས་ཀོའི་ཐིག །འགྱིང་ཞལ་གྱི་ཚངས་ཐིག་ནས་གཡས་གཡོན་སོར་དྲུག་རེ་ན་མགྲིན་

ཐིག །དེ་ནས་སོར་དོ་རེ་ན་སྙན་གྱི་ཐིག །དེ་ནས་གཡས་གཡོན་སོར་བཞི་རེ་ན་ཟུར་

ཞལ་གྱི་ཐིག་སྟེ་སླར་ཡང་གཡོན་དུ་སོར་དོ་ན་རྒྱབ་ཞལ་གྱི་དཀྱུས་ཐིག་བྱའོ། །

ཕྱག་གི་སྐོར་ཐིག་ལ། ཐུགས་ཀའི་ཐིག་དང་ཚངས་པ་འཛོམ་ས་ནས་གཡས་

སུ་སོར་དྲུག །དེ་ནས་གྱེན་དུ་སོར་ཕྱེད་བཞི་ནས་བཟུང་སྟེ་སོར་ཉི་ཤུས་བསྐོར་ཏེ། 

ཡས་མས་དབུས་ཀྱི་ཞལ་དང་པོའི་ཐིག་ལ་རེག་པར་བྱ་བ་གྲུ་མོའི་ཚིག་མཚམས་

སོ། །ཡང་མཚམས་དེ་ནས་སོར་བཅུ་དྲུག་བསྣན་ནས་བསྡོམས་པས་སོར་སོ་དྲུག་

གིས་བསྐོར་བ་ཡར་སྣེ་གཡས་ཀྱི་ཞལ་ཚད་དང་པོ་དང་། མར་སྣེ་ཞལ་ཚད་གཉིས་

པའི་ཐིག་ལ་རེག་པ་ནི་མཁྲིག་མའི་ཐིག །ཡང་མཚམས་དེ་ནས་སོར་ཞེ་གཉིས་པའི་

སྐུད་པས་སྔར་གྱི་ཡས་མས་དང་འདྲ་བ་བྱས་ནས་བསྐོར་བས་ཕྱག་གི་ཕྱི་སྐོར་རོ། །

རོང་ཐ་བློ་བཟང་དམ་ཆོས་རྒྱ་མཚོ།

གཡོན་ཕྱག་ནི། ཐུགས་ཚངས་འཕྲད་ས་ནས་གཡོན་དུ་ཞལ་ཕྱེད་གཉིས། དེ་

ནས་གྱེན་དུ་སོར་ཕྱེད་དྲུག་ན་བཟུང་སྟེ་སོར་ཉི་ཤུ། སོར་དྲུག །ཞེ་གཉིས་གསུམ་

གྱིས་བསྐོར་བ། གཡོན་གྱི་ཞལ་ཚད་གཉིས་པའི་ཐིག་ལ་རེག་པར་བྱའོ། །ཚངས་

གསང་འཕྲད་ས་ནས་ལོང་བུའི་ཐིག་དང་གཡས་ཀྱི་ཞལ་ཚད་གསུམ་པ་འཕྲད་སར་

བཏབ། དེ་ནས་ཕྱིར་སོར་བཞི་ནས་ཐུགས་ཚངས་འཛོམ་སར་བཏབ་པས། གཡས་

བརྐྱང་གི་ཚད་རྟོགས། ལྟེ་འོག་དང་། གཡོན་གྱི་ཞལ་ཚད་དང་པོ་འཕྲད་ས་ནས། 

གཡོན་གྱི་ཞལ་ཚད་གཉིས་པ་དང་། བརླ་ཐིག་འཛོམ་སར་བཏབ། ཚངས་གསང་

འཛོམ་ས་ནས། པུས་ཐིག་དང་གཡོན་གྱི་ཞལ་ཕྱེད་དོའི་ཐིག་འཕྲད་མཚམས་བར་

བཏབ་པས་གཡོན་གྱི་བརླ་དང་། བརླའི་ནང་གི་མར་སྣེ་ནས། ལོང་བུ་དང་གཡོན་གྱི་

ཞལ་ཚད་དང་པོ་འཛོམ་སར་བཏབ། ལོང་བུ་དང་གཡོན་གྱི་ཞལ་ཕྱེད་དོའི་ཐིག་འཛོམ་

ས་ནས་ནང་དུ་སོར་བཞི་འོང་བ་ནས་བརླའི་ཕྱི་ཐག་གི་མར་རྩེ་བར་བཏབ་པས་

ཞབས་གཡོན་བསྐུམས་ཀྱི་ཚད་རྟོགས། འདིའི་ཁོངས་སུ་མ་ཧཱ་མ་ཡ་སོགས་དྲང་སྲོང་

ཁྲོས་པའི་ཉམས་ཅན་གྱི་ཡི་དམ་བཞེངས་སྟབས་ཅན་རྣམས་འདུས་པའོ། །

༈ ཐིག་ཁང་གསུམ་པ། སྤྱན་རས་གཟིགས་སོགས་ཕྱག་སྟོང་དབུ་མང་གི་ཐིག་

ནི། ཚད་གང་འདོད་ཀྱི་ཚངས་ཐིག་བཏབ་ལ། འཕྲེད་ཐིག་དང་པོ་ནོར་བུའི་རྩེ་ཐིག །དེ་

ནས་རིམ་བཞིན། སོར་ཕྱེད་ན་གཙུག་ཏོར་གྱི་ཐིག །སོར་གང་ན་ཐོད་ཁྱིམ། སོར་ཕྱེད་

དོ་ན་སྐྲ་མཚམས། སོར་བཞི་ན་སྟེང་ཞལ། དེ་བཞིན་དུ། སོར་དོ། དྲུག །བཞི། བརྒྱད། 

བཞི། བརྒྱད་དེ་ཞལ་གཉིས་པ་གསུམ་པ་བཞི་པ་རྣམས་ཀྱི་སྐྲ་མཚམས་དང་ཞལ་

རྣམས་ཏེ་འཕྲེད་ཐིག་བཅུ་གཅིག །དེ་ནས་སོར་བཞི་ན་རྩ་ཞལ་གྱི་སྐྲ་མཚམས། བཅུ་

ཐིག་གི་ལག་ལེན་དུ་མ་གསལ་བར་བཤད་པ།

གཉིས་ན་ཀཽས། བཞི་ན་མགྲིན་པ། བཅུ་གཉིས་ན་ཐུགས་ཀ །བཅུ་གཉིས་ན་ལྟེ་བ། 

བཞི་ན་ལྟེ་འོག །བཞི་ན་དཔྱི། བརྒྱད་ན་གསང་གནས། ཉེར་བཞི་ན་བརླ། བཞི་ན་པུས་

མོ། ཉེར་བཞི་ན་བྱིན་པ། བཞི་ན་བོལ་ཏེ་འཕྲེད་ཐིག་བཅུ་གཉིས་སོ། །

ཡང་ཚངས་པའི་གཡས་གཡོན་དུ་སོར་དོ་ན། སྟེང་ཞལ་གྱི་འགྲམ་ཐིག །དེ་

བཞིན་དུ་སོར་གསུམ་ན་སྤྲུལ་སྐུའི། ཕྱེད་བཞི་ན་ལོངས་སྐུའི་འགྲམ་ཐིག །དེའི་གཡས་

གཡོན་དུ་སོར་ཕྱེད་ན་དེའི་ཟུར་ཞལ། ཚངས་པའི་གཡས་གཡོན་དུ་སོར་བཞི་ན་

རྒྱས་པའི་ཞལ་འགྲམ། དེ་ནས་སོར་དོ་ན་དེའི་ཟུར་ཞལ། ཡང་ཚངས་པའི་གཡས་

གཡོན་དུ་སོར་དྲུག་ན་ཆོས་སྐུའམ་རྩ་ཞལ་གྱི་འགྲམ་ཐིག །དེའི་གཡས་གཡོན་དུ་

སོར་བཞི་ན་དེའི་ཟུར་ཞལ་དང་མཆན་རྩེ་ཐུན་མོང་གི་ཐིག །འདི་ཡན་སོ་སོའི་

མཚམས་ཤེས་བྱེད་ལས། ཐིག་རིང་པོ་མི་དགོས། དེ་ནས་སོར་བཞི་ན་དཔུང་པའི་

ཕྱི། དེ་ནས་སོར་བརྒྱད་ན་རྩ་ཕྱག་འབྲེལ་མཚམས་ཏེ། དཀྱུས་ཐིག་རིང་པོ་གཡས་

གཡོན་གྱི་གཉིས་རེ་དང་། ཚངས་ཐིག་སྟེ་ལྔ་ཁོ་ནའོ། །ཐུགས་ཀའི་ཐིག་དང་མཆན་

རྩེའི་ཐིག་འཕྲད་མཚམས་ནས་གྱེན་དུ་སོར་དོ་སོང་བ་ནས་བཟུང་། རྩ་ཞལ་གྱི་སྐྲ་

མཚམས་ཐིག་དང་། དཔུང་པའི་ཕྱི་ཐིག་འཕྲེད་མཚམས་ནས་འོག་ཏུ་སོར་ཕྱེད་ནས་

བསྐོར་ཏེ། མར་སྣེ་ཡང་དེ་ཉིད་ལ་གཏུགས་པས་རྩ་ཕྱག་གི་ཕྱི་ཐིག་དང་། དེའི་ཕྱིའི་

སོར་བཞི་བཞི་སྟེ་རིམ་པ་ལྔ་ཐིག་དེ་ཉིད་ལ་གཏུགས་པས། སྤྲུལ་ཕྱག་ལྷག་མ་རྣམས་

ཀྱི་འགྲོ་ཚད་རྟོགས། དེ་ལྟར་རིམ་པ་ལྔ་པོ་འཁོར་ལོའི་རྩིབས་ལྟར་ཆ་དྲུག་ཏུ་བགོ། 

ནང་མའི་ཆ་རེ་རེའང་བཅུ་གཉིས་ནས་བཟུང་། ཕྱི་མ་ཉི་ཤུའི་བར་དུ་སྟེ་བཅུ་གཉིས། 

བཅུ་བཞི། བཅུ་དྲུག །བཅོ་བརྒྱད། ཉི་ཤུ་སོགས་སུ་བགོས་པས་ཤེས་ནུས་

རོང་ཐ་བློ་བཟང་དམ་ཆོས་རྒྱ་མཚོ།

སོ། །འདིའི་ཁོངས་སུ་གདུགས་དཀར་སོགས་ཕྱག་སྟོང་ཅན་རྣམས་ཀྱང་འདུས་སོ། །

༈ ཐིག་ཁང་བཞི་པ་རྡོ་རྗེ་ཕག་མོ་ལ་ཚངས་ཐིག་གི་གཡས་སུ་སོར་བཅུ་

གཉིས་དང་བཅུ་གཉིས་དང་གཉིས་ན་ཐིག་རེ་སྟེ་གསུམ། གཡོན་དུའང་སོར་བཅུ་

གཉིས་དང་། བདུན་ན་ཐིག་རེ་སྟེ་ཐིག་གཉིས་བཅས་དཀྱུས་ཐིག་དྲུག །འཕྲེད་ཐིག་ལ། 

ཐོད་དཔངས་ཀྱི་ཡས་ཐིག །དེ་ནས་རིམ་པས། སོར་གསུམ། བཅུ་གཉིས། གསུམ། 

བཅུ་གཉིས་བཅུ་གཉིས། བརྒྱད། གསུམ། བཅུ་གཉིས། གཉིས། གསུམ། བཅུ་གཉིས། 

གསུམ། བཅུ་གཉིས། བཅུ་གཉིས་བཅས་ན། ཐིག་རེ་སྟེ་འཕྲེད་ཐིག་བཅོ་ལྔ། ཚངས་དང་

འཕྲེད་ཐིག་དང་པོ་འཛོམ་ས་ནས། གཡོན་དུ་སོར་ཕྱེད་གཉིས་ནས། གཡས་ཐིག་དང་

པོའི་ཡར་རྩེ་ནས་འོག་ཏུ་སོར་ཉེར་བཞི་དེ་ནས་གཡོན་དུ་སོར་ཕྱེད་གསུམ་སོང་བ་ན་

ཐིག་བཏབ། དེའི་མཚམས་ནས་གཡོན་ཐིག་དང་པོ་དང་བརླ་འཕྲད་མཚམས་ཀྱི་བར་

བཏབ་པས། སྐུའི་འགྱིང་ཐིག་འོང་མཚམས་དེ་ནས་གྱེན་དུ། གཡས་ཐིག་གཉིས་པ་དང་

མགྲིན་ཐིག་འཕྲད་མཚམས་སུ་བཏབ་པས། གཡས་ཀྱི་སྟ་ཟུར་རྟོགས། གཡོན་ཐིག་

གཉིས་པ་དང་ལྟེ་གོང་འཕྲད་པ་ནས་ཐུགས་ཚངས་འཛོམ་སར་བཏབ་པས། ཕྱག་

གཡོན་པའི་མས་རིས་འབྱུང་། གཡོན་ཐིག་གཉིས་པའི་ཡར་རྩེ་ནས་འོག་ཏུ་སོར་སུམ་

ཅུ་སོང་བ་ནས། གཡས་དང་པོ་དང་། འཕྲེད་ཐིག་ཐ་མ་འཛོམ་ས་བར་བཏབ་པས། 

ཞབས་གཡས་བསྐུམ་པའི་ཞབས་མགོ་དང་། གཡོན་བརྐྱང་པའི་ཞབས་མགོ་འགྲོ་ཚོད་

ཤེས། གཡོན་གཉིས་པུས་མོ་འཕྲད་མཚམས་ནས། གཡས་གཉིས་པ་དང་། འཕྲེད་ཐིག་

ཐ་མ་འཛོམ་སར་བཏབ་པས་ཞབས་གཡོན་པའི་ངར་གདོང་འབྱུང་། ཞལ་ཁྱིམ་སོགས་

འོག་སྒྲོལ་མ་སོགས་ལ་རིགས་འདྲ་བྱས་པས་ཤེས་ནུས་སོ། །

ཐིག་གི་ལག་ལེན་དུ་མ་གསལ་བར་བཤད་པ།

༈ ཐིག་ཁང་བཞི་པ་དེ་ལས་བཞུགས་སྟབས་ཅན་སྒྲོལ་མ་ལྗང་མོའི་ཐིག་ནི། 

ཚངས་ཐིག་ནས་གཡས་སུ་སོར་དྲུག་ཞལ་གང་། སོར་དྲུག །ཡང་དྲུག་ན་དང་། གཡོན་

དུ། སོར་དྲུག་ཞལ་གང་། སོར་དྲུག་ན་ཐིག་རེ་སྟེ་དཀྱུས་ཐིག་བརྒྱད། འཕྲེད་ཐིག་ལ་

ནོར་བུའི་རྩེ་ཐིག །དེ་ནས་སོར་དོ། སོར་དོ། སོར་དོ། སོར་བཞི། སོར་གསུམ་ཞལ་

གང་། སོར་གསུམ། ཞལ་གང་། ཞལ་གང་། སོར་གསུམ། ཞལ་གང་། སོར་བརྒྱད། 

སོར་བཞི། སོར་བཞི་སྟེ་འཕྲེད་ཐིག་བཅོ་ལྔ། ཚངས་དང་རྩེ་ཐིག་འཛོམ་ས་ནས་

གཡས་སུ་སོར་ཕྱེད་བཞི་ནས། གཡོན་ཐིག་དང་པོ་དང་། མགྲིན་ཐིག་འཕྲད་མཚམས་

བར་བཏབ་པས་འགྱིང་ཐིག་སྟོད། དེ་ནས་ལྟེ་ཚངས་འཕྲད་མཚམས་བར་བཏབ་པས་

འགྱིང་ཐིག་སྨད། འགྱིང་ཐིག་དང་ཐུགས་ཐིག་འཕྲད་ས་ནས། གཡོན་ཐིག་གཉིས་པ་

དང་ལྟེ་ཐིག་འཛོམ་ས་བར་བཏབ་པས་ཕྱག་གཡོན་པའི་ཕྱག་ངར་གྱི་མས་རིས་

འབྱུང་། གཡས་ཐིག་གསུམ་པའི་མར་རྩེ་ནས། གྱེན་སོར་བཅུ་གསུམ་སོང་བ་ནས། 

ཚངས་མགྲིན་འཕྲད་མཚམས་བར་བཏབ་པས་ཕྱག་གཡས་རྐྱང་གི་ནང་ཐིག །གཡོན་

ཐིག་ཐ་མའི་མར་རྩེ་ནས་གྱེན་སོར་ཉེར་བཞི་སོང་བ་ནས། ཚངས་ལྟེ་འཕྲད་ས་བར་

བཏབ་པས། ཞབས་གཡོན་བསྐུམ་གྱི་བརླའི་ཡས་རིས་འབྱུང་། གཡས་ཐིག་ཐ་མའི་

མར་རྩེ་ནས་གྱེན་སོར་ཉེར་གཉིས་སོང་བ་དང་། ཐུགས་ཚངས་འཛོམ་ས་ནས་གཡོན་

དུ་སོར་ཕྱེད་གསུམ་འཛོམ་པའི་བར་བཏབ་པས། ཞབས་གཡས་བརྐྱང་གི་པུས་མོའི་

འོང་ཚོད་དང་། དེའི་མར་རྩེ་ནས། གཡས་ཐིག་དང་པོའི་མར་རྩེ་བར་བཏབ་པས་

ཞབས་གཡས་པའི་ངར་གདོང་གི་ཚད་སྟོན། གཡས་དང་པོའི་མར་རྩེ་ནས་གྱེན་སོར་

བཅུ་དྲུག་སོང་བ་ནས། གཡོན་ཐ་མ་དང་མགྲིན་ཐིག་འཛོམ་ས་བར་བཏབ་པས། སྐུའི་

རོང་ཐ་བློ་བཟང་དམ་ཆོས་རྒྱ་མཚོ།

གཡོན་ངོས་ཀྱི་དབྱིབས་སྟོན། འཕྲེད་ཐིག་དྲུག་པ་དང་། ཞལ་གྱི་འགྱིང་ཐིག་འཕྲད་

མཚམས་སུ་སོར་བཅུ་གཉིས་པའི་དཔྲལ་ཐིག་ཀོ་རུ་ཁ་དང་། དེ་ནས་འོག་ཏུ་ཡང་

སོར་བཅུ་གཉིས་ན་དེ་ལྟ་བུའི་ཀོ་རུ་ཁའི་ཚུལ་དུ་འདེབས་པ་དང་། དེ་དག་ཕན་ཚུན་

སྦྲེལ་བས། ཞལ་ཐིག་གྲུ་བཞི་པ་འབྱུང་ཞིང་། དེའི་ནང་ཐིག་སོགས་སྤྱི་འགྲོ་ལྟར་

རོ། །ཚུལ་དེས་ཞལ་ཚད་དགུ་པ་ཅན་གྱི་ལྷ་དང་ལྷ་མོ་འགྱིང་བས་བཞུགས་པ་ཀུན་

མཚོན་པར་ནུས་སོ། །

༈ ཐིག་ཁང་ལྔ་པ་ལས་ཁྲོ་བོ་སྤྱི་དང་ཁྱད་པར་ཕྱག་རྡོར་གྱི་ཐིག་འདེབས་ཚུལ་

ནི། ཚངས་ཐིག་གཡས་སུ། སོར་བཅུ་གཉིས་དང་། སོར་དྲུག །སོར་དྲུག །སོར་བཅུ་

གཉིས་ན་དང་། གཡོན་དུ། སོར་བཅུ་གཉིས། དྲུག །དྲུག །བཅུ་གཉིས་ན་ཐིག་རེ་སྟེ་

དཀྱུས་ཐིག་དགུ འཕྲེད་དུ་དབུ་སྐྲའི་རྩེའི་ཐིག །དེ་ནས་སོར་བཅུ་གཉིས། སོར་བཅུ་

གཉིས། སོར་བཞི། སོར་བཅུ་གཉིས། སོར་བཅུ་གཉིས། སོར་བཅུ་གཉིས། སོར་བཞི། 

སོར་བཅུ་གཉིས། སོར་བཞི་རྣམས་སུ་ཐིག་རེ་སྟེ། སྐྲ་རྩེ། སྐྲ་མཚམས། ཀོས་ཀོས། 

མགྲིན་པ། ཐུགས་ཀར། ལྟེ་བ། གསང་གནས། པུས་མོ། རྗེ་ངར། ཞབས་དཔངས་ཏེ་

བཅུ། སྐྲ་རྩེ་ཚངས་དང་འཕྲད་མཚམས་ནས། གཡོན་དུ་སོར་ཕྱེད་གསུམ་ནས། 

ཐུགས་ཀའི་གཡས་ཀྱི་གྲུ་བཞིའི་དབུས་བར་བཏབ། དེ་ནས་ལྟེ་ཚངས་འཕྲད་ས་བར་

བཏབ་པས་འགྱིང་ཚོད་སྟོན། སྐྲ་མཚམས་དང་གཡས་ཐིག་ཕྱི་མ་འཕྲད་མཚམས་

ནས་འོག་ཏུ་སོར་གསུམ་ནས། གཡས་དང་པོ་ཀསཽ་འཕྲད་མཚམས་བར་བཏབ། ཡང་

སྔོན་མའི་མཚམས་ནས་འོག་ཏུ་སོར་ལྔ་སོང་བ་ནས། གཡས་དང་པོ་དང་མགྲིན་ཐིག་

འཕྲད་ས་ནས་འོག་ཏུ་སོར་དྲུག་སོང་བ་ན་བཏབ་པས་ཕྱག་གཡས་རྟོགས། གཡོན་

ཐིག་གི་ལག་ལེན་དུ་མ་གསལ་བར་བཤད་པ།

དང་པོ་དང་མགྲིན་ཐིག་འཛོམ་ས་ནས། ཐུགས་ཀ་དང་གཡོན་གསུམ་པ་འཕྲད་

མཚམས་སུ་བཏབ། དེ་ཉིད་ནས་འོག་སོར་བཞི་སོང་བ་ནས། ཐུགས་ཚངས་འཕྲད་

ས་བཏབ་པས་ཕྱག་གཡོན་པ་རྟོགས། ཕྱག་གཡོན་པའི་ཐིག་འོག་མ་དང་། གཡོན་

ཐིག་དང་པོ་འཛོམ་ས་ནས། རྗེ་ངར་གྱི་ཐིག་དང་གཡོན་ཐིག་ཏུ་ཕྱི་མ་འཕྲད་མཚམས་

སུ་བཏབ། དེའི་མར་སྣེ་ནས་ནང་དུ་སོར་ཕྱེད་ལྔ་འོང་བ་ནས་ཚངས་གསང་འཕྲད་

མཚམས་བར་བཏབ་པས་ཞབས་གཡོན་བརྐྱང་གི་ཚད་སྟོན། ཚངས་གསང་དེ་ནས་

གཡས་དང་པོ་དབུས་ཐིག་དང་འཕྲད་ས་བར་བཏབ། ཡང་གཡས་དང་པོ་དང་ལྟེ་ཐིག་

འཕྲད་ས་ནས། གཡས་གསུམ་པ་གསང་གནས་ཀྱི་ཐིག་འཛོམ་ས་བར་བཏབ། དེ་ཉིད་

ནས་གཡས་གཉིས་པ་རྗེ་ངར་དང་འཕྲད་ས་ནས་ནང་དུ་སོར་ཕྱེད་གཉིས་འོང་སར་

བཏབ་པས། ཞབས་གཡས་བསྐུམ་པའི་ཚད་སྟོན། མགྲིན་ཐིག་དང་གཡས་གཉིས་པ་

འཛོམ་ས་ནས་ཕྱིར་སོར་དོ་སོང་བ་ནས། ཚངས་དང་རྗེ་ངར་གྱི་ཐིག་འཕྲད་མཚམས་

བར་དུ་བཏབ་པས་སྐྲ་འགྱིང་བའི་ཚད་རགས་པ་རྟོགས། འགྱིང་ཐིག་དང་སྐུ་མཚམས་

འཛོམ་སར་སོར་བཅུ་གཉིས་པའི་འཕྲེད་ཐིག་ཀོ་རུ་ཁ། ཡང་སོར་བཅུ་གཉིས་ན་དེ་ལྟ་

བུ། དེ་གཉིས་འགྲམ་ཐིག་གིས་སྦྲེལ་བས་ཞལ་ཁྱིམ་འབྱུང་། དེས་མཚོན་ནས་ཁྲོ་བོ་

འགྱིང་ཐབས་ཅན་ཀུན་ལ་རིགས་འདྲའོ། །

༈ ཡང་ཐིག་ཁང་ལྔ་པ་རྡོ་རྗེ་འཇིགས་བྱེད་ཀྱི་ཐིག་འདེབས་ཚུལ་ནི། ཚངས་

ཐིག་གི་གཡས་སུ་སོར་བཅུ་གཉིས། དྲུག །དྲུག །བཅུ་གཉིས་ན་ཐིག་རེ་སྟེ་བཞི། 

གཡོན་དུ་སོར་དྲུག །དྲུག །བཅུ་གཉིས་བཅུ་གཉིས་ཏེ་བཞི། བསྡོམས་པས་དཀྱུས་

ཐིག་དགུ། འཕྲེད་ཐིག་ལ། ནོར་བུས་རྩེ་ཐིག །དེ་ནས་སོར་དོ་ན་གཙུག་ཏོར་བཞི་ན་

རོང་ཐ་བློ་བཟང་དམ་ཆོས་རྒྱ་མཚོ།

ཐོད་དཔངས། སོར་བཞི་ན་འཇམ་དཔལ་གྱི་ཀསཽ། སོར་བཞི་ན་ཐོད་དཔངས། བརྒྱད་

ན་སྲན་ཞལ་གྱི་ཀཽས། དྲུག་ན་ཐོད་དཔངས། བཅུ་གཉིས་ན་མ་ཧེའི་ཀཽས། བཞི་ན་

མགྲིན་པ། དྲུག་ན་མཆན་རྩེ། དྲུག་ན་ཐུགས་ཀ ། བཅུ་གཉིས་ན་ལྟེ་བ། བཅུ་གཉིས་

ན་གསང་གནས། གཉིས་ན་བརླའི་གབ། བཞི་ན་པུས་མོ། བཅུ་གཉིས་ན་རྗེ་ངར། བཞི་

ན་ཞབས་དཔངས་ཏེ་བསྡོམས་པས་བཅུ་བདུན་ནོ། །

གཡོན་དང་པོའི་རྩེ་ལས། ཐུགས་ཚངས་ནས་གཡས་སུ་སོར་དྲུག་སོང་བ་ན་

བཏབ། དེ་ནས་ཚངས་གསང་འཕྲད་ས་བར་བཏབ་པས་འགྱིང་ཐིག་འབྱུང་། གཡོན་

དང་པོ་དང་ཐུགས་ཐིག་འཕྲད་མཚམས་ནས། རྗེ་ངར་གྱི་ཐིག་སྟེང་། གཡོན་ཐིག་ཐ་མ་

ནས་ནང་དུ་སོར་ཕྱེད་དང་ལྔ་འོང་བར་བཏབ་པས་ཞབས་གཡོན་བརྐྱང་གི་ཕྱི་རིས། 

དེའི་མར་རྩེ་ནས་ནང་དུ་སོར་ཕྱེད་ལྔ་འོང་བ་ནས། ཚངས་གསང་འཕྲད་ས་བར་བཏབ་

པས་ནང་རིས་འབྱུང་ངོ་། །གཡས་དང་པོ་དང་ལྟེ་ཐིག་འཕྲད་མཚམས་ནས། གཡས་

གསུམ་པ་དང་བརླའི་གབ་འཛོམ་བར་བཏབ། དེ་ཉིད་ནས། གཡས་གཉིས་པ་རྗེ་ངར་

ཐིག་དང་འཕྲད་ས་ནས་ནང་དུ་སོར་དོ་འོང་སར་བཏབ། ཚངས་གསང་འཛོམ་པ་ནས། 

གཡས་དང་པོ་པུས་ཐིག་འཕྲད་སར་བཏབ་པས་ཞབས་གཡས་བསྐུམ་གྱི་ཕྱི་ནང་

རྟོགས། རྩ་བའི་ཞབས་དེ་ལས་ཞབས་ལྷག་མ་རྣམས་ཕྱི་ཐིག་ནས་རིམ་པར་

འབྲིའོ། །གཡས་གཉིས་པ་དང་མཆན་རྩེ་འཕྲད་མཚམས་ནས་བཟུང་སྟེ་སོར་བཅོ་

ལྔས་བསྐོར་བས་གཡས་ཀྱི་གྲུ་མོ། ཡང་དེ་ནས་སོར་ཉེར་བདུན་གྱིས་བསྐོར་བས་

མཁྲིག་མ། སོར་གཅིག་གིས་བསྐོར་བ་ཕྱག་མགོ་སྟེ་ཕྱག་གཡས་འབྱུང་ལ། གཡོན་

དང་པོ་དང་། མཆན་རྩེ་འཕྲད་མཚམས་ནས་སྔར་ལྟར་རིམ་གསུམ་དུ་བསྐོར་བས། 

ཐིག་གི་ལག་ལེན་དུ་མ་གསལ་བར་བཤད་པ།

ཕྱག་གཡོན་འབྱུང་ངོ་། །

ཞལ་ཐིག་ནི། ཞལ་གསུམ་ཀའི་ཐོད་དཔངས་དང་འགྱིང་ཐིག་འཕྲད་མཚམས་

སུ་དཔྲལ་ཐིག །ཀསཽ་དང་འགྱིང་ཐིག་འཕྲད་མཚམས་སུ་ཀསཽ་ཐིག་རྣམས་འགྱིང་ཐིག་

གི་འགྲོས་ལྟར་གསེག་ཁ་བྱས། དེའི་དང་པོ་འཇམ་དཔལ་གྱི་ཞལ་གྱི་ཡས་མས་ལ་

སྲིད་སོར་དྲུག །སྲིན་ཞལ་གྱི་ཡས་མས་ལ་སོར་བརྒྱད། རྩ་ཞལ་གྱི་ཡས་མས་ལ་

སོར་བཅུ་གཉིས། དེ་རྣམས་འགྲམ་ཐིག་གིས་སྦྲེལ་བས་ཞལ་ཁྱིམ་གསུམ་འབྱུང་

ངོ་། །སྟེང་མའི་གཡས་གཡོན་སོར་གང་ན་སྙན་ཐིག །སྲིན་ཞལ་ལ་སོར་ཕྱེད་གཉིས་

ན་སྙན་ཐིག །རྩ་ཞལ་གྱི་འགྲམ་ན་སོར་གཉིས་ལ་སྙན་ཐིག །དེའི་གཡས་ན་སོར་དོ་རེ་

བྱས་པའི་གཡས་ཞལ་གསུམ། གཡོན་ངོས་ཕྱེད་དོ། །དོ་དོ་ན་གཡོན་ཞལ་གསུམ། 

འདི་རྣམས་རྩ་ཞལ་གྱི་འགྲམ་པ་དང་དཔངས་འདྲའོ། །འདིས་ཁྲོ་བོ་དབུ་དང་ཕྱག་

ཞབས་མང་བ་རྣམས་མཚོན་ནུས་པའོ། །

༈ དམག་ཟོར་མ་སོགས་ཞོན་པ་ཅན་ཡང་ཐིག་ཁང་ལྔ་པར་གཏོགས་པས། དེ་

ཡི་ཐིག་ནི་ཚངས་ཐིག་གི་གཡས་སུ་སོར་བརྒྱད། བཞི། གསུམ། གཉིས། བཅུ་གཉིས། 

བརྒྱད། བརྒྱད་རྣམས་སུ་ཐིག་རེ། གཡོན་དུ་ཡང་སོར་དྲུག །དྲུག །བཞི། བཅུ་གཉིས། 

བརྒྱད་ན་ཐིག་རེ་སྟེ་བསྡོམས་པས་བཅུ་གསུམ། འཕྲེད་དུ་དབུ་སྐྲའི་རྩེ་ཐིག །བཅུ་

གཉིས་ན་སྐྲ་མཚམས། བཅུ་གཉིས་ན་ཀཽས། བཞི་ན་མགྲིན་པ། གཉིས་ན་མགྲིན་

འོག །བཅུ་གཉིས་ན་ཐུགས་ཀ ། བརྒྱད་ན་ལྟེ་གོང་། བདུན་ན་གསང་གནས། སོར་དོ་

ན་པུས་ཐིག །བཅུ་གཉིས་ན་རྗེ་ངར། བཞི་ན་ཞབས་མགོ། བཅུ་གཉིས་ན་བཞོན་པའི་

རྐང་ཐིག་དང་པོ། དྲུག་ན་རྐང་ཐིག་གཉིས་པ་སྟེ་བཅུ་གསུམ། གཡོན་དང་པོའི་རྩེ་ནས། 

རོང་ཐ་བློ་བཟང་དམ་ཆོས་རྒྱ་མཚོ།

གཡས་དང་པོའི་མགྲིན་ཐིག་འཛོམ་ས་དང་། དེ་འོག་སོར་དོ་ནས། རྐང་ཐིག་གོང་མའི་

རྩེ་ནས་ནང་དུ་སོར་ལྔ་འོང་མཚམས་སུ་བཏབ་པས་འགྱིང་ཚད་རྟོགས། གཡས་

གཉིས་མགྲིན་འོག་འཕྲད་ས་ནས། གཡས་ཕྱི་མའི་རྩེ་ནས་ཕྱིར་འོག་ཏུ་སོར་ཉི་ཤུ་

སོང་བ་ན་བཏབ་པས། ཕྱག་གཡས་ཀྱི་ཚད་རྟོགས། གཡས་དང་པོ་ལྟེ་གོང་འཛོམ་ས་

ནས། ལྟེ་གོང་དང་གཡོན་ཕྱི་མ་འཛོམ་ས་ནས་འོག་ཏུ་སོར་དྲུག་སོང་བ་རུ་བཏབ་

པས། བརླ་གཡོན་པའི་འགྲོས། གཡོན་ཕྱི་མ་དང་ལྟེ་གོང་འཛོམ་ས་ནས། གཡས་

གསུམ་པ་བཞོན་པའི་རྐང་ཐིག་དང་པོ་འཕྲད་སར་བཏབ་པས་ཞབས་ངར་གཡོན་པའི་

ཕྱི་རིས་འབྱུང་། གཡས་བཞི་པ་ལྟེ་ཐིག་འཛོམ་ས་ནས། གཡོན་དང་པོ་ཞབས་ངར་

འཕྲད་ས་བར་བཏབ་པས་ཞབས་གཡས་པའི་ངར་གདོང་གི་ནང་རིས། ལྟེ་གོང་དང་

གཡས་བཞི་པ་འཛོམ་པ་ནས། གཡོན་ཐ་མའི་མར་རྩེ་བར་བཏབ་པས། བཞོན་པའི་

མགྲིན་པ་རགས་ཙམ་སྟོན། སྐྲ་མཚམས། འགྱིང་ཐིག །ཚངས་གསུམ་འཛོམ་སར་

སོར་བཅུ་གཉིས་པའི་གསེགས་ཐིག་བཏབ། འགྱིང་ཐིག་ཀསཽ་འཛོམ་ས་ཡང་དེ་བཞིན་

བཏབ་པ་འགྲམ་ཐིག་གིས་སྦྲེལ་བས་ཞལ་ཁྱིམ། དེའི་གློ་ན་སོར་གཉིས་ཀྱི་སྙན་ཐིག་

རེ་ཡང་བྱའོ། །སྤྱན་དང་ཞལ་སོགས་ཞིབ་པར་གཞུང་རྣམས་དང་མཐོང་རྒྱུན་ལས་

རྟོགས་པར་འཚལ་ལོ། །

༈ ཡང་ཐིག་ཁང་ལྔ་པ་ལས། རྟ་མགྲིན་དང་ཕུར་པ་སོགས་མཚོན་ཕྱིར། 

དཔེའུ་རིས་ཟུར་དུ་བཀོད་ཀྱང་ཕལ་ཆེར་སྔ་མ་ཕྱག་རྡོར་གྱི་སྐབས་བཞིན་ཡིན་ལ་

ཞལ་དང་ཡུམ་སོགས་མི་འདྲ་བ་རྣམས་དཔེའུ་རིས་ལྟར་ལ། ཞིབ་ཆ་གཞན་དུ་

བལྟའོ། ། ༈ ཐིག་ཁང་དྲུག་པ་ལ་གུར་སོགས་མི་ཐུང་གི་གཟུགས་ཅན། རལ་པ་ཞལ་

ཐིག་གི་ལག་ལེན་དུ་མ་གསལ་བར་བཤད་པ།

གང་། ཞལ་ཞལ་གང་། མགྲིན་པ་སོར་བཞི། སྙིང་ཁ་ཞལ་གང་། ལྟེ་བ་ཞལ་གང་། བརླ་

སོར་བརྒྱད། རྗེ་ངར་སོར་བརྒྱད། ཞབས་དཔངས་སོར་བཞི། 

༈ ཡང་འདི་ལས་ཚོགས་བདག་སོགས་ཀྱང་། ཐོད་དཔངས་སོར་གསུམ། 

ཞལ་ཆ་ཆེན། མགྲིན་སོར་གསུམ། སྙིང་ཁ་ཆ་ཆེན། ལྟེ་བ་ཆ་ཆེན། བརླ་ཆ་ཆེན། པུས་

མོ་སོར་གསུམ། རྗེ་ངར་ཆ་ཆེན། ཞབས་མགོ་སོར་གསུམ། ཡང་ཐིག་ཁང་འདི་ལ་རཱ་

ཧུ་ལ་དང་། ཀླུ་ཆེན་སོགས། རྩ་ཞལ་མན་ཆད་དེ་དང་འདྲ་བ་ལ། རཱ་ཧུའི་སྟེང་ཞལ་

རྣམས་དང་། ཀླུའི་གདེངས་ཀ་སོགས་ཐིག་ཁང་ན་མེད་པར། བློས་དཔྱད་དགོས་པ་

དང་། ལྟེ་བ་ནས་དཔྱི་མགོ་སོར་གསུམ། དེ་མན་ཆད་ཞལ་དོ་དང་སོར་གསུམ་ལ་སྦྲུལ་

འཇུག་བྱ་བའོ། །

༈ ཡང་འབྱུང་འདུལ། སྐྲ་དཔངས་མི་ཐེ་བའི་ཞལ་མཐོ་གང་། དེ་ནས་ལྟེ་བ་མཐོ་

གང་། དེ་ནས་ཞབས་ཀྱི་བར་མཐོ་གང་སྟེ་མཐོ་གསུམ་ཁོ་ནར་བྱེད་པ་འགྱིང་ལུགས་

ཀྱི་རྣམ་པ་ཅན་དང་། རོ་ལངས་བརྒྱད་སྐོར་གྱི་འཁོར་སོགས་མཐོ་བཅུ་གཅིག་ཏུ་བྱེད་

པའང་ཡོད་དོ། །༈ ཐིག་ཁང་བདུན་པ། ཉན་ཐོས་དང་མི་དཀྱུས་མ་སོགས། སྐྲ་དཔངས་

སོར་བཞི་གདོང་མཐོ་གང་། མགྲིན་པ་སོར་བཞི། སྙིང་མཐོ་གང་། ལྟེ་བ་མཐོ་གང་། གསང་

གནས་མཐོ་གང་། བརླ་སོར་བཅོ་བརྒྱད། པུས་མོ་སོར་གསུམ། རྗེ་ངར་སོར་བཅོ་

བརྒྱད། ཞབས་སོར་གསུམ་བྱེད་པ་སྟེ་ཁྲུ་བཞི་ཡོད་ལ། མགྲིན་པ་སོར་དོ་ཡང་བཤད་

པས་དེ་ལྟར་ན་འགྲིགས་ལ་སྔ་མ་ལྟར་ན་སྐྲ་ལ་སོར་དོ་ཙམ་ལྷག་པར་བྱས་པའོ། །རང་

སངས་རྒྱས་ནི་གཙུག་ཏོར་ཅུང་ཟད་རེས་དེ་ལས་འཕགས་པའོ། །

༈ ཐིག་ཁང་བརྒྱད་པ་ལས་བཤད་པའི་དོན་ཆེ་ལོང་ནི། གཡོན་སྟེང་གཡས་

རོང་ཐ་བློ་བཟང་དམ་ཆོས་རྒྱ་མཚོ།

འོག་བྱས་པའི་རྡོ་རྗེ་སྐྱིལ་ཀྲུང་ཡོངས་གྲགས། ཕྱིན་པ་གཡས་སྟེང་གཡོན་པ་བཞག་

ལ་པུས་མོ་དམད་པ་པདྨའི་སྐྱིལ་ཀྲུང་། བརླ་གཡོན་སྟེང་རྐང་གཡས་བཞག་པའི་

སེམས་དཔའི་སྐྱིལ་ཀྲུང་། རྐང་གཡོན་སྐྱིལ་ཀྲུང་གཡས་པུས་མོ་དྲང་པོར་སྲོང་པ་

དཔའ་བོའི་འདུག་སྟངས། རྐང་གཡོན་སྐྱིལ་ཀྲུང་། རྐང་མགོ་གཡས་བརླ་གཡོན་སྟེང་

བཞག་པ་དཔའ་མོའི་འདུག་སྟངས། ཁྲི་ལ་གནས་ནས་ཞབས་གཉིས་དྲང་པོར་འཇོག་

པ་བཟང་པོའི་འདུག་སྟངས། གཡོན་སྐྱིལ་ཀྲུང་གཡས་འགྱིང་པ་གཡས་རོལ། དེ་ལས་

ལྡོག་པ་གཡོན་རོལ། རྐང་པ་ཁ་སྦྱར་བ་བདེ་གཤེགས་ཅན། གཡས་བརྐྱང་པ་

དང་། གཡོན་བརྐྱང་པ་གཉིས་རང་མཐོ་ལྔའི་བར་ཅན་ནོ། །

སོར་མོ་ལོགས་སུ་བསྟན་པ་ནི། རྟིང་པ་སྤྲད་དེ་པུས་མོ་ངང་པའི་གཤོག་པ་

ལྟར་བྱ་བ་རྟིང་ཟླུམ། མཉམ་པར་བཞག་པ་མཉམ་པའི་རྐང་སྟབས། སྟན་ལ་རྟིང་པ་

གཉིས་མཐོ་གང་གིས་མ་རེག་པས་འགྱིང་བ་རྒྱལ་རོལ་སོགས་བཤད་ལ། ལུས་རྒྱན་

སོགས་བཤད་ཀྱང་། གོང་དུ་སོང་ཟིན་ཞིང་། ཞི་བ་ལ་རིན་པོ་ཆེ། དུར་ཁྲོད་ཆས་ཅན་

ལ་རུས་རྒྱན། ཆེར་ཁྲོས་པ་ལ་སྦྲུལ་སྒྱུ་མ་སོགས་འཆོལ་བའི་རྒྱན། གཞོན་ནུའི་ཆས་

ཅན་མེ་ཏོག་གི་རྒྱན་སོགས་ཡོད་དོ། །

༼ཁྲི་དང་རྒྱབ་ཡོལ་གྱི་མཚོན་དོན།༽

༈ ཁྲི་དང་རྒྱབ་ཡོལ་ལ། རྒྱས་པ་ཁྲི་བརྩེགས་ཉེར་གཅིག་སོགས་དང་། རྒྱབ་

ཡོལ་ལའང་། བྱ་ཁྱུང་། ཀླུ་ཕྲུག །ཆུ་སྲིན། མི་ཆུང་། གླང་པོ། རི་དྭགས་སོགས་ཕར་

ཕྱིན་དྲུག་མཚོན་པ་སོགས་ནི། སོ་སོར་ཆ་མཉམ་པར་བགོས་ནས་མཐར་མུ་ཏིག་གི་

ཕྲེང་བ་དང་པ་ཊས་བསྐོར་བ་སོགས་བཤད་ལ། ཁྲི་ལའང་། སྟོབས་བཅུ་མཚོན་པ་སྟེ་

ཐིག་གི་ལག་ལེན་དུ་མ་གསལ་བར་བཤད་པ།

སེངྒེ། ཡང་སོ་སོར་རིགས་བཞི་གླང་པོ། དབང་བཅུ་རྟ་མཆོག །སྨོན་གནས་ཤེས་པ་

ཤང་ཤང་སོགས་འདེགས་བྱེད་རྣམས་དང་། བྱང་ཕྱོགས་ཀྱི་ཆོས་མཚོན་པ་ནོར་བུ། 

དོན་དམ་ཉི་མ། ཀུན་རྫོབ་ཟླ་བ། སྐྱོན་གྱིས་མ་གོས་པ་པདྨ་སོགས་དང་། གཞན་ཡང་

དར་གྱི་འབོལ་གདན། རུང་མཐུན་གྱི་གདིང་བ་སོགས་རྣམ་གྲངས་མང་ངོ་། །

༼ཁྲི་དང་རྒྱབ་ཡོལ་བསྡུས་པའི་ལག་ལེན་བཤད་པ།༽

༈ འདིར་ཁྲི་དང་རྒྱབ་ཡོལ་བསྡུས་པའི་ལག་ལེན་ཅུང་ཟད་བཤད་ན། ཁྲི་

དཔངས་ཇི་ཙམ་འདོད་པའི་ཚངས་ཐིག་དེ་ལ་ཆ་བཅུ་དྲུག་བགོས་པའི་ཆ་རེ་ནི་འདིའི་

ཆ་ཆུང་དུ་བྱས་ལ། དང་པོ་འོག་ཏུ་དཔངས་ཆ་ཆུང་གསུམ་དང་། རྒྱར་ཚངས་ཐིག་གི་

གཡས་གཡོན་དུ་ཆ་ཆུང་ཉེར་གཅིག་རེའི་སྟེགས་བུ། དེ་སྟེང་དཔངས་ཆ་ཆུང་གཅིག་

རེ་དང་། རྒྱར་གཡས་གཡོན་དུ་བཅུ་དགུ་རེ། བཅུ་བདུན། བཅོ་ལྔ་རེ་ཡོད་པའི་ཐེམ་

སྐས་གསུམ། དེའི་སྟེང་དཔངས་ཆ་ཆུང་དྲུག །རྒྱར་གཡས་གཡོན་བཅུ་གསུམ་རེའི་

གདོང་ཆེན། དེའི་སྟེང་དཔངས་ཆ་ཆུང་རེ་དང་རྒྱར་བཅུ་བཞི་དང་། བཅོ་ལྔ་རེ་གཡས་

གཡོན་དུ་ཡོད་པའི་གཟུང་སྣམ་དང་། པད་ཆུང་། དེ་སྟེང་དཔངས་ཆ་ཆུང་གཉིས་

དང་། རྒྱར་གཡས་གཡོན་དུ་བཅུ་དྲུག་རེ་ཡོད་པའི་བ་གམ་བྱ་ཞིང་། གདོང་ཆེན་ངོས་

སུ་སེངྒེ་སོགས་གང་འོས་དང་། འདེགས་བྱེད་ཀྱི་བར་དུ་ནོར་བུས་སྤྲས་པའི་ཀ་བ། བ་

གམ་པད་ཆུང་སོགས་རིམ་པ་གཞན་ལའང་། པདྨ། པ་ཊ། ཕྲ་ཚོམ་སོགས་དང་། ལྷ་

རྫས་ཀྱི་ཁྲི་ཁེབས་སོགས་བཀོད་པས་མཛེས་པ་དང་། དེའི་སྟེང་དུ་པདྨ་ཟླ་ཉི་སོགས་

སྐབས་སུ་གང་བབ་བྱ་བ་ཡིན། རྒྱབ་ཡོལ་ལ། སྐུའི་མཛོད་སྤུའི་སྟེང་དུ་སོར་གང་

བསྣན་པའི་ཚངས་སྟེང་ནས། ཞལ་ཚད་ལྔའི་ཟླུམ་བསྐོར་བྱ་བ་རྒྱན་དྲུག་གི་མཐའ་

རོང་ཐ་བློ་བཟང་དམ་ཆོས་རྒྱ་མཚོ།

ཁྱོན་རགས་ཙམ་ཡིན་ལ། རྩེ་དང་གདུང་སྣེའི་ནོར་བུ་སོགས་དེར་མ་གཏོགས་

ཤིང་། མཛོད་སྤུ་དང་ཚངས་པ་འཛོམ་ས་ནས་གཡས་གཡོན་དུ་ཞལ་ལ་སོར་གསུམ་

ན་མཚན་མ། ཁྲིའི་སྟེང་གི་གཡས་གཡོན་ནང་དུ་སོར་དོ་སོང་བ་ན་མཚན་མ། མཚན་

མ་གཉིས་སྦྲེལ་བ་ནི་རྒྱན་དྲུག་གི་མཐའ་ཁྱོན་ཡིན་ནོ། །

རྒྱན་དྲུག་པོ་སོ་སོར་འགོད་ཚུལ་ནི་མཐོང་རྒྱུན་ལྟར་ལ་ད་དུང་ཡང་། མེ་ཏོག་

དང་། འཇའ་སྤྲིན་སོགས་ཤིན་ཏུ་མཛེས་པར་བྱའོ། །ཁྱུང་སྦྲུལ་ཟ་བ། ཀླུ་གདེངས་ཀ་ཅན། 

དེ་འོག་གདུང་སྟེང་དུ་ཆུ་སྲིན་པ་ཊས་མཚན་པ། གདུང་ནོར་བུས་སྤྲས་པ། གཡོགས་

དང་བཅས་པ། མཛེས་པའི་བུ་ཆུང་ཤིང་ལོའི་གོས་གྱོན་པ། རི་དྭགས་ཤ་རལ་ཅན་ར་

གཅིག་པ། གླང་པོ་རྒྱན་ཅན་སྣའི་བུམ་པ་བཟུང་བ་སོགས་རགས་ཙམ་མོ། །

༈ རྒྱབ་ཡོལ་ཟླུམ་པོ་ཙམ་བརྗོད་པ་ནི། སྨིན་མཚམས་སྟེང་དུ་སོར་གང་བསྟན་

པའི་ཚངས་སྟེང་ནས་ཞལ་ཚད་གཉིས་ཀྱིས་བསྐོར་བ། དབུ་འོད་ཀྱི་པ་ཊའི་ཕྱི། ཞལ་

གང་གིས་བསྐོར་བ། པ་ཊའི་ནང་འབྱུང་ཞིང་། དེའི་བར་མུ་ཏིག་གི་ཕྲེང་བ་དང་། པ་ཊ་

ནོར་འཛིན་སོགས་འགོད་ལ། ཐུགས་ཀའི་ཚངས་སྟེང་ནས་འོག་ཏུ་སོར་དྲུག་སོང་

བའི་ཚངས་ཐིག་ནས། ཞལ་ཚད་བཞིས་ཟླུམ་པོར་བསྐོར་བས་སྐུའི་འོད་དམ་རྒྱབ་

ཡོལ་གྱི་ཕྱི་མཐའ་འབྱུང་། ཟླུམ་པོ་དེའི་འོག་ཅུང་ཟད་ཞུམ་པ་པད་གདན་ལ་གཏུགས་

པ་དང་། ཡང་གནས་དེ་ཉིད་ནས་ཞལ་ཚད་གསུམ་གྱིས་བསྐོར་བས། རྒྱབ་ཡོལ་གྱི་

ནང་མཐའ་འབྱུང་ལ། དེ་གཉིས་ཀྱི་བར་དུ་མུ་ཏིག་གི་ཕྲེང་བ་གཉིས་དང་། པ་ཊ་ཆེན་

པོ་ནོར་བུས་མཚན་པ་དག་བྱ་ཞིང་། དབུ་འོད་དང་། རྒྱབ་ཡོལ་གྱི་གཞུང་རྣམས་སུ་

འོད་ཟེར་གྱི་རྣམ་པ་གསེར་གྱི་རི་མོ་ཕྲ་ཞིང་མཉེན་པ་དག་བྱ་བ་སོགས། བཀོད་པ་

ཐིག་གི་ལག་ལེན་དུ་མ་གསལ་བར་བཤད་པ།

གང་མཛེས་བྱ་བ་ཡིན་ནོ། །དེ་ལྟར་ལྷ་སྐུའི་ཐིག་ཚད་འདི་ཉིད་ཀྱང་། དཔལ་དུས་ཀྱི་

འཁོར་ལོའི་རྒྱུད་ལས་སོར་མོ་བརྒྱ་ཉེར་ལྔ་པ་བསྟན། བདེ་མཆོག་བཤད་རྒྱུད་སྡོམ་

འབྱུང་ལས། སོར་མོ་བརྒྱ་ཉི་ཤུ་པ་སྟེ། ཐལ་མོ་བཅུ་པར་བཤད་ལ། དེ་ལས་དབྱེ་བའི། 

ཐལ་མོ་བཅུ་གཉིས་པ་དང་དགུ་པ་ཡང་བཤད་ལ། རྒྱུད་གདན་བཞི་ནས་ཀྱང་དེ་དང་

འདྲ་ཞིང་། གཤིན་རྗེ་གཤེད་དམར་ནག་གི་རྒྱུད་ལས། ཞལ་ཚད་བརྒྱད་པ་བསྟན་

པས། དེ་ནས་སོར་མོ་བརྒྱ་ཉེར་ལྔ་པ། བརྒྱ་དང་ཉི་ཤུ་པ། ཐལ་མོ་བཅུ་གཉིས་པ། 

དགུ་པ། བརྒྱད་པ་རྣམས་ནི་རྒྱུད་ལས་དངོས་སུ་བསྟན་ལ། ཡང་ཐལ་མོ་དྲུག་པ་དང་། 

ཞལ་ཚད་གསུམ་པ་གཉིས་ནི། སྔོན་རྒྱ་གར་ནས་བྱུང་བའི་སྐུ་གཟུགས་ཚད་

ལྡན་ལ་དཔག་ནས། བོད་ཀྱི་མཁས་གྲུབ་སྔ་མ་དག་གིས་བཤད་ལ། 

ཡང་ཞལ་ཚད་ལྔ་པ་ནི། རཏྣ་རཀྵིཏ་སོགས་བལ་པོའི་མཁས་པའི་ལུགས་

ཡིན་ལ། དེ་ལྟར་རྒྱུད་ལས་བསྟན་པའི་ལྔ་དང་བོད་ཀྱི་ལུགས་གཉིས། བལ་པོའི་

ལུགས་ཏེ་དབྱེ་བ་བརྒྱད་པོ་འདི་ཁོ་ན་ལས། ཐིག་གི་དབྱེ་བ་མི་འདྲ་བ་གཞན་མེད་ལ། 

མཁས་པའི་དབང་པོ་བུ་སྟོན་སོགས་ཀྱིས། ཐིག་ཁང་བཅུ་གཅིག་ཏུ་བཤད་ཀྱང་། དབྱེ་

བ་སྔ་མ་བརྒྱད་པོ་འདི་ལས་མི་འདའ་སྟེ། ཐིག་ཁང་དང་པོར་བླ་མ་སངས་རྒྱས་རྣམས་

དང་། གཉིས་པ་ལོངས་སྐུ་རིགས་ལྔ་སོགས་སོར་མོ་བརྒྱ་ཉེར་ལྔ་པ་དང་། གསུམ་པ་

བྱང་སེམས་ཞི་བ་རྣམས་སོར་མོ་བརྒྱ་ཉི་ཤུ་པ། བཞི་པ་དུས་འཁོར་སོགས། སངས་

རྒྱས་ཁྲོས་པའམ། དྲང་སྲོང་ཁྲོས་པ་རྣམས་ཐལ་མོ་བཅུ་གཉིས་པ། ལྔ་པ་སྒྲོལ་མ་

སོགས་རིགས་ཀྱི་ཡུམ་རྣམས། ཐལ་མོ་དགུ་པ། དྲུག་པ་གཤིན་རྗེ་ལྟར་ཁྲོས་པ་རྣམས་

དང་། བདུན་པ་ཕྱག་རྡོར་སོགས་གནོད་སྦྱིན་ཁྲོས་པ་རྣམས་ཐལ་མོ་བརྒྱད་པ། བརྒྱད་

རོང་ཐ་བློ་བཟང་དམ་ཆོས་རྒྱ་མཚོ།

པ་སྲིན་པོ་ཁྲོས་པ་ལེགས་ལྡན་ནག་པོ་སོགས་ཐལ་མོ་དྲུག་པ་ཚོགས་བདག་སོགས་

མཐོ་ལྔ་པ། བེར་སོགས་ཞལ་ཚད་གསུམ་པ་རྣམས་ཀྱང་བརྒྱད་པའི་ཁོངས་སུ་

བསྡུས། དགུ་པ་ཉན་རང་སོགས་མི་ཚད་ལས་ཅུང་འཕགས་པ་དང་། ཚངས་པ་དང་

བརྒྱ་བྱིན་སོགས་ཆ་ཆེན་དགུ་པ་རྣམས་ཐིག་ཁང་བཅུ་པ་དང་། བཅུ་གཅིག་པ་གླིང་

བཞིའི་མི་སོགས་ཆུ་ཞེངས་མཉམ་པའི་མཐོ་བརྒྱད་པ་དང་། སྲིད་མཐོ་བདུན། ཞེང་

མཐོ་བརྒྱད་དེ་མི་མཉམ་པ་སོགས་ཀྱང་དོན་དུ་ཐལ་མོ་བརྒྱད་པར་རྟོགས་པར་བཤད་

པས། གོང་གི་དབྱེ་བ་བརྒྱད་ལས་མི་འདའ་འོ། །

ཡང་སྨན་ཐང་ཡབ་སྲས་སོགས་ཀྱི་ལུགས་ལ་ཐིག་ཁང་བརྒྱད་དུ་བཤད་པ་

ལྟར། གཡའ་སེལ་དུའང་མི་དབང་ཆེན་པོས་ཀྱང་དེ་ལྟར་མཛད་པའི་ལུགས་བཞིན། 

གོང་དུ་ཐིག་ཁང་བརྒྱད་དུ་བཤད་པའང་། དབྱེ་བ་བརྒྱད་པོ་ལས་མི་འདའ་ཞིང་། མཐོ་

བདུན་པ་དག་གི་ཁུངས་ཡང་དུས་འཁོར་ལས་ཟུར་དུ་བཤད་པ་ལྟར་ཡིན་ནོ། །

དེ་ལྟ་བུའི་ཚད་རྣམས་བྲིས་སྐུ་ལྟ་བུའི་དབང་དུ་བྱས་པ་ཡིན་ལ། འབུར་སྐུ་ལ་

སྤྱིར་སྔ་མ་དེ་དག་ཁོ་ནར་ཡིན་ཡང་། རྒྱབ་བདུན་འཁོར་བའི་ཚད་སོགས་ལྷག་པོར་

བསྣན་དགོས་པ་ཡོད་ལ། དེ་དག་མཁས་པའི་ཕྱག་རྒྱུན་གྱི་ལག་ལེན་དང་མཐོང་རྒྱུན་

ལ་ནན་ཏན་བྱེད་པ་ལས། ཤེས་རིགས་གྲུང་པོ་ཡོད་པ་ཙམ་རྒྱུ་མཚན་དུ་བྱས་ནས། 

ཁུངས་མེད་རང་བཟོའི་རིགས་འཕྲུལ་ལས་བྱུང་བའི་སྐུ་གཟུགས་བྲིས་འབུར་བླུན་པོ་

ངོ་མཚར་བསྐྱེད་པའི་ལག་ལེན་དག་སྲིད་ཀྱང་། དགོས་པ་དང་ཕན་ཡོན་བྱིན་རླབས་

ཀྱི་ཚན་ཀ་སོགས་གང་ལའང་མི་འདྲ་བས། རྒྱ་བོད་མཁས་པའི་ཕྱག་ལེན་ལ་གཅེས་

པར་འཛིན་པ་ཤིན་ཏུ་གལ་ཆེའོ། །

ཐིག་གི་ལག་ལེན་དུ་མ་གསལ་བར་བཤད་པ།

དྲི་མེད་རྒྱུད་སྡེའི་དགོངས་པ་དང་། །རྒྱ་བོད་ལོ་པཎ་ཚད་ལྡན་གྱིས། །བཞེད་

པའི་ལམ་བཟང་ལ་འཇུག་པ། །དོན་དུ་མཐོང་ནས་ལས་འདི་བསྒྲུབས། །འོལ་ཚོད་མུན་

པར་རྡེག་པའི་མདའ། །དགོས་དོན་འབེན་ལས་ཕྱིར་ཕྱོགས་ཤིང་། །འཁྱོག་པོར་སྤྱོད་

པའི་ལས་ཅན་འགར། །དྲང་པོར་སྲོང་པའི་ཚངས་པར་སེམས། །ཅེས་ཐིག་གི་ལག་

ལེན་དུ་མར་བཤད་པ་བཟོ་རིག་མཛེས་པའི་ཁ་རྒྱན་ཅེས་བྱ་བ་ལས་སྐུ་གཟུགས་ཀྱི་

ཆ་ཚད་བཤད་པའོ། །   ། །

༼ཡིག་གཟུགས་ཐིག་གི་རྣམ་གཞག༽

རྒྱལ་བ་ཀུན་དང་རྒྱལ་བའི་མྱུ་གུ་ཡི། །མཛད་པ་ཀུན་གྱི་མཆོག་གྱུར་གསུང་

གི་ནི། །འཕྲིན་ལས་རྒྱུན་མི་ཆད་པའི་ཐབས་མཁས་མཆོག །ཡི་གེའི་ལས་འདི་བསྟེན་

བྱ་ཀུན་གྱི་ཕུལ། །དེ་ཕྱིར་དེ་ལ་འཇུག་པའི་བྲི་ཐིག་གི། རྣམ་གཞག་གནའ་དུས་མཁས་

པའི་ལམ་སྲོལ་ལ། །མི་བརྟེན་ལག་པའི་ཟློས་གར་བསྒྱུར་བ་ཙམ། །བྱིས་པའི་ཐལ་

མོའི་སྤུན་ཟླ་ལས་ཅི་ཞིག །དེ་ལྟའི་ཁེ་ཉན་མཐོང་བས་ཡིད་དྲངས་ནས། །གསུང་རབ་

ལེགས་པར་འབྲི་ལ་མཁོ་ཆེ་ཞིང་། །མེད་མི་རུང་བའི་ཐིག་གི་ལག་ལེན་འགའ། །འགོད་

འདི་བློ་ལྡན་དགྱེས་པའི་མཆོད་སྤྲིན་ཡིན། །དེ་ལ་འདིར་ཡི་གེའི་ཐིག་གི་རྣམ་པར་

བཞག་པ་ལག་ལེན་དུ་ཡོད་པ་སྔོན་གྱི་མཁས་པ་རྣམས་ལ་ཆེས་མང་ཡང་། དེང་དུས་

ཤིན་ཏུ་ཉག་ཕྲ་བར་གྱུར་པས། སྔོན་རབས་ཀྱི་ཡིག་རྙིང་ཚད་ལྡན་དང་། མཁས་པའི་

ཕྱག་རྒྱུན་མ་ཉམས་པ་རེ་རེ་ཙམ་ལ་བརྟེན་ནས་ཅུང་ཟད་འབྲི་བ་ལ། 

རོང་ཐ་བློ་བཟང་དམ་ཆོས་རྒྱ་མཚོ།

༼རྣམ་བཅུ་དབང་ལྡན་གྱི་ཐིག་འདེབས་ཚུལ།༽

དེ་ཡང་ཐོག་མར་རྣམ་བཅུ་དབང་ལྡན་གྱི་ཐིག་འདེབས་ཚུལ་ནི། ཇི་ཙམ་བྱེད་

པའི་ས་ཕྱོགས་ཀྱི། །གཞུང་ལ་ཆ་ཆེན་བཅུ་གཉིས་བཏབ། །གཡས་ནས་ཆ་གསུམ་

ཡིག་འབྲུའི་ཞིང་། །ལྷག་མ་ཆ་བརྒྱད་རྐང་པ་ལ། །རྐང་པའི་བར་སྟོང་བརྒྱད་ཆ་

ཙམ། །དགོས་ཕྱིར་སོ་སོའི་ནང་ངོས་སུ། །བརྒྱད་ཆའི་ཚད་ཀྱིས་ཐིག་རེ་བྱ། །འཕྲེད་

ལ་ཆ་ཆེན་ཉེར་བདུན་བཏབ། །ཡིག་མགོ་གདན་རྣམས་མི་རྩི་བའི། །ཡིག་འབྲུ་རྐང་

པའི་ཆ་བཅོ་ལྔ། །དེ་ལ་ཡིག་འབྲུའི་ཁོག་པ་སོགས། །འདོན་ཕྱིར་སོ་སོའི་ཆ་སྟེང་

ནས། །སྔར་བཞིན་བརྒྱད་ཆའི་འཕྲེད་ཐིག་བྱ། །དེ་ནས་སྟེང་ནས་རིམ་བཞིན་དུ། །ནཱ་

ད་སུམ་འཁྱོགས་ཆ་གཅིག་དང་། །ཐིག་ལེ་འམ་ནི་ཉི་མ་ནི། །ཆ་གཅིག་གིས་ནི་ཟླུམ་

པོ་བསྐོར། །ཟླ་ཚེས་སྲིད་དུ་ཆ་ཆེན་གཅིག །རྩེ་གཉིས་བགྲད་པ་ཆ་གསུམ་ཚད། །མགོ་

བོ་ཆ་གསུམ་གཡས་ནས་གཉིས། །སོང་མཚམས་ཧ་ཡི་སྐེ་ཏོན་ལ། །ཧ་ལ་ཆ་གཉིས་

ཀྵ་ལ་གསུམ། །མ་ལ་གཉིས་པོ་ཕྱེད་གསུམ་རེ། །ཝ་ལ་གཉིས་དང་ར་ལ་གཅིག །ཡ་

ལ་གཉིས་དང་བཅས་པ་ཡིན། །ཡི་གེ་མགོ་འོག་ལུས་ཆུད་པ། །ལག་པ་རྣམས་ནི་རྐང་

པ་དང་། །སླས་མ་ལྟ་བུའི་སྟེང་འགྲོ་དང་། །འོག་འགྲོ་སྤེལ་བའི་སྒྲོས་གཙང་བྱེད། །རྐང་

པ་རྫོགས་མཚམས་ནས་འཕྲེད་དུ། །ཐིག་དྲང་དུས་མེའི་གདན་ཡིན་ལ། །དེ་འོག་ཆ་

ཆེན་ཕྱེད་པ་དེ། །ཆ་གཉིས་བགོས་པའི་ཐིག་གཉིས་གདབ། །ཉི་མ་ཟླ་བའི་གདན་

གཉིས་ཡིན། །དེ་འོག་ཆ་ཆེན་ཟེའུ་འབྲུ་དང་། །དེ་འོག་ཆ་ཆེན་གཉིས་པདྨ། །གདན་

རྣམས་རིམ་གྱིས་མས་ནས་ཡར། །ཇེ་ཆུང་བྱས་པའི་མཛེས་ཆས་བསྐོར། །དེ་དང་

མཚུངས་པའི་འོད་ཀོར་ལ། །པ་ཊ་ལ་སོགས་མཛེས་པར་བྲི། །དེ་ལྟར་རྒྱས་པ་མི་ཕྱེད་

ཐིག་གི་ལག་ལེན་དུ་མ་གསལ་བར་བཤད་པ།

ན། །ཡ་ར་ཀྵ་ཧའི་ལག་བཞིའམ། །ཡ་ཀྵ་ཧ་ཡི་ལག་གསུམ་སོགས། །ལག་པ་ལྔ་བཞི་

གསུམ་པ་རྣམས། །རྒྱས་བསྡུས་རིགས་འགྲེ་བྱས་ཏེ་བྲི། །

ཁ་དོག་ཇི་ལྟར་བྱ་བ་ནི། །རླུང་གི་ངོ་བོ་ལ་ཡིག་ནག །མེ་ཡི་ངོ་བོ་ར་ཡིག་

དམར། །ཆུ་ཡི་ངོ་བོ་ཝ་ཡིག་དཀར། །ས་ཁམས་མཚོན་པའི་ལ་སེར་པོ། །ལྷུན་པོའི་ངོ་

བོ་མ་ཡིག་ནི། །ཁ་དོག་སྣ་ལྔ་ཕྱོགས་མདོག་བྱ། །འདོད་གཟུགས་ངོ་བོ་ཀྵ་ཡིག་

ལྗང་། །གཟུགས་མེད་མཚོན་པ་ཧ་ཡིག་སྔོ། །ཟླ་ཚེས་ཉི་མའི་ངོ་བོ་དམར། །ཐིག་ལེ་

ཟླ་བའི་ངོ་བོ་དཀར། །ནཱ་ད་སྒྲ་གཅན་ངོ་བོ་ནག །ཁ་ཅིག་གསང་བ་འདུས་པ་ལས། །ཧ་

ཡིག་དཀར་པོར་བྱ་ཞེས་བཤད། །དེ་ལྟར་དཔལ་ལྡན་དང་པོའི་རྒྱུད། །སྒྱུ་འཕྲུལ་དྲྭ་བ་

སོགས་ལས་ནི། །བཤད་པའི་རྣམ་བཅུ་དབང་ལྡན་ཞེས། །ཕྱི་ནང་གཞན་གསུམ་རྟེན་

བརྟེན་པ། །གཞི་ལམ་འབྲས་བུ་ཀུན་མཚོན་པ། །ལ་སོགས་དོན་མང་གཞན་དུ་

གསལ། །འདིར་ནི་བྲི་ཐིག་ཁ་དོག་ཙམ། །ཡིག་རྙིང་དོན་བཞིན་བཀོད་པ་

ལགས། །ཅེས་རྣམ་བཅུ་དབང་ལྡན་གྱི་ཐིག་ཚད་ཚིགས་བཅད་དུ་བསྡེབས་ནས་

བཤད་ཟིན་ལ། 

དེ་ནས་ཐབས་ཤེས་ཀྱི་དོན་ཐམས་ཅད་ཚང་ཞིང་གཞི་ལམ་འབྲས་གསུམ་གྱི་

ཆོས་ཀུན་མཚོན་པའི་ཨེ་ཝཾ་གྱི་འབྲི་ཚུལ་ཅུང་ཟད་བརྗོད་ན། དེ་ཡང་། སྟོང་པ་ཆེན་པོ་

ཡི་གེ་ལྔ། །ཞེས་པ་ཝཾ་ཡིག་ལ་ཡང་ཆ་ཤས་ལྔར་ཕྱེ་ནས་བཤད་པ་ཡིན་ལ། རྣམ་ཤེས་

སྒྲིབ་བྲལ་ཆོས་དབྱིངས་ཡེ་ཤེས་ཀྱི་རང་བཞིན་ཝ་ཡི་ཁོག་པ་གྲི་གུག་ལྟ་བུ་ནམ་

མཁའི་ཁམས། 

ང ཚོར་བ་སྒྲིབ་བྲལ་མཉམ་ཉིད་ཡེ་ཤེས་ཀྱི་རང་བཞིན་ཟླ་ཚེས་མེ་ཁམས། 

རོང་ཐ་བློ་བཟང་དམ་ཆོས་རྒྱ་མཚོ།

˘ འདུ་ཤེས་སྒྲིབ་བྲལ་སོར་རྟོག་ཡེ་ཤེས་ཀྱི་རང་བཞིན་ཐིག་ལེ་ཆུ་ཁམས། ༠ འདུ་

བྱེད་སྒྲིབ་བྲལ་བྱ་གྲུབ་ཡེ་ཤེས་ཀྱི་རང་བཞིན་རྐང་པ་དབྱུག་པའི་རྣམ་པ་ཅན་རླུང་

ཁམས། ⍳ གཟུགས་ཕུང་སྒྲིབ་བྲལ་མེ་ལོང་ཡེ་ཤེས་ཀྱི་རང་བཞིན་མགོ་བོ་ཐོད་པའི་

རྣམ་པ་ཅན་ས་ཁམས།   
໇ 
དེ་རྣམས་བསྡུས་པས་ཝཾ་ཡིག་གྲུབ་པ།    �̈   

ཞེས་འབྲས་

བུ་ཡེ་ཤེས་ལྔ་ཡི་རང་བཞིན་བདེ་བ་ཆེན་པོ་མཚོན་པའོ། །

ཐིག་ལེ་སྟོང་པ་ཡི་གེ་དྲུག །ཅེས་པ། ཙ་ཚ་ཛ་ཛྙ་ཉ་ཡཱ་སྟེ་རླུང་ཁམས་ཀྱི་ཡི་གེ་

དྲུག །ཏ་ཐ་ད་དྷ་ན་ལཱ་སྟེ་ས་ཁམས་ཀྱི་ཡི་གེ་དྲུག །པ་ཕ་བ་བྷ་མ་ཝཱ་རྣམས་ཏེ་ཆུ་

ཁམས་ཀྱི་ཡི་གེ་དྲུག །ཊ་ཋ་ཌ་དྷ་ཎ་རཱ་རྣམས་ཏེ་མེ་ཁམས་ཀྱི་ཡི་གེ་དྲུག །ས་པ་ཤ་ཥ་

ྈྐ་ཀྵ་སྟེ་ཡེ་ཤེས་ཀྱི་ཡི་གེ་དྲུག །ཀ་ཁ་ག་གྷ་ང་ཧ་སྟེ་ནམ་མཁའི་ཡི་གེ་དྲུག་པོ་དེ་

རྣམས་མཚོན་པའི་ཡི་གེ་དབྱུག་པའི་རྣམ་པ་ཅན་རེ་རེ་རླུང་ས་གཉིས། མེ་ཆུ་གཉིས། 

ནམ་མཁའ་ཡེ་ཤེས་གཉིས། སོ་སོར་ཟུར་གསུམ་དུ་གཤིབས་པས་ཨེ་ཡིག་གྲུབ་པ། 

# གཞི་ལམ་གྱི་སྟོང་པ་མཚོན་པའོ། །འདི་དག་ཀྱང་རྒྱ་གར་དྷ་རིའི་ཡིག་གཟུགས་

སུ་བྱས་པར་བཤད་དོ། །

༈ བསིལ་ལྡན་ལྗོངས་འདིར་ཡི་གེའི་སྲོལ། །བཏོད་མཛད་དཔལ་ལྡན་ཐུ་མི་

དང་། །ཡིག་གཟུགས་ཐིག་གི་རྣམ་གཞག་དག །གསལ་མཛད་མཁས་པའི་ཚོགས་

ཀུན་མཆོད། །འདིར་བོད་ཡིག་དབུ་ཆེན་གྱི་ཐིག །མཁས་པ་ཆེན་པོ་ཁྱུང་པོ་གཡུ་ཁྲིའི་

ཕྱག་བཞེས། མི་དབང་སངས་རྒྱས་རྒྱ་མཚོས་གཡའ་སེལ་དུ་བཀོད་པར་མཛད་པ་

ལས། གོ་བདེ་བར་ཚིག་ཚོགས་སྤངས་ཏེ་འགོད་པ་ལ། ཐོག་མར་རགས་པ་བསེ་རུ་

ལྟ་བུའི་ཡི་གེ་ཞེས་ཡིག་མགོ་ཇི་ལྟར་བྱ་བ་ནི། ཡི་གེ་ཆེ་ཆུང་ཇི་ལྟར་འདོད་པའི་འབྲི་

ཐིག་གི་ལག་ལེན་དུ་མ་གསལ་བར་བཤད་པ།

གཞི་ལ་མིག་མང་རིས་ལྟ་བུའི་ཐིག་བཏབ་སྟེ། དེ་ལ་ཡི་གེ་ཐམས་ཅད་ཀྱི་དཔངས་

ཞེང་དཀར་ཆ་དང་ཡི་གེའི་ནག་ཆ་རྩིས་ཏེ་བརྗོད་པ་ཡིན་པས། ཡིག་མགོ་འདི་ལ། 

ཞེང་བཅུ་གཉིས་དཔངས་བརྒྱད། སྦྲུལ་སྣའི་ཐད་མས་སུ་དཀར་ཆ་གསུམ། འཁོར་

ནག་གི་ཆ་གཉིས། དབུས་ཀྱི་ནག་ཆ་གཅིག །གོང་དུ་དཀར་གཉིས། རྐང་གི་ནག་ཆ་

གཅིག །དེའི་གོང་དཀར་གཉིས་ཏེ་ཞེང་བཅུ་གཉིས། སྦྲུལ་སྣའི་ཡས་དཀར་གཉིས། 

མས་སུ་གསུམ། ཡས་མས་དབུས་བཅས་ནག་ཆ་གསུམ་སྟེ་དཔངས་བརྒྱད་དོ། །

ཀ་ནི་ཞེང་བརྒྱད་དཔངས་བཅུ་གཉིས་ལས། ཡས་དཀར་གཅིག་དོར། མགོ་

ཞེང་བདུན། དཀར་གཉིས་ནས་མཆེ་བ་འདོན། མཆེ་བའི་རྩ་བ་ནག་ཆ་གཅིག །མས་

སུ་གཅིག །དབུས་ལག་གི་ནག་ཆ་གཅིག །རྐང་ཆ་དཀར་གཉིས། རྐང་ཆའི་ནག་

གཅིག་སྟེ་བརྒྱད། དཔངས་ལ་མགོའི་ནག་ཆ་གཅིག །མཆེ་གོང་དཀར་གསུམ། དེ་

འོག་དཀར་གཉིས། ཐད་དབུས་ལག་གི་སྣེ། དེ་འོག་ཆ་དྲུག་གི་བར་རྐང་པ་སྟེ་བཅུ་

གཉིས། 

ཁ་ནི་དཔངས་བརྒྱད་ཞེང་ཕྱེད་བརྒྱད་ལས། མགོ་ནག་ཆ་ཕྱེད་བརྒྱད། རྐང་

པའི་དཀར་ཆ་སྟོད་གསུམ་སྨད་གཉིས། དཔུང་པའི་ནག་ཆ་གཅིག་སོགས་པའི་སྟོད་

དཀར་ཕྱེད་གསུམ། སྨད་ཕྱེད་བཞི། ཡར་འཕུལ་ནག་ཆ་གཅིག །དཔངས་སུ་གཉེན་

ནམ་ཡར་འཕུལ་གྱི་གོང་དཀར་གསུམ། མགོ་ཆ་གཅིག །གཉེན་ནག་གཅིག །གཉེན་

འོག་དཀར་གཉིས་ན་ཟག་མཆུ། དེ་ནས་ཆ་གཅིག་བར་རྐང་པའོ། །

ག་ནི་ཞེང་བརྒྱད་དཔངས་བཅུ་གཉིས་ལས། ཡས་སུ་དཀར་གཅིག །མགོ་ཆ་

བདུན་སོགས་པའི་སྟོད་དཀར་ཕྱེད་གཉིས། སྨད་ཕྱེད་བཞི་ལྷག་ཙམ། དཔུང་རྩ་སྣག་

རོང་ཐ་བློ་བཟང་དམ་ཆོས་རྒྱ་མཚོ།

ཆ་གཅིག །དབུས་ལག་རྩ་བ་ནག་གཅིག །རྐང་ཐར་དཀར་གཉིས། རྐང་སྣག་ཆ་

གཅིག་སྟེ་བརྒྱད། དཔངས་གཉེན་གོང་དཀར་གསུམ། མགོ་ནག་གཅིག །གཉེན་ནག་

ཆ་གཅིག །འོག་ཟག་མཆུའི་ཐད་བར་དཀར་གཉིས། དེ་འོག་རྐང་ཆ་དྲུག་གོ། 

ང་ནི་ཞེང་དྲུག་དཔངས་བརྒྱད་ལས། མགོ་ཞེང་ལྔ། མས་སུ་གཅིག་སྟེ་ཞེང་

དྲུག །ཆ་གཉིས་ན་སྐེད་པ། སྦོའི་གཉེན་གོང་དཀར་གསུམ། མགོ་ནག་གཅིག །སྦོའི་

ནག་ཆ་གཅིག །འོག་དཀར་གསུམ་སྟེ་དཔངས་བརྒྱད། སྦོ་ཞེང་གསུམ་ནས་བགས་

ཀྱིས་གཞོལ་བའི་ཟག་མཆུ་འདོན། 

ཅ་ནི་ཞེང་བདུན་དཔངས་ཕྱེད་བརྒྱད་ལས། མགོ་ཞེང་ཕྱེད་ལྔ་ཡས་སུ་དཀར་

གཅིག །མས་སུ་དཀར་ཕྱེད་གཉིས། མཆུ་གོང་དཀར་གསུམ། མགོ་ནག་གཅིག །འོག་

ཏུ་ཆ་ཕྱེད་གསུམ་འཕྱང་བ། མགོ་ཆ་ཕྱེད་བཞི་ནས་སྐེ། དཀྱིལ་དུ་དཔངས་བཞི་ཞེང་

དུ་ལྔའོ། །

ཆ་ནི་ཞེང་བརྒྱད་དཔངས་ཕྱེད་བརྒྱད་ལས། མགོ་ཞེང་ལྔ། ཡས་མས་སུ་དཀར་

ཕྱེད་གཉིས་རེ། མིག་གཉིས་ལ་ཞེང་དཀར་ཕྱེད་བཞི་དམན་ཙམ་རེ། གོང་ཆགས་ཀྱི་ཆ་

ཞེང་དྲུག །མིག་གོང་དཀར་གཉིས། མགོ་ནག་གཅིག །མིག་དཔངས་དཀར་ཕྱེད་

གསུམ། གོང་ཆགས་སྣག་ཆ་གཅིག །འགོ་འཛུམ་སྨད་ཆ་ཕྱེད་གཉིས་སོ། །

ཇ་ནི་ཞེང་དྲུག་དཔངས་བརྒྱད་ལས། མགོ་ཞེང་ལྔ། ཡས་མས་སུ་དཀར་ཕྱེད་

རེ། སྦོ་ཞེང་ལྔ། ལེ་གུ་ཞེང་བཞི། ཡས་མས་སུ་དཀར་རེ། མགོ་ཆ་གཉིས་པ་ནས། 

གྱེན་ཐིག་དང་པོའི་མས་ཟུར་བར་དཔུང་པ་འདོན། མགོ་ནག་གཅིག །ལེ་གོང་དཀར་

གཉིས། ལེ་གུ་ནག་གཅིག །སྦོ་གོང་དཀར་གཉིས། སྦོ་ཆ་གཅིག །འོག་དཀར་



  131  

ཐིག་གི་ལག་ལེན་དུ་མ་གསལ་བར་བཤད་པ།

གཅིག །དཀྱིལ་ཚང་བར་སྦོ་དྲང་འཐེན། དེ་ནས་ཇི་གཞོལ་གྱིས་ཟག་མཆུ་འདོན་ནོ། །

ཉ་ནི་ཞེང་བརྒྱད་དཔངས་བཅུ་གཉིས་ལས། མགོ་ཕྱེད་བཞི། ཡས་སུ་དཀར་

ཕྱེད་གསུམ། མས་དཀར་གཉིས། ཉ་མགོའི་སྟོད་ཞེང་ཕྱེད་བཞི། དེ་འོག་བཞི་ལྷག་

ཙམ། ཁ་ཞེང་གཉིས། ཕུག་སྟོད་དཀར་ཕྱེད་གསུམ། དེ་འོག་གསུམ་ལྷག །དེ་འོག་

བདུན། དེ་འོག་ཕྱེད་བདུན། དྲུག་ཕྱེད་དྲུག །ལྔ་རྣམས་ཡས་དཀར་དང་། མས་ཤུགས་

ལ་རྟོགས། དཔངས་སུ་ཉག་སྐེ་ཡན་ལ་གསུམ་དབུས་ལག་གི་སྣ་ཡན་ལ་གསུམ། སྟོད་

ཕུབ་སྣག་གི་དཀྱིལ་ནོན་པའོ། །

ཏ་ནི་ཞེང་དྲུག་དཔངས་བཅུ་གཉིས་ལས། མགོ་ལྔ། མས་སུ་དཀར་

གཅིག །མགོ་ནག་གཉིས་པའི་དཀྱིལ་ནས་དཔུང་ཆུང་འདོན། གཞུང་ཤིང་སྟོད་དུ་

ཡས་དཀར་ཕྱེད་ལྷག །མས་དཀར་ཕྱེད་ལྔ་ལྷག་ཙམ། སྨད་ཕུབ་སྟོད་དཀར་གསུམ་

ལྷག །དེ་ནས་རིམ་བཞིན་བཞི་ལྔ་ཕྱེད་ལྔ། ཕྱེད་བཞི་གསུམ། ཕྱེད་གསུམ་ཕྱེད་གཉིས། 

སྨད་ཕུབས་ཀྱི་རྩེ་གཞུང་ཤིང་རྩེས་ནོན་པ། དཔངས་གཞུང་ཤིང་ལ་ལྔ། མགོ་ནག་

གཅིག །གཞུང་ཤིང་མན་ལ་དྲུག་གོ། 

ཐ་ནི་ཞེང་དྲུག་དཔངས་བརྒྱད་ལས། མགོ་ཞེང་ལྔ། ཐ་སྟོད་དཀར་བཞི། དེ་

འོག་བཞི་ལྷག །དེ་འོག་གསུམ། སྨད་འཁྱུག་ཆ་ཕྱེད་ལྔ། སྟོད་ཕྱེད་བཞི། དཀྱིལ་ནས་

དཔངས་གོང་དུ་དཀར་གསུམ། མགོ་ནག་གཅིག །འོག་དཀར་གཉིས། གཉེན་ཕྱེད་

བཞིའི་བར་དྲང་ཐད། དེ་ནས་ཆ་གཅིག་གཞོལ་སྟབས་ཟག་མཆུ། གཉེན་ནག་

གཅིག །ཟག་མཆུའི་སྣེས་ཟིན་པའི་དཀར་དཀྱིལ་ཚད་དོ། །

ད་ནི་ཞེང་དྲུག་དཔངས་བཅུ་གཉིས་ལས། མགོ་ཞེང་ཕྱེད་ལྔ། ཡས་སུ་དཀར་

རོང་ཐ་བློ་བཟང་དམ་ཆོས་རྒྱ་མཚོ།

གཅིག །མས་སུ་དཀར་ཕྱེད། དཔངས་སྦོ་གོང་དཀར་གསུམ། མགོ་སྣག་གཅིག །སྦོ་

ནག་གཅིག །སྦོ་འོག་དཀར་བདུན། སྟོད་ནས་ཕྱེད་གསུམ་ན་སྐེ་མཚམས། དཀྱིལ་

བར་སྦོ་སྣག་དྲང་པོ། སྦོ་ལྡིར་ནས་ཟག་མཆུ་རིམ་པས་ཕྲའོ། །

ན་ནི་ཞེང་དྲུག་དཔངས་བཅུ་གཉིས་ལས། མགོ་ཞེང་བཞི། ཡས་མས་སུ་

དཀར་རེ། སྟོད་དུ་གཡས་དཀར་ཕྱེད་གསུམ་ལྷག་ཙམ། གཡོན་དཀར་ཕྱེད་དམན། 

རྐང་ཆ་ཕྱེད་བཞིའི་བར་དྲང་པོ། དེ་ནས་སྐེ་ཚད་ཕྱེད་གཡོན་ཕྱོགས་སྒོར་མོ་འཐེན། 

དཔངས་མིག་གོང་དཀར་གཉིས། མགོ་ནག་གཅིག །མིག་གོང་ནག་གཅིག །མིག་

དཀར་ཕྱེད་གསུམ། འོག་གི་ནག་ཕྱེད། དེ་འོག་དཀར་ཕྱེད་ལྔ་བར་ཆུ་བབས་ཀྱིས་

ཟག་མཆུ་འདོན་ནོ། །

པ་ནི་ཞེང་ཕྱེད་བདུན་དཔངས་བརྒྱད་ལས། མགོ་ཞེང་བཞི། ཡས་མས་སུ་

དཀར་རེ། ཡས་འཕུལ་ནག་གཅིག །སྟོད་ནས་ཆ་གསུམ་པའི་དཀྱིལ་ནས་ཡས་ཕྱེད་

བར་དཔུང་པ། སྦོ་གང་དཀར་གསུམ། མགོ་ནག་གཅིག །སྦོ་འོག་དཀར་གསུམ། སྦོ་

ནག་གཅིག །ཡས་ནས་དཀྱིལ་བར་དྲང་པོ། དེ་ནས་ཇེ་ཕྲར་ཟག་མཆུའོ། །

ཕ་ནི་ཞེང་བདུན་དཔངས་བརྒྱད་ལས། མགོ་ཞེང་བཞི། ཁ་དཀར་གཉིས། 

ཡར་འཕུར་ནག་ཆ་གཅིག །དཔངས་སྦོ་གོང་དཀར་གསུམ། མགོ་ནག་གཅིག །སྦོ་

འོག་དཀར་གསུམ། སྦོ་ནག་གཅིག་འཕྲེད་ལག་ཡར་འཕུར་ཆ་གཉིས་ནས་སྦོ་ཕྱེད་

བར་འཐེན། 

བ་ནི་ཞེང་བདུན་དཔངས་བརྒྱད་ལས། མགོ་ཕྱེད་བདུན། ཡས་ཟུར་དཀར་

ཕྱེད། ཡས་གསུམ་གྱི་དཀྱིལ་ནས་དཔང་མགོ། ཟུར་གཡས་དཀར་ཕྱེད་

ཐིག་གི་ལག་ལེན་དུ་མ་གསལ་བར་བཤད་པ།

བཞག །དཔངས་སྦོ་གོང་དཀར་གསུམ། མགོ་ནག་གཅིག །སྦོ་འོག་དཀར་གསུམ། སྦོ་

ནག་གཅིག །སྦོ་དཀྱིལ་བར་དྲང་པོ། དེ་ནས་རིམ་ཕྲ་ཟག་མཆུའོ། །

མ་ནི་ཞེང་བདུན་དཔངས་བརྒྱད་ལས། ཡས་དཀར་གཅིག །མགོ་ཞེང་བཞི་

བར་དཀར་གཅིག་ཡར་འཕུལ་ཆ་གཅིག །རྐང་ཕྱེད་བཞིའི་བར་དྲང་པོ། དེ་ནས་སྐེ་

ཚད་ཕྱེད་གཡས་ཕྱོགས་སུ་སྒོར་མོར་མིག་བཏོན། དཔངས་མིག་གོང་དཀར་གཉིས། 

མགོ་ཆ་གཅིག །མིག་གོང་ནག་གཅིག །མིག་དཔངས་དཀར་གསུམ་རེ། འོག་སྣག་

ཕྱེད་དམན། འོག་དཀར་གཅིག །རྐང་པའི་འཛོམ་སར་དཀྱིལ། ཟག་མཆུ་ཇེ་ཕྲའོ། །

ཙ་ཚ་ཛ་གསུམ་ཅ་ཆ་ཇ་གསུམ་ལ་ཕོད་བཏགས་པའོ། །ཝ་ནི་ཞེང་བདུན་

དཔངས་བཅུ་ལས། ཕུབ་ཞེང་གསུམ། སྣག་ལ་གཉིས། བར་དཀར་གཅིག །ཡར་

འཕུལ་ནག་གཅིག །ཕུབ་དཔངས་དཀར་གསུམ། མགོ་ནག་གཅིག །སྦོ་ནག་

གཅིག །སྦོ་འོག་དཀར་གཉིས། བ་མགོ་ཞེང་ལྔ། གོང་ནས་བཞི་དཀྱིལ་དཔུང་པ། དེ་

སྟེང་མགོ་ཕུབ་ཀྱི་སྣག་སྣེ། དཀྱིལ་བར་སྦོ་དྲང་། དེ་ནས་ཇེ་ཕྲའི་ཟག་མཆུའོ། །

ཞ་ནི་ཞེང་བརྒྱད་དཔངས་བཅུ་གཉིས་ལས། ཡས་དཀར་ཕྱེད་དོ། །མས་དཀར་

ཕྱེད་གསུམ། ཕུབ་ཀྱི་མགོ་ཞེང་བཞི་དཀར་ཕྱེད་ལྔ། ཕུབ་ལག་དཀར་ཕྱེད་དོ། །སྣག་

ཕྱེད་མིག་ཞེང་དཀར་ཕྱེད་བཞི། སྣག་ཕྱེད་རེ། དཔངས་ཕུབ་སྟོད་དཀར་ཕྱེད་གཉིས། 

མགོ་སྣག་གཅིག །མིག་སྣག་ཕྱེད། མིག་དཀར་གསུམ་མིག་ནག་ཕྱེད། འོག་དཀར་ཕྱེད་

དྲུག །ཕུག་ལག་སྣེ་ཆ་བདུན། དེ་མིན་དཀར་ཆ་ལྔ། ཟག་མཆུ་སྤྱི་ལྟར་རོ། །

ཟ་ནི་ཞེང་དྲུག་དཔངས་བརྒྱད་ལས། མགོ་ཞེང་ཕྱེད་དྲུག །དཔངས་ལེ་གུའི་

གོང་དཀར་གཉིས། མགོ་ནག་གཅིག །ལེ་ཆ་གཅིག །སྦོ་གོང་དཀར་གཉིས། སྦོ་ནག་

རོང་ཐ་བློ་བཟང་དམ་ཆོས་རྒྱ་མཚོ།

གཅིག །སྦོ་འོག་དཀར་བཞི། དཀྱིལ་ཐད་མཉེན་འདོན་ནོ། །

འ་ནི་ཞེང་བདུན་དཔངས་བརྒྱད་ལས། ཕུབ་ཀྱི་དཀར་བཞི། ནག་གཉིས། 

ཡས་མས་སུ་དཀར་ཕྱེད་རེ་ཕུག་མགོ་བཞི། དཔངས་ལེ་གོང་དཀར་གསུམ། ཕུག་

སྣག་གཅིག །ལེ་ཆ་གཅིག །ཡེ་འོག་དཀར་གསུམ་སྟེ་བརྒྱད། ལེ་ཆ་དོ་དྲང་པོ། དེ་ནས་

ཇེ་གཞོལ་གྱིས་ཟག་མཆུའོ། །

ཡ་ནི་ཞེང་བརྒྱད་དཔངས་བརྒྱད་ལས། གཡས་གཡོན་དཀར་ཕྱེད་གསུམ་རེ། 

སྣག་གསུམ་སྟེ་བརྒྱད། སྒོ་ངའི་དཔངས་དཀར་བཞི། སྒོད་སྣག་དང་ལྔ། ཡས་ནས་

ཕྱེད་གསུམ་ན་ཟག་མཆུའོ། །

ར་ནི་ཞེང་བརྒྱད་དཔངས་བརྒྱད་ལས། མགོ་ཞེང་ལྔ། ཡས་མས་སུ་དཀར་

ཕྱེད་གཉིས་རེ། དཔངས་སྦོ་གོང་དཀར་གསུམ་མགོ་ནག་གཅིག །སྦོ་ནག་གཅིག །སྦོ་

འོག་དཀར་གསུམ། བཞི་མཚམས་ནས་སྐེ་དང་སྦོ་དཀྱིལ་མན་ཟག་མཆུའོ། །

ལ་ནི་ཞེང་བརྒྱད་དཔངས་བརྒྱད་ལས། ཕུབ་དཀར་གསུམ་ལྷག །སྣག་ཆག་

གསུམ། ཁ་ཞེང་ཕྱེད་གསུམ། སྦོ་གོང་དཔངས་དཀར་གསུམ། ཕུག་སྣག་གཅིག །སྦོ་

སྣག་གཅིག །སྦོ་འོག་དཀར་གསུམ། སྦོའི་གང་ཕུབ། སྣེ་ན་དཀྱིལ། དེ་ནས་བག་ཀྱིས་

བཞོལ་ཟག་མཆུའོ། །

ཤ་ནི་ཞེང་བཅུ་དཔངས་བཅུ་གཉིས་ལས། ལེ་གུའི་ཞེང་ལྔ། མིག་དཀར་ཕྱེད་

བཞི་ཡས་སྣག་གཅིག །མས་ནག་ཕྱེེད། དཔངས་ལེ་གོང་དཀར་བཞི། ལེ་ཆ་

གཅིག །འོག་དཀར་བདུན་ཏེ་བཅུ་གཉིས། ལེ་གྲུ་ནས་རྐང་པའི་བར་ཞེང་དཀར་བཞི། 

རྐང་སྣག་གཅིག །ལེ་གུའི་སྣེ་དཀྱིལ་ལོ། །

ཐིག་གི་ལག་ལེན་དུ་མ་གསལ་བར་བཤད་པ།

ས་ནི་ཞེང་དཔངས་བརྒྱད་རེ་ལས། མས་སུ་དཀར་གཅིག །མགོ་ཞེང་བཞི། 

ཁ་དཀར་གཉིས། ཡར་འཕུར་སྣག་གཅིག །མགོ་ཞེང་གསུམ་ནས་འཕྲད་གསུམ་

གཞུང་གསུམ། ཟུར་དུ་གསེག་པའི་དཔུང་པ། དེ་ནས་གོང་ཟུར་ནས་བག་ཀྱིས་

གཞོལ་བའི་དབུས་ལག་གི་ཟག་མཆུའོ། །

ཧ་ནི་ཞེང་བདུན་དཔངས་བཅུ་གཉིས་ལས། མགོ་ཞེང་ལྔ། ཡས་མས་སུ་

དཀར་རེ། ཡས་ནས་བཞི་མཚམས་ལག་པ། དཔངས་གསུམ་པར་འཐེན། དེ་ནས་ཇེ་

སྒུར་གྱིས་འཕྲེད་དུ་གསུམ། མགོ་ནས་དཔངས་དྲུག་པར་དབུས་ལག་གི་སྣེ་མཆུ་

ཕུག །ཞེང་དཀར་ཕྱེད། གསུམ་པ་གཉིས། དེ་ནས་ཕྱེད་དྲུག །ལྔ་ལྷག་ཕྱེད་ལྔ། བཞི་

ལྷག །ཕྱེད་བཞི། གསུམ་རྣམས་རིམ་པས་སོ། །དཔངས་ཕུབ་གོང་དཀར་གཉིས། 

མགོ་སྣག་དང་གསུམ། ཕུབ་སྣག་དང་བཞི། དེ་འོག་དཀར་བརྒྱད་དོ། །

ཨ་ནི་ཞེང་དགུ་དཔངས་བརྒྱད་ལས། ཡས་འཕུར་ནག་གཅིག །ཁ་དཀར་ཕྱེད་

གཉིས། མགོ་ཕྱེད་བཞི། མས་ཀྱི་ཁ་དཀར་གཉིས། ཡར་འཕུར་ནག་གཅིག །བཞི་པའི་

དཀྱིལ་ནས་ཡས་གཉིས་མཐུར་གསུམ་བར་དཔུང་པའི་ཟུར། དེ་ནས་མཐུབ་མཐུར་

གསུམ་སར་བཀུག་པའི་ཡས་འཕུལ། དཔུང་རྩ་ནས་མས་ཟུར་བར་ཟག་མཆུ། དཔང་

སྟོད་དཀར་གསུམ། ཐུང་སྣག་གཅིག །མས་དཀར་དོ། ཟུར་དཀར་བདུན་ནོ། །དེ་ལྟར་

ཡིག་འབྲུ་སུམ་ཅུ་པོའི་ཐིག་གི་ལག་ལེན་བྱ་ཚུལ་སོང་ཟིན་ལ། ཐམས་ཅད་སྤྱི་ཁྱབ་ཏུ་

གལ་ཆེ་བའི་མ་ཆོས་ཉི་ཤུ་རྩ་གཅིག་ཞེས་པ། མགོ་རབ་ཀ་བ་ཀ་གཞུ། མགོ་འབྲིང་

ཐག་ཟླུམ་གྲིས་བཅད། ཐ་མ་ཟུར་གསུམ་ཚག་མགོ། དཔུང་རབ་ཐུགས་ཀར་རྡོ་རྗེ་

འཛིན་འདྲ། དཔུང་འབྲིང་མདའ་འཕེན། ཐ་མ་ལག་ཆག་འཕྲེད་ཉལ། སྦོ་རབ་ཟླ་ཚེས། 

རོང་ཐ་བློ་བཟང་དམ་ཆོས་རྒྱ་མཚོ།

འབྲིང་མར་དཀར་སེན་བཙུག །ཐ་མ་སྒ་རུ་གུག་འདྲ། ཟག་མཆུ་རབ་གསེགས་སྦྱོར་

ཐུར་རྣོ། འབྲིང་དགྱེའོ་ཕག་སྣ། ཐ་མ་སྒུར་པོ་གླང་སྣ། ཡས་འཕུར་རབ། རྒྱ་ཁབ་

བསླངས་འདྲ། འབྲིང་དབྱུག་པ་འཕྱར་བ། ཐ་མ་ལག་མགོ་བཅད་འདྲ། རྐང་པ་རབ་སྒྲོ་

ལྕགས་རྐང་། འབྲིང་ཁྱི་གུའི་མཇུག་མ། ཐ་མ་བོང་འཇུག །མིག་རབ་ཉ་མིག །འབྲིང་

ནས། ཐ་མ་ཟུར་གསུམ་ཁྲོ་མིག་སྟེ་མ་ཆོས་རྣམས་སོ། །

བུ་ཆོས་བཅུ་དྲུག་ཞེས་པ། ན་རོ་གཉིས་ཆོད། འཛུམ། མཐོ་དམན་མེད་པ་སྟེ་

གསུམ། འགྲེང་བུ་གསེགས་ཀྱིས་གཞོལ་བ། སྟོད་སྨད་ཕྱེད་པ་སྟེ་གཉིས། གི་གུ། ཟླུམ། 

འདྲིལ། འཁྱུག་པ་སྟེ་གསུམ། གདན་ཐབས། མདའ་ཚུག །མདུང་ཚུག་གསུམ་ན་

ཞབས་ཀྱུ་ལ་བཤད་དོ། །

ཀུ་གུ་དུ་གསུམ་མདའ་ཚུག །ཏུ་ནུ་ཞུ་གསུམ་མདུང་ཚུག །ཕུ་བུ་པུ་མུ་སུ་རུ་

ཉུ་སོགས་རྐྱངས་རྣམས་གདན་ཐབས་ཟེར་རོ། །

ཡ་ཏའི་ཆོས། རབ་ལྷའི་སྤྱན། འབྲིང་ཕུང་དུང་རྡོ་བླུག །ཐ་མ་བྱ་ཆད་ཁ་

གདངས། ར་ཏ་སེན་རྗེས་འདྲ་བ། འདོགས་ས་རྐང་པའི་ཚད་མཉམ་གཉིས་ཏེ་བུ་ཡི་

ཆོས། སྤྱི་ཡི་ཆོས་གསུམ་ཞེས། གཟུགས་དཀྱུས་སུ་མ་ཤོར་བ། དཀྱུས་ཉིད་ཚད་དང་

ལྡན་པ། གཟུགས་དཀྱུས་ཤན་ཕྱེད་པ་སྟེ་གསུམ་མོ། །ཅ་ཆ་ང་ར་འ་རྣམས་རིང་ན་

སྐྱོན། ད་ན་ཞ་གསུམ་རིང་ཐུང་གཉིས་ཀ་སྐྱོན། ཀ་ག་ཤ་ཐུང་ན་སྐྱོན་ཏེ་རིང་ཐུང་གི་

ཚུལ། འདོགས་འབྲེལ་ཆ་བཞི། སྟེང་གི་ཡན་ལག་ལ་ཆ་གཉིས་ཏེ་ཆ་དྲུག་བྱས་ལ་

སྐྱོན་རྣམས་སྤངས་ཏེ་བྲི། གཞན་ཡང་གཅེས་པ་བརྒྱད་དང་། མངོན་པ་བཅུ་སོགས་

མང་དུ་བཤད་པར་བྱར་ཡོད་ཀྱང་གཞན་ལས་ཤེས་དགོས་སོ། །

ཐིག་གི་ལག་ལེན་དུ་མ་གསལ་བར་བཤད་པ།

དེ་ལྟར་རྫབ་ཆེན་ནམ། དབུ་ཆེན་འདི་ལ། ཁྱུང་པོ་སྔ་རབས་པ། རྡོ་དུས། ཕྱི་

དར་གསུམ་སོ་སོའི་ལག་རྒྱུན་ལས་ཅུང་ཟད་འདྲ་མིན་གྱི་དབྱེ་བ་དང་། རྫབ་ཆུང་

སོགས་ཀྱི་ལག་ལེན་བཅས་དུ་མར་ཡོད་ཀྱང་འདིར་རེ་ཞིག་དེ་ཙམ་མོ། །

བཤུར་མ་ལ། འབྲུ་ཆེན། འབྲུ་ཆུང་། འབྲུ་ཚ་གསུམ་ལས་དང་པོ་ལ་ཡང་། ལི་

ལུགས་དང་ལྡན་ལུགས་གཉིས། ལི་ལུགས་ནི་དེང་དུས་ལག་ལེན་ཆེར་མེད་ལ། ལྡན་

ལུགས་ཞེས་ལྡན་མ་རྩེ་མང་གི་ལུགས་ཐིག་ཁང་དུ་དྲངས་པ་ཅུང་ཟད་བརྗོད་ན། 

དཔེའུ་རིས་ལྟར་ཡི་གེ་སོ་སོར་ཐིག་ལེགས་པར་བཏབ་ལ། 

ཀ་ནི་མགོ་ཐིག་བཞི་པ་ནས་གཞུང་ཐིག་གཉིས་པ་དང་འཕྲེད་ཐིག་གཉིས་པ་

འཕྲད་སར་དང་། དེ་ནས་གཞུང་དང་པོ་དང་འཕྲེད་གསུམ་པ་འཕྲད་སར་མཆེ་བ། 

འཕྲེད་གཉིས་པ་དང་གཞུང་ཕྱེད་གསུམ་ནས་དབུས་ལག །གཞུང་ལྔ་པ་དང་འཕྲེད་

གཉིས་པ་འཛོམ་སར། མགོ་ཐིག་བཞི་པ་ནས། གཞུང་ལྔ་པ་དང་། དེ་ནས་དྲང་འཐེན་

གྱི་རྐང་པ་རིང་པོར་བྱའོ། །

ཁ་ནི་མགོ་ཐིག་བཞི་པ་ནས་གཞུང་དང་པོ་དང་འཕྲེད་གསུམ་པ་འཛོམ་སར། 

དེ་ནས་གཞུང་གསུམ་པ་ཕྲད་ཁྱད་ཐིག་པར་ཁོག་པའམ་རྐང་པ། མགོ་ཐིག་བཞི་པ་

ནས་གཞུང་བཞི་འཕྲེད་ལྔ་འཛོམ་སའི་བར་དབུས་ཆེ་བར་བྱས་ཏེ་འཐེན། ཡང་མགོ་

ཐིག་བཞི་པ་ནས། གཞུང་བཞི་འཕྲེད་ལྔའི་བར་ནང་ནས་བཀུག་པའི་ཁ་མིག་སྒོ་ངའི་

དབྱིབས་དཀྱིལ་དཀར་ཕྱེད་གཉིས་ཀྱི་ཞེང་ཅན་ནོ། །

ག་ནི་མགོ་གཞུང་གཉིས་ནས་འཕྲེད་གསུམ་གཞུང་དང་པོ་འཛོམ་ས་དང་སྦྲེལ་

བའི་མིག་འབྱུང་། གཞུང་འཕྲེད་གཉིས་པ་འཛོམ་ས་ནས། གཞུང་བཞི་པའི་བར་འཐེན། 

རོང་ཐ་བློ་བཟང་དམ་ཆོས་རྒྱ་མཚོ།

གཞུང་བཞི་པ་ནས། འཕྲེད་གསུམ་གཞུང་ལྔ་འཛོམ་སར་བཏབ། དེ་ནས་ཕུག་ཐིག་

རིང་པོའ།ོ །

ང་ནི་མགོ་ཐིག་གཉིས་པ་ནས་གཞུང་དང་པོ་འཕྲེད་གསུམ་འཛོམ་ས། དེ་ནས་

འཕྲེད་བཞི་གཞུང་དང་པོ་འཛོམ་ས། དེ་ནས་ཁྱད་ཐིག་གི་ཕྱིར་ཟུར་བར་རོ། །

ཅ་ནི་གཞུང་དང་པོ་འཕྲེད་གཉིས་པ་འཛོམ་ས་ནས་རིམ་གྱིས་གཞུང་གསུམ་

འཕྲེད་དང་པོ་འཛོམ་ས་དེ་ནས་གཞུང་ལྔ་འཕྲེད་གཉིས་འཛོམ་ས་ནས། འཕྲེད་གསུམ་

བར། དེ་ནས་གཞུང་བཞི་འཕྲེད་ལྔ་འཛོམ་ས་བར་མཆུ་དང་དེར་གཞུང་གཉིས་འཕྲེད་

བཞི་འཛོམ་ས་ནས། ཟླ་ཚེས་ལྟ་བུའི་སྒོ། གཞུང་གསུམ་སྟེང་འཕྲེད་བཞིའི་བར་སྐེད་

པ་བཅད་པས་ཅུང་ཟད་འཁྱོགས་པའོ། །

ཆ་ནི་གཞུང་གསུམ་པ་ནས་ཆུ་བབ་ཀྱིས། གཞུང་དང་པོ་འཕྲེད་གསུམ་འཛོམ་

སར། དེ་ནས་གཞུང་ཆ་ཕྱེད་གསུམ་འཕྲེད་ལྔ་འཛོམ་སར། གཞུང་གསུམ་འཕྲེད་

གཉིས་པ་ནས་གཞུང་བཞི་འཕྲེད་དང་པོ་མ་ཟིན་ཙམ། དེ་ནས་གཞུང་ལྔ་འཕྲེད་གཉིས་

འཛོམ་སར་མ་ཟིན་ཙམ། དེ་ནས་འཕྲེད་ཐིག་གསུམ་བཞི་ནོན་པར་འཕྲེད་ལྔ་གཞུང་

བཞི་འཛོམ་ས། གཞུང་གསུམ་སྟེང་མས་སུ་ཉེ་བར་དཀྱིལ་བཅད། འཕྲེད་བཞི་པ་ནས་

གཞུང་གཉིས་འཕྲད་སར་རུ་ཡས་མ། འཕྲེད་བཞི་གཞུང་བཞི་ཐུག་སར་རུ་མས་མ་སྟེ་

མིག་གཉིས་ཅན་ནོ། །

ཇ་ནི་མགོ་ཐིག་གསུམ་པ་ནས་གཞུང་གཉིས་པའི་སྟེང་གཞུང་གཉིས་འཕྲེད་

བཞིའི་ས། དེ་ནས་གཞུང་དང་པོ་འཕྲེད་ལྔའི་སར་འཁྱོགས་དང་བཅས་འཐེན། དེ་ནས་

ཇའི་ཁྱད་ཐིག་བར་མཉེན་དང་ལྡན་པའི་སྦོ། གཞུང་གསུམ་པའི་སྟེང་ཆ་ཕྱེད་ལྔའི་བར་

ཐིག་གི་ལག་ལེན་དུ་མ་གསལ་བར་བཤད་པ།

ལག་པའོ། །

ཉ་ནི་མགོ་ཐིག་བཞི་པ་ནས་གཞུང་གཉིས་འཕྲད་གཉིས་མ་ཟིན་ཙམ། དེ་ནས་

གཞུང་དང་པོ་འཕྲེད་གསུམ་འཛོམ་ས་བར། མགོ་ཐིག་བཞི་པ་ནས་གཞུང་གཉིས་

འཕྲེད་བཞི་འཛོམ་ས་བར། དེ་ནས་གཞུང་གསུམ་འཕྲེད་ལྔའི་བར། གཞུང་གསུམ་

འཕྲེད་གསུམ་འཛོམ་ས་ནས་ཁྱད་ཐིག་གི་ཡས་ཟུར་བར་འཁྱོགས་དང་བཅས་པའི་

སུག་རྐང་འགྲོའ།ོ །

ཏ་ནི་མགོ་ཐིག་གསུམ་པ་ནས་འཐེན་པའི་གཞུང་གཉིས་སྟེང་ནས་གཞུང་དང་

པོ་འཕྲེད་ལྔ་འཛོམ་པའི་ཟུར་བར། ཕྲེད་ཆ་བཞི་པའི་དཀྱིལ་ནས་གཞུང་འཕྲེད་ལྔའི་

དཀྱིལ་དང་། དེ་ནས། ཁྱད་ཐིག་གི་ཡས་ཟུར་བར་འགྲོ་བའི་སུག་པའོ། །

ཐ་ནི་མགོ་ཐིག་བཞི་པ་ནས་འཕྲེད་གཞུང་གཉིས་འཛོམ་ས་མ་ཟིན་ཙམ། དེ་

ནས་གཞུང་གསུམ་འཕྲེད་ལྔའི་འཛོམ་ས་བར་འཁྱོགས་གཉིས་དང་ལྡན་པས་སོང་ལ། 

དེ་ནས་གྱེན་དུ་འཕྲེད་བཞི་གཞུང་དང་པོ་འཛོམ་པའི་བར། མགོ་ཐིག་བཞི་པ་ནས། 

འཕྲེད་བཞི་གཞུང་དང་པོ་འཛོམ་པའི་ས་བར་འཁྱོགས་དང་ལྡན་པར་འཐེན་པས་མཆུ་

ཕུག་དང་བཅས་པ་འབྱུང་ངོ་། །

ད་ནི་མགོ་ཐིག་གསུམ་པའི་ཡས་ལ་ཁམ་གྱི་ཟུར་བྱས་པ་ནས། འཕྲེད་བཞིའི་

དཀྱིལ་གཞུང་དང་པོ་འཛོམ་ས་དང་། དེ་ནས་ཁྱད་ཐིག་གི་ཡས་ཟུར་བར་འཁྱོག་

ཉམས་ཅན་སུག་པའོ། །

ན་ནི་མགོ་ཐིག་གསུམ་པ་ནས་གཞུང་ཆ་དང་པོའི་དཀྱིལ་བར་ཁམ་ཕྱེད་

དང་། དེ་ནས་གཞུང་གཉིས་པའི་དཀྱིལ་འཕྲེད་ལྔ་དང་འཛོམ་པར་ཁམ་གང་འཐེན། དེ་

རོང་ཐ་བློ་བཟང་དམ་ཆོས་རྒྱ་མཚོ།

ནས་མགོ་ཐིག་ལྔ་པའི་ཡས་ཟུར་བར་ཁམ་ཕྱེད་ཀྱིས་འགྲོ་ཞིང་། མགོ་ཐིག་གསུམ་

པའི་དཀྱིལ་ནས་ཁྱད་ཐིག་གི་ཡས་ཟུར་བར་ཅུང་ཟད་འཁྱོག་ཉམས་ཅན་གྱི་སུག་པོ་

ཁམ་གང་འཐེན་ནོ། །

པ་ནི་མགོ་ཐིག་གཉིས་པ་ནས་གཞུང་དང་པོ་འཕྲེད་ཕྱེད་བཞིའི་སར། དེ་ནས་

གཞུང་གསུམ་འཕྲེད་ལྔ་འཛོམ་ས་བར། དེ་ནས་མགོ་ཐིག་བཞི་པའི་ཕྱི་ཟུར་ནས་ཐུར་

དུ་སྔར་གྱི་གཞུང་འཕྲེད་ལྔ་འཛོམ་ས་བར་བཀུག་པའོ། །

ཕ་ནི་གཞུང་ཐིག་གཉིས་པའི་ཡས་ཟུར་ནས་གཞུང་ཆ་དང་པོའི་དཀྱིལ་ནས། 

གཞུང་གཉིས་འཕྲེད་ལྔ་མ་ཟིན་ཙམ། དེ་ནས་གཞུང་གསུམ་འཕྲེད་བཞི་འཛོམ་ས་བར་

ཡར་གསེགས་མགོ་ཐིག་བཞི་པའི་ཕྱི་ཟུར་ནས་གཞུང་བཞི་འཕྲེད་ལྔ་འཛོམ་པའི་སར་

འཐེན། དེའི་ཡར་རྩེ་གཞུང་ལྔ་འཕྲེད་གསུམ་བར། དེ་ནས་སྔར་གྱི་མར་རྩེར་གཏུགས་

པའི་མིག་ནས་འདྲ་འོང་ངོ། །

བ་ནི་མགོ་ཐིག་གསུམ་པ་ནས་གཞུང་གཉིས་འཕྲེད་གསུམ་ལྷག་ཙམ། དེ་ནས་

གཞུང་ཆ་བཞི་དཀྱིལ་དང་འཕྲེད་ལྔ་འཛོམ་སར་འཐེན། ཡང་མགོ་ཐིག་གསུམ་པ་ནས་

གཞུང་བཞིའི་དཀྱིལ་འཕྲེད་ལྔ་འཛོམ་ས་བར་སོང་བས་ལེགས་པར་འོང་ངོ་། །

མ་ནི་མགོ་ཐིག་གསུམ་པ་ནས་གཞུང་དང་པོ་མ་ཟིན་ཙམ། དེ་ནས་གཞུང་ཆ་དང་

པོ་འཕྲེད་ལྔ་མ་ཟིན་ཙམ། དེ་ནས་གཞུང་གསུམ་འཕྲེད་བཞི་འཛོམ་ས་བར་ཡར་

གསེག །མགོ་ཐིག་གསུམ་པ་ནས་དེར་གཏུགས། དེ་ནས་གཞུང་འཕྲེད་ལྔ་པ་བར། གཞུང་

ཐིག་ལྔ་པའི་ཡས་ཟུར་ནས་གཞུང་འཕྲེད་ལྔ་པའི་ཕྱི་ཟུར་བར་སོང་བས་འགྲིག་གོ ། 

ཙ་ཚ་ཛ་གསུམ་ནི་སྔར་གྱི་ཅ་ཆ་ཇ་གསུམ་ལ་སོ་སོའི་ལག་པ་བཏགས་པའི་

ཐིག་གི་ལག་ལེན་དུ་མ་གསལ་བར་བཤད་པ།

ཁྱད་པར་ནི་རྟོགས་སླའོ། །

ཝ་ནི་མགོ་ཐིག་བཞི་པ་དང་གསུམ་པ་ནས་འཕྲེད་གསུམ་གཞུང་དང་པོ་འཛོམ་

ས། དེ་ནས་ཁྱད་ཐིག་གི་མས་ཟུར་བར། མགོ་ཐིག་བཞི་པ་ནས་གཞུང་ལྔ་འཕྲེད་

གཉིས་འཛོམ་ས་བར་འཐེན་པ་ཁོག་པའོ། །གཞུང་གཉིས་འཕྲེད་གསུམ་འཛོམ་ས་མ་

ཟིན་ཙམ་ནས། གཞུང་ལྔ་འཕྲེད་གསུམ་འཛོམ་ས་མ་ཟིན་ཙམ་བར་ཇེ་སྒུར་དང་། གཞུང་

བཞི་འཕྲེད་གསུམ་འཛོམ་ས་ནས། གཞུང་གསུམ་འཕྲེད་བཞི། དེ་ནས་གཞུང་བཞི་

འཕྲེད་ལྔ་འཛོམ་ས་བར། ཡང་གཞུང་བཞི་འཕྲེད་གསུམ་ནས། གཞུང་བཞི་འཕྲེད་ལྔ་

བར་བཀུག་པའི་མིག་ཟླུམ་པོ་འབྱུང་ངོ་། །

ཞ་ནི་མགོ་ཐིག་བཞི་པ་ནས་འཕྲེད་གསུམ་གཞུང་དང་པོ་བར། དེ་ནས་ཁྱད་

ཐིག་གི་མས་ཟུར་བར། ཡང་མགོ་ཐིག་བཞི་པ་ནས་གཞུང་ལྔ་འཕྲེད་གཉིས་བར། དེ་

ནས་གཞུང་གསུམ་འཕྲེད་བཞི་ལྷག་ཙམ་བར་ཁམ་ཕྱེད། ཡང་གཞུང་བཞི་འཕྲད་

གཉིས་མ་ཟིན་ཙམ་ནས། གང་གི་ཁམ་ཕྱེད་རྩེ་བར་འཁྱོགས་དང་བཅས། ཡང་གཞུང་

བཞི་འཕྲེད་གཉིས་མ་ཟིན་ཙམ་ནས། གཞུང་ཆ་བཞི་པའི་དབུས་དང་འཕྲེད་གསུམ་

འཛོམ་ས་དང་། དེ་ནས་སུག་པོའི་ཁྱད་ཐིག་གི་ཡས་ཟུར་བར་སུག་པོ་རིང་པོའ།ོ །

ཟ་ནི་གཞུང་དང་པོ་འཕྲེད་གཉིས་པ་འཛོམ་ས་ནས་ཇེ་སྒུར་གྱིས་གཞུང་ལྔ་

འཕྲེེད་དང་པོའི་བར། ཡང་གཞུང་དང་པོ་ནས་འཕྲད་པའི་སྟོད་ཇེ་སྒུར་གྱིས་གཞུང་ཆ་

བཞིའི་བར། ཡང་གཞུང་དང་པོ་འཕྲེད་ལྔ་འཛོམ་ས་ནས། གཞུང་བཞི་འཕྲེད་ལྔ་བར་

དེ་གསུམ་གྱིས་མར་སྣེ་གཞུང་ཆ་བཞི་པའི་སྟེང་ནས་སྦྲེལ་བའོ། །

འ་ནི་མགོ་ཐིག་ཕྱེད་བཞི་ནས། གཞུང་འཕྲེད་གཉིས་པ་ལྷག་ཙམ། དེ་ནས་

རོང་ཐ་བློ་བཟང་དམ་ཆོས་རྒྱ་མཚོ།

གཞུང་དང་པོ་འཕྲེད་ལྔ་འཛོམ་ས་བར་འཐེན། མགོ་ཐིག་ཕྱེད་བཞི་ནས། གཞུང་བཞི་

འཕྲེད་གཉིས་ལྷག་ཙམ། དེ་ནས། གཞུང་འཕྲེད་ལྔ་པའི་ཕྱི་ཟུར་བར་སོང་བའོ། །

ཡ་ནི་མགོ་ཐིག་དང་པོ་ལ་ཁམ་གྱི་ཡས་ཟུར་བྱས་ལ་དྲང་པོར་འཕྲེད་ལྔ་མ་

ཟིན་ཙམ། དེ་ནས་གཞུང་གསུམ་འཕྲེད་བཞིའི་བར། ཡང་མགོ་ཐིག་གསུམ་པའི་སྟེང་

ནས་གཞུང་གསུམ་འཕྲེད་བཞིའི་བར། དེ་ནས་གཞུང་བཞི་འཕྲེད་ལྔ་བར། ཡང་མགོ་

ཐིག་ལྔ་པར་ཁམ་གྱི་མས་ཟུར་བྱས་ལ། གཞུང་བཞི་འཕྲེད་ལྔའི་སར་འགྲོའ།ོ །

ར་ནི་མགོ་ཐིག་གསུམ་པ་ནས་ཁམ་རྩེ་བྱས་པ། གཞུང་དང་པོ་འཕྲེད་ལྔ་

འཛོམ་ས་བར་གཞུང་གཉིས་པའི་སྟེང་ནས་དང་། དེ་ནས་སུག་ཐིག་གི་ཕྱི་ཟུར་བར་

སུག་པོ་འགྲོའ།ོ །

ལ་ནི་མགོ་ཐིག་ཕྱེད་གསུམ་ནས་གཞུང་ཆ་དང་པོ་འཕྲེད་གཉིས་བར། དེ་ནས་

གཞུང་ཆ་དང་པོ་འཕྲེད་ལྔ་འཛོམ་ས་བར། ཡང་མགོ་ཐིག་ཕྱེད་གསུམ་ནས་གཞུང་

བཞི་འཕྲེད་ལྔ་འཛོམ་ས་བར་འཁྱོགས་གཉིས་ཀྱི་ཉམས་ཅན། ཡང་མགོ་ཐིག་ལྔ་པ་ལ་

ཁམ་གྱི་ཕྱི་ཟུར་བྱས་ནས་གཞུང་ཆ་བཞི་སྟེང་ནས། གཞུང་བཞི་འཕྲེད་ལྔའི་སར་

གཏུགས་པས་འོང་ངོ་། །

ཤ་ནི་མགོ་ཐིག་བཞི་པ་ནས་གཞུང་གསུམ་པའི་ཕྱེད་བར། དེ་ནས་གཞུང་

གསུམ་སྟེང་ནས་གཞུང་གསུམ་འཕྲེད་བཞི་འཛོམ་ས་བར། དེ་ནས་གཞུང་ལྔ་འཕྲེད་

གསུམ་སར་གྱེན་གསེག །སླར་མགོ་ཐིག་བཞི་པ་གཞུང་ལྔ་འཕྲེད་གཉིས་བར། དེ་

ནས་སུག་པོ་རིང་པོ་ཕྱིར་ཟུར་ཅན་ནོ། །ཡང་གཞུང་དང་པོ་འཕྲེད་ལྔ་འཛོམ་ས་ནས། 

ལག་པ་ཁམ་ཕྱེད། གཞུང་གསུམ་འཕྲེད་བཞི་བར་རོ། །

ཐིག་གི་ལག་ལེན་དུ་མ་གསལ་བར་བཤད་པ།

ས་ནི་མགོ་ཐིག་གཉིས་པ་ནས་ཁམ་གྱི་མར་རྩེ། དེ་ནས་དྲང་འཐེན་གྱིས་

གཞུང་དང་པོ་འཕྲེད་ལྔ་འཛོམ་སར་ཡང་གསེག །ཡང་མགོ་ཐིག་ལྔ་པར་མ་རྩེར་

བཅོལ་བའི་གཞུང་ལྔ་འཕྲེད་ལྔའི་སར་འཁྱོགས་ཀྱིས་འགྲོ། དེ་གཉིས་ཀྱི་བར་སྦོ་སྒུར་

པོས་སྦྲེེལ་ལོ། །

ཧ་ནི་མགོ་ཐིག་ལྔ་པ་ནས་གཞུང་བཞི་འཕྲེད་བར་ཁམ་ཕྱེད། དེ་ནས་གཞུང་

འཕྲེད་གཉིས་པའི་བར་ཁམ་རེ་འཁྱུག་དང་བཅས། དེ་ནས་གཞུང་དང་པོའི་ས་ནས་

གཞུང་གཉིས་འཕྲེད་ལྔ་བར། དེ་ནས་གཞུང་གསུམ་འཕྲེད་བཞི་ལྷག་ཙམ་ཁམ་ཕྱེད་

ཀྱིས་འགྲོ། དེ་ནས་ཇེ་སྒུར་གྱི་སུག་པོའི་ཁྱད་ཐིག་ཡས་ཟུར་བར་བྱའོ། །

ཨ་ནི་མགོ་ཐིག་དང་པོ་ལ་ཁམ་གྱི་ཡས་ཟུར་བཅོལ་ནས། གཞུང་དང་པོ་

འཕྲེད་བཞིའི་བར། དེ་ནས་གཞུང་གཉིས་ལྷག་ཙམ་དང་འཕྲེད་ལྔ་འཛོམ་ས། ཡང་མགོ་

ཐིག་བཞི་པ་ནས་གཞུང་ཆ་གཉིས་པ་འཕྲེད་གཉིས་བར། དེ་ནས་སྔར་གྱི་སྣེར་ཟུར། 

སླར་ཡང་མགོ་ཐིག་བཞི་པ་ནས་གཞུང་འཕྲེད་བཞི་འཛོམ་ས་བར། དེ་ནས་གཞུང་

འཕྲེད་ལྔ་པའི་སར་གསེག །ཡར་མགོ་ཐིག་ལྔ་པ་ལ་ཁམ་གྱི་མར་རྩེ་བྱས་ནས་གཞུང་

འཕྲེད་ལྔ་འཛོམ་སར་འཐེན་ནོ། །

ཞབས་ཀྱུ་ནི་ཁྱད་ཐིག་དཔངས་ལྔ་ཞེང་བརྒྱད་བཏབ། སུག་པོ་ཐུང་ངུའི་སྣེ་ན་

གཞུང་བརྒྱད་འཕྲེད་གསུམ་སར་ཁམ་རེ། དེ་ནས་གཞུང་འཕྲེད་པ་ལྔས་མ་ཟིན་ཙམ་དུ་

ཁམ་ཕྱེད། དེ་ནས་གྱེན་དུ་གསེག་པའི་གཞུང་འཕྲེད་དང་པོ་འཛོམ་ས་བར་ཇེ་ཕྲ་བྱའོ། །

ཡ་བཏགས་ནི་ཀ་ལྟ་བུ་ལ་ཁྱད་ཐིག་གཞུང་བདུན་འཕྲེད་དགུ་བཏབ། སུག་

པོའི་སྣེ་ནས། གཞུང་ཆ་དང་པོ་འཕྲེད་བརྒྱད་འཛོམ་སར་ཁམ་ཕྱེད་རེ། གཞུང་དང་པོ་

རོང་ཐ་བློ་བཟང་དམ་ཆོས་རྒྱ་མཚོ།

འཕྲེད་བརྒྱད་ནས་གཞུང་ཆ་གཉིས་དབུས་འཕྲེད་དགུ་འཛོམ་ས་ཁམ་རེ། སླར་ཡང་

གྱེན་དུ་གཞུང་བདུན་འཕྲེད་དགུ་འཛོམ་ས་བར་ཁམ་ཕྱེད་སོང་བས་རྟོགས། 

ར་བཏགས་ནི་ཁྱད་ཐིག་གཞུང་འཕྲེད་བཅུ་རེ་བཏབ། སུག་པའི་སྣེ་ནས་གཞུང་

དང་པོ་འཕྲེད་ལྔ་འཛོམ་ས་བར་ཁམ་ཕྱེད། དེ་ནས་ཁྱད་ཐིག་གི་ཕྱི་ཟུར་བར་ཇེ་ཕྲ་ཇེ་

གཞོལ་བྱའོ། །

ལ་བཏགས་ཁྱད་ཐིག་གཞུང་བདུན་འཕྲེད་ལྔ་བཏབ། སུག་སྣེ་ནས་གཞུང་

བདུན་འཕྲེད་གསུམ་མ་ཟིན་ཙམ། དེ་ནས་གཞུང་ལྔ་འཕྲེད་བཞིའི་སར། དེ་ནས་གཞུང་

དང་པོ་འཕྲེད་གསུམ་སར། དེ་ནས་གཞུང་གསུམ་འཕྲེད་ལྔ་བར་སོང་བས་ཤེས། 

ལ་བཏགས་ཞབས་ཀྱུ་ལ་གསལ་བར་མ་གསུངས་ཀྱང་དཔེ་རིས་ལྟར་བྱ། ཟླ་

ཚེས་ཀླད་སྐོར་ནཱ་ད་བཅས་ནི། གཞུང་གསུམ་འཕྲེད་ལྔའི་ཐིག་བཏབ་ལ། གཞུང་ཆ་

དང་པོ་གཉིས་པ་གཉིས་ཀྱི་རྒྱ་གྲམ་དབུས་སུ་བཞག་པའི་ཟླུམ་སྐོར། ཆ་ཕྱེད་གཉིས་

ཀྱི་དཔངས་ཀྱི་ནཱ་ད་འཁྱོགས་པོ། གཞུང་ཐོག་མཐའ་གཉིས་དང་། འཕྲེད་བཞི་འཛོམ་

ས་ལྷག་ཙམ་དུ་བཀུག་པའི་ཟླ་ཚེས་སོ། །

རྣམ་བཅད་ནི། གཞུང་གསུམ་འཕྲེད་ལྔའི་ཐིག་ལ། རྒྱ་གྲམ་དབུས་ལ་བར་སྟོང་

དང་། སྟེང་འོག་རྒྱ་གྲམ་དབུས་སུ་བཞག་པའི་ཟླུམ་སྐོར་སོ་སོར་རོ། །

ས་མགོ། ར་མགོ། ལ་མགོ་གསུམ་ནི། གཞུང་ལྔ་འཕྲེད་ལྔའི་ཐིག་བཏབ་ལ་

འཕྲེད་ཆ་གཉིས། སྟེང་མའི་ས་ཁྱོན་དང་། འཕྲེད་ཆ་འོག་མ་གཉིས་མིང་གཞིའི་ས་ཁྱོན་

དུ་བྱ་ཞིང་སུག་པོ་རིང་ཐུང་སོགས་མིང་གཞི་ལ་དཔག་སྟེ་ཤེས་དགོས་སོ། །

གི་གུ་ནི། གཞུང་དྲུག་དཔངས་ལྔའི་ཐིག་བཏབ་ལ། མགོ་ཐིག་གསུམ་པ་ནས། 

ཐིག་གི་ལག་ལེན་དུ་མ་གསལ་བར་བཤད་པ།

གཞུང་དང་པོའི་ཕྲེད་གཉིས་ས་བར་དང་། དེ་ནས་གཞུང་གཉིས་འཕྲེད་གསུམ། དེ་

ནས་གཞུང་གསུམ་འཕྲེད་གཉིས་མ་ཟིན་ཙམ་བཀུག །སླར་མགོ་ཐིག་གསུམ་པ་ནས། 

མས་ཟུར་བར་ཇེ་ཕྲ་ཇེ་གཞོལ་བྱ་བ་ཡིན། 

ཀེ་ཤའམ་འགྲེང་བུ་ནི་གཞུང་དྲུག་དཔངས་གསུམ་གྱི་ཐིག་བཏབ་ལ། གཞུང་

དང་པོ་འཕྲེད་གཉིས་པ་འཛོམ་ས་ནས། གཞུང་གསུམ་འཕྲེད་དང་པོ་སོགས་ནས་རིམ་

པས་ཇེ་སྒུར་གྱིས་ཕྱི་ཟུར་བར་ཇེ་ཕྲར་བྱའོ། །

སྣ་རུའམ་ན་རོ་ནི་གཞུང་ལྔ་ཕྲེད་གསུམ་གྱི་ཐིག་བཏབ་ལ། གཞུང་འཕྲེད་དང་

པོ་ནས་ཁམ་རེའི་ཕྱི་ཟུར་མ་ཟིན་ཙམ་ལ་མཉེན་དང་ལྡན་པས་འགྲོའ།ོ །

ཡང་འབྲུ་ཚ་སོགས་ཀྱི་ན་རོ་ནི། གཞུང་དྲུག་ཕྲད་གསུམ་གྱི་ཐིག་ལ་ཡས་ཟུར་

ནས་འགྲེང་བུ་ལྟ་བུ། གཞུང་ཕྲེད་གསུམ་འཛོམ་ས་བར། མགོ་ཐིག་དྲུག་པ་ནས། 

གཞུང་ཕྲེད་གསུམ་པའི་བར་གཏུགས་པའི་འཁྱོགས་གཉིས་ཅན་ནོ། །དེ་ལྟར་ཆེ་ལོང་

ཙམ་སོང་ཟིན་ནས། འབྲུ་ཚ་དང་། འབྲུ་ཆུང་ལྡན་ལུགས་སུ་གྲགས་པ་གཉིས་ཀྱང་

འདིའི་རིགས་འདྲ་བྱས་པས། ཐིག་ཁང་དུ་དྲངས་པའི་དཔེའུ་རིས་མཐོང་བ་ཙམ་གྱིས་

ཁོང་དུ་ཆུད་པར་འགྱུར་རོ། །

སྐབས་འདིར་ཉེ་བར་མཁོ་བའི་ཡི་གེ་འབྲི་བའི་ལག་ཆ། འབྲི་རྫས་སོགས་

གཞུང་གཞན་དུ་བལྟ་དགོས་ལ། སྣག་སྨྱུག་ཤོག་གསུམ་མ་གཟབ་ན། །ཡི་གེ་གཟབ་

འདོད་ཡིག་མཁན་འཁྲུལ། །ཅེས་པ་ལྟར་ནན་ཏན་བྱ་དགོས་ལ། དེ་ལྟར་གསུང་རབ་

ཆེན་པོ་དག་རྫབ་ཆེན་དང་རྫབ་ཆུང་། རྒྱ་གར་མཁས་པའི་གཞུང་རྣམས་འབྲུ་ཆེན། 

བོད་ཀྱི་གཞུང་རྣམས་འབྲུ་ཆུང་། ཕྲིན་ཡིག་གི་རིམ་པ་དག་ལ་མགྱོགས་བྲིས་སོགས་

རོང་ཐ་བློ་བཟང་དམ་ཆོས་རྒྱ་མཚོ།

ཐོབ་པར་བཤད་ལ། དེ་དག་ཀྱང་སྤྱིར་ཡིག་ཚུག་ལེགས་པ་ཉིད་གཙོ་ཆེ་ལ། ལེགས་

པ་ལས་ཀྱང་མཉམ་པ། མཉམ་པ་ལས་ཀྱང་མགྱོགས་པ། མགྱོགས་པ་ལས་ཀྱང་དག་

པ་ཉིད་གཙོ་ཆེ་བ་སོགས་མཁས་པའི་བཤད་རྒྱུན་ཡིན་པས་དེ་དག་ལག་ལེན་དུ་ཐེབ་

པར་འཚལ་ལོ། །

བློ་གྲོས་རྣམ་པར་གསལ་བའི་གཞི་དང་བརྟེན། །གསུང་རབ་འབྲི་དང་ཀློག་

ལས་གཞན་མིན་ཕྱིར། །མཁས་པ་འདོད་པས་བསྟེན་བྱ་གཅིག་པུ་འདིར། །མི་འཇུག་

གྱི་ནར་སྤྱོད་པའི་བློ་ནི་ཕལ། །དེ་ཕྱིར་བུན་སྐྱེད་ཐོ་ཆུང་འདེབས་ཤེས་ཙམ། །སྙིང་

པོར་བྱེད་པའི་དུས་འདིར་མི་དགོས་མོད། །འོན་ཀྱང་ཡ་རབས་མཁས་པའི་ལུགས་

བཟང་གི། ཕྱོགས་རེ་ཙམ་ཡང་གཞན་སྨན་དོན་ཡོད་སྙམ། །འདི་དགེའི་ཆོས་ཀྱི་སྣང་

བ་དམ་པ་དེས། །སྙིང་ལ་ཉལ་བའི་རྨོངས་ཆེན་ཡུལ་ཕྱུང་ནས། །བློ་གྲོས་ཀུན་ནས་

ཡངས་པའི་དགའ་སྟོན་ལ། །རྟག་པར་གནས་པའི་དགེ་མཚན་རྒྱས་གྱུར་ཅིག །ཅེས་

ཐིག་གི་ལག་ལེན་དུ་མར་བཤད་པ་བཟོ་རིག་མཛེས་པའི་ཁ་རྒྱན་ཅེས་བྱ་བ་ལས། 

གསུང་རབས་ཡི་གེར་འབྲི་བའི་ཆ་རྐྱེན། ཡི་གེ་ཐིག་འགའ་ཙམ་བཀོད་པའོ། །   ། །

༼བདེ་གཤེགས་མཆོད་རྟེན་གྱི་ཐིག་ཚད་བརྗོད་པ།༽

གང་ཞིག་ལམ་དང་འབྲས་བུའི་ཡོན་ཏན་ཀུན། །འགྲོ་འདིའི་ལེགས་བཤད་ཞིང་

དུ་སྣང་འཆར་བ། །སྙིམ་པར་བཟུང་བའི་མེ་ཏོག་ཕྲ་མོས་ཀྱང་། །མཆོད་ན་ལེགས་

བྱས་དཔར་བསྐྲུན་དེ་ལ་འདུད། །དེ་ཕྱིར་དེ་ཡི་ཚད་དང་དབྱིབས་ལ་སོགས། །སྣ་

ཚོགས་ཐེག་པ་རྒྱུད་སྡེའི་རིམ་པ་ཡིས། །བསྟན་དང་ཞུགས་གནས་འབྲས་བུའི་དབྱེ་

བ་ལས། །རྣམ་པ་མང་ཡང་འདི་རུ་མཁོ་ཆེའི་ཕྱིར། །སྟོན་པ་མི་མཆོག་ཁ་ལོ་བསྒྱུར་

ཐིག་གི་ལག་ལེན་དུ་མ་གསལ་བར་བཤད་པ།

བ་དེའི། །ལེགས་མཛད་རིན་ཆེན་འགྲོ་བའི་བསོད་ནམས་དཔལ། །རྣམ་བརྒྱད་སྟོན་

པའི་དགེ་མཚན་ལས་འཕོས་པའི། །མཆོད་རྟེན་བཞེངས་པའི་ཚད་ཀྱི་ངེས་པར་

གླེང་། །དེ་ལ་འདིར་བདེ་གཤེགས་མཆོད་རྟེན་བརྒྱད་དུ་གྲགས་པའི་ཐིག་ཚད་བརྗོད་

པ་ལ། སྤྲུལ་སྐུ་ཕྲེང་ཁ་བའི་ལུགས་ཉིད་གཙོ་བོ་དང་། གཡའ་སེལ་ལས་འབྱུང་བའི་

མཆོད་རྟེན་གྱི་ཐིག་ཚད་སྔར་དང་མི་འདྲ་བའི་ཁྱད་པར་དག་ཀྱང་ཅུང་ཟད་བཤད་པ་

དང་བཅས་འགོད་པ་ནི། 

ཆེ་ཆུང་ཇི་ལྟར་འཚམས་པའི་གཞིར། །ཚངས་དང་འཕྲེད་ཐིག་ལེགས་པར་

གདབ། །ཚངས་ཐིག་གཡས་གཡོན་ཆ་ཆེན་བརྒྱད། །རྨང་ནས་ཏོག་རྩེའི་བར་བཅུ་

དྲུག །འདི་ནི་བརྒྱད་ཀའི་གཞི་ཡིན་ཏེ། །ཆ་ཆེན་བཞི་ཆ་ཆ་ཆུང་ཡིན། །ས་སྟེགས་

དཔངས་སུ་ཆ་ཆུང་གསུམ། །རྒྱ་ནི་གཡས་གཡོན་ཉེར་གཅིག་སྟེ། །དྲིལ་བས་ཆ་ཆུང་

ཞེ་གཉིས་སོ། །ཐེམ་སྐས་གསུམ་དཔངས་ཆ་ཆུང་རེ། །གཡས་གཡོན་རྒྱ་ལ་མས་རིམ་

བཞིན། །བཅུ་དགུ་བཅུ་བདུན་བཅོ་ལྔའོ། །གདོང་ཆེན་དཔངས་སུ་ཆ་ཆུང་

དྲུག །གཡས་གཡོན་ཆ་ཆུང་བཅུ་གསུམ་རེ། །གཟུང་སྣམ་བད་ཆུང་བ་གམ་

གསུམ། །མས་རིམ་དཔངས་སུ་གཅིག་གཅིག་གཉིས། །རྒྱར་ནི་རིམ་བཞིན་གཡས་

གཡོན་དུ། །བཅུ་བཞི་བཅོ་ལྔ་བཅུ་དྲུག་སྟེ། །སེང་ཁྲི་བརྒྱ་དཔངས་ཚད་དུ་

བཤད། །མཆོད་རྟེན་དངོས་ནི་རྨོད་དགེ་ནས། །ཏོག་བར་ཆ་ཆེན་བཅུ་གཉིས་

དཔངས། །དགེ་བཅུ་དཔངས་སུ་ཆ་ཆུང་གཅིག །གཡས་གཡོན་ཕྱེད་བཅས་བཅུ་

གཉིས་ཏེ། །བྱང་ཆུབ་མཆོད་རྟེན་བང་རིམ་བཞི། །དཔངས་སུ་ཆ་ཆུང་གཉིས་གཉིས་

མཉམ། །རྒྱར་ནི་མས་རིམ་གཡས་གཡོན་དུ། །བཅུ་གཉིས་བཅུ་གཅིག་བཅུ་དང་

རོང་ཐ་བློ་བཟང་དམ་ཆོས་རྒྱ་མཚོ།

དགུ། །བུམ་སྟན་དཔངས་སུ་ཆ་ཆུང་གཅིག །གཡས་གཡོན་རྒྱར་ནི་ཕྱེད་དགུ་

རེ། །བུམ་དཔངས་ཆ་ཆུང་བཅུ་གཉིས་དང་། །ཆ་ཆུང་གཅིག་གི་སུམ་ཆ་བཅས། །ཆ་

ཆུང་དགུ་པའི་ཐད་ཀྱི་རྒྱར། །གཡས་གཡོན་ཆ་ཆུང་བཅུ་ཕྲག་སྟེ། །དེ་ལྷག་ཆ་ཆུང་

གསུམ་དང་ནི། །གཅིག་གི་སུམ་ཆ་བཅས་པའི་དཔངས། །ཁད་ཀྱིས་ཟླུམ་པོའི་བུམ་

སྟོད་དང་། །བུམ་སྨད་རྒྱ་མཉམ་གཡས་གཡོན་དུ། །ཆ་ཆུང་བརྒྱད་བརྒྱད་བཅུ་དྲུག་

སྟེ། །ཟླུམ་པོར་བསྐོར་བ་སུམ་འགྱུར་རོ། །བྲེ་གདན་དཔངས་སུ་ཆ་ཆུང་གཅིག །གཡས་

གཡོན་རྒྱ་ལ་ཆ་ཆུང་ནི། །གཉིས་ལ་བཅུ་ཆས་དམན་པར་བཤད། །བྲེ་དཔངས་ཆ་ཆུང་

གཅིག་དང་ནི། །ཆ་ཆུང་གཅིག་གི་སུམ་གཉིས་བཅས། །བྲེ་རྒྱ་གཡས་གཡོན་ཆ་ཕྲན་

གཉིས། །ཆ་ཕྲན་བཞི་ཆ་རེ་དང་བཅས། ཕྱེད་ལྔ། །བང་རིམ་དང་པོའི་རྒྱ་ཚད་དང་། །བང་

རིམ་དེ་ནས་བྲེ་རྩེ་མན། །ཆ་ཆེན་དྲུག་དྲུག་མཉམ་པ་སྟེ། །རྒྱུ་ཡི་མཆོད་རྟེན་མཆུ་ཞེང་

གབ། །སྲོག་ཤིང་བང་རིམ་བཞི་པར་འཛུག །འབྲས་བུའི་མཆོད་རྟེན་རྒྱ་དཔངས་

ནི། །གདུགས་འདེག་པད་དཔངས་ཆ་ཆུང་གཅིག །དེ་ཡི་རྩ་བར་ཆ་ཆུང་རེ། །སྟེང་དུ་

ཆ་ཆུང་གཉིས་གཉིས་སོ། །དེ་སྟེང་ཆ་ཆུང་བཅུ་བདུན་པོ། །ཆ་མཉམ་བཅུ་བཞིར་

བགོས་པ་ཡི། །བཅུ་གསུམ་ཆོས་ཀྱི་འཁོར་ལོ་དང་། །ལྷག་མ་ཐུགས་རྗེ་མདོ་གཟུངས་

དཔངས། །སོ་སོར་ཆ་ཕྲན་རེ་རེ་དང་། །ཆ་ཕྲན་བཅུ་བཞིའི་ཆ་རེ་ཐོབ། །འཁོར་ལོ་དང་

པོའི་གཡས་གཡོན་རྒྱར། །ཆ་ཕྲན་གསུམ་གསུམ་ཐད་ཀར་དྲུག །ཟླུམ་སྐོར་ཆ་ཆུང་

བཅོ་བརྒྱད་དོ། །འཁོར་ལོ་བཅུ་གསུམ་པ་ཡི་རྒྱ། །ཆ་ཆུང་གཅིག་གི་བཞི་གསུམ་

རེ། །བསྒྲིལ་བས་ཆ་ཆུང་ཕྱེད་དང་གཉིས། །མཐའ་སྐོར་ཆ་ཆུང་ཕྱེད་ལྔའོ། །བཅུ་

གསུམ་ཆ་མཉམ་རེ་ཡི་དཔངས། །གསུམ་བགོས་སུམ་གཉིས་ཕོ་འཁོར་དང་། །སུམ་

ཐིག་གི་ལག་ལེན་དུ་མ་གསལ་བར་བཤད་པ།

ཆ་བར་སྟོང་མོ་འཁོར་ཡིན། །བཅུ་གསུམ་པ་ཡི་གཡས་གཡོན་གྱི། །ཕྱེད་ཕྱེད་

མཚམས་ནས་ཐིག་དྲང་པོ། །འཁོར་ལོ་དང་པོའི་ ཆ་ཆུང་ཕྱེད་དང་གསུམ་རྩེར་འཐོན། །དེ་

བཞིན་དེ་ཕྱིར་ སྨད་ནས་ཕྱེད་དང་། སྟོན་ནས་བཞི་ཆ་ཡིན་འདྲ། ཕྱེད་ཕྱེད་ནས། །ཐིག་བཏབ་སྔ་མ་

མོ་འཁོར་དང་། །ཕྱི་མ་ཕོ་འཁོར་མཐའ་རྣམས་རྟོགས། །རིམ་གྱིས་ཕྲ་ཞིང་མཛེས་པར་

འགྱུར། །ཐུགས་རྗེ་མདོ་གཟུངས་རྒྱ་དཔངས་ནི། །འཁོར་ལོ་བཅུ་གསུམ་པ་དང་

མཉམ། །སྨད་ཀྱི་གཞི་གསུམ་འཇམ་པོ་ལ། །སྟོད་དུ་ཅུང་ཟད་གཡེལ་བ་ནི། །བཅུ་དྲུག་

སུལ་ཅན་བཞི་ཆའོ། །དེ་སྟེང་གདུགས་དང་ཆར་ཁེབས་དཔངས། །སོ་སོར་ཆ་ཆུང་

ཕྱེད་ཕྱེད་དེ། །གདུགས་རྒྱར་འཁོར་ལོ་བདུན་པ་དང་། །ཆར་ཁེབས་འཁོར་ལོ་དྲུག་

པའི་རྒྱ། །ཟ་ར་ཚག་དང་བྲེ་དཔངས་མཉམ། །སྟེང་རྒྱ་གདུགས་དང་མཉམ་པ་ལ། །འོག་

ཏུ་འཕེལ་ཁ་ཅི་མཛེས་བྱ། །ཟླ་བའི་དཔངས་སུ་ཆ་ཆུང་གཅིག །རྩེ་གཉིས་བགྲད་པ་

གདུགས་དང་མཉམ། །ཉི་མ་རྒྱ་དཔངས་ཆ་ཕྲན་གཉིས། །ཆ་ཕྲན་གཅིག་གིས་ཟླུམ་

པོར་བསྐོར། །ཏོག་གི་རྒྱ་དཔངས་ཆ་ཕྲན་གཅིག །དེ་ལྟར་མ་ག་དྷར་བཞེངས་

པའི། །བདུད་འདུལ་བྱང་ཆུབ་མཆོད་རྟེན་ཚད། །གཞན་བདུན་བང་རིམ་འགྱུར་ཁྱད་

ལས། །སེར་སྐྱའི་ཚལ་བལྟམས་པད་སྤུངས་ནི། །བང་རིམ་བཞི་ཟླུམ་པད་རིས་

ཅན། །ཝ་ར་ནཱ་སིར་ཆོས་འཁོར་དུས། །སྒོ་མང་སུམ་      ཆའི་གློ་འབུར་ཅན། །བང་

རིམ་བཞི་པོ་སོ་སོར་རོ། །

གསལ་ལྡན་ལྷ་ལས་བབས་པ་ནི། །གྲུ་བཞིར་གློ་འབུར་ཐེམ་སྐས་ནི། །སུམ་

གཤིབས་ཅན་དུ་ཡོད་པའོ། །མཉན་ཡོད་ཆོ་འཕྲུལ་བང་རིམ་བཞི། །སུམ་ཆའི་གློ་

འབུར་ཡོད་པའོ། །འོད་མའི་ཚལ་དུ་དབྱེན་ཟླུམ་པ། །བང་རིམ་བཞི་པོའི་ཟུར་བཅད་

རོང་ཐ་བློ་བཟང་དམ་ཆོས་རྒྱ་མཚོ།

པ། །སུམ་ཆ་ངོས་བརྒྱད་མཉམ་པའོ། །

རྩྭ་མཆོག་མྱང་འདས་མཆོད་རྟེན་ནི། །བང་རིམ་མེད་པའི་ཟླུམ་པོ་

དང་། །ཡངས་ཅན་སྐུ་ཚེ་བྱིན་བརླབས་པ། །རྣམ་རྒྱལ་བང་རིམ་གསུམ་པ་དང་། །དགེ་

བཅུའང་ཟླུམ་པོ་ཉིད་དུའོ། །ཀུན་ལ་མེ་ཏོག་ཕྲེང་བ་ནི། །གདུགས་འོག་བཏགས་ནས་

བུམ་སྟོད་བར། །སྦྲེལ་བའི་མཛེས་ཆ་བྱེད་པ་དང་། །ཟུར་བཞིའི་རྡོ་རིང་དཔངས་ཆ་

ཆེན། །གཅིག་དང་ཞེང་ལ་ཆ་ཆུང་གཉིས། །དེ་སྟེང་རྡོ་སེང་ཁ་ཕྱིར་བལྟ། །མགུལ་དུ་

གོང་གི་མེ་ཏོག་ཕྲེང་། །འདོགས་པའི་ལུགས་ཀྱང་ཡོད་པའོ། །

གཡའ་སེལ་ལས་གསུངས་ཁྲི་ཐིག་ནི། །ས་འཛིན་དཔངས་སུ་ཆ་ཆུང་

གསུམ། །གཡས་གཡོན་ཕྱེད་བཅས་ཕྱེད་ཉི་ཤུ་བཅུ་དགུ་རེ། །ཐེམ་སྐས་གསུམ་

དཔངས་ཆ་ཆུང་རེ། །གཡས་གཡོན་རྒྱ་ལ་མས་རིམ་བཞིན། །ཕྱེད་བཅས་བཅུ་བདུན་

དང་བཅུ་དྲུག །ཕྱེད་བཅས་བཅུ་བཞིར་བྱེད་པ་དང་། །གདོང་ཆེན་དཔངས་སུ་ཆ་ཆུང་

དྲུག །གཡས་གཡོན་རྒྱ་ལ་བཅུ་གསུམ་རེ། །གཟུང་སྣམ་བད་ཆུང་གཉིས་ཀ་

ནི། །དཔངས་སུ་ཆ་ཆུང་རེ་རེ་དང་། །བད་ཆེན་དཔངས་སུ་ཆ་ཆུང་གཉིས། །དེ་གསུམ་

རྒྱ་ལ་མས་རིམ་བཞིན། །བཅུ་བཞི་བཅོ་ལྔ་བཅུ་དྲུག་རེ། །བྱེད་པའི་ཁྲི་ཐིག་གདབ་

ཚུལ་ཡོད། །བུམ་པའི་སྒོར་ཁྱིམ་བྱ་ཚུལ་ནི། །དཔངས་སུ་ཆ་ཆུང་བརྒྱད་ཡོད་

པའི། །བུམ་པ་ཚངས་པའི་གཡས་གཡོན་དུ། །ཆ་ཆུང་གཉིས་རེ་ནས་དྲངས་

པའི། །གྱེན་གསེག་བཞི་རེ་སོང་བའི་སར། །ཞེང་དུ་གཡས་གཡོན་ཕྱེད་བཞི་རེ། །དེ་

ནས་གྱེན་དུ་གཅིག་སོང་བའི། །ཞེང་དུ་གཡས་གཡོན་གསུམ་རེ་སྟེ། །སྐད་ཉག་གམ་

ནི་ཁུག་མཚམས་འབྱུང་། །རྩེ་མོ་ཚངས་པའི་གཡས་གཡོན་དུ། །ཆ་ཆུང་གཉིས་རེ་

ཐིག་གི་ལག་ལེན་དུ་མ་གསལ་བར་བཤད་པ།

བྱས་པ་ནས། །རིམ་གྱིས་ཁུག་མཚམས་བར་དུ་འཐེན། །དེ་ཡིས་སྒོར་ཁྱིམ་ནང་སྐོར་

རྟོགས། །ཕྱི་ཡི་པ་ཊ་བུམ་དབུས་ནས། །གྱེན་དུ་ཆ་ཆུང་བདུན་གཞལ་བའི། །མཚམས་

དེར་རྩེ་མོས་སླེབས་པའོ། །དེ་ཡི་ཞེང་ཚད་རྩེ་ནས་བཟུང་། །གཡས་གཡོན་བསྡོམས་

པས་གཅིག་དང་བཞི། །དྲུག་བརྒྱད་བཅུ་དང་བཅུ་གཅིག་དང་། །བཅུ་གཉིས་བཅུ་

གཉིས་བཅུ་གསུམ་དང་། །བཅུ་གསུམ་བཅུ་གསུམ་བཅུ་གཉིས་དང་། །བཅུ་གཅིག་

ནས་ནི་རྩ་བ་ཟུག །དེ་ལྟར་བགས་ཀྱིས་བཀུག་པ་ཡིས། །ཕྱི་ཡི་པ་ཊ་ཁུག་མཚམས་

བཅས། །ལེགས་པར་འབྱུང་ངོ་གཡའ་སེལ་ལུགས། །དེ་ལྟར་རྒྱུ་དང་འབྲས་བུ་

ཡི། །མཆོད་རྟེན་གྱི་ནི་རྣམ་བྱང་ཆོས། །མཚོན་པའི་ཚུལ་སོགས་གཞན་དུ་བལྟ། །

༈ རང་ལུགས་མཆོད་རྟེན་ཁང་བརྩིགས་ཐིག །ཞེང་དཔངས་གཉིས་ཀར་ཆ་

ཆེན་བརྒྱད། །རེ་རེའང་ཆ་ཆུང་བཞི་བཞིར་བགོ །ས་གདན་ཆ་ཆུང་སོ་གཉིས་

བཞི། །གེ་སར་ཉེར་བཞི་དང་གཅིག་སྟེ། །ཐེམ་སྐས་ལ་ནི་ཉེར་གཉིས་གཅིག །དཔངས་

ལ་ཉི་ཤུ་དང་བཅུ་གཉིས། །བད་ཆུང་ཉེར་གཉིས་དང་ཕྱེད་གཉིས། །བད་ཆེན་སུམ་ཅུ་

དང་ཕྱེད་བཞི། །ཁ་རྒྱན་སོ་གཉིས་དང་གཅིག་གོ །སྟེང་བྲེ་འོག་མའི་སུམ་ཆ་

ཡིན། །ཅེས་པ་དངུལ་ཆུ་པཎ་ཆེན་བཞེད། །

༈ ས་ལུགས་ཚངས་ཟུར་ཐིག་ཆེན་བཏབ། །ཆེ་ཆུང་གང་འདོད་རྩ་ཐིག་

བཞི། །རྩ་ཐིག་ཆ་ཆེན་ལྔ་ལྔར་བགོ། ཆ་ཆེན་རེར་ཡང་ཆ་ཆུང་བཞི། །གདན་ཁྲི་ཆ་ཆུང་

ཉི་ཤུ་དང་། །དཔངས་སུ་ཆ་ཕྲན་གསུམ་པ་བྱ། །དེ་ཡི་སྟེང་དུ་ཁྲི་ཆུང་ནི། །ཕྱོགས་བཞི་

ཕྱི་རུ་ཆ་གཉིས་དོར། །རྒྱ་དཔངས་ཆ་ཕྲན་རེ་རེ་བྱ། །དེ་སྟེང་ཁང་ཆེན་རྒྱར་ཆ་

ཆུང་། །བཅུ་དྲུག་དཔངས་སུ་ཆ་ཆུང་བརྒྱད། །བད་ཆུང་དཔངས་སུ་ཆ་ཕྲན་ཕྱེད། །བད་

རོང་ཐ་བློ་བཟང་དམ་ཆོས་རྒྱ་མཚོ།

ཆེན་དཔངས་སུ་ཕྱེད་དང་བཞི། །དེ་སྟེང་ཁང་བརྩེགས་རྒྱ་ཚད་ནི། །བད་ཆེན་རྒྱ་ནི་

ཆ་གསུམ་བགོ། དབུས་ཀྱི་ཆ་ཡི་སུམ་ཆ་ལ། །ཆ་ཕྲན་གཅིག་བསྣན་ཁང་བརྩེགས་

རྒྱ། །དཔངས་སུ་བཞི་ཆས་དམན་པ་ཡི། །ཆ་ཕྲན་གསུམ་ཡིན་བད་ཆུང་དཔངས། །ཆ་

ཕྲན་གཅིག་གི་བཞི་ཆའོ། །དེ་སྟེང་བད་ཆེན་ཆ་ཕྲན་གཅིག །དྲིལ་བས་རྒྱ་དཔངས་

མཉམ་པ་ཡི། །ཆ་ཕྲན་ཉི་ཤུ་ཉི་ཤུར་མཚུངས། །འདིར་ནི་ལུས་ཚད་གྲུ་བཞི་

མཚོན། །ཡང་ན་སངས་རྒྱས་ཡོན་ཏན་རྫོགས། །མི་མཉམ་མེད་པས་གྲུ་བཞི་

པ། །ཞེས་པའི་དོན་བཞིན་ཡིན་པར་བཞེད། །བད་ཆེན་བད་ཆུང་རྒྱ་ཚད་སོགས། །མ་

བཤད་རིགས་པས་དཔྱད་པའམ། །མཁས་པའི་ངག་ལས་ཐོས་པར་གྱིས། །ས་ལུགས་

ཐིག་ཆོག་རྒྱ་མཚོ་ལས། །བྱུང་བ་བཞིན་དུ་བཀོད་པ་ཡིན། །

༈ ཉན་རང་ལ་སོགས་མཆོད་རྟེན་ནི། །མཆོད་རྟེན་ཏོག་ནས་ས་འཛིན་

བར། །བྱང་ཆེན་བཞིན་ལ་གདུགས་བདུན་པ། །རང་སངས་རྒྱས་ཀྱི་མཆོད་རྟེན་

ཡིན། །གདུགས་བཞི་ཉན་ཐོས་གདུགས་གསུམ་པ། །ཕྱིར་མི་འོང་དང་གདུགས་

གཉིས་པ། །རྒྱུན་ཞུགས་གདུགས་མེད་བྲེ་སྟེང་དུ། །ཉི་ཟླ་བཞག་པའི་བྱེ་བ་ནི། །སོ་སོ་

སྐྱེ་བོའི་མཆོད་རྟེན་ཡིན། །

༈ གཞན་ཡང་དུས་འཁོར་ཡེ་ཤེས་ཀྱི། །མཆོད་རྟེན་ཐིག་གི་ལག་ལེན་

སོགས། །དབྱངས་ཅན་གྲུབ་པའི་རྡོ་རྗེའི་གསུངས། །དེ་རུ་བལྟ་ཞིང་འདི་ཉིད་དུ། །དྲི་བར་

མ་ནུས་དེ་ལས་གཞན། །རེག་པ་མེད་པའི་མཆོད་རྟེན་དང་། །ཀ་ཐོག་རིག་འཛིན་ལུགས་

མཆོད་རྟེན། །མཆོད་རྟེན་བྱ་རུང་ཁ་ཤོར་སོགས། །མི་འདྲའི་བཀོད་པ་མང་མཆིས་

རུང་། །ཡི་གེས་འཇིགས་ནས་མ་སྤྲོས་ལ། །ངེས་པ་གཞན་གཞུང་ལས་རྟོགས་འཚལ། །

ཐིག་གི་ལག་ལེན་དུ་མ་གསལ་བར་བཤད་པ།

༼རྡོར་དྲིལ་སོགས་ཐུགས་རྟེན་གྱི་ཆ་ཚད་བཤད་པ།༽

༈ དེ་ནས་རྣལ་འབྱོར་པས་བསྟེན་པར་བྱ་བའི་དམ་ཚིག་གི་ཡན་ལག་རྡོར་

དྲིལ་སོགས་དང་ལུས་རྒྱན་བཅས་ཀྱི་དབྱིབས་དང་ཚད་གཉིས། དང་པོ་ལ་རྡོ་རྗེ་ལྟེ་

བ་ཟུར་བརྒྱད་པའམ་ཟླུམ་པོ། མཐའ་གཉིས་སུ་ཕྲེང་བ། དེའི་མཐར་པདྨ། དེའི་སྟེང་དུ་

ཟླ་དཀྱིལ། དེའི་སྟེང་མཐར་ཕྲེང་བས་བསྐོར་བ། དེའི་སྟེང་གི་རྭ་རྣམས་རྩ་རྩེ་ཕྲ་ལ་

དབུས་སྦོམས་པ། རྩ་བ་ལས་ཀྱང་རྩེ་ཕྲ་བ། དབུས་སྦོམས་སར་རི་མོ་གསུམ་པ་

དབུས་མཐོ་ཞིང་མཐའ་གཉིས་དམའ་བ། རྭ་རྣམས་ཟུར་བཞི་པ། འོག་ངོས་ཅུང་ཟད་

ཟླུམ་པ། ཕྱོགས་རྭ་རྣམས་ཆུ་སྲིན་གྱི་ཁ་ནས་འཐོན་པ། གློ་གཉིས་སུ་ཕྲེང་བ་ཡོད་པ་

རྩེ་དབུས་རྭ་ལ་ཟུག་པ། རྭ་མང་ཉུང་ཡང་ཕལ་ཆེར་ལྔ་པ་དང་དགུ་པ། ཞི་དྲག་གི་ཁྱད་

པར། རྩེ་ཟུམ་པ་དང་། གདེངས་པའི་ཁྱད་ཅན་རིན་པོ་ཆེ་དང་ལྕགས་ལས་བྱ་བར་

བཤད་དོ། །

འདིའི་ཚད་ཀྱང་། ཆེ་ཆུང་གང་འདོད་ལ་ཆ་མཉམ་གསུམ་སྟེ། འཆང་བཟུང་ཆ་

གཅིག །སྟེང་འོག་གི་རྭ་ལ་ཆ་རེ་རེ། ཆ་མཉམ་རེ་ལ་ཆ་བཅུ་གཉིས་སུ་བགོས་ལ། རྡོ་

རྗེའི་སྲིད་དུ་ཆ་ཆུང་སོ་དྲུག །ལྟེ་བ་སྲིད་དུ་ཆ་ཆུང་བཞི། ཞེང་ལ་དྲུག །ཟླུམ་སྐོར་ཞེང་

གི་སུམ་འགྱུར་བྱ་བ་ཐམས་ཅད་ལ་འདྲ་བའོ། །

སྟེང་འོག་གི་ཕྲེང་བ། པདྨ་ཟླ་བ་བཅས་ལའང་སྲིད་དུ་ཆ་ཆུང་བཞི། ཞེང་དུ་

དྲུག་སྟེ། འཆང་བཟུང་ལའང་ཆ་མཉམ་གསུམ་དུ་བྱ། ཞིབ་ཏུ་ཕྲེང་བའི་ཞེང་ལ་བཞི། 

པདྨའི་རྩ་བ་ལ་ཞེང་ཆ་བཞི། པདྨའི་རྩེ་དང་ཟླ་བ་མཉམ་པའི་ཞེང་དུ་དྲུག །ཕྲེང་བ་པད་

ཟླ་བཅས་པའི་དཔངས་ལ་ཆ་བཞི། དབུས་རྭ་སྲིད་དུ་ཆ་བཅུ་གཉིས་པ་དབུས་སྦོམས་

རོང་ཐ་བློ་བཟང་དམ་ཆོས་རྒྱ་མཚོ།

སར་སྲིད་ཀྱི་བཞི་ཆ་ཡང་བཞེད། །ཕྱོགས་རྭ་རྣམས་ཕྱོགས་ཀྱི་པདྨའི་ཐད་ནས་ནང་

དུ་ཟུམ་པ། ཆུ་སྲིན་གྱི་གདོང་གི་སྲིད་ལ་རྭ་ཡི་བཞི་ཆ་ཆུ་སྲིན་གྱི་སྣ་རྭ་ལས་ཕྱིར་

འཕགས་པའི་ཞེང་། འབྲས་སོ་བའི་ཤུན་པ་དཀྱུས་ལ་ཕྱེད་མར་བཀས་པའི་ཕྱེད་དམ། 

ནས་ཀྱི་ཕྱེད་སྟེ། སོར་གཅིག་གི་བརྒྱད་ཆའི་ཞེང་ཅན། རྩེ་མོ་ཟུག་མཚམས་སྣ་

ཚོགས་བཤད་ཀྱང་། དབུས་རྭ་ཆ་བཅུ་གཉིས་བྱས་པའི་རྩེ་ནས་གཉིས་མཚམས་སུ་

ཟུག་པ། གུག་ཚད་ཀྱང་། ཤར་ནུབ་ཀྱི་རྭའི་ཕྱི་མཐའི་ནས་ཕྱི་མཐའི་བར་ལ་ཆ་བཅུ་

གཉིས། རྡོ་རྗེ་མཆུ་ཞེང་མཉམ་པའང་། ལྟེ་བའི་མཐའ་འཁོར་བའི་སྲད་བུ་བརྐྱངས་ན་

རྡོ་རྗེའི་ཕྱེད་དང་། རྭའི་གུག་ཆེ་བའི་མཐའ་འཁོར་བའི་སྲད་བུ་བརྐྱངས་ན། རྡོ་རྗེའི་

ཚད་ཡོངས་རྫོགས་དང་མཉམ་པ་སོགས་བུ་སྟོན་རིན་པོ་ཆེ་སོགས་ཀྱིས་བཞེད། རྭ་

དགུ་བྱེད་ན་ཕྱོགས་མཚམས་ཀྱི་པདྨ་བརྒྱད་སོ་སོའི་ཐད་ནས་ཐོན་པའོ། །ཡང་རྩེ་

གཅིག་པ་དང་། རྩེ་གསུམ་པ་སོགས་ཀྱང་བཤད་ལ། མཚོན་དོན་གཞུང་གཞན་དུ་

གསལ་ལ། དེ་ལྟར་རྡོ་རྗེ་མཁའ་འགྲོ། སུ་བྷུ་ཏྲ། མན་སྙེ་སོགས་ཀྱི་དགོངས་པ་ལྟར་ལ། 

དུས་འཁོར་ལས་འདི་དང་མི་འདྲ་ཙམ་འབྱུང་ངོ་། །

དྲིལ་བུའི་དབྱིབས་ཀྱང་། སྟེང་གི་རྡོ་རྗེ་སྔར་ལྟར་ལ། དེའི་འོག་ཏུ་ཤེས་རབ་མའི་

ཞལ་དབུ་སྐྲ་དང་རིན་པོ་ཆེའི་དབུ་རྒྱན་ཅན། རྭའི་འོག་གི་ཟླ་གདན་ལས་མི་འཕགས་པ། 

ཞལ་གྱི་འོག་ཏུ་བུམ་པ། དེ་འོག་བུམ་གདན་གྲུ་བཞི་པ། དེ་འོག་ཕྲེང་གསུམ་པ་བརྩེགས། 

དེ་འོག་དབྱུག་པ། དེའི་འོག་ཏུ་དྲིལ་བུའི་ཁོག་པ་ཡར་ཕུབ་དབུས་མཐོ་ལ་མཐའ་དམའ་

བ། ཁོག་པ་བྱིངས་ཀྱང་། སྨད་རིམ་གྱིས་གཡེལ་བའི་མཐའ་ཅུང་ཟད་ཟུམ་པ། རྡུང་བྱེད་

ལྕགས་དབྱུག་ཟུར་བརྒྱད་པ། རྡོ་རྗེ་སོགས་རིན་པོ་ཆེ་དང་། ཁོག་པ་འཁར་བ་ལས་བྱ་

ཐིག་གི་ལག་ལེན་དུ་མ་གསལ་བར་བཤད་པ།

བར་བཤད་དོ། །འདིའི་ཚད་ཀྱང་། དྲིལ་བུ་ལ་ཆ་དྲུག་ཏུ་བྱས་པའི། སྟེང་གི་རྡོ་རྗེ་པདྨ་

དང་བཅས་པ་ཆ་གཅིག །ཞལ་བུམ་པ་གདན་ཕྲེང་བ་བཅས་པ་ལ་ཆ་གཅིག །དབྱུག་པ་

ཆ་གཅིག །ཁོག་པའི་སྟེང་གི་པདྨ་འོག་གི་དྲྭ་བ་དྲྭ་ཕྱེད་བསྡོམས་པས་ཆ་གཅིག །དེ་ནས་

མཐའི་བར་ཆ་གཉིས་ཏེ་དྲུག་གོ། གཞུང་ལ་ལར་ཆ་གསུམ་གསུངས་པ་ཡང་འདི་དང་

གནད་གཅིག་སྟེ། ཆ་རེ་ལ་ཕྱེད་མར་བཏུབ་པའོ། །དྲིལ་བུའི་ཁ་ཡི་རྒྱར། ཁའི་ཐད་ཀྱི་

དབུས་ནས་ཡར་ཕུབ་བར་གྱི་སྲིད་དང་མཉམ་མོ། །

དྲིལ་བུ་དེ་ལ་ཡང་ནང་ཚན། རྡོར་སེམས་ཡེ་ཤེས་ཀྱི་དྲིལ་བུ་ནི། རྩེ་དགུ་པར་

གསུང་ཡང་། ལྔ་པ་ཡང་ཡོད། འདིའི་ཁྱད་པར། ཁའི་གོང་དུ་ཕྲེང་བ་གཉིས་ཀྱི་བར་རྡོ་

རྗེ་ཕྲེང་བ། ཡར་ཕུབ་ཏུ་པདྨ་འདབ་བརྒྱད་ལ། ཤར་དུ་སྒྲོལ་མའི་ས་བོན་ཏཱཾ། བྱང་དུ་

གོས་དཀར་མོའི་བཾ། ནུབ་ཏུ་མཱ་མ་ཀཱིའི་མཾ། ལྷོར་སྤྱན་མའི་ལཾ། ལྷོ་ནུབ་ཙུནྡའི་ཙུ། ནུབ་

བྱང་ཁྲོ་གཉེར་ཅན་མའི་བྷྲུཾ། བྱང་ཤར་ཕྲེང་བ་མའི་མཾ། ཤར་ལྷོར་ནོར་རྒྱུན་མའི་བཾ་

སོགས་ཡོད་པ། ལོགས་ལ་པདྨ་རེའི་ཐད་དྲྭ་བ་བརྒྱད། དེ་སོ་སོའི་བར་དུ་དྲྭ་ཕྱེད་

བརྒྱད། དྲྭ་བའི་དབུས་ལ་ཤར་ནས་བཟུང་། འཁོར་ལོ། རིན་པོ་ཆེ། པདྨ། རལ་གྲི། 

ཨུཏྤལ་སོགས། དྲྭ་ཕྱེད་ཀྱི་སྣེར་པདྨ། རིན་པོ་ཆེ། པ་ཊ་མྱུ་གུ་སོགས་ཡོད་ལ། དེའི་

སྟེང་ན་ཕྲེང་བ་གཉིས་གཉིས་ཀྱི་བར་ན་རྡོ་རྗེ་ཉལ་སྟབས་ཀྱི་ཕྲེང་བ་ཅན་ནོ། །ཤེས་

རབ་མའི་ཞལ་ཏཱཾ་ལ་ཕྱོགས་པ་དང་། འདིའི་རིན་པོ་ཆེ་བཌཱཻུརྱ་ཕྲེང་བ་ལྟར་རྒྱུས་པ། མྱུ་

གུ་ནི། རིན་པོ་ཆེའི་ཕྲ་པ་ཊ་འཁྱིལ་བའི་སྦུབས་ནས་ཕྱིར་ཐོན་པའོ། །

དཔའ་བོའི་དྲིལ་བུ་ནི་རྩེ་ལྔ་དགུ་གང་རུང་ལ། རྡོ་རྗེའི་ཕྲེང་བ་སོགས་ཡོད་ལ། 

དྲྭ་བ་དྲྭ་ཕྱེད་མེད་པ། དཔངས་སུ་སོར་དགུ། ཁའི་རྒྱ་ཚད་སོར་ལྔ་བྱ་བའོ། །རིགས་



  156  

རོང་ཐ་བློ་བཟང་དམ་ཆོས་རྒྱ་མཚོ།

སོ་སོའི་དྲིལ་བུ་ལ་གཞན་སྔར་དང་འདྲ་ལ། དྲ་བའི་ནང་དུ། འཁོར་ལོ། རྡོ་རྗེ། རིན་པོ་

ཆེ། པདྨ། རལ་གྲི་སོགས་རིགས་གང་ཡིན་གྱི་མཚན་མ་དང་། ཕྲེང་བ་སྟོད་སྨད་

གཉིས་ལ་ཡང་། འཁོར་ལོ་སོགས་སོ་སོའི་མཚན་མའི་ཕྲེང་བ་ཅན། རྩེ་ལྔ་ཁོ་ནར་

བྱའོ། །རྡུང་བྱེད་ནི་ཐམས་ཅད་ལ་འདྲ་བ་ལྕགས་དབྱུག་ཟུར་བརྒྱད་པ། རྩེ་མོའི་དབུས་

ཅུང་ཟད་མཐོ་བ་ཚད་ཇི་ལྟར་འཚམས་པར་བྱ་ཞིང་། རིགས་སོ་སོའི་དྲིལ་བུ་ལ། རྩེ་

མོ་རྡོ་རྗེ་ཟུམ་པ་དང་། གདེངས་པ་གཉིས་གདམ་ང་ཅན་ནོ། །

ཞལ་གྱི་འོག་ཏུ་བུག་པ་བྱས་པ་ནི་བཟོ་བའི་ལག་རྒྱུན་ཙམ་ལས་ཁུངས་ཡོད་

པར་མ་བཤད་དོ། །དེ་ལྟར་རྒྱུད་རྡོ་རྗེ་མཁའ་འགྲོ། སཾ་བྷུ་ཊ་སོགས་ལས་གསུངས་པ་

ལྟར་ལ། དུས་འཁོར་ལས། རྡོ་རྗེ་ཕྱེད་པ་ཆ་གཅིག །ཞལ་བཞི་ཅན་བུམ་པ་དང་བཅས་

པ་ཆ་གཅིག །ཁོག་པ་ཆ་གཅིག་སྟེ་ཆ་མཉམ་གསུམ་པ་བྱའོ། །རྭ་ཟུམ་གདེངས་གཉིས་

གདམ་ང་དང་ཞི་དྲག་གི་ཁྱད་དོ། །

རྡོ་རྗེ་ལ་ཡང་། རྭའི་ཤར་ནུབ་ཏུ་གཞལ་བའི་ཚད་དང་། དེ་སུམ་འགྱུར་གྱིས་

རྭའི་ཕྱིར་འཁོར་བ། དེ་སུམ་འགྱུར་གྱིས་རྡོ་རྗེའི་སྲིད་མཉམ་པ་དང་། རྡོ་རྗེ་ཆ་གསུམ་

དང་། འཆང་བཟུང་ཡང་ཆ་མཉམ་གསུམ་དུ་བགོ་བ། ཕྱོགས་རྭ་གཅིག་གི་སྲིད་ཚད་

དེ་རྡོ་རྗེའི་སུམ་ཆར་འགྱུར་བ་སོགས་བཤད་དོ། །སོར་བཅུ་གཉིས་པ་བྱ་བའོ། །

ལུས་རྒྱན་གྱི་རྡོ་རྗེ་ཡང་། རྡོ་རྗེ་མཁའ་འགྲོའི་རྒྱུད་ལས། སྤྱི་བོའི་རྡོ་རྗེ་སོར་

ལྔ། རྣ་རྒྱན་གྱི་རྡོ་རྗེ་སོར་དྲུག །དེ་བཞིན་དུ་མགུལ་རྒྱན་སོར་བཞི། སྙིང་ཁའི་རྡོ་རྗེ་

སོར་ལྔ། གསང་གནས་ཐད་ཀྱི་རྡོ་རྗེ་སོར་དྲུག་སྟེ། རྒྱུ་རུས་པ་དང་རིན་པོ་ཆེ་ལས་བྱ་

བར་གསུངས་སོ། །དུས་འཁོར་ལས། རྣ་བ་དང་། མཐེ་བོང་། དཔྲལ་བ། མགྲིན་པ། 

ཐིག་གི་ལག་ལེན་དུ་མ་གསལ་བར་བཤད་པ།

ཕྲག་པ། སྙིང་ཁ་རྣམས་སུ་འདོགས་པའི་རྡོ་རྗེ་ལ་ཚད་རིམ་བཞིན། སོར་གང་སོར་དོ་

སོར་བཞི། སོར་ལྔ། སོར་བརྒྱད། སོར་དགུ་ཡི་ཚད་ཅན་དུ་གསུངས་སོ། །ཞི་དྲག་གི་

དབྱེ་བ་ཆ་མཉམ་གསུམ་དུ་བྱེད་པ་སོགས་སྔར་ལྟར་རོ། །

༼ཅང་ཏེའུ་བཤད་པ།༽

ཅང་ཏེའུ་བཤད་པ་ནི། རྒྱུ་ཤིང་རྡོ་རྗེ་ཙནྡན་སོགས་ཤིང་དང་། མི་ཡི་ཐོད་པ་

ལས་བྱ་ཞིང་། ཐོད་པ་ཡང་སྐྱེས་པ་ལོ་བཅུ་དྲུག །བུད་མེད་ལོ་བཅུ་གཉིས་པའི་ཐོད་པ་

ལྟག་སྤྲོད། ཚད་ལ་དཔངས་སུ་སོར་བཅུ་གཉིས། བཅུ་གཅིག །བཅུ། དགུ་གང་རུང་

ལ། ཁ་ལ་དཔངས་ཕྱེད་བྱ་བ་དང་། ཐོད་པ་དེའི་གཟུགས་ལས་བྱར་མེད་ལ། ཤིང་ལ་

དབྱིབས་ཟླུམ་པོ། གཡོག་སྤྲེའུའི་པགས་པ། པགས་པའི་ནང་དུ། ཤེས་རབ་མའི་ཟླ་

མཚན་དང་པོ་བྱུང་བས་པདྨ་འདབ་བརྒྱད། དེའི་ལྟེ་བ། རང་རང་གི་ཡི་དམ་གྱི་སྐུ། 

ཕྱག་མཚན། སྔགས། སྔགས་ལ་ཡང་རྩ་སྔགས། སྙིང་པོ་ཉེར་སྙིང་སོགས་འགོད་ལ། 

པགས་པའི་ངོས་གཅིག་ལ་ལྷ་དེའི་ཡུམ་གྱི་སྐུ། ཕྱག་མཚན། སྔགས་སོགས་བྲི། ཐོད་

པ་ཡིན་ན་ཕོ་ཐོད་མོ་ཐོད་སོ་སོར་ཡང་། ཡི་དམ་ཡབ་ཡུམ་གྱི་སྐུ་སོགས་འབྲི་བའང་

བཤད། འཇོག་པའི་ཚེ་ཡབ་སྔགས་སོགས་སྟེང་དུ་འོང་བའི་ཕྱིར། ཕྱི་ལ་ཧཱུཾ་སོགས་

ཀྱི་མཚན་མ་བྱེད་པའམ། ཡང་ན་ཟུར་སློང་ནས་འཇོག་པར་བྱའོ། །ཁ་ནས་སྦ་སོགས་

འཁྱུད་མོས་སྡོམ་པ་ལ་བུག་པ་བཅུ་དྲུག་རེ་ཡོད་པ་བྱས་ལ། མིའི་སྐྲ་ཕྲ་ཞིང་གྲིམ་པ་

སྣོལ་མར་སྟེང་འོག་ཏུ་བྲིས་པས། ཆོས་འབྱུང་བཅུ་དྲུག་འབྱུང་ངོ་། །རྡུང་བྱེད་ཀྱང་

མཐིང་རིལ་གྱི་རྐང་རུས་གཡོགས་ཀྱིས་དྲིལ་ནས་སྐྲའི་སྐུད་པས་འདོགས་པར་

བཤད་ལ། རྐེད་པ་ནས་དར་སོགས་སྐ་རགས་སོར་གཉིས་པས་བཅིང་ལ། ལག་

རོང་ཐ་བློ་བཟང་དམ་ཆོས་རྒྱ་མཚོ།

བཟུང་ཡང་གདགས་པར་བྱའོ། །གསང་བའི་རྔ་ཆུང་། ཌཱ་མ་རུ་ཞེས་པ་མིང་གི་རྣམ་

གྲངས་སུ་བཤད་དོ། །

༼ཁ་ཊྭཱཾ་ག་བཤད་པ།༽

ཁ་ཊྭཱཾ་ག་ནི། ཡུ་བའི་མར་སྣེ་རྡོ་རྗེ་རྩེ་གཅིག་པའི་དབྱིབས་དང་། ཁ་དོག་དཀར་

པོ་བརྒྱད་གཞོགས་ཅན། དེའི་སྟེང་། བུམ་པ་དམར་སེར་གང་རུང་། དེའི་སྟེང་རྡོ་རྗེ་རྒྱ་

གྲམ་སེར་པོ། དེའི་སྟེང་ན་མི་མགོ་རློན་པ་དམར་པོ། སྙིང་པ་ནག་པོ། སྐམ་པོ་དཀར་

པོ། རྡོ་རྗེ་རྩེ་ལྔ་ཡོངས་རྫོགས་སྔོན་པོ། བུམ་པའི་འོག་ཏུ་མི་སྐྲའི་ཚངས་སྐུད། དྲིལ་

ཆུང་། དར་སྣ་ཚོགས་པའི་འཕན་ཆུང་སོགས་འདོགས་པ་ཡིན་ནོ། །

ལྷ་བུམ་ནི། རྒྱུ་གསེར་དངུལ་ཟངས་རག་རྫ་སོགས་གང་རུང་ལ་ལྟོ་བའི་ཞེང་

སོར་བཅུ་དྲུག །མཐའ་བསྐོར་དེའི་སུམ་འགྱུར། དཔངས་སུ་སོར་ཉི་ཤུ། དེ་ལས་

མགྲིན་དཔངས་སོར་དྲུག །ལྟོ་བ་གཅིག་པུ་དཔངས་སོར་བཅུ་བཞི། སྟེང་ངོས་ཀྱི་

མཐའ་ནས་མཐར་སོར་བརྒྱད། དེ་ལ་ཆ་མཉམ་གསུམ་དུ་བྱས་པའི་དབུས་ལ་བུག་པ། 

འོག་ཏུ་འཕྱང་བའི་མཆུ་དཔངས་སོར་གཉིས། མགྲིན་པ་སྟོད་རིམ་གྱིས་འཕེལ་བ། 

ཞབས་སྟེགས་མ་འབྱར་བ་སོགས་འཇམ་པོ་གསུམ་ལ་འདྲ། ཆུ་བླུག་བྱེད་ཀྱི་མཆུ་ངང་

པའི་སྐེ་འདྲ་བ་འདི། རྗེ་འཕགས་པས་མཛད་པར་གྲགས་ལ། མགུལ་མཆིང་པྲོག་ཐོར་

ཅོག་གསུམ་པ་བྱ་བ་ཡིན་ལ། ཟུང་འཇུག་གསལ་བ་ལས་ཚད་འདི་དང་མི་འདྲ་བར་

བཤད་ཀྱང་བྲི་མ་ནུས་སོ། །

ཐིག་གི་ལག་ལེན་དུ་མ་གསལ་བར་བཤད་པ།

༼དགང་གཟར་བླུགས་ཀྱི་ཚད་དང་དབྱིབས་བཤད་པ།༽

དགང་གཟར་བླུགས་ཀྱི་ཚད་དང་དབྱིབས་ནི། རྒྱུ་ནི་རིན་པོ་ཆེ་དང་། མི་རུས། 

སྦྱིན་སྲེག་གི་ཤིང་སོགས་གང་རུང་ལ། ཡུ་བ་སྲིད་སོར་ཉེར་བཞི། ཡུ་བའི་ཕྱི་སྣེར་རིན་

པོ་ཆེ་སོར་གསུམ། དེའི་སྣེར་རྡོ་ཕྱེད་སོར་གསུམ། གཟར་བླུགས་གཉིས་ཀར་འདྲ་

ཞིང་། དགང་གཟར་གྱི་སྦོམས་དྲིལ་བུ་དང་བཅས་པས་བཟུང་དུ་རུང་བ། བླུགས་གཟར་

ལ་དེའི་ཕྱེད། དགང་གཟར་གྱི་སྣོད་དངོས། གྲུ་བཞི་སོར་བཞི་པ། དབུས་སུ་སོར་གཉིས་

པའི་ཟབས་ཅན། དེའི་མཐིལ་རྡོ་ཕྱེད་སོར་དོ་ཡོད་པས་མཚན་པ། མཐིལ་གྱི་རྒྱར་སོར་

གསུམ། སོར་ཕྱེད་ཀྱི་ཁ་ཁྱེར་ལ་རྡོ་རྗེའི་ཕྲེང་བ། དེའི་སྣེར་མཛེས་བྱེད་པདྨའི་དབྱིབས་

སོར་བཞི་པ། ཕྱོགས་གཅིག་ལ་རྡོ་རྗེ་སོར་བཞི་པས་མཚན་པ། དེའི་འོག་ཏུ་བཅུད་

འཛག་པའི་བུ་ག་མཐེའུ་ཆུང་གི་ཚད་ཅན། བླུགས་གཟར་ལ་ཡང་། ཡུ་བའི་སྣེར་པདྨའི་

དབྱིབས་ཀྱི་རྒྱར་སོར་གཉིས། ཟབས་སུ་སོར་གཅིག །དབུས་རྡོ་ཕྱེད་ཀྱིས་མཚན་

པའམ། ཡང་ན་ཐོད་པའི་དབྱིབས་སུ་བྱ་བ་བདག་གི་བླ་མ་རྡོ་རྗེ་འཆང་གི་ཕྱག་བཞེས་

ཡིན་ནོ། །དེ་ནས་ལུས་རྒྱན་ལས། བླ་མེད་ཀྱི་དཀྱིལ་ཆོག་སོགས་ལས་གསུངས་པའི། 

རིན་པོ་ཆེའི་རྒྱན་ནི། པྲོག་ཞུ་ལ། ཐོར་ཅོག་ལྟ་བུ་རིན་པོ་ཆེའི་འཁྱུད་མོ་གསུམ་པ། རིན་

པོ་ཆེའི་རྒྱ་ཅན་རྩེར་རིན་པོ་ཆེ་ལ་གནས་པའི་རྡོ་ཕྱེད་ཀྱི་ཏོག་དང་ལྡན་པ། ཐོད་ལྟར་དཀྲི་

བའི་མེ་ཏོག་གི་ཕྲེང་བ། རྣ་བའི་རྒྱབ་ཏུ་པྲོག་གཉིས་སུ་མདུད་ནས། ལྷག་མ་བརྐྱངས་

པའི་དར་དཔྱང། རྣ་གོང་ཨུཏྤལའི་གདེངས་ཀ་སོགས་ཡིན་ནོ། །

རོང་ཐ་བློ་བཟང་དམ་ཆོས་རྒྱ་མཚོ།

༼རིན་པོ་ཆེའི་རྒྱན་བརྒྱད་དུ་གྲགས་པ།༽

རིན་པོ་ཆེའི་རྒྱན་བརྒྱད་དུ་གྲགས་པ་ནི། དབུ་རྒྱན། སྙན་རྒྱན། མགུལ་རྒྱན། 

ཕྱག་གདུབ། ཞབས་གདུབ། མུ་ཏིག་གི་སེ་མོ་དོ། དོ་ཤལ་རིང་པོ། འོག་པག་སྟེ་

བརྒྱད། སེ་མོ་དོ། སེ་རལ་ཁ། མཆོད་ཕྱིར་ཐོགས་སོགས་དོན་གཅིག་ལ། འོག་པག་

གམ་སྐེད་རྒྱན་ནི། གཞི་ལེབ་མོ་ལ་མུ་ཏིག་གི་ཚར་ཚཪ་དུ་མ། དེའི་སྣེར་དྲིལ་ཆུང་

སོགས་ཀྱིས་མཛེས་པ། དབུ་རྒྱན་ནི་རྩེ་ཕྲན་པ་ཊས་བསྐོར་བའི་དབུས་སུ་རིགས་

ལྔའི་སྐུ་བཞུགས་པའི་ཁང་བཟང་ཡོད་པ་ལྟ་བུ་གཞན་རྒྱན་རྣམས་ནི་རྒྱུའི་ཁྱད་པར་

ལས། འོག་ཏུ་བཤད་པའི་རུས་རྒྱན་ལྟར་རོ། །

དེ་དག་ནི་ཕ་རྒྱུད་འདུས་པ་ལས་གསུངས་ཤིང་། རྣལ་འབྱོར་རྒྱུད་ལའང་དེ་དང་

འདྲའོ། །མ་རྒྱུད་བདེ་དགྱེས་དུས་འཁོར་སོགས་ལས་གསུངས་པའི་ཕྱག་རྒྱ་དྲུག་ནི། 

མགུལ་རྒྱན། གདུ་བུ། རྣ་ཆ། སྤྱི་བོའི་ནོར་བུ། མཆོད་ཕྱིར་ཐོགས། ཐལ་ཆེན་གྱི་ཚོམ་

བུ་སྟེ་དྲུག །ཡང་ཐལ་བ་སྤངས་པའི་ཕྱག་རྒྱ་ལྔ། ཡང་རྒྱུད་བརྟག་གཉིས་ལས། ནོར་བུ་

དང་མཆོད་ཕྱིར་ཐོགས་མི་བགྲང་པར་འཁོར་ལོ་དང་སྐེད་རྒྱན་ཀྱང་གསུངས་སོ། །

དེ་ལས་རུས་རྒྱན་ནི། རྒྱུ་མི་རུས་དང་། དེ་ལས་སྤྱི་གཙུག་གི་རྒྱན། འཁོར་

ལོ་རྩིབས་བརྒྱད། ལྟེ་བ་ནོར་བུ་ཆ་བརྒྱད་དེ་ལ་རྡོ་རྗེ་རྩེ་ལྔ་རྫོགས་པས་མཚན་པ། 

མདུན་གྱི་རྩིབས་ལྔའི་ཐད། ཐོད་སྐམ་གྱི་དབུ་རྒྱན། དེ་ལ་རྡོ་རྗེ་ནག་པོའི་ཕྲེང་བ་སྟོད་

སྨད་དུ་གནས་པ། རྡོ་ཕྲེང་འོག་མ་ལས་རུས་པའི་དྲྭ་བ་དྲྭ་ཕྱེད། སོར་གསུམ་པ་ཐུར་དུ་

འཕྱང་བའོ། །མཆོད་ཕྱིར་ཐོགས་ནི། སྙིང་ཁ་དང་། རྒྱབ་མདོར། རུས་པའི་འཁོར་ལོ་

གྲུ་བཞི་པ། དབུས་སུ་རྡོ་རྗེ་རྩེ་གསུམ་པས་མཚན་པ། དེ་ལས་ཐོན་པའི་ཕྲག་གོང་

ཐིག་གི་ལག་ལེན་དུ་མ་གསལ་བར་བཤད་པ།

དང་། མཆན་ཁུང་དུ་བསྣོལ་བའི་ཕྲེང་བ་སུམ་གཤིབས་ཅན་ནོ། །རྐང་ལག་གི་གདུབ་

བུ་དང་། དཔུང་རྒྱན་རྣམས་ནི། དབུས་དང་མཐའ་གཉིས་སུ་རྡོ་རྗེ་རེ་སྟེ་རྡོ་རྗེ་གསུམ། 

དེ་ལ་རུས་ཕྲེང་ལྔ་རེ་བསྣོལ་མ་བཏང་བ། མར་སྣེ་ཤར་བུ་གཡེར་ཁ་སོགས་ཀྱིས་

མཛེས་པ། དཔུང་རྒྱན་སྲིད་རིང་། དེ་ལས་རྐང་གདུབ། དེ་ལས་ལག་གདུབ་ཐུང་བར་

བཤད་དོ། །

མགུལ་རྒྱན་ནི། དབུས་དང་མཐའ་རྡོ་རྗེ་རེ་སྟེ་རྡོ་རྗེ་གསུམ་དེ་ལ་རུས་ཕྲེང་

བརྒྱད་བསྣོལ་མར་བཏང་བ། དེ་ལས་འཕྱང་བའི་དྲྭ་བ་དྲྭ་ཕྱེད་ཅན། འོག་པག་ནི། རྡོ་

རྗེས་མཚན་པའི་བྱང་བུ་ལྔ་ལ་ཕྲེང་བ་བརྒྱད་བསྣོལ་བ། དེ་ལ་དྲྭ་བ་ལྔ་དང་དྲྭ་ཕྱེད་བཅུ་

གསུམ་གསུངས་པར། འདི་ཡིག་ནོར་ཏེ། དྲྭ་བ་ལྔ་དང་། དྲྭ་ཕྱེད་བཅོ་བརྒྱད་ཡིན་ཞེས་

དམ་པ་དུ་མས་གསུངས་པས། ཕྱི་མ་ལྟར་རམ། ཡང་རྣལ་འབྱོར་རོལ་དགར་གསུངས་

པའི་སྔ་མ་ལྟར་བྱས་ཀྱང་། རུས་ཕྲེང་འགྲོ་མི་བདེ་བ་མེད་པས་གང་བདེར་བྱའོ། །དེ་

ལྟར་དྲྭ་ཕྱེད་དབུས་མ་རྣམས་རིང་ཞིང་། གཡས་གཡོན་ཐུང་བ་སྣེར་ཤར་བུ་གཡེར་

ཁ་སོགས་བྱའོ། །

རྣ་རྒྱན་ནི། རྡོ་རྗེ་རྩེ་གསུམ་པས་མཚན་པའི་འཁོར་ལོ། དེ་ལ་དྲྭ་བ་གསུམ་དང་

དྲྭ་ཕྱེད་གཉིས་སྤེལ་བའོ། །

ཐལ་ཆེན་ནི་ལུས་རིལ་པོར་བྱུགས་པའམ། ཡང་ན་སྨིན་མཚམས་སུ་སོལ་

རིས་གསུམ་བྱ་བའམ། ཁ་ཅིག་གཞི་ཐལ་ཆེན་བྱུགས་པ་ལ། མི་རུས་ཀྱི་ཐལ་བ་

དཀར་པོ་སོར་མོ་ལྔས་བླངས་ལ། དཔྲལ་བར་ལྔ་ཚོམ་བུ་བྱེད་པའང་བཤད་དོ། །དེ་

ལྟར་རྣལ་འབྱོར་པས་བསྟན་པར་བྱ་བའི་རྡོར་དྲིལ་སོགས་དང་། ལུས་རྒྱན་གྱི་རྣམ་

རོང་ཐ་བློ་བཟང་དམ་ཆོས་རྒྱ་མཚོ།

གཞག །རྒྱུད་སྡེ་རིན་པོ་ཆེའི་དགོངས་པ་ཇི་ལྟ་བར་མཁས་གྲུབ་ཐམས་ཅད་མཁྱེན་

པས་རྣལ་འབྱོར་རོལ་པའི་དགའ་སྟོན་དུ་གསུངས་པ་བཞིན་ལ། ཚིག་ཉུང་ཞིང་གོ་བདེ་

བར་བཀོད་པ་ལགས་སོ། །དྲི་མེད་ལས་གསུངས་རྒྱལ་བའི་མཆོད་རྟེན་ཆེ། །མགྲིན་

རིང་གྲགས་དང་ཁང་བུ་བརྩེགས་པ་སོགས། །ཕྱག་མཚན་རྡོར་དྲིལ་ཅང་ཏེའུ་ཁ་ཊྭཱཾ་

ག །ལྷ་བུམ་ལུས་རྒྱན་བཅས་ཏེ་ཐུགས་རྟེན་དུ། །འོས་པའི་དབྱིབས་དང་ཚད་ཀྱི་ངེས་

པ་དག །ཁེངས་པའི་རང་སྣང་མཐོན་པོས་བྱས་པ་དང་། །ལག་པ་དལ་ནས་ཉེ་རིང་

འཕུལ་བྱེད་མིན། །ཕྱི་སྐྱེའི་ཕྲེང་བར་དམ་པའི་ལམ་སྲོལ་ལས། །ནམ་ཡང་མི་འདའ་

རང་བཞིན་ཆོས་སྐུའི་སར། །འཇུག་ལ་རིངས་པའི་བློ་ནི་ཀུནྡ་ལྟར། །དཀར་བའི་རང་

བཞིན་འགོག་ཏུ་མེད་པ་ཡིས། །བྱས་པས་མཁས་རྣམས་དགྱེས་པ་ཉིད་དུ་

སེམས། །ཞེས་ཐིག་གི་ལག་ལེན་དུ་མར་བཤད་པ་བཟོ་རིག་མཛེས་པའི་ཁ་རྒྱན་ཅེས་

བྱ་བ་ལས་ཐུགས་རྟེན་གྱི་ཆ་ཚད་འགའ་ཞིག་བཤད་པའོ། །   ། །

༼ལྕགས་མཁར་གྱི་ཐིག་འདེབས་ཚུལ།༽

༈ གཞན་ཡང་གསང་སྔགས་ལས་ཀྱི་རིམ་པ་ལ། །ཉེ་བར་མཁོ་ཞིང་རྣལ་

འབྱོར་སྒྲུབ་པ་པོས། །བརྩོན་པར་འོས་པའི་ཐིག་ཆོག་དུ་མ་ཞིག །འགོད་ལ་ལྷ་དང་

མཁའ་འགྲོས་གནང་བ་སྩོལ། །ལྕགས་མཁར་ཟུར་ནི་བཅུ་དྲུག་པའི། །ཐིག་གི་རིམ་པ་

འབྲི་བ་ལ། །ཚངས་ཟུར་ཐིག་བཞི་སྤྱི་ལྟར་གདབ། །ཚངས་པའི་དབུས་ནས་ཕྱི་རོལ་

ཏུ། །སོར་མོས་འཇལ་བའི་སོར་ཚད་ནི། །སོར་གཉིས་མཚམས་སུ་ཟླུམ་ཐིག་

བྱ། །རང་ཕྱོགས་ཤར་རྩིས་ནུབ་ཕྱོགས་ཀྱི། །ཚངས་དང་ཟླུམ་པོ་འཕྲད་པ་ནས། །ཟླུམ་

ནང་ཚངས་པའི་ཕྱེད་ཚད་ཀྱིས། །གཡས་གཡོན་ཟླུམ་སྟེང་བྱ་རྗེས་བྱ། །བྱ་རྗེས་སྟེང་

ཐིག་གི་ལག་ལེན་དུ་མ་གསལ་བར་བཤད་པ།

ནས་ཤར་ཕྱོགས་ཀྱི། །ཚངས་དང་ཟླུམ་ཐིག་འཕྲད་པའི་སར། །རེག་པའི་ཐིག་གསུམ་

ངོས་སུ་སྟེ། །བཏབ་པའི་ཆོས་འབྱུང་གྲུ་གསུམ་སྟེ། །དེ་ཕྱིར་ཆ་ནི་བཞི་དང་

བརྒྱད། །བསྐོར་མཚམས་ཆ་ཕྲན་གཉིས་དང་བཞི། །དོར་བར་ཆོས་འབྱུང་སྔ་མ་

བཞིན། །གཉིས་བཏབ་རྡོ་རྗེ་ས་དང་མེ། །ནང་གི་འཁོར་ལོའི་ཐིག་གདབ་ཚུལ། །ལྟེ་བ་

ནས་ནི་སོར་བཞི་དང་། །བརྒྱད་དང་བཅུ་གཉིས་བཅུ་དྲུག་མཐའ། །ཐིག་ཟླུམ་བཞིའོ་

དེའི་ནང་དུ། །བཅུ་དྲུག་རྩིབས་ཀྱི་ནང་ཐིག་ནི། །ཚངས་ཟུར་ཐིག་བཞི་རེ་རེ་ཡི། །བར་

དུའང་བཞི་གདབ་ཕྱོགས་ཕྱོགས་བཞི། །བཅུ་དྲུག་དབུས་སོང་རེ་ཁ་བྱ། །བཅུ་གཉིས་

རྩིབས་ཀྱི་ནང་ཐིག་ནི། །ཚངས་དང་ཟུར་ཐིག་གནས་པ་ལས། །གཞན་དབྱི་དེ་ཡི་ཕྱི་

ཟླུམ་གྱི། །རང་ཕྱོགས་ཤར་རྩིས་ནུབ་ཕྱོགས་ཀྱི། །ཚངས་དང་ཟླུམ་ཐིག་འཕྲད་པ་

ནས། །ཟླུམ་ནང་ཚངས་པའི་ཕྱེད་ཚད་ཀྱིས། །གཡས་གཡོན་ཟླུམ་སྟེང་བྱ་རྗེས་

བྱ། །བྱ་རྗེས་སྟེང་ནས་ཤར་ཕྱོགས་ཀྱི། །ཚངས་དང་ཟླུམ་ཐིག་འཕྲད་པའི་སར། །རེག་

པའི་ཐིག་གསུམ་ངོས་སུ་སྟེ། །བཏབ་པའི་ཆོས་འབྱུང་གྲུ་གསུམ་སྟེ། །ཕྱོགས་བཞིའི་

ཚངས་ཐིག་རེག་བྱས་པའི། །ཆོས་འབྱུང་བསྣོལ་མ་བཞི་འབྱུང་སྟེ། །བཅུ་གཉིས་

རྩིབས་ལ་ཐེ་ཚོམ་མེད། །ཀླུ་འཁོར་ནང་གི་ཚངས་ཟུར་ནས། །གཞན་དབྱི་ཕྱོགས་

མཚམས་ཐིག་བརྒྱད་པོ། །དབུས་སུ་སོང་བའི་རེའུ་མིག་བྱ། །ལྕགས་མཁར་ནང་མའི་

ནང་ཐིག་ནི། །ཕྱི་ཡི་ཆོས་འབྱུང་རྩིབས་དང་མཚུངས། །གདོང་གི་ཆོས་འབྱུང་ཐིག་

གདབ་ཚུལ། །ལྟེ་བ་ནས་ནི་སོར་སོ་གཉིས། །སོང་བ་སོར་མོ་བཅུ་དྲུག་གིས། །ཟླུམ་

བསྐོར་དེ་ནང་ཆོས་འབྱུང་ནི། །སྔར་བཞིན་རྩེ་མོ་ཤར་བསྟན་བྱ། །དེ་ཕྱིར་སོར་མོ་

བཞི་དང་བརྒྱད། །བསྣན་ནས་དེ་ཁོ་ན་བཞིན་བྱ། །

རོང་ཐ་བློ་བཟང་དམ་ཆོས་རྒྱ་མཚོ།

༼དཀྱིལ་འཁོར་དང་སྐུ་གཟུགས་བྲི་བ་ལ་མཁོ་བའི་ཚོན་སྦྱོར།༽

༈ ད་ནི་དཀྱིལ་འཁོར་དང་སྐུ་གཟུགས་བྲི་བ་ལ་མཁོ་བའི་ཚོན་སྦྱོར་ཅུང་ཟད་

བཤད་པ་ལ། དང་པོར་རྡུལ་ཚོན་ཁ་བསྒྱུར་ཚུལ། །ར་ཀའི་ཕྱེ་མ་ལེགས་བཙག་

སྟེ། །ཞོ་དར་ཞག་མེད་རང་སྦང་སྟེ། །འབྲི་མོག་བཏབ་པས་དམར་པོར་འགྱུར། །རྡོ་ཞུན་

བུལ་ཏོག་བསྲེས་མཐིང་ཁ། །ཡུང་བསྲེས་སྐྱེར་ཁ་སྔོ་འདྲེས་ལྗང་། །ར་ཀ་འབྲུ་མར་

ནང་རྔོས་ནག །མཚལ་སོགས་གང་བསྲེས་དེ་མདོག་འཆར། །དེ་ལས་ཅུང་ཟད་སྐྱ་བ་

སོགས། །རང་རང་བསྲེ་ཚད་རིགས་པས་དཔྱད། །

༈ དེ་ནས་ཆུ་ཚོན་སྦྱོར་བའི་ཚུལ། །མཐིང་ལྗང་མཚལ་ལི་སྐག་པ་བླ། །རམ་

རྣམས་ཕ་བདུན་ཀ་རག་མ། །དེ་ལས་བྱུང་བའི་སྣ་ཚོགས་སྦྱོར། །བུ་ཡི་ཚུལ་དང་སྲིང་

དང་གཡོག །ཅེས་པའི་བཤད་སྲོལ་འདུག་ནའང་། །གོ་བདེ་ལག་ལེན་ཆུ་འབབ་

ནི། །དཀར་ལ་མཐིང་ཆུ་བསྲེས་འོ་དཀར། །དེ་ལས་ཆེར་བསྲེས་འོ་སྔོན་ཟེར། །དཀར་

ལ་སྦང་ཆུ་བསྲེས་འོ་ཁ། །དེ་ལས་ཆེར་བསྲེས་འོ་ལྗང་ཡིན། །དཀར་ལ་ལི་ཆུ་བསྲེས་

སེར་སྐྱ། །མཚལ་ཆུ་བསྲེས་པས་མཚལ་སྐྱ་ཡིན། །དཀར་ལ་མཚལ་སྐྱ་བསྲེས་ཤ་

དཀར། །དེ་ལས་ཆེ་བསྲེས་ཤ་དམར་ཟེར། །དེ་ལ་རམ་བསྲེས་རྒན་ཤའི་མདོག །ཤ་

དམར་བ་བླ་བསྣན་ཤ་སེར། །ན་རོས་རམ་བསྲེས་མོན་ཁ་དང་། །དེ་ལ་ཆེར་བསྲེས་

མོན་སྔོན་ཟེར། །མོན་ཁ་སེར་སྐྱ་བསྲེས་མཆིན་ཁ། །དཀར་ཤས་ཆེ་བ་མཆིན་

སྐྱའོ། །མཆིན་ཁ་སྐག་བསྲེས་མཆིན་སྨུག་ཟེར། །དཀར་ལ་སྣག་བསྲེས་ཐལ་ཀ་

འབྱུང་། །དཀར་ཤས་ཆེ་བ་ཐལ་དཀར་དང་། །དེ་ལ་མཐིང་སྐྱ་བསྲེས་ཐལ་

སྔོན། །དཀར་ལ་བ་བླ་བསྲེས་རུས་ཁ། །དཀར་ལ་མཚལ་སྐྱ་བསྲེས་པ་དང་། །སེར་

ཐིག་གི་ལག་ལེན་དུ་མ་གསལ་བར་བཤད་པ།

པོ་ཆ་མཉམ་ངང་པ་འབྱུང་། །དེ་ལ་ལི་ཁྲི་བསྣན་གསེར་འདྲ། །དཀར་སྟེང་མཚལ་སྐྱ་བ་

བླ་དང་། །སྣག་གསུམ་བསྣན་པས་ཇ་ཁ་ཟེར། །དམར་ཤས་ཆེ་བ་ཇ་དམར་སོགས། །གང་

ཤས་ཆེ་བ་དེ་མདོག་འབྱུང་། །རམ་དང་བ་བླ་བསྲེས་སྦྱར་ལྗང་། །ཇ་ཁ་སྦྱར་ལྗང་བསྲེས་

ཇ་ལྗང་། །ཇ་དམར་སྣག་བསྲེས་དུད་ཁ་འོང་། །སྔོ་སྐྱ་བསྣན་ན་དུད་སྔོན་སོགས། །གང་

འདོད་རིགས་པས་དཔྱད་པ་ལེགས། །མཚལ་སྣག་སྐག་བསྲེས་དམར་ནག་ནི། །ཙནྡན་

འདྲ་བ་འབྱུང་བའོ། །དཀར་ལ་སྐག་བསྲེས་ན་རོས་ཏེ། །དམར་སྐྱ་ལེགས་པར་འབྱུང་བ་

ཡིན། །ལྗང་ལ་ཀ་ར་བསྲེས་སེར་ལྗང་། །འོད་དང་ལྡན་པ་འོང་བར་བཤད། །གཞན་ཡང་

ཡིག་བྲིས་སྣག་ཚ་ལ། །མང་དུ་བཤད་ཀྱང་མར་མེའི་དུད། །ལེགས་པར་འདུལ་ལམ་རང་

བཞིན་དུད། །ཚགས་དང་ཤང་འདུལ་ཡུན་བསྲིང་ལ། །ཡོས་ཚིག་སྤྱིན་ཆུང་ཅུང་ཟད་

བསྲེས། །ཚོད་ཟིན་ལེགས་འབྱུང་དེ་ཀས་ཆོག །ཀ་ར་ཅུང་བསྣན་འོད་དང་ལྡན། །མཚལ་

ལའང་སྤྱིན་ཆུ་ཅུང་ཟད་བསྣན། །ཀ་ར་མདོག་ལེགས་ཆེར་མི་རུང་། །ཐིས་མཚལ་ཀ་པི་

དྲུག་སྦྱོར་སོགས། །སྣ་ཚོགས་གཞན་དུ་བལྟ་བར་གྱིས། །ཞེས་ཐིག་གི་ལག་ལེན་

སོགས་ལ་ཉེ་བར་མཁོ་ཞིང་དཀྱིལ་འཁོར་དང་རྟེན་གསུམ་བཞེངས་པ་ལ་མེད་མི་རུང་

བའི་ཚོན་གྱི་སྐོར་སོགས་བཤད་པའོ། །   ། །

སྨྲས་པ། ཤེས་བྱ་རྒྱ་ཆེན་མཐའ་བྲལ་ནམ་མཁའི་ཁམས། །བློ་གྲོས་དགུ་

ཚིགས་ཞགས་པས་སྡོམ་མཛད་ཅིང་། །རྟེན་འབྱུང་སྣ་ཚོགས་རིག་པའི་ཟླ་ཉི་དང་། །རྒྱུ་

སྐར་བཀྲག་ཏུ་ཆེ་བ་འགོད་མཛད་པའི། །རྒྱལ་དང་དེ་སྲས་མཁས་དང་གྲུབ་པ་

ཀུན། །བཀའ་དྲིན་རྗེས་སུ་དྲན་པས་ཉེར་བསྐུལ་ཏེ། །སོར་བཅུའི་མེ་ཏོག་འཛུམ་པའི་

ཐོད་བཅིངས་ནས། །གཅིག་ཏུ་གུས་པས་སླར་ཡང་ཕྱག་བགྱིད་དོ། །འདི་ན་བློ་གྲོས་

རོང་ཐ་བློ་བཟང་དམ་ཆོས་རྒྱ་མཚོ།

དམན་པའི་ཆུ་སྐྱེས་ཁ། །དམ་པའི་ལེགས་བཤད་ཉི་མའི་སྣང་བ་ཡིས། །འབྱེད་ལས་

ལག་པའི་འདུ་བྱེད་སྦྲང་རྩིའི་བཅུད། །རྣམ་འཛིན་གེ་སར་ངོམས་པའི་མཆོད་སྦྱིན་

སྤྲོས། །གྲུབ་ཟིན་བསྒྲུབ་པའི་ངལ་བ་ཅི་བྱ་ཞེས། །ཐོས་ལ་གོམས་པའི་མཁས་རྣམས་

མི་བཤུང་འཚལ། །གོམས་པ་མེད་པའི་རང་དང་སྐལ་མཉམ་འགར། །སྨན་དུ་རེ་བའི་

བསམ་པ་འགོག་ཏུ་མེད། །རྒྱུད་སྡེའི་དགོངས་པ་ཟབ་ཅིང་བརླིང་པ་དང་། །མཁས་

པའི་ཕྱག་རྒྱུན་མན་ངག་རྣམ་གྲངས་མང་། །དེ་དག་ཡི་གེ་ཉུང་ངུས་གསལ་བགྱིད་

པ། །འདོད་པའི་བློ་གྲོས་དེ་ཡང་གྱི་ནར་འཕྱན། །འོན་ཀྱང་འཇུག་པ་བདེ་བའི་ཕྱོགས་

བཏུས་ནས། །མི་དམན་ལྷག་བསམ་ཕྱོགས་ཀྱི་དང་པོ་ཡིས། །ཉེར་དྲངས་བཟོ་རིག་

ཀུནྡ་དར་བགྱིད་པའི། །ལག་ལེན་ཟླ་སྣང་གཞོན་ནུ་དེང་འདིར་སྤེལ། །གང་ཞིག་ཡིད་

ཀྱི་ཁྱེའུ་ཆུང་རྣམ་དཔྱོད་ཀྱི། །ལུས་རྩལ་མ་རྫོགས་ཀུན་རྨོངས་མུན་པའི་རུམ། །ཡུན་

རིང་མནལ་བས་འཁྲུལ་པར་འཕྱན་པའི་སྐྱོན། །གང་མཆིས་རྒྱལ་དང་མཁས་པའི་

མདུན་སར་འཆགས། །ལེགས་བྱས་དག་པའི་རང་བཞིན་གང་ཡོད་དེས། །རང་གཞན་

སྐྱེ་དང་སྐྱེ་བར་ལྔ་རིག་གི། ཤེས་རབ་སྣང་བ་རྒྱས་པའི་མཐུ་སྨིན་ཏེ། །རྒྱལ་བའི་

བསྟན་ལ་རི་མོར་བགྱིད་པར་སྨོན། །དེ་མཐུས་ཚེ་རབས་མང་པོར་དྲིན་སྦྱིན་

པའི། །ཡིད་ཅན་མ་ལུས་བདེ་བའི་ལམ་བརྒྱུད་ནས། །འབྲས་བུ་བདེ་བ་ཀུན་མཁྱེན་ཡེ་

ཤེས་ཀྱི། །གྲོང་དུ་མི་རུང་འཇུག་པའི་རྒྱུར་གྱུར་ཅིག །

ཀུན་ཁྱབ་ཆོས་དབྱིངས་བདེ་བ་ཆེན་པོའི་རྩལ། །འགག་མེད་ཞི་ཁྲོ་དྲ་བའི་སྒྱུ་

འཕྲུལ་སྤྲིན། །གྲངས་ཡས་དཀྱིལ་འཁོར་རྒྱ་མཚོའི་བཀོད་པ་འབུལ། །ཅིར་ཡང་འཆར་

བའི་ངོ་མཚར་བསམ་ལས་འདས། །རྡུལ་བྲལ་ཡེ་ཤེས་དག་པའི་ཞལ་མེད་

ཐིག་གི་ལག་ལེན་དུ་མ་གསལ་བར་བཤད་པ།

ཁང་། །མཐའ་བྲལ་ནམ་མཁའི་ཁྱོན་དུ་ཆམ་གདལ་བའི། །ཚད་མཐའ་ཀུན་མཁྱེན་

གྱིས་ཀྱང་མི་སྤྱོད་ན། །འདི་ཞེས་ངེས་བཟུང་སུས་ཀྱང་ག་ལ་དཔོག །འོན་ཏེ་སྣ་

ཚོགས་ཐིག་དང་ཚོན་བརྒྱ་ཡི། །རི་མོས་མཐོང་གྲོལ་དག་པའི་བརྟན་གཡོའི་

གཟུགས། །སྐལ་བཟང་མིག་ལ་ཀུན་དགའི་དཔལ་འཇོ་བ། །འདི་ཀོ་རྡོ་རྗེ་འཆང་གི་

ཐབས་མཁས་ཉིད། །དེ་ཕྱིར་རྒྱུད་སྨད་ཏྲེ་ཧོར་སྔགས་རམ་པ། །ཚུལ་ཁྲིམས་དར་རྒྱས་

བྱམས་པ་བཀྲ་ཤིས་གཉིས། །ལྷག་བསམ་མགྱོགས་འགྲོ་བསྐུལ་པའི་ཤིང་རྟ་

ཡིས། །ཐིག་རྩའི་བར་གྱི་ཉིན་བྱེད་འདི་ན་དྲངས། །དགེ་བས་ཟབ་མོའི་ལྟ་དང་རྡོ་རྗེ་

ཐེག །ཟུང་དུ་འབྲེལ་བའི་བློ་བཟུང་རིང་ལུགས་མཆོག །ཚུལ་བཞིན་བཤད་དང་སྒྲུབ་

པས་སྲིད་མཐའི་བར། །མི་ཉམས་དབྱིག་འཛིན་ཁྱོན་ཀུན་ཁྱབ་གྱུར་ཅིག །མ་སྨད་རིམ་

གཉིས་རྣལ་འབྱོར་ཆེན་པོ་ལ། །དབང་འབྱོར་རྒྱུད་དོན་རྒྱུད་བཞིན་འཛིན་པའི་

སྡེ། །དུས་ཀྱི་མཐར་ཡང་གསང་ཆེན་ཆོས་ཀྱི་རྔ། །གཞོམ་མེད་ཀུན་དགའི་རོལ་མོར་

ལྡིར་གྱུར་ཅིག །ཚུལ་འདིར་རྒྱུ་སྦྱོར་འབྲེལ་ཐོགས་ཐམས་ཅད་ཀྱང། །འཁྲུལ་ཡུལ་

མདོ་སྔགས་ཐེག་པའི་ལམ་ཞུགས་ནས། །དག་པ་རབ་འབྱམས་མཁའ་ཁྱབ་དཀྱིལ་

འཁོར་གྱི། །སྤྲོ་བསྡུའི་བྱེད་པོ་མཆོག་ཏུ་མྱུར་སོན་ཤོག །

ཅེས་པ་འདི་ཡང་རོང་ཐ་བློ་བཟང་དམ་ཆོས་རྒྱ་མཚོས་མཛད་པའི་དཀྱིལ་

འཁོར་གྱི་ཡིག་རྩ་འདི་ཉིད་གསལ་ལ་རྒྱས་ཤིང་དོན་གཉེར་ཅན་རྣམས་ལ་མཁོ་གལ་

ཆེ་བར་བརྟེན་རྒྱུ་སྦྱོར་གོང་གསལ་ཟུང་ནས་མཐུན་རྐྱེན་སྦྱར་ཏེ་པར་དུ་བསྐྲུན་པའི་

དགེ་བསྔོའི་སྨོན་ཚོག་ཏུ་༸སྐུ་ཅར་མཚན་ཞབས་དར་ཧན་དགའ་ལྡན་ཁྲི་བྱང་སྤྲུལ་

མིང་པས་སྦྱར་བའོ། །   ། །སརྦ་མངྒ་ལཾ། 

པར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།  ། 

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།  ། 

ཚིག་གི་གཟེགས་མ་རེས་ཀྱང་དུག་གསུམ་གྱི། །

དྲི་མ་ཡོངས་འཁྲུད་ལེགས་བཤད་བདུད་རྩི་འདི།  ། 

དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།  ། 

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།  ། 

གདངས་ཏེ་རྒྱུད་ལྔའི་འགྲོ་བ་མ་ལུས་པ།  ། 

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེངྒེའི་རིང་

ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས། ནང་

བསྟན་གྲུབ་མཐའ་རིས་མེད་ཀྱི་གསུང་རབ་དག་དཔར་དུ་བསྐྲུན་དང་བསྐྲུན་འགྱུར་གང་ལའང་སྦྱར་

ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་

རྒྱ་མཚོས་སྦྱར་བའོ། །

༄༅། །ནམཿ སམནྟབུདདྷཱནཱཾ། ཨཙིནཏྱཱདབྷུཏརཱུཔཱིཎཱཾ། ༀཏཱརེསྭཱཧཱ། །

ཡི་གེ་ཉི་ཤུ་རྩ་དྲུག་པ་འདི་དཔེ་ཆའི་ནང་དུ་བཞུགས་ཚེ་འགོམ་ཡུག་གིཉེས་པ་མི་འབྱུང་

བར་འཇམ་དཔལ་རྩ་རྒྱུད་ལས་གསུངས་སོ། །

